
	ТАМXИ - 2

	(Романы тэргүүн дэвтрийн 6—12-р бүлэг)

	 

	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1967 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв. 

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

ЗУРГААДУГААР БҮЛЭГ

	«Никотиан» пүүсийн ерөнхий ноёнтон захирал машинаасаа бууж, намхан өргөн гишгүүрт шатаар өгсөж пүүсийн төв захиргаа байрладаг хэсгийн үүдээр орлоо. Тэрээр буурьтай тайван, залуу, царай зүс өнгөтэй сайхан харагдана. Сайхан хар пальто өнгийн торгон ороолттой агаад нарийхан хүрээтэй дэгжин бүрх тавьжээ. Түүнийг нэгдүгээр давхрын гудмаар явж байхад замд нь дайралдсан түшмэл хэзээ язааныхаараа сандарч тэвдэнэ. Ерөнхий нягтлан бодогч насан туршид олигтой зангидаж сураагүй зангиагаа хам хүм засаад гүнээ мэхийж, бичээч хүүхнүүдийн нэг арай л суудлаасаа холбирч унасангүй. Үүдэнд зогсож байсан зарлага, бэлтгэл фельдфебель1 мод шиг номхон болж «Амрыг эрье» гэв. Ерөнхий ноёнтон захирал энэ бүгдэд бүрх малгайнхаа хүрээнд хуруу хүргэх төдийхнөөр хариулна. 

	Харахад бага залуу ерөнхий ноёнтон захирал туйлын хурц, хүйтэн харцтай агаад бага залуу хүн гайгүй байх гэж горьдохын хэрэггүй билээ. Дадлага туршлага гээд байхаар юмгүй балчир амьтан байх гэж бодож болмоор боловч яг гол гогцоог нь олж ярьж байгааг нь сонссон хэнд ч гэсэн даажин тохуу хийх хүсэл төрмөөргүй ажээ. Бас тэгээд хөнгөн хийсвэр байж болмоор боловч ялимгүй юмны төлөө хэнийг ч гэсэн санаанд орохгүй, ажлаас нь халдгийг нь хүн бүхэн мэддэг байлаа. 

	Ямар ч гэсэн ерөнхий ноёнтон захирал ажил явдлаа мэддэггүй хүн гэж хэн ч хэлэхгүй дэг ээ. Пүүсийн хоёрдугаар зэргийн мэргэжилтнээр томилогдсоноос нь хойш хоёр жил, Мариятай гэрлэснээс нь хойш бараг жил, хуучин эзэн Спиридонов талийгаач болж, тэр даруй мань хүн суудлыг нь эзлээд дөнгөж найман сар өнгөрлөө. Шинэ захирагч хадам эцэг шигээ гадаадынхан лугаа тийм их холбоо сүлбээгүй атлаа хамаа намбаагүй бөөн бөөнөөр тамхи худалдан авч эхлэхэд гайхсан улс болгон пүүс ингээд балардаг байжээ гэж бодож байв. Гэтэл балрах байтугай «Никотиан» пүүс хувь нийлүүлсэн «Струм» «Цагаан далай» хоёр нийгэмлэгийг залгиж өөрийн салбар болгоод, бас бус хэдэн сайдыг алтан торондоо оруулж гадаадын худалдааны газрын жижиг пүүсүүдийг бачимдуулж эхлэв. Германы засгийн эрхэнд гитлерчүүд гарсан хэр еврей Коэн, Германы папирос тамхины үйлдвэр хоёрын хоорондын холбоо сүлбээг тасалж «Никотиан» хараахан чадаагүй ажээ. «Никотиан» пүүс өрсөлдөгчидтэйгөө тэмцэх талаар иймэрхүү ялалт байгуулав. Тамхи тариалагчид, ажилчдын тухайд гэвэл «Никотиан» пүүс тэдний багалзуурыг тун чанга базсан учир бусад пүүс ч түдэлгүй дуурайжээ. 

	Ерөнхий ноёнтон захирал америк маягаар хамгийн үхээнц зассан тасалгаанд орж суудлаа эзлээд хэдхэн хором өнгөрлөө. Зузаан шилэн дээр ердөө л телефон утас, үзгийн тавиур, тэмдэглэлийн дэвтэр, үнсний сав байна. Ерөнхий ноёнтон захирлын зүс царай өнөөдөр хоёр жилийн өмнөхөөс хавьгүй өнгөлөг гялалзана. Хөдөөгийн нэг муу гэдэс дундуур, ноорхой явсан энэ залуу тамхины ертөнцийн чадалтай захирагч болж хувирчээ. Харц нь ч өөр болж, бүүр ч хурц, хүйтэн цэвдэг ямар ч шалтгаангүй атал ууртай догшин болжээ. Хоёр нүд нь олз хараад үсрэн буухад бэлэн отож буй араатан амьтных шиг юм болгоныг багтаана. Хувцас хунарыг нь харахад гайхалтай нямбай боловч нэг их санаанд ордоггүй хээнцэр дэгжин шинж мэдэгдэнэ. Нэг үгээр хэлэхэд энэ бол ёстой hоmmе d'аffares2 байлаа. 

	Ерөнхий ноёнтон захирал хонхны даруул дээр дарав. Тэмдэглэлийн дэвтэр барьсан, өөрөөс нь бараг хоёр дахин ах байрын нарийн бичгийн дарга орж ирээд, бичгийн ширээний хажууд зогсов. Борис түүнийг хүйтэн, ямар нэг юм асуусан янзтай харав. Нарийн бичгийн дарга юу асууж байгааг нь мэдээд, товчхон, 

	— Ноёнтон отгон Барутчиев хүлээн авах өрөөнд сууж байна гэж илтгэв. 

	— Хүлээж авах арай болоогүй байна. 

	Нарийн бичгийн дарга захирлын энэ үгийг отгон Барутчиевт хэлэхээр гарав. Тэрээр буцаж ирээд үзүүрлэсэн харандаа гаргаж, түргэн бичлэгт бэлдэв. Борис эхлээд пүүсийн салбаруудын бүх захиралд хэдэн мэдээ дуудаж, шалавхан явуул гэж тушаав. Уг яаралтай мэдээндээ тамхи боловсруулах ажлаа түргэл гэж шаардсан байв. Хоёр сая найман зуун мянган килограмм тамхи зохих хугацаанаас нь сарын наана боловсруулсан байх ёстой ажээ. 

	Ингээд хэсэг зуур ерөнхий ноён захирал дуугүй сууж энэ хооронд ихээхэн ашиг хонжооны үнэр авсан нарийн бичгийн дарга сэтгэл хангалуун янзтай харандааны бөгсөөр хацраа үрнэ. Ерөнхий ноёнтон захирал төв захиргааны түшмэддээ арван дөрвөн сарын цалингийн шагнал олгож ч юу магад гэж боджээ. Нарийн бичгийн даргын ингэж бодож суутал захирлын төмөр цохиж байгаа юм шиг хахир дуу дахин хадав. Борис гадаадад явуулах ажил хэргийн чанартай захиа дуудаж эхлэв. «Никотиан» пүүс гадаадын хэд хэдэн пүүсийн санал болгосон үнийг зөвшөөрчээ. Захиа болгон цөм нэг ижил, дан ганц арилжаа наймааны маягтай байв. Харин хал үзэж хашир суусан, сүрхий ухаантай төрсөн нарийн бичгийн дарга үүний учрыг доор нь гадарлажээ. Их ашиг хонжоо байтугай хямрал ойртож байгаагийн анхны шинж тэмдэг мэдэгдээд ирэв. «Никотиан» пүүс ашиг орлогоо бага болохоос айхгүйгээр тамхинаасаа шалавхан салахын түүс болж буй нь илт бөгөөд энэ бол түшмэдэд арван гурван сарын цалингаар шагнуулдаг бол уу гэж хүлээхийн ч хэрэггүй гэсэн үг. Бул хар чулуу шиг хүйтэн цэвдэг, хүний үнэргүй энэ залуугийн үнэртэх шиншихдээ соргогийг яана. Сүүлчийн удаа гадаадаар яваад ирэхдээ л тамхины үнэ буух нь гэж мэдээд авсан байж ч болох юм. Нарийн бичгийн дарга яагаад тэрийг өөрөө ч хэлж чадахааргүй боловч сэтгэлийн мухарт Борисыг үзэн яддаг агаад энэ бол харин шоргоолж шиг хэцүү бэрх ажилтай хүн махчин араатан шиг бие амар мөлжиж суудаг хүндээ атаархан хорсох сэтгэл байлаа. Хоёр сарын цалингаар шагнуулах горьдлого тасрахын зэрэгцээгээр ямар нэг үл ойлгогдох зүйлд бах нь ханасан нарийн бичгийн дарга дахиад л харандааны бөгсөөр хацраа үрэв. 

	Борис гэнэт

	— Та сайн сонсож байгаа биз? гэв. 

	Түүний хүйтэн цэвдэг харц өөдөөс нь цоргих адил ширтэхэд айж хавчилзсан нарийн бичгийн дарга

	— Тэгэлгүй яах вэ?.. гэнэ. 

	— Аль вэ, наад бичсэнээ уншаад орхи. Нарийн бичгийн дарга ажилд нь саад болсон хэсэг зуурын дэмий бодолдоо гэмшиж, түргэн бичлэгээ уншив. Борис хоёр ч алдаа байсныг нь залруулав. 

	Нарийн бичгийн дарга уруу царайлан

	— Өршөөж үз... Миний буруу!.. гэж бувтнав. Борис захиагаа үргэлжлүүлэн дуудаж эхлэв. Ингээд захиа бичих ажил дуусахад ар нуруу руу нь хүйтэн хөлс урсаж буй нарийн бичгийн дарга үүд рүү зүглэв. 

	Борис араас нь, 

	— Ноёнтон Барутчиевийг оруул гэв. 

	Барутчиев төрсөн ах дүү гурвуул бөгөөд хоёр нь хоорондоо тун муу, хаан ширээ булаацалдаж байгаа юм шиг дайсагналцаж, гурав дахь нь нөгөө хоёрынхоо тамхиа гадаадад гаргаж борлуулахад нь дөхөм үзүүлж европын амралтын газрууд хэсүүчилж жаргалаа эдэлдэг, бас тэгээд Германы папирос тамхины үйлдвэр болон гитлерчүүдтэй тун дотнын хүн байв. Энэ үеэр ууган Барутчиев уушгины сүрьеэ өвчнөө сувилуулж байхад удаах нь Баварын Альпаар зугаалж цэнгэж явжээ. Отгон Барутчиев бол боловсролтой, бүргэдийн хошуу шиг хамар, дээрэнгүйдүү харцтай, тагдайсан полдгор эр, ганц хүсэл нь гэвэл сайрхах, ганцаараа гялалзаж явах дуртай ажээ. Том ах шигээ лут хүн болох сон гэж хүсэвч зарим шинж чанар дутагдаж, дээгүүр жаалахын хэнээ нь арилжаа наймааны ажилд наад зах нь гэхэд болгоомжтой хандахад нь саад болно. 

	Тасалгаанд орж ирсэн отгон Барутчиевийн нүүр царайг харваас хэн нэг муу санаандгүй өөдөлсөн хүний хорон үг хэлэнд өчүүхэн төдий ч хөндөгдөхгүйгээр ихэмсэг додигор байр байдал илт байлаа. Өчигдрийн нэг муу нусгай жаал өчнөөн удтал намайг хүлээлгэнэ гэнэ ээ? гэж бодно. 

	Борис энгүүний нэг найрсаг байдлаар суухыг урив. Отгон Барутчиев зөөлөн сандалд сууж, түүний хүйтэн харцтай тулгарсан нүдээ арчаагүй анивчив. 

	Хэн хэн нь хэсэг дуугүй сууснаа Барутчиев сая нэг ам нээж:

	— Би ноёнтон Морев тантай дахин ярилцах гэж ирлээ. Сарын эцсээр шүүх хуралдах болсон шүү дээ гэв. 

	Борис тэгэхэд нь:

	— Тийм дээ!.. гээд хайрцагтай тамхи гаргаж, зочиндоо хайнгадуухан сарвайхад, шууд хүлээж авч уулзаагүйд нь тунирхсан Барутчиев тамхинаас авсангүй. 

	— Гялайлаа. Өдрийн хоолны өмнө тамхи татдаггүй. 

	Борис тамхиа их л удаан татав. Ингээд сая нэг ам нээж:

	— Тийм дээ, ойлгож л байна!.. Харин би таны яг хүссэн шиг тийм мэдүүлэг өгч чадахгүй байх гэж айж байна гэв. 

	Барутчиев нүдээ түгшүүртэй том болгон, хөшсөн юм шиг болов. Тэр цөхрөх, зэвүүцэх хосолсон боловч Борисын саяны үг өчүүхэн төдий горьдлого төрүүлэв. Энэ муу нусгай жаал бас намайг эрхэндээ оруулах санаатай юу гэж бодно. 

	— Таны мэдүүлэг л хамаг хэргийг шийдвэрлэнэ шүү дээ гэхэд нь түүний хоолойд налигнаснаас илүү зэвүүцсэн өнгө тодров. 

	Тэгэхэд нь Борис хүйтнээр, 

	— Ойлгож л байна. Харин тэгтэл би гэдэг хүн бас аминыхаа ашиг тусыг бодолцох хэрэгтэй шүү дээ гэв. 

	— Үнэн зөв мэдүүлэг өгөхөд таны амины ашиг яалаа гэж хохирох юм бэ?

	— Өөрт чинь ашиг хонжоо гарахгүйг та бас л ойлгоогүй байна уу? гээд, Борисын нүдэнд хүйтэн, гайхаж тохуурхсан харц тодорч, — Тэгээд би бас үнэн мэдүүлэг өгдөг юм гэхэд ахын чинь банктай түнжин муудах болно. Энэ бол «Никотиан» пүүсийн эрх ашигт хортой зүйл гэв. 

	— Ноёнтон Морев минь!.. хэмээн инээдэмтэйеэ дуу алдсан Барутчиевийн дуунд нэгмөсөн хорсох аюулд ороод байгаа баян хүний мэгдэж сандарсан байдал тодорч, — Тамхи худалдаж авах ид цаг болоод, есөн саяын урьдчилгаа тараачихсан хойно минь зээллэг олгохоос татгалздаг ёс хэзээ хаана, хэний хууль зүйд байсан юм бэ?.. Тариачдаас тамхи цуглуулж аваагүй байхад минь ингэдэг байгууллага гэж байж таарах уу?.. Яасан ч таарахгүй!.. гэснээ Барутчиев гэнэт цэх болж, гар гозолзуулан, — Яасан ч байж таарахгүй!.. Үхэх сэхэхийг минь шийдвэрлэх болоод байгаа ураг төрлийн урьд эртний энэ маргааныг үнэн мөнөөр нь хоёр тийш болгох явдалтны үүрэг... Манай ах шүү юм уу, ёстой хүний сүг... өвчний үүр... ёстой хорон санаат... хувхай толгойт... ёстой булай амьтан!.. Намайг өөдлөөд байхаар хор шар нь хөдөлж, олз омог ихтэй болохоор минь атаа жөтөө нь гозолзоод байна!.. Аль эртнээс адгийн зан гаргаад,.. ул мөр шагайгаад байхыг нь би мэдсэн юм... Гэтэл санаандгүй ингэж ар нуруу руу минь хутга шааснаас ялгаагүй загнадаг байна шүү! Эд хогшил, гэр орон юм болгоны минь цөлмөх гэж байхад би өөрийгөө хамгаалах эрхгүй, хэрэг сэдэх ёсгүй. хохирлоо төлүүлэх эрхгүй хүн юм гэж үү?

	Борис хааш яашхан

	— Тэр ч тэгэлгүй яах вэ дээ?.. гэж үгийг нь дагуулаад, — Гэхдээ «Никотиан» пүүсийг ахтай муудалцуулах хэрэггүй л дээ гэв. 

	— Ноёнтон Морев минь, шударга ёс гэж нэг юм байдаг шүү дээ?

	— Үүнийг шүүгчид л мэдэх хэрэг. 

	— Гэтэл тэд чинь мэргэжлийн хүн таны мэдүүлгийг л үндэслээд шийднэ шүү дээ. 

	— Тэгэхээр би яг үнэнийг хэлэх хэрэгтэй болж байх шив дээ. 

	— Ердөө л тийм. Миний танаас гуйгаад байгаа юм ганц энэ шүү дээ. 

	— Бололгүй яах вэ, болно! Танай ах бол ердөө л өөрийн банкны ашиг тусыг бодсон хүн. Гэтэл та түүнийг санаатайгаар, намайг хоосруулах гэж ингэж байгаа хэрэг гэж батлах санаатай байх шив дээ? Тэгвэл энэ чинь тийм биш! Хэрэв би ингэж хэлбэл худал хэлсэн болно шүү дээ. Энэ чинь танай ахын банкнаас гучин сая мөнгө хулгайлж таны өвөрт хийсэнтэй эгээ нэг адил хэрэг... Энэ чинь би бас танай ахын банкийг сонирхож буй улс төрийн эрхтэн хүмүүсийн түнжин хагарч тэдний гарыг харахаас өнгөрнө гэсэн үг. Өөрөөр хэлбэл та «Никотиан» пүүсийн ашиг тусыг гаргуунд хаяад, надад тус бол гэж байх шив дээ?.. Тийм биз дээ? Тэгтэл юугаа бодож тэр вэ? гэдэг асуулт гарч ирнэ гэв. 

	Борис хүйтнээр, аяархан инээнэ. Ингээд дахин нэг янжуур асааж, түрүүчийнх шигээ их л удаан татав. 

	Отгон Барутчиев дотор нь онгойж, санаа алдав. Ингэхийг нь л хүлээж байсан юм!.. гэж тэрээр бодно. Энэ муу нусгай жаал хамаг юмаа дэлгээд тусалж болно, тэгэхдээ харин алга хоосон бол туслахгүй гэж байх шив дээ. Өөдгүй муу хар зулбадай! Яасан хуншгүй амьтан гэгч вэ? Барутчиев хоолны өмнө тамхи татдаггүй гэснээ мартаж орхиод, өөрийнхөө тамхийг гаргаж асаав. Хамгийн наана гэхэд л нэг жилийн дараа муу нусгай чамайг өнөөдөр тун их сүр бадруулаад байгаа «Никотиан» пүүстэй чинь өт шиг няц гишгэнэ дээ. Юуны өмнө тэвчээр хэрэгтэй!.. 

	Хүн хүнээс дээгүүр гарахын хэнээ болсоор байгаад хэдэн хялгас нь буурал сууж, бие сэтгэл нь шаналан тарчилсан хашир чоно янжуурын анхилам утаа савсуулсан эцэг намбатай инээд алдаж, бэлтрэгийн мөрөн дээр алгадав. Бэлтрэг бас инээд алдсан боловч харц нь аанай хүйтэн янздаа ажээ. 

	Барутчиев бүүр тайвширч, 

	— За залуу минь, сонсож бай! Пьер аав өөрийнхөө оронд подхийсэн залуу үлдээжээ!.. Тун сайн хэрэг!.. Би байсан бол бас л ингэх байсан юм. Ингэхлээр одоо ний нуугүй ярилцъя! Та тэгээд «юугаа бодож тэр вэ?» гэж асууж байх шив дээ? гэхдээ Барутчиевийн дуу гэнэт сүртэй болж, — Тэгвэл маргааш манай тамхийг цорын ганц Райх худалдаж авдаг болно гэдгийг бодож байна. Тамхи бэлтгэн нийлүүлэх ажлыг ямар ямар пүүст хувааж ноогдуулах вэ? гэдгийг Германы папирос тамхины концернд заах ганц хүн бол би л болоод байна... Ойлгоо биз? гэв. 

	Отгон Барутчиев энэ үг нь Борист аль зэрэг юм бодогдуулж байгааг мэдэх санаатай хяламхийв. Гэтэл харин бэлтрэг янжуураа хэнэггүй сорж, утааг нь үлээнэ. Эгдүүтэй харц нь тайван хэвээр, 

	— Өнөөдөр маргааш гэдэг чинь хоёр өөр өдөр шүү дээ гэв. 

	— Өнөөдөр ч гэсэн байдал ямар болоод байна гэж санаж байна. Борлогдоод байгаа бүх тамхины наян хувь нь өнгөрсөн жилийнхээс хамаагүй хямд далд орлоо шүү дээ. Бүх тамхины ерэн хувь нь авах эзэнгүй хэвтэж байна. Үнэндээ зүгээр байгаа биз?.. Ийм болоод байхад манайхан гэж тэнэг амьтад юу ч мэдэхгүй л сууж байна. 

	Борис гэнэн царай гаргаж, 

	— Тамхины үнэ түр зуур буураад байгаа нь тэр. Би ч гэсэн хамаг тамхиа үнэ ороход нь л хадгална даа гэв. 

	Барутчиев цайлган царайлж

	— Эндүүрэл... Эрхэм та андуурч байна! Эдийн засгийн сүрхий хямрал хаяанд тулж ирээд байна. Газар тариалангийн юм болгоны, тамхины ч гэсэн үнэ хамаагүй их буурна, Баларсан юм болж, дампуурч гүйцэх гээд байна. Энэ талаар хэнээс ч илүү юм дуулдаг хүн гэж та намайг мэдэж байгаа шүү дээ. Ордны шугамаар ч тэр... Дипломат шугамаар ч тэр... Ний нуугүй ярихад еврей нарын шугамаар ч тэр... Еврей нарын шугамаар гэж байгаа шүү!.. Хачин сонин сонсогдож байгаа биз... хэмээн асуув. 

	Тэгэхэд нь Борис

	— Хачирхаад байх юм ердөө ч алга. Таныг Коэний итгэлт хүн, тийм атлаа гитлерчүүдийн өмнө еврейд дургүй хүн болох гэж хичээдэг хүн гэж хэн бүхэн мэднэ... Ер нь ч Германы папирос тамхины концернд Коэн хол явахаа байсан, энэ талаар хамгийн их гавьяа байгуулсан хүн та шүү дээ гэсэнд, 

	Барутчиев

	— Худлаа!.. гэж дуу алдаад, — Ингэж ярьж болохгүй байх шүү! Энэ чинь худал үг... Коэн бол миний найз байгаа юм. Би германчуудтай сүлбээтэй хэдий боловч еврейн асуудлын хувьд төвийг сахидаг хүн гэв. 

	— Тийм биш! Та бол германчуудтай түншлэхийн тулд еврейн асуудлын хувьд тэднийхээ өмнө налигнаж, хаяагаа тун сайн манаж байна. Таныг л энд тэндгүй та нарын эсрэг үг яриа үүсгэж явдаг хүн гэж германчуудад алтан хошуу өргөөгүй сэн бол Коэн германчуудтай амар тайван түншлээд л байх байсан... Гэхдээ Коэний хэрэг явдал та бидний хувьд ямар хамаа байх вэ, ноёнтон Барутчиев гуай минь... 

	— Тийм шүү!.. Оргүй яриаг орхиё!.. гэхэд нь Барутчиевийн духанд хөлс бурзайсан харагдав. Барутчиев тэгээд зэвүү нь хүрч байгаа янз үзүүлэн албын хүчээр инээд алдаж, — Ийм дэмий юм ярьж юугаа хийх вэ?.. Сая та бид хоёр өчигдөр Берлинээс хүлээж авсан мэдээний минь талаар ярилцаж байсан... Манай ах Германд байдаг, удахгүй Берлинд суух бүрэн эрхт төлөөлөгчөөр томилогдоно гэж та лав дуулсан байлгүй дээ? гэв. 

	— Тийм ээ, дуулсан! Германы папирос тамхины концерний дорно дахины тасгийн шинэ захирал фон Гайертай их дотно хүн гэсэн байх аа?

	Барутчиев их л додигор: 

	— Та бүүр нарийн мэдэж байх шив дээ. Тэгэхлээр Германы папирос тамхины концерн, Дорнодын тамхийг худалдаж авахаа түр зуур зогсоно гэж фон Гайер манай ахад цухуйлгасан байна билээ. Энэ чинь юу гэсэн үг вэ? гэдгийг та мэдэж байна уу?

	— Энэ бол гитлерчүүд улс төрийн хувьд хавчих арга заль бодож байгаа хэрэг. Та бид цөмөөрөө удахгүй германчуудын эрхшээлд орно. Хямрал эхэлдэг юм аа гэхэд, Германы папирос тамхины концерн манай бүх тамхийг хямдхаан авчихна байх. Энэ чинь тун базаахгүй хэрэг байгаа юм шүү дээ, ноёнтон Барутчиев гуай минь!.. 

	— Тийм ч биш шүү, нэг их базаахгүй юм болохгүй залуу минь!.. Яагаа ч үгүй байхад сэтгэлээр унаад хэрэггүй! Германы папирос тамхины концерн хямд үнээр л авна. Тэгэхдээ их тамхитай хүний орлого буурахгүй биз... гэснээ, Барутчиев их л учиртайгаар, — Үүнд би урьдын хэвээр германчуудын тамхи худалдсаар л байх толгой хэдэн пүүсийн тухайд ярьж байгаа юм шүү гэв. 

	Борис тайвнаар, 

	— Таны бодож байгаа тэр толгой хэд чинь хэний хэний пүүсүүд хэрэг вэ? гэж сонирхов. 

	Барутчиев хөөрөн:

	— Манай танай хоёр пүүс! Танай, манай хоёр пүүс хамаг тамхины бараг хувийг нь худалдаж, бусад пүүс үлдэгдэл түүх хэрэг гэв. 

	Борис хэнэг ч үгүй царайлан, 

	— Тэр цаг яагаа ч үгүй байна. Би таныг «Никотиан» пүүсийн тусын тулд ердөө л өнөөдөр юу хийж чадах хүн бэ? гэж сонирхож байна гэв. 

	Барутчиев зальтай айхавтар бэлтрэг рүү гайхан ширтэж байснаа, 

	— Хойчийнхоо өдрийг бодсон нь дээр байдаггүй юм уу? гэвэл, Борис;

	— Би маргаашийг биш зөвхөн өнөөдрийг бодож сурчихсан хүн гэв. 

	— Би ч гэсэн тийм хүн л дээ. 

	Тэгэхэд нь Борис:

	— Алив хүнийг өөртөө итгүүлэх гэж байгаа хүн өөрөө эхэлж итгэлтэй сайн хүн болохоо үзүүлдэг юм шүү дээ? гэв. 

	— Өөрөө итгэлтэй гэнэ ээ?.. гээд Барутчиев сээрдүү харцаар Борис руу ширэв татаж, — Та намайг германчуудтай сүлбээтэй хүн гэдэгт эргэлзэж байгаа хэрэг үү?! гэж асуув. 

	— Өчүүхэн ч эргэлзэхгүй байна?.. Гэхдээ таны тэр холбоо сүлбээ даанч хэрэг бүтээхээр бага, ор нэр төдий юм даа. 

	Борисын царайд дахиад л хүйтэн инээмсэглэл тодров. Барутчиев тэгэхэд нь:

	— Эрхэм минь, та хэтэрхий өнгөц бодож байна!.. Германчууд чинь ажил хэргээр биш аман дээрээ л нааштай хандаж байвал гүйцэх нь тэр, 

	— Маргаашийн хувьд бол тийм байж болох юм. Харин өнөөдрийн хувьд бол тийм биш. Германчууд улс төрийн хувьд биднийг нөлөөндөө оруулахын тулд эхлээд ажил хэрэг дээр л сайн сайхнаа үзүүлэх ёстой. 

	Барутчиев хэсэг зуур юм бодож сууснаа

	— Таны хэлдэг зөв... Харин та тэгээд юу гэх гээ вэ? гэв. 

	— Юу гэх ч гэсэн юм алга. Таныг германчуудтай хэчнээн сайн ч гэсэн Коэний орыг эзэлж одоохондоо чадахгүй гэж л хэлэх гэсэн юм. 

	— Яагаад тэр вэ?

	— Та уг хэрэг явдлын улс төрийн талаас нь чадаагүй байна. 

	Барутчиев дахиад л юм бодлогошрон нүүр царай нь мулгуудуу болов. Тэрээр энэ тухай юу ч боддоггүй явжээ. Ингээд хэсэг дуугүй сууснаа, 

	— Ойлгодог болно доо гэв. 

	— Яаж чадах вэ? Танд тийм их мөнгө хаа байна?

	— Мөнгө германчуудаас авна. 

	— Тэр бүтэхгүй... Германчууд чинь өөр нэг хүнийг албадаж чадахаа мэдэж байж тэгж мөнгө хамаагүй салхинд хийсгэдэг улс биш... Та очиж очиж ийм юм ойлгохгүй байна гэж үү дээ?

	Барутчиев үүнийг үнэндээ ч ойлгохгүй байгаа хэрэг үү, аль эсхүл ойлгохгүй байгаа дүр үзүүлж байгаа хэрэг үү бүү мэд. Борис ний нуугүй ярилцахаар шийдэж, 

	— Ингэхэд ер нь, ноёнтон Барутчиев гуай минь, хоёулаа нэг зиндааны худалдаачин улсын ёсоор ярилцъя! Энэ бол улс төрийн зүтгэлтнүүд, тэднийг татаж чангааж байдаг уяа оосрын талаар л яригдаж байгаа хэрэг... Танд хүүхэлдэйн театр байхгүй бол минийх ямар ч баараггүй ажилладаг. Германчууд пүүсийн минь тамхийг Тамхины концернээрээ дамжуулан борлуулж байж миний хүүхэлдэйн театрыг өөрсдийн дураар ашиглана гэв. 

	Толгойтой үс нь буурал суусан эр ам ангайхаас наашгүй болж, нусгай жаал харин өөдөөс нь тайван, хэнэггүй, хүйтнээр ширтэн сууна. Яасан жудаггүй, яасан хэнэггүй амьтан бэ?.. Ингэж ярьж суухдаа ичих ч үгүй ядаж айж болгоомжилдог ч үгүй эд гэж үү? Хойд үе гэж ийм л болоод байгаа юм даа!.. Айхгүй ч гэсэн аягүй гэдэг үг байдаг сан, одоо ч бүүр тиймгүй болжээ. Барутчиев ийнхүү гайхаж байснаа гэнэт уур нь хүрч, хор шар нь буцлав. Борисын тулгаж буй болзол ойлгомжтой болжээ. 

	Барутчиев бараг таг сөөсөн хоолойгоор, 

	— Та тэгээд... та тэгээд Коэний орыг өөрөө эзэлж, германы тамхины концернийг «Никотиан» пүүс бараг ганцаараа тамхиар хангадаг болох ёстой гэж хэлж байгаа хэрэг үү? Та ингэж л хэлэх гэж байх шив дээ? гэв. 

	— Чухам тийм, ноёнтон Барутчиев гуай минь!.. Ингэж байна гэж германчуудтай ярилцаж болно шүү. Ингэлээ гэхэд та бид хоёр л хожно. Ордныхоо шугамыг ч ашиглаж болно шүү дээ. 

	Барутчиев

	— Яасан ч үгүй! гэж ууртайгаар андгайлав. 

	— Яагаад тэр вэ? гэхэд нь Борисын дуу түрүүчийнхээсээ огтхон ч өөр болоогүй байв. 

	— Яагаад гэвэл үүнийг чинь би өөрөө санаархсаар хоёр жил болж байгаа юм... Би... Залуу минь аан гэж бай! Та хэтэрхий зоригтой аашилж, өөрөөсөө бусдыг хүн гэж тоохоо больж... Ингэхэд ер нь айхгүй байна гэж үү дээ? Таны хэлж ярьж байгаа байдал аюулд хүргэж мэдэхээр болсон байна. 

	Барутчиевийн нүдэнд цаанаа сүр далайлгаж байгаа харц тодров. Борис тэгэхэд нь, 

	— Аюулд орвол хамгийн түрүүнд та л орох байх гээд хүйтнээр хөхөрч, — Юу гэвэл та заргаа авахаас л лав өнгөрнө гэв. 

	— Маргааш болоход би өөр болно доо хэмээн Барутчиев сөөнгөтнө. 

	— Танд хэд хэдэн зүйл дутагдаж байгаа юм чинь өнөөдрийнхөөс өөр болчих ч юу л бол доо гэх Борисын дуу түрүүчийнхээс чангарч, гайхалтай зоримог болов. 

	— Фон Гайерт өөр нэг пүүс олж өгч, боловсруулж чадаагүй бага сага зүйлээ цуглуулж ядаж байхад чинь хамаг байдаг тамхи хамрын чинь өмнөхнөөр урсаад өнгөрнө. Яагаад гэвэл та бол муу худалдаачин. Тэгээд л хөөрхий минь, таны тамхины яс чанар боловсруулалтын талаар юу ч мэдэхгүйг чинь германчууд мэдэж авна. Мөнгөөр зодох хүч тэнхэл ч үгүй, улс төрийн зүтгэлтнүүдэд нөлөө ч үгүй хоосон амлахаас цаашгүй онгироо хүн, дээш цоройхын хэнээ туссан амьтан болохыг чинь мэдэж байна. 

	Барутчиев босон харайж, 

	— Дэндэж байна!.. Та намайг доромжилж байна? гэж бархирав. 

	— Өөрт чинь л хэрэг болно гэж үнэнийг чинь хэлж байна шүү дээ. 

	— Өөрийн чинь үнэнийг хэлдэг газарт нь очиж хэлнэ дээ? Ах дүү хоёр чинь хоёул коммунист шүү дээ. 

	— Тийм ээ, тэгээд юу гэж? гээд Борисын хоолой чичирхийлсэн боловч тэр даруй хэвдээ оров. 

	Барутчиев тэгэхэд нь

	— Миний хумс царвуу хурц шүү гэв. 

	— Шүүх тайраад өгөх байлгүй дээ. Та заргаа алдвал өнгөрнө шүү дээ. Та арай герман түншүүдээ энэ тухай мэдээгүй гэж эндүүрээгүй биз?.. Аль эсхүл Германы концерн ахынхаа банкнаас авсан мөнгөөрөө Софид хамгийн гоё байшин босгож, нууцгай амрагууддаа байр авч өгөөд үрэн таран хийж орхисныг чинь мэдлээ ч гэсэн арван сая килограмм тамхины үнэ өртөг зээл олгоно байх гэж бодож байгаа хэрэг үү?

	Барутчиевийн царай гэнэт цонхийн цайж, ууртаа бөглөрөх шахсан хоолойгоор, 

	— Булай амьтан!.. Би огт тэгээгүй гэж бархирав. 

	— Мэдэхгүй юм даа. Шүүхийн ч гэсэн, улс амьтан ч гэсэн иймэрхүү л юм ярилцаад байх юм байна шүү дээ. 

	— Тантай ч би бас заргалдана!

	— Маш сайн байна!.. Би яах вэ, хүн хараас дуулсан болгоноо л дэлгэнэ дээ. 

	— Юу гэж! хэлээд орхи л доо?

	— Одоо ярихгүй, шүүхийн хурал дээр ярина. 

	— Ёстой өөдгүй... ёстой бузар этгээд... Хүний мууд дуртай... хорлон сүйтгэгч хоёр нүүртэн... эсэргүү этгээд чинь чи мөн!.. гэж Барутчиев шүлс үсэргэн хашхичив. 

	— Таны энэ үгэнд хэн ч үнэмшихгүй

	— Хамаг байдгийг чинь дэлгэж... ах, дүү хоёрыг чинь коммунистууд гэдгийг хэлнэ дээ!.. Германчуудын өмнө ч... ордныхон дотор ч хамаг байдгийг чинь дэлгэнэ. 

	— Гэлээ ч гэсэн та банктай заргалдсан заргаа алдана. Үүнд та эргэлзэхгүй байж болно. Шүүхийн хурал дээр мэргэжилтний хувьд ямар ямар баримт гаргаж дурдахаа би сайн мэдэж байна. Түүнээс гадна шүүх яамны сайд бол «Никотиан» пүүсийн хувь нийлүүлэгчдийн нэг гэдгийг та мартаагүй байх. Тэгэхлээр... энэ тухай яриад ч яах вэ, чухам юу болохыг та өөрөө сайн мэдэж байгаа шүү дээ!.. Гучин саяын тухай яригдаж байхад хамгийн шударга шүүгчид ч гэсэн юм бодно шүү дээ. 

	— Хууль зүй ч болог дээ? Үхсэн хойноо ч, шүүгчид болог дээ!.. 

	— Тэд чинь цөм танай ах даргатай ардчилсан намын гишүүн улс шүү. 

	Барутчиев хоёр гараараа толгойгоо барьж, солиорсон хүн шиг тасалгаа дотуур нааш цааш холхиж эхлэв. 

	Тэгэхэд нь Борис найрсгаар, 

	— Ноёнтон Барутчиев гуай та тайвширч, сууж үз. Яриагаа аятайхан дуусгая гэв. 

	Барутчиев савхин бүрээсэн сандалд лагхийн сууж, байдгаараа амьсгаадна. Нүүр царай нь зэвхийж хөх болчихсон, хоёр шанаа руу нь хөлс цуварна. Алчуур гаргаж хөлсөө арчин Борис түүнийг уурлах, үзэн ядах өрөвдөх аль алиныг мэддэггүй юм шиг хүйтэн харцаар ширтэх агаад хүүхэн хараа нь цогтой гялалзаж байгаагаар нь л өстнөө өвдөг сөхрүүлж аваад бах нь ханахдаа ийм байдаг болов уу гэж санагдана. 

	Барутчиевийг сөөнгө дуугаар, 

	— Та тэгээд юу гэх гээ вэ? хэмээхэд Борис

	— Үүнийг бас танд өөрт чинь ч хэрэг болно гэдгийг сайтар ойлгуулъя гэж бодож байна. Тэгэхдээ би хэрэг явдлын зөвхөн төгсгөлийг яриагүй байна шүү дээ... Коэний халааг авч дөнгөнө ч гэсэн та Германы концернийг асар их хэмжээний тамхиар хангаад байж яасан ч чадахгүй. Зохион байгуулах авьяас чадвар, техникийн хүч хүрэлцээ танд алга... Тэгээд дараагийн жил германчууд өөр хүн олох болно. Яриангүй тэгнэ шүү дээ!.. Үүнийг та ч өөрөө сайн мэдэж байгаа биз. Харин энэ бол асуудлын дан ганц техникийн тал нь. Гэтэл германчууд бас улс төрийн талаар хөдөлгөхийг бодно. Гэтэл танд ордныхноос өөр ямар ч холбоо сүлбээ алга тэгтэл бас ордны хэд маань ч одоохон илэн далангүй хөдлөхдөө дуртайгүй байна. «Никотиан» пүүс бол өөр хэрэг, засгийн газар, депутатууд, сөрөг хүчнүүд... сонин хэвлэл бэлтгэл генералууд... цөмтэй нь холбоотой... Эдгээр хүмүүсийг талдаа оруулна гэж бодож байгаа бол шал тэнэг хэрэг. Энэ бол дааж давах аргагүйн дээр олон талаар осол аюулд хүргэж мэдэх ажил. Миний энэ хүмүүс бол нэг үгээр хэлэхэд «Никотиан» пүүсийн хамт Пьер ааваас өвлөж үлдсэн улс байгаа юм. Тийм ч учраас би эндэж осолдохоос болгоомжлоод шинэ хүмүүс элсүүлэх гэдэггүй юм... Одоо чинь хоёрын хооронд гурвын дунд тэлээлдэг олиггүй юмнууд олон болжээ!.. Улс төрийн зарим зүтгэлтэн зүүний үзэл санаа дотроо агуулдаг байж байгаад танхимын хурал дээр элдэв юм асууж хөөдөж ч мэднэ... Таныг иймэрхүү энгүүний юм өдий болтлоо ойлгохгүй явсанд би тун их гайхаж байна гэж ярив. 

	Барутчиев дуу шуу ч үгүй, уруу царайлан урдхаа гөлрөн сууна. Борис үргэлжлүүлэн

	— Юм юм иймэрхүү л байх шив дээ. Та германчуудтай сүрхий танил тал хүн л дээ гэхдээ одоохондоо та тэдэнд ямар ч хэрэгцээгүй хүн. Харин би тийм сүрхий танил тал биш ч гэсэн улс төрийн аяс чигийг өөрчлөн залж болох чухал чухал хөшүүрэг миний гарт байна. Аятайхан хэрэг шүү! Ингэхлээр чинь та бид хоёр бол хань хамсаатан улс учир хэн хэнийхээ бөгс төнхөлцөөд юу хийх вэ. Одоо таны ажил явдлын талаар хэдэн үг хэлье. Би танд хэрэгтэй тэр мэдүүлгийг чинь өгнө. Энэ талаар санаа зовох хэрэггүй!.. Шүүгч нарыг би гэдэг чинь элдэв учирлал, тооцоо, техникийн дүгнэлтүүдээр толгойг нь эргүүлж дөнгөнө... Аль эсхүл ерөөсөө банкийг бага зэрэг айлгаж, танд ашигтайгаар, тохируулчихсан ч болно. Миний бодоход сүүлчийн энэ арга дээр биз дээ, тэргүй бол цаад ах чинь улс төрийн эсэн бусын өөдгүй амьтад тан руу турхирч мэднэ... Тийм үү дээ, үгүй юу? Ийм аргаар л та орон гэр, эд хогшил, ариун нэр нүүрээ хамгаалж, ухаалаг худалдаачин гэдэг нэр төрөө сэргээж чадна... Би яах вэ Германы тамхины концернд тамхи бэлтгэн нийлүүлдэг болж, оны эцсээр бүх орлогынхоо арван хувийг танд өгнө. Санаа амар зүв зүгээр сууж байгаад арван хувь авна гэдэг аятайхан хэрэг шүү дээ. 

	— Ердөө аравхан хувь уу, бага байна!.. гэж Барутчиев эрүү хавжигнуулав. 

	Борис тэгэхэд нь

	— Юуны чинь бага!.. Ердөө бага биш гэж зандрав. 

	— Орлогоо ядаж тэнцүү хуваавал шударга болох биш үү?

	— Яасан ч үгүй! 

	— Ядаж дөчин хувийг нь!.. Түүнээс биш үгүй... зөвшөөрч чадахгүй... 

	— Би ч гэсэн бас чадахгүй. 

	Бэлтрэгийн дуу эргэж буцах шинжгүй байлаа. Хэн хэн нь хэсэг дуугүй суув. Барутчиев дахиад л алчуур гаргаж хөлсөө арчив. 

	Эцэст түүнийг

	— Би бодъё гэхэд нь Борис

	— Удаан бодож болохгүй. Фон Гайер, Прайбиш хоёр хүрээд ирсэн байж магадгүй, тэр хоёрыг явуулчхав даа?.. Лихтенфельд өчигдөр орой явж л байна билээ гэв. 

	— Үгүй байлгүй!.. Хаана явж байна? гэж Барутчиев гайхав. 

	Гуанзанд л архидаж сууна билээ. Лихтенфельдийг аль хэдийнээ алдсан гэж бодож болно. Кршиванекийн бүлэг цаадхыг чинь торондоо оруулаад авсан. 

	— Кршиванек чинь гэмт этгээд шүү дээ! Тэр муу яаж ч чадахгүй. 

	— Тэгж ч нэг их бодож болохгүй. Хадам ах нь германы шинэ засгийн газрын сайд хүн шүү дээ. 

	Санаанд оромгүй ийм юм дуулсан Барутчиевийн царай үрчийснээр барахгүй тэнэг дүйнгэдүү юм шиг хачин болов. 

	— Миний хэлснийг зөвшөөрөх үү, үгүй юү? хэмээн Борисын асуухад, Барутчиев:

	— Зөвшөөрлөө!.. гэж дуугарах төдийхөн эрүү хавжигнуулав. 

	Барутчиевийг гарсны дараа Борис ерөнхий мэргэжилтнээ дуудаж, түүнтэй хагас цаг ярилаа. Тэр хоёр тамхины цэнхэр утаан дотор сууна. Борис тайван, тодорхой, бараг тасалдалгүй ярина. Костов толгой дохин тэмдэглэж авна. Тэрээр үе үе тийм биш, ийм гэх боловч Борис доор нь тэгэхдээ бусад албан хаагч нартай харилцдаг шигээ ширүүн сээрдүү биш, эвтэйхэн няцаана. Энэ хоёр Мариягийн нөлөөгөөр хэн хэндээ бүрэн итгэдэг агаад бусад пүүсийн тараасан хов жив энэ итгэлийг нь эвдэж чаддаггүй байлаа. Костов бол хөнгөмсөг хүүхэн эргүүлэх дуртай, үрэмтгий, бага зэрэг залхуу боловч ухаантай, ёстой гүндүүгүй хүн билээ. Борис түүний биеэ тоосон занг хөндөхөөс аль болохоор болгоомжилдог бөгөөд Пьер аавыг талийгаач болсны дараа сарын цалин, жилийн шагналыг нь хоёр дахин нэмжээ. Костов нь Борисын өргөн далайц, зөв амьдралыг нь үнэлдэг байв. Харин хэн хэнээ ингэж хүндэтгэдэг хэр нь дотроо бие биеэ жигшин зэвүүцдэг, энэ нь зан араншин өөр өөртэйгөөс нь болдог байлаа. Борис хүмүүст хүйтэн ширүүн бол Костов нь зөөлөн сэтгэлтэй, хүнлэг хүн билээ. Борис өөрөө ядуу зүдүү явсан учир өлсөхийн туйлыг үзсэн олны үймээн самуун хэчнээн аюултайг тарган цатгалан улсын эрх ямба бат тогтвортой биш, цаг ямагт аюулт заналд байдгийг ойлгодог байв. Хангалуун амьдралд умбаж хүн болсон Костов бол харин энэхүү эрх дарх бурхнаас заяагдсан мэт бодож ажилчдын эсрэг хэрцгий догшин, хүний үнэргүй аашилж амгалан тайван амьдралаа дэмий үймүүлээд юу хийх вэ гэж санана. 

	Ажил хэргийн чанартай яриа шувтарч, Борис ерөнхий мэргэжилтнээс тоглосон янзтайгаар, 

	— Ингэхэд ер нь Костов та энэ бүхний талаар юу гэж бодож байна даа? гэж асуув. 

	— Биднийг тонг нэвтрүүлбэл ажилчид ажил хаях л байх шүү дээ. 

	— Доор нь дарж орхихгүй юу?

	— Улай үзэх дургүй

	— Уян сэтгэлтэйнх!.. гээд Борис инээд алдаж, — Та эр шиг эр мөртөө ёстой зүрхээ зүсүүлсэн хүн юм гэхэд нь Костов. 

	— Та харин огт тиймгүй юм гэв. 

	— Хэний маань янз байдал дээр вэ?

	— Минийх байлгүй яах вэ. Би бол таныг бодвол цаг ямагт санаа сэтгэл амар сайхан явдаг. 

	— Би тийм зовуурьтай харагддаг гэж үү?

	— Хачин зовуурьтай харагддаг. Таныг харахад нөгөө хүнийг хөзрийн тамга гаргаад ирэх бол уу гэж айж юугаар гарахаа мэдэхгүй тээнэгэлзэж суугаа хөзөрчин хүн санаанд ордог. 

	Борис юм бодож байснаа:

	— Амьдрал гэдэг чинь хөдлөхийн нэр Костов минь: Тэмцэх... хүч үзэхийн нэр... чухам энэ бол миний хувьд жаргал гэхэд нь Костов:

	— Одоогоор бол тийм ээ. Та харин удахгүй үүнээсээ уйдах вий гэв. 

	— Яагаад тэр вэ?

	— Яах юу байх вэ?

	— Ингэж хөдлөөд хөдлөөд танд юу ч олдохгүй. 

	— Энэ чинь юу гэсэн үг вэ?.. «Никотиан» пүүс яагаа вэ?.. 

	— «Никотиан» уу, энэ чинь ердөө л хэсэг алт. Гэтэл алт хүний аз жаргал болж хувирахгүй юм бол юу ч биш. 

	— Та өөрөө алтыг яаж хүний аз жаргал болгож хувиргадаг хүн бэ дээ? гээд Борисын дуу гэнэт ууртай болон

	— Ажилчдад төрсөн өдөрт нь бэлэг болгож л хувиргадаг хэрэг биш биз дээ?.. Би ч гэсэн тэгж чадах шүү дээ. Харин энэ бол миний бодоход ямар ч хэрэггүй зан. 

	Борис цагаа хараад, хүйтнээр:

	— Торосяныд очих ажилтай гэв

	Борис машиндаа суугаад, янжуур гаргаж асаасан боловч тэр даруй унтраалаа. 

	Тамхинд их орж, явган явахаа больж, байнгын суугаа хөдөлгөөн багатай амьдралд шилжээд уджээ. «Никотиан» пүүст ажилд орсон эхний ганц жил уушгинд нь хурсан тамхины бохь, хумхи тоос энэ насанд ховхорч салахаас өнгөрсөн юм шиг санагдана. Борис энэ бүгдийг эргэцүүлэн бодоод жолоочдоо зогсохыг тушааж, машинаас буун явган явлаа. 

	Хэдхэн өдрийн өмнө орсон цас хайлаад, арван хоёрдугаар сарын энэ намуун сайхан орой Ветош уулын бэлээр манан будан суунаглана. Хөх саарал тэнгэр чулуу дэвсмэл зам дээр бүдэг цайвардуу гэрэл болж туяарна. Докторын цэцэрлэгийн зүгээс ялзарсан, чийгтэй өвс навчны үнэр сэнгэнэнэ. Эзэн хааны морин сургуулийн газрын модот гудамжинд торгон цэргийн нэг бага дарга мориор уйгагүй тойрон давхиж үе үе морио зандарч дуулдана. 

	Борис Кршиванекийн талаар сэтгэл түгшин, гол гонсойн бодож эхлэв. 

	Торосяны орон гэр арилжаа наймааны нь аяс даган өөрчлөгдөн солигдож байдаг байлаа. Энэ Армян хоосроод ирэхлээрээ хямд хөлстэй байр олж, хөрөнгөжөөд ирэхлээрээ дахиад л хаад ноёд шиг сууна. Хэдхэн сарын дотор хамаг юмаа үрэн таран хийх, тэгснээ дорхноо түрүүч түрүүчийнхээс илүү хурдан баяждаг хачин авьяастай төрсөн хүн билээ. Элбэг дэлбэг загнадагтаа энд тэндгүй улс төрийн холбоо сүлбээтэй болж дорно зүгийн ариун их хоосон санаа нь цаг ямагт худал ярих, онгирч сагсуурах гижгийг нь хүргэх учир ямар санаа бодол агуулж, яах гэж байгааг нь хэн ч тааж мэддэггүй байлаа. 

	Торосян одоогоор Америкийн пүүсийн Францын худалдааны төлөөлөгчдийн газартай холбоо сүлбээтэйнхээ ачаар олсон үлэмж их хөрөнгө мөнгөөрөө туйлж байв. Суудаг байшин нь тохилог сайхан боловч үрэлгэн зантай бага Барутчиевийн авсаархан орд харшид арай хүрэхгүй ажээ. 

	Борис Кршиванекийн тухай бодлоос салаагүй явсаар хуучирсан боловч тохилог сайхан байшинд оров. Торосян энэ байшинг банкны нэгэн талийгаач эзний үр удмуудаас худалдаж авчээ. Ийш тийш нь нүүлгэж болдог жижиг хоолны шүүгээ тойрон сууж байгаа арваад улс цөм Борисын танил ажээ. 

	Торосян угтан ирж, нүүр царайг нь харах сан гэж тэсэж ядан хүлээж байсан хүн шиг хоёр гар сарвайв. Энэ армян бол хорчгор туранхай, нуруугаар намхан, тун хөдөлгөөнтэй хүн байлаа. Шар сахал, зальхай байрын царайтай энэ хүнийг аргат шар үнэг гэлтэй. 

	Торосян тэврэн авч үнсэх нь холгүй гарыг нь халуун дотно атгаж

	— Бид чамайг хэчнээн их хүлээв!.. гэж хэллээ. 

	Борис цагаа харна. Костовтой юм ярьсаар байгаад саатжээ. 

	Борис тэгээд хайнгдуухан, 

	— Надгүйгээр эхэлж байхгүй дээ гэв. 

	— Яалаа гэж!.. Чамгүйгээр бид юугаа шийдэж чадах вэ? гэж Торосян аль байдаг амттай сайхан үгнийхээ захаас шүүрч өгүүлэв. 

	Борис тэгэхэд нь «чалчаад салахгүй дээ» гэж харамсан бодов. Мань хүн Германы концерны өөдөөс хүч нийлүүлэн тэмцэх үндэс суурь аль зэрэг байгааг мэдэх л гэж зөвлөгөөн зарласан байж таарна гэж Борис сэжиглэжээ. Торосян Коэнээр дамжуулж чанар чансаа муутай тамхиа Германы концернд худалддаг боловч энэ нь германчууд Болгарын тамхийг ганцаараа худалдаж авдаг болбол америк, францын зах зээлийг нь Торосянд яасан ч нөхөж чадахгүй байлаа. 

	Борис бусад эрчүүдтэй гар барилцаж мэндлэн, дунд нь орж зөөлөн сандалд суув. Тэд бараг л дор бүрийдээ өнгөн дээрээ шалигнасан янзтай гарыг нь атгав. Энэ хүмүүсийг бие биеэ барьж идэхээс буцахааргүй боловч хэрэг тохиолдсон үед эвлэрч хамсалцдаг өлөн чоно гэлтэй. Эд их төлөв хоршоололд цохилт өгөх, улсыг мэхэлсэн ямар нэг зүйлээ хууль ёсны болгох, тариачдыг улам бүр хяхаж хавчих юм уу, аль эсхүл томоохон ажил хаялтыг хамтын хүчээр дарах болсон үедээ ингэж нийлэн нэгддэг билээ. Ийм үед хүн болгон дор бүрийдээ арга чарга бүхнээ хэрэглэнэ. Харин өнөөдөр тийнхүү хүч нийлүүлэх хэрэгцээ гараагүй болохоор Торосян хар амиа бодохдоо л энэ биз гэж Борис лавтай боджээ. 

	Шарвагануур шар үнэг шиг, тэр хүн архи дарс руугаа очиж, налигнан:

	— Морев та юу уух вэ?.. Коньяк дээр үү, аль эсхүл аньсны дарс юм уу, дөчин градустай лэксваагийн дарс уух уу? гэнэ. 

	Борис тэгэхэд нь

	— Тэр дөчтэйг чинь! Харин яриагаа дөчин градуст хүргэлгүй шиг шалавхан салцгаая гэв. 

	Дэргэд нь сууж байсан Коэн учир зүггүй хөхрөв. Еврей нарт аюул ойртож байгаа хэр нь энэ хүн хөөр хөгжөөнтэй хэвээр ажээ. Гол нь болгоомжтой байх л хэрэгтэй гэж бодно. Коэн хамаг хөрөнгө зөөрөө нарийн түвэгтэйхэн замаар гадаадад гаргаж амжаад ажил явдал нь бүтэмжтэй байлаа. 

	Торосян архи хундагална. Борис хундагатайг очиж авахаар босов. Иймэрхүү чухал зөвлөгөөн хийж байгаа үед зарц нар гадаа байх ёстой, баячуул өөрсдөө хамаг ажлаа хийнэ. Борисыг суудалдаа буцаж ирэхэд нөгөө еврей хөхөрсөөр л байв. Энэ бол харахад нүдэнд дулаан, цайвар үс, улаан царай, хөх уруултай эр билээ. Нүцгэн шахам гавал дээр нь толийтол хэвтүүлж самнасан хэдхэн үс харагдах Коэнийг, 

	— Германы тамхины концерны талаар армян хошин яриа чагнахад бэлдээрэй гэхэд нь Борис, 

	— Би тийм их удаан чагнахгүй гэв. 

	— Би ч гэсэн нэг цагт ажилтай. 

	Тэгэхэд нь Борис, 

	— Энэ талын хошин үг чамд сонирхолтой санагдаж мэднэ шүү дээ гэсэнд, Коэн инээж;

	— Сонирхолтой нь юу ч юу вэ, зугаатай л байх биз!.. Торосяны юу хэлэхийг мэдэж байна. Германы тамхины концерн та биднийг цаана чинь дүүжлэх гэж байна, ингэхлээр та минь эртхэн амиа хорлосон дээр шүү л биз... Энэнд чинь сонинсоод байх юу байх вэ дээ. Санасан бодсоны бүтэхгүй гэж өөрөө яагаа ч үгүй мэдэж байгаа нь инээд хүрмээр шүү. 

	— Тийм юм бол юу гэж биднийг дэмий цуглуулсан хэрэг вэ?

	— Францын иргэд болохын маань өмнө үнэртэн танартан шингээж өгөх гэж л тэр!.. Энд цуглаад байгаа арваад тэнэг амьтдын өмнө Францын эрх ашгийг хамгаалах гэж зүтгэж байгааг нь Кэ-д Орсэ3 мэдэж Торосянаар дамжуулан Грек, Туркээс тамхи худалдаж ав гэж шаардан Comradnie Generale distabacs4-ын захирал нарыг хүчлэх хэрэг юм байх... Одоо чи учрыг нь олж байна уу?.. Мань хүн пүүсийнхээ салбарыг Кавалла, Стамбул хоёр хотын аль алинд байгуулчихсан юм байх аа. 

	Борис уурлаж, 

	— Хар муу чөтгөрт алгадуулмар!.. гэж зүхэв. 

	— Харин би чамд сонин хүн гэж хэлсэн шүү дээ!.. 

	— Би явлаа. 

	— Жаахан азна. Хоёулаа жаахан элэг доог хийж авъя. 

	— Хэнээр тэр вэ?

	— Энэ муусайн тэнэг юмнуудаар... Чи харж л байгаарай удахгүй германчуудыг хамгаалан амнаасаа цагаан хөөс цахруулж байх вий... Одоо цөмөөрөө л эх оронч улс болж үзэж байна... Болгарт Цагаан тэнгис хавь5, Македоны хоолойнууд, Стамбул хотыг, түүгээр ч барахгүй колони өгнө гэж Гитлер амласан юм биз дээ? гээд Коэнийг дахиад хөхөрсөнд, Борис хүйтнээр, 

	— Тэгээд яагаа вэ... Өгч ч болох шүү дээ? гэв. 

	Еврей хүн Борис руу гайхсан янзтай хараад, 

	— Морев, чи бол ухаантай хүн!.. чиний хүмүүс надад тус хүргэсэн явдалд би их баярлаж байна. Миний халааг авч Германы тамхины концернийг тамхиар хангах ажил хий гэж чамд чин сэтгэлээс хүсье. Харин тэгэхдээ Болгар удахгүй балрах тийшээ хандаж байна гэж хэлэх гэсний минь зөвшөөр гэв. 

	Тэр хоёрыг дуугүй болоход, бусад хүмүүс ч чимээ аниргүй, зөвхөн Торосяны дуу хадна. Армян эр дөчин төрөл өвс ногоотой хандалсан лэксвагийн дарс хаанаас яаж олсноо зочдод ярина. 

	— Чи арай хуумгай бодож байгаа юм биш биз дээ? хэмээн Борисыг асуухад, Коэн, 

	— Тийм ч байж магадгүй гээд, — Мартсанаас Барутчиев чам дээр очоо юу? гэж гэнэт асуув. 

	— Өнөө өглөө очсон

	— За тэгээд?.. Юу болов?.. 

	— Тохиролцох нь тохиролцсон харин аль зэрэг үнэнч хүн болохыг нь мэдэхгүй. 

	— Хатуухан шиг гараар хайр найргүй үзэх хэрэгтэй. Тэгж гэмээж нь чиний гараас гарахгүй, 

	Борис дөчин градустай лэксвагийн дарснаас балгасанд тусгүй, муухай санагдав. 

	— Би Кршиванекаас айж байна гэвэл, Коэн хэнэггүйгээр

	— Кршиванек гэдэг чинь австрийн худалдааны төлөөлөгчдийн газрын ердийн нэг луйварчин. Германчууд үүнийг нь эрт орой хэзээ нэгэн цагт мэднэ. Харин тэгэхдээ Лихтенфельд, Прайбиш хоёрыг л алдах юм бол цаадах чинь зэгсэн аюултай болж мэднэ шүү гэв. 

	Борисыг дүнсгэр царайлан, 

	— Лихтенфельдийг ч алддагаа алдаад байна л даа гэхэд Коэн өрөвдсөн янзтайгаар. 

	— Юу? Яагаад тэр вэ? гэж сонирхов. 

	— Кршиванекд түүнийг Зара л элсүүлж өгөх шиг боллоо. 

	— Үгүй энэ чинь Зара германы элчнээр эргэлдэж танд л мэдээ цуглуулж явдаг хэрэг биш бил үү?

	Борис хүйтнээр, 

	— Цаадах чинь Кршиванекийн нууцгай амраг юм санж. Би ердөө өчигдөр л мэдлээ гэв. 

	Дөлж суусан Борис, Коэн хоёрыг шивэр авир ярилцаад байхаар бусад хүмүүс тэр тусмаа Торосян их л сонирхож,

	— Хэний эсрэг хуйвалдаад байна даа? гэж асуухад нь Коэн чангаар, 

	— Чиний энэ коньякийн эсрэг. Лэксвагийн гэж гайхуулаад байсан чинь амсахын аргагүй эд байна гэв. 

	— Тэгвэл би та нарт өөр юу байгааг нь авчирч өгье л дээ. 

	Сонжууч зан нь хөдөлж байж ядсан, тэгэхдээ цайлган сэтгэлийн угаас инээд алдсаар ширээтэй хамаг архиа түрээд ирэв. Тэгээд түүнийг:

	— За эхэлцгээх шив дээ? гэхэд нь, нэг хүн

	— Олон таван юм ярьж гүйцлээ, шалавхан эхэлж үз!.. гэв. 

	 

	 

	Коэн жүжиг үзэх гэж байгаа хүний янзтайгаар зөөлөн сандалд тухлан сууж, Борис тасалгаанд байгаа хүмүүсийг дэс дараалуулан харав. Бараг цөм хэрцгий ширүүн хүйтэн цэвдэг царайлна. Хоёр гурвын нь царайд мулгуу дүйнгэ, аминч явцуу байдал илт харагдах агаад Борисын дотор яагаад ч тэр юм бэ, гэнэт үзэн ядах жигшин зэвүүцэх сэтгэл төрөөд ийм амьтад яаж өдий хүний зэрэгт хүрсэн хэрэг вэ гэж өөрөө өөрөөсөө асуув. Гэвч санаандгүй баяжсан бүрэг харанхуй амьтад л шүү дээ, ойртож байгаа их хямралын пянг даахгүй муугаа үзэж модоо барих нь лав гэж бодоод тэр даруй сэтгэл тайвширлаа. Коэн ууган Барутчиев хоёрын царайг харахад өндөр их боловсрол, өргөн дэлгэр оюун ухаантайн шинж мэдэгдэнэ. Торосян бол зах зээлийн луйварчин гэсэн үг, Бусад нь цөм худалдаа наймааны арга ухаан гэж мэддэггүй, болхи бүдүүлэг авирлахаас цаашгүй улс. 

	Аавын өнгөт цонхигор цагаан царай хүнхийсэн нүдтэй ууган Барутчиев ямар нэгэн бодолд дарагдан онцгойдуу сууна. Дуу шуугианд эцэж ядарчээ. Нэг үе хамаг бие нь халуун оргиж нэг үе жихрэн даарч хар хөлс нь цутгах боловч тамхины утаанд амь нь тэмцэж уур нь хүрнэ. Гэлээ ч гэсэн бие тэнхээ дорой байгаагаа мэдэгдэж улс амьтны бах тав хангахгүйн тулд тамхиа больцгоож үз гэж гуйхыг хүссэнгүй. Яагаад гэвэл тэрээр эрүүл саруул энх тунх явж эдний толгойг мэдэж суух аргагүй гавьяатай хүн билээ. «Дорнодын тамхи» пүүсийн хувь нийлүүлсэн тэмдэгт, банк сонин хэвлэл ардчилсан нам тэр чигээрээ ганц түүний мэдэлд билээ. Тэрээр хямрал ойртож буйг мэдэж байсан боловч юу ч болж байсан яах вэ гэсэн бодолд автагдаж, цалгар назгай байдалд оржээ. Агуулахуудад нь асар их нөөц тамхи хураалттай бөгөөд гадаадад аялах хүч чадал зарцуулах, гэрээ хэлэлцээр хийх ханиад шуухинаа хүрэх мэнгэр хөдлөх лагшин доройтох зэрэг юм юмнаас айж эмээдэг болжээ. Цаанаа л нэг хачин эцэж ухаан санаа урьдын адил хурц биш болж, тамхины үнэ буурч байгаа явдал бол шинж тэмдэг мэдэгдээгүй байгаа хямралаас болж буй бус харин Германд болсон үйл явдлын доргионоос л болж буй юм гэж сэтгэл хуурахыг хичээнэ. 

	Энэ хүний нүүр царай аятайхан, хамар шөрхгөр уруул нь нимгэн цусгүй ажээ. Эртний ромын сенатчийг санагдуулна. Үхээнц цагаан гар хуруу нь тас хар костюмын ханцуйнаас өнгө содон харагдаж харц нь хөдөлгөөнгүй, гунигтай ажээ. Ер нь энэ хүний юм болгон гунигтай санагдана. Хэрхэн яаж баяжиж хөлжсөний нь талаар хүртэл эвгүй муухай үг яриа байдаг байлаа. Энэ хүнийг авга ахынхаа гэрээслэлийг нууцгай засаж өөрчилсөн гэлцэнэ. Гэхдээ энэ нь санаанаас зохиосон үг яриа байв. Тэр ахынхаа өв хөрөнгөнд хууль ёсоор эзэн сууж, худалдаа наймаа үсэргэж зуу дахин арвижуулсан хүн. Эхлээд ч яах вэ олон нийтийн үйл ажиллагаанд зарим талаар оролцож л явжээ. Насан залуу ахуйдаа Македоны хувьсгалт хөдөлгөөний6 зүүн жигүүрийн байлдагч ёсоор ажил төрөлд оролцдог байсаар Кмет7 болж, төрсөн хотдоо цалин пүнлүүгүй даргын алба хаан усан хоолой тавих ажил үүдэж хүн амьтныг бохир муухай үнэр танар, хижиг өвчнөөс ангижруулж байжээ. Талийгаач Спиридоновтой хоёул тамхи гадаадад гаргадаг болсон цагаас хойш хөрөнгө зөөр нь тун түргэн арвижиж эхэлжээ. Харин хэдий чинээ их баяжих хөлжих тусам хүч чадал нь доройтож, зан байдал нь улам ч гунигтай, аминч болж хувирав. Олон нийтийн үйл ажиллагаанд овоо сайн ханддаг байсан тэр хүн маань ардчилсан намыг өөрийн эрхэнд бүдүүлэг аргаар оруулж худалдаа наймааныхаа үүднээс ашиглах болж бага, залуугийн өгөөмөр цагаан сэтгэл санаа нь хомхой шунал болж хувирлаа.  Түдэлгүй уушги нь муудаж, өвчин эмгэгт баригдсан хэр нь пүүсийнхээ салбаруудыг эргэж тойрч, газар доорх хүйтэн нойтон агуулахуудаар орж гарч, тамхи боловсруулдаг хумхын тоос бужигнасан тасгуудаар амаа алчуураар бөглөн орж, идээлэх тасгийн хортой уур хийгээр амьсгалсаар л байлаа. 

	Одоо аль аль талаар нь ч аваад үзсэн санасан сарвайсныхаа оройд гарч, Болгартаа хамгийн баян хүний нэг болжээ. Түүний мэдлийн сонин хэвлэл улс амьтны санаа сэтгэлийг залж өөрийн биеийг нь бол ардчилсан намын эрх баригчид сохроор шүтэж, эзэн хаан хүртэл ордны зөвлөгөөнд урьж зална. Гэтэл үнэн хэрэг дээрээ очиход өнхрөн унах цаг хаяанд нь ороод байлаа. Төрийн томчуулыг гартаа оруулсан оосор уяа нь сэмэрч тасарч эхлээд, «Никотиан» болон бусад том пүүс багалзуурыг нь шахаж байв. Одоо бол удахгүй мажийхыг нь төрөл төрөгсөд нь хүртэл хүсэж хүлээдэг болсон хөгшин зөнөг, өвчин эмгэгт баригдсан хөөрхий болж гүйцжээ. Борис түүний хөгширч доройтсон сенатч байрын зүс царайнаас харцаа тайван буруулав. 

	Коэн бол хачин сонин түүх намтартай хүн. Энэ бол хажуудаа сууж буй хүн болгоных шиг тонуулч, араатан шинжийн хүйтэн цэвдэг, ухаалаг цэнхэр нүдтэй боловч харин эд нар шиг мулгуу сээрдүү огт биш. Цэнхэр нүдний гүнд мөнгөний хамаг ид шидийг андахгүй мэддэг хүний дөлгөөн, сэтгэл хангалуун байдал тодорно. Энэ бол социал-демократын алтан гишгүүрт шатаар ийм өндөр дээр гарсан хүн. Ийнхүү дээр гаран гартлаа юу хийж яаж байсан нь нэг их тодорхой биш боловч түүх намтрыг нь товч дурдвал, 1918 онд еврейн социал-демократ Кнор большевикуудад хөөгдөж, Германд ирж толгой хоргоджээ. Кнор хөрөнгө мөнгөнөөсөө гадна түүнээс нь хавьгүй илүү баялаг болох их ухаанаа Германд авч очжээ. Ингээд хоёр жилийн дараа ах, дүү Нильзен нараас худалдаж авсан тамхины жижиг фабриктай болж л дээ. Тэгэхэд нь социал-демократ Итреземан тамхины татварыг тамхиа борлуулж гүйцсэний дараа шууд бус албан татварын илгээлтийн журмаар төлж байх эрх социал-демократ Кнорт олгожээ. Энэ нь улсын сангаас хүүгүй зээллэг хүртэж суух аятайхан арга байлаа. Кнорын жижиг фабрик гэнэт сүр бараатай болж, өөртэй нь өрсөлдөх гэж санаархсан бусад фабрикийг дараа дараагаар нь залгиж эхлэв. Хэдхэн жил өнгөрөхөд ах дүү Нильзений хуучин фабрик доктор Кнорын мэдлийн аварга том концерн болж хувирсан байлаа. Энэ үеэр өөр бас нэг үйл явдал болов. Юу хэмээвээс Гамбургт болсон нэг хурал дээр социал-демократ Кнор, социал-демократ Коэн лүгээ танилцаж, Болгараас тамхи худалдаж авах ажил зохион байгуулах үүрэг түүнд ногдуулжээ. Коэнд юунд нь болоод ингэж итгэсэн хэрэг вэ? Коэний ухаалаг харцыг ажиглаж суусан Борис, социал-демократ гэдэг чинь мөнгөний хүчээр дэлхийг эрхэндээ оруулах аль эртний урлагийн шинэ хэлбэр юм даа гэж бодов. 

	Өрөөний нөгөө хэсэгт Барутчиевтэй түнжин эвдэрсэн учир түүнээс аль болохоор зайдуу байх гэж бодсон Чукурски сууна. Энэ шиг олиггүй хүн байдаг гэж үү? Хорин жилийн өмнө Барутчиевийн пүүст жирийн нэг бичээчийн ажилд орж хэсэг болоод нягтлан бодогч, дараа нь мэргэжилтэн эцсийн бүлэгт ерөнхий захирал болж одоо биеэ даажээ. Хар амиа бодсон тэгээд бас ухаангүй мунхаг хүн ажээ. Дайн дажинд баяжсан хүмүүсийг мөрдөн мөшгөж байсан Стамболийскийн8 үед нүцгэн нуруун дээрээ үүрэх шахаж хил давуулж өгсөн тэр хүнийг хүртэл ажилд авахаас татгалзсан юм. Түүнээс гадна бас эргэж иртэл минь манай пүүсийг захирч байгаарай гэж захиад биеэ сувилуулахаар Барутчиевийг явсан хойгуур «Дорнодын тамхи» пүүст хэцүү үе тохиолдоод байхад итгэл эвдэж ажлаа орхиж явсны нь хэн бүхэн мэдэх билээ. Энэ бүгд нь Чукурскийд ямар нэг гай зовлон тохиолддог юм гэхэд нааш хандах ганц ч хүнгүй болгожээ. Намхан дагдгар энэ эр цаг ямагт цацагт хяруул шиг их зантай голдуу дуугүй сууна. Худалдаа наймааны ажилд бага зэрэг авьяастай боловч хэтэрхий муу санаатай хянуур, хэвцэг харуудаа барагдах тул хүн болгон түүнийг нэг их аюултай өрсөлдөгч биш гэж үзнэ. Борис түүнээс харцаа хэнэггүй буруулав. 

	Чукурскийн ар талд Груев сууж байв. Энэ бол хар бордуу мөртөө ухаантай, сэргэлэн дугуй улаан царайтай хүн байлаа. Тэрээр Борис, Коэн хоёрын юу ярилцаж буйг нүүр царайны нь байр байдлаар тааж мэдэх гэж хэчнээн хурц харцтай нүдээрээ холоос ширтэн суух боловч тааж мэдэхийн аргагүй учир сонжууч зан нь тэсгэлгүй хөдөлж, зөөлөн сандал дээр тогтож ядна. Груев эцгийнхээ дияанд орж ирсэн улс амьтанд ракий дарс барьж байсаар жижиг худалдаачид бэлтгэдэг сургууль төгсгөн, эцсийн бүлэгт тамхи худалдах болжээ. Анхны нь том арилжаа баларч, жижиг худалдаачид хөрөнгө зөөрөө хадгалдаг байсан нэг банкийг бүрмөсөн баллажээ. Груев бол одоо Торосяны пүүсийн ерөнхий мэргэжилтэн ганц түнш нь билээ. Түүний учрыг ухамтгай саруул ухаан нь армян Торосяны хөлгүй далай шиг сэхүүн санаа бодолд сайхан төмөр тушаа болж өгдөг ажээ. Борис энэ хүнтэй хөдөө тосгоноор тамхи худалдаж авах ажлаар явж байхдаа голдуу дайралддаг байжээ. Груевийн зорьсон санаа үүнээс хол явсангүй. Мэдлэг боловсрол дутагдалтай дульхан байдал нь нарийн ширийн тооцоо хийхэд нь саад болж, олон улсын зах зээл дээр толгой даан гарч ирэх боломж олгосонгүй. Ийнхүү бүх насаараа Торосяны дагуул явах тавилантай хүн ажээ. 

	Борисын харц бусад хүмүүсийн нүүр царай гүйлгэн өнгөрнө. Эд нар бол цөм ямар ч сонирхолгүй, санаандгүй баяжсан анхаарал хандуулахын хэрэггүй улс байлаа. Ухаан бодол дорой, арви зан авиртайдаа болоод ихээхэн хэмжээгээр дамлах сачийгүйдэнэ. Жил болгон аль болохоор их олз орлого горьддог ховдог шунахайдаа болоод хямралын золиос болох нь эргэлзээгүй байлаа. Үнэ буурч байгааг харсаар мэдсээр байж тамхиа борлуулахгүй дарсаар байгаа энэ хүмүүс франц улс удахгүй хөдөлж германчуудын савраас салгах мэтээр ятгаж буй Торосяны бэлэн сайхан үгэнд итгэж улам ч зөрүүд зан гаргана. Зах зээлийг битүү дүүргэсэн энэ харалган тэнэг амьтдыг муугаа үзэж модоо барихад Борисын бах тав ханах билээ. 

	Зөвлөгөөн дууссан, тамхины хаад хөлс нь цутгаж, минчийж улайсан нүүрээ ууртай арчина. 

	Торосян ус цас шиг уран үг урсгасан боловч сонсогчид тал талаас нь зөрж татгалзаад хэрэг явдал бүтсэнгүй. Хоосон сайхан үг, мулгуу тэнэг санаа бодол хоёр, тулалдаад түүнийг дийлсэнгүй. Германы тамхины концерний өөдөөс тэмцэх нэгдмэл фронт байгуулах гэсэн Торосяны санал балрав. Франц биднийг германы монополуудаас аврах санаатай байгаа юм бол бидний тамхийг өөрөө худалдаж аваг л дээ. Түүнээс биш цорын ганц худалдан авагчийг, тэр тусмаа ийм цаг үед дургүйг нь хүргэнэ гэдэг ёстой ухаангүй тэнэг хэрэг, энэ ноёд дэлхий ертөнц тэр аяараа толгой дээрээс нь хөмөрлөө ч гэсэн ямар ч үүрэг хариуцлага амлаж, азаа үзэж гэдсээ хагалахгүй, алт мөнгөнөөсөө хагацахгүй ажээ. Тэдний бодлоор бол их гүрнүүд улс төрийн талаар өрсөлдвөл тамхины үнэ л нэмэгдэхээс өөр юм болж базаахгүй ажээ. 

	Панзчид харин аар саар зарим асуудлын хувьд Торосяны саналыг зөвшөөрөв. Ирэх хавраас эхэлж тонга нэвтрүүлнэ гэж дор бүрийдээ амлав. 

	
ДОЛООДУГААР БҮЛЭГ

	Борисыг Торосяныхаас гарахад утсаар дуудсан жолооч нь гадаа үүдэнд машинтай хүлээж байлаа. Сэвсгэр цагаан цас малгайлан лавшиж хүн амьтны сэтгэл баясган хөдөлгөнө. Их сургуулийн байрнаас хэсэг оюутан гарч ирмэгц цасаар шидэлцэж эхлэв. Сайн угсааны нэгэн нохой суларсандаа баярлаж явган хүний зам даган хар хурдаар давхиж явснаа, эргэж зугаалуулж яваа зарц хүүхэн рүүгээ очив. 

	Борис машиндаа орж суув. Цонхонд татсан саарал ноосон даавуу хөшигнөөс Мариягийн үнэртэй усны сайхан үнэр сэнгэнэнэ. Суудлын дээд талд дүүжилсэн бяцхан сав дотор лиш цэцгийн баглаа хийжээ. Энэ бүхэн Борист эхнэрийн нь тухай аятайхан бодол төрүүлнэ. Мария ер нь ийнхүү бодогдуулж байг л гэсэндээ машин дотор «ул мөрөө» үлдээдэг байжээ. 

	Цасны том том ширхэг цонхны шилэнд наалдан, тэр дорхноо хайлж бяцхан дуслууд болон хувирч байгааг Борис ажиглана. Сэтгэл санаа нь сэргэж, зугаатай сайхан болов. Тэгснээ гэнэт цоорхой шаахайтай, нойтон хөллөсөн гэртээ ирдэг байсан өвлийн анхны цасны үеийн хэцүү бэрх өдрүүд санаанд нь орлоо. Латин хэлний багш эцэг нь тун ядуу учир хүүхдүүддээ жилд хоёрхон удаа шаахай авч өгдгийн дээр өрх гэрээрээ хэзээ ямагт анхны цасыг уруу царайлан угтдаг байжээ. Тэр бүхэн одоо Борист бараг мартагдсан бүүр түүр зүүд мэт санагдана. Тэрээр өнөөдөр «Никотиан» пүүсийн эзэн хүн билээ. 

	Машин гоёмсог сайхан байшингийн зүг чиглэн очиж, зарц гол хаалга шаламгай дэлгэхэд Борис түүгээр орлоо. Цоо шинэ цаг үеийн амт шимтэд тохируулж барьсан энэ байшинг Пьер аав хүргэн, охин хоёртоо гэрлэхэд нь бэлэг болгон бариулжээ. Энэ байшин бэлэвсэн эзэгтэйн суудаг хуучин байшингаас зэгсэн зайтай ажээ. Спиридонова авхай хүргэн хүүгийнхээ хар бор нэг муу түшмэл гаралтайг одоо болтол тэвчиж үл чадна. 

	Байшинд ороод ирэнгүүт нэгдүгээр давхрын цуваа тасалгаанууд, тухайлбал цээл саруулхан хүлээх өрөө, хооллох өрөө зочдын өрөө, өвлийн цэцэрлэг харагдаж том том шавар ваар дулаан орны ургамлуудаар чимэг оруулсан эрчлээс модон шат дээш өгсөнө. Мария уран барилгачид, хээ хуар тавьдаг улсыг хэдэн сар амар заяа үзүүлэхгүй шахаж шаардаж байж байшингаа дотор гаднагүй орчин цагийнхаар төхөөрүүлжээ. 

	Борисын сэтгэл гэртээ ирэх болгондоо тэнэгэр сайхан болдгоороо хувьсав. Манай байшин мөн ч догь шүү! Бийлэг загнаснаас гадна орчин цагийн хамаг тохижилт бүрдсэн өрөө тасалгаанууд нь цэх шулуун хана туургатай, уудам саруул будаг шунх нь аятайхан зохисон таарсан гэдэг нь яана. Дотор талын засал төхөөрөг нь Мариягийн жирийн боловч хосгүй гоёмсог сайхан хувцас хунарыг санагдуулна. Борис эхнэрийнхээ усан будгаар зурсан царай муутай бүсгүйнх гэмээр цонхигор царай, туранхай турьгүй бие, гэртээ өмсдөг бэлхүүсээр тас барьсан ягаан өнгөтэй зузаан торгон халаад сэлтийг дүрслэн бодов. Энхрийлэн хайрлах мэт сэтгэл төрнө. Мария бол олон таван юм үглээд байдаггүй, ажил явдалд нь саад болдоггүй, ар хойгуур нь аальгүйтэхийг мэддэггүй эхнэр билээ. Гэхдээ гоё сайхан гэхээргүй хүүхэн агаад эрд гарсан доор нь л эргүүлдэг харчуул нь мартаж орхижээ. Мария гэрээс цухуйхаа больж, баян хуур хөгжмөө ч бараг мартсаны дээр үр хүүхэд олохгүйдээ их л гутардаг бололтой. Борист өрөвдөх сэтгэл төрлөө. Тэрээр гэртээ ирэхдээ л сая нэг эхнэртэйгээ санадаг байв. 

	— Зара авхай хүлээж байна гэж зарцыг илтгэхэд, Борис түргэнээр, 

	— Хаана байна? гэв

	— Зочдын бага танхимд гэхэд

	— Мэдлээ гэв

	Зара хагас цаг хүлээж байгаа ажээ. Мария түүнийг дээш нь өөрийнхөө өрөөнд хүлээж авахаас татгалзжээ. Коллеж сургуульд хамт суралцаж байсан үеийн энэ хоёр бүсгүй хэн хэндээ хүйтэн хөндий болж, танилаас цаашгүй үлджээ. Борис гадуур хувцсаа шалмаг тайлан зочдын бага танхимд ороод мэндийн оронд ердөө л “За” гэв. 

	Зара үзэж суусан англи сэтгүүлийн хуучин ямар нэг дугаарыг ууртай чулуудаж, царай улайлган, 

	— Гэрийн эзэгтэй ёс мэддэг байвал муугүй байх сан. Хэчнээн хүлээв ээ, би ямар шивэгчин биш дээ гэхэд нь Борис хүйтнээр, 

	— За ярь! гэж тушаав. 

	Зара өөдөөс нь эгдүүцэн хараад

	— Заримдаа та хоёрын хэн хэн чинь хачин бүдүүлэг загнах юм. Цаадах чинь гэж нэг хэнээтэй амьтан, чи гэж нэг санаандгүй баяжсан хүн шүү дээ? гэхэд нь Борис «хар муу янхан» гэж бодсоноо, биеэ барьж, хүлээв. Түүний нүүр царай үхсэн хүнийх шиг хөдөлгөөнгүй болжээ. 

	Зарагийн хөмсөг сэтгэл түгшсэн янзтай татавхийв. 

	— Энэ чинь юу болж байгаа хэрэг вэ? хэмээн шал өөр болсон хоолойгоор асуухад нь Борис хорсолтойгоор инээж, 

	— Юу ч болоогүй! Мария бие нь муу байгаа гэв. 

	Зара тэр дорхноо бахь байдгаараа зэвүүн, эрэмгий байдалтай болж, 

	— Муу байна уу, сайн байна уу надад ямар хамаатай юм бэ?.. Эрхэлдэг нь дэндсэн хүүхнүүдэд хийх ажилгүй, хэрсүүд тэнэгтээ болоод эмгэг тусдаг юм гэв. 

	Борис дахиад л «ёстой хар муу янхан» гэж бодов. Зочин хүүхний хар нүд тасалгааны дотор талын гоё сайхан байр байдлыг хорсолтой, гунигтай харцаар эргэн тойруулан ажиглана. Энэ бүхний эзэн өөрөө байж гэмээж нь одоогийнх шигээ ийм өөдгүй муухай байдалд орохгүй байсан мэт Зарад гэнэт санагджээ. Харин одоо өөдгүй зан өөрийн нь бах тавыг хангав. 

	— Сонин юу байна? хэмээн Борис асуув. 

	— Гойд юмгүй! Өчигдөр орой германы элчний хүлээн авалтад очсон. Тренделенбург авхай нөхөртэйгөө танилцууллаа... Англиар маш сайн ярьдаг хүн байна... Хайльборн өнөө маргаашгүй буцах дуудлага хүлээж байна. Лихтенфельд гэдэг чинь ёстой нэг зальт этгээд байна! Ер нь одоо л бодоод байхад энэ этгээд Германы тамхины концернтэй холбоотой байх. 

	— Мөн

	— Чи ийм гэж ер нь бодоогүй юу?

	— Үгүй!

	Зарагийн хөмсөг дахин татавхийв. Ингээд саяныхаа хэлсэнд Борисыг итгүүлэх гэж хичээсэндээ болоод ёстой хуучаа ярих гээд хулгайгаа ярина гэгчээр, 

	— Германы элчинд Дитрих ч гэнэ үү, нэг хүүхэн ирээд хагас жил болж байгаа юм. Хайльборн түүнийг лав гитлерийн нууц цагдаагийн газрын хүн гэж хардаж байна. Тэгэхдээ ч уг нь жирийн нэг, тэнэг хүн л дээ гэж ярив. 

	— Кршиванек гэдэг чинь ямар янзын хүн байна? 

	Зарагийн царайд айсан байдал тодров. 

	— Кршиванек ий?.. Танихгүй юм байна!.. Кршиванек байз юу билээ. Германы харьяат болох санаатай хөөцөлдөөд байгаа нэг австри хүн мөн байх шүү. 

	— Тамхины худалдаа хийдэг биз?

	— Мэдэхгүй. Гэхдээ мэдэж болох юм. 

	Хэн хэн нь хэсэг дуугүй болох зуур Зара дахин биеэ барьж дөнгөв. Тэгээд яаравчлан:

	— Ажил чинь бүтэмжтэй юу? Сонин хачин юм дуулж сонсов уу? гэж асууваас, Борис хүйтнээр, 

	— Юу ч үгүй гэв. 

	— Барутчиев та хоёр тэгээд яасхийж тохиров доо? Алив зангиаг чинь засаад өгье... За боллоо!.. Барутчиев хүлээн авалтад очсон уу?

	— Барутчиев надад туслахгүй гэсэн. 

	— Харин чи... гээд, Зара цааш хэлж зүрхэлсэнгүй. 

	— Юу гэж?

	— Барутчиевт их найдаж байсан биз дээ?

	Борис гэнэт уурлаж, сөөнгөтсөн дуугаар

	— Хар муу гичий!.. Кршиванекийн төлөөнөөс асууж байна уу? гэв. 

	Зарагийн царай цонхийж цайж:

	— Ердөө ойлгохгүй байна... Юугаа ярьж байгаа хэрэг вэ? гэнэ. 

	— Цаадхадаа очиж янхан хүүхнүүдэд худалдаанд хийх ажил байхгүй гэж хэл гэв. 

	— Борис!.. 

	— Одоохон миний нүднээс зайл... 

	— Энэ чинь худлаа!.. Надаас иймээ тиймээ юм асууж шалгаах нь шалгааж үзсэн боловч би юу ч цухуйлгаагүй... ёстой үнэн!.. 

	— Миний гэрээс одоохон зайл! Тэгээд бас тэр сууж байгаа байраа маргаашийн дотор сулла! Дуулаа биз? гэхэд нь Борисын хоолой ууртайяа чичирнэ. 

	— Сууж байгаа байраа гэнэ ээ? хэмээн Зара давхийж, — Тэр чинь минийх шүү дээ гэв. 

	— Чинийх биш. 

	— Чи юу ярьж байна вэ?.. Пьер аав надад бэлэг болгосон юм

	— Чамд бэлэглэсэн хүн хэн ч байхгүй. 

	— Борис!.. гэхэд нь, Зарагийн хоёр нүд солиорох гэж байгаа хүнийх шиг болов. Түүнийг одоо олсон мөнгөө булаалгаж байгаа янхан хүүхэн гэлтэй, — Чи тэгээд бэлэглээгүй яасан гэх гээ вэ?

	— Чамайг сайн дураараа суллаж өгөхгүй бол цагдаа авчирч байгаад хөөж гаргана даа. 

	— Хэн тэр вэ? Арай Мария, та хоёр тэр биш биз дээ?

	— «Никотиан» пүүсийн хувь нийлүүлэгчид л тэр байхгүй юу. 

	— Харин би чиний байр гэдгийг батална даа! Харж л байгаарай, батлахдаа л батална! гэх Зарагийн хоолой өрөвдөлтэй арчаагүй болж, нүдэнд нь нулимс гүйлгэнэв. 

	— Чамд хууль ёсны баталгаа байхгүй шүү дээ?

	— Олно доо

	— Оройтсон байлгүй дээ, тэр чинь миний гарт байж байна. 

	Зарагийн хөөрхөн, булбарай бор хацар луу нулимс цуварна. 

	— Мария... та хоёр ёстой бузар амьтад, шүүхэд мэдүүлнэ дээ. 

	— Шүүхэд үү? Чи чинь арай Пьер аавын нууцгай амраг байснаа хуулийн дагуу батлуулах гэж байгаа юм биш биз дээ? хэмээн Борис хүйтнээр инээв. 

	Зарагийн дуу яахаас ч буцахаа больсон мэт жонгиноно. 

	— Тэгэх гэж байна!.. Би хадам эцгийн чинь нэр нүүрийг... үерхдэг байсан эхнэрийн чинь нэр нүүрийг улайлгана даа. 

	Борис ууртайгаар, 

	— Манай эхнэрт эцгийн нь нууц янаг амрагийн талын хэрэг явдал ямар ч хамаагүй. Харин чиний хувьд гэвэл, сайн бод... Тренделенбург авхай, Хайльборн, чиний орж гардаг байсан бусад дээгүүр улс ийм юм дуулаад яаж гайхах бол оо? Шүүхэд мэдүүлбэл мэдүүлж л бай... Хууль чамайг байрнаас чинь бүүр ч амархан зайлуулж өгөх биз гэв. 

	Зарагийн нүүр царай татвалзаж, уруул нь өмөлзөнө. Ингэж нэгмөсөн балрах, хангалуун сайхан амьдралаас хагацахын ийм сүрхий аюултай тулгарна гэж огт санаагүй явжээ. Тэгээд бүүр сая нэг толгой дааж хүний зэрэгт хүрээд, газар сайгүй тосон авч хүндэлж найр тавьдаг болсон хойно, их мөнгө олж, ихэс дээдсийн гаралтай, сүрхий хүүхэн гэж хэлэгдэхтэй болоод ингэж балардаг байжээ. — Энэ нэг Кршиванек гэдэг юмтай заваарч л ийм боллоо! Ялихгүй ашиг хонжоо хараад Борисоос хөндийрнө гэсэн чинь юу гэсэн үг байх вэ,.. Борис бол ёстой өрөвдөх хайрлахыг мэддэггүй догшин сахиус шиг хүн. 

	Зара бэгцийж аяархан уйлна. 

	— Ингэлээ гээд чамд ямар хэрэгтэй юм бэ? Яах гэж чи ер нь ингэнэ вэ? хэмээн гиншин

	— Чамайг өөдгүй амьтан болохоор чинь л ингэж байна. Чамайг хүний ачийг боддоггүй, бузар муухай хүн болохоор чинь л ингэж байна. Чамайг би арай ч ийм юм хийнэ гэж бодоогүй. 

	Зара гэнэт, 

	— Борис!.. гэж шивгэнэв. 

	Борис нулимс болсон нойтон нүүр лүү нь хүйтнээр ширтэв. 

	— Борис!.. гэж Зара овоо сэргэлэн дуудаад, — Хүлээж бай, чамд би нэг юм хэлье. Энэ бүгдийг би ганц чиний ашиг тусын тулд эргүүлж чадна шүү. Би чамд Кршиванекийг үхтэл нь айлгахад хэрэг болгох юухан шуухан ярьж мэднэ гэв. 

	— Шуламс!.. Чи намайг тэгээд үнэмшинэ гэж бодож байна уу?

	— Юу хэлэх гэснийг минь цөмийг нь сонсооч дээ... хэмээн Зарагийн нүд гэрэлтэн, — фон Гайер, Прайбиш хоёр ирээд удаж байна. Тэр хоёр Боян дахь нэг зуслангийн байшинд байрлаад манай эдийн засгийг судалж байна. Тренделенбург тэр хоёрт мэдээ сэлт цуглуулж өгдөг юм. Лихтенфельд ч яах вэ бидний гарт бараг орсон, харин Гайер Прайбиш хоёр зөрүүд зан гаргаад байгаа юм. Кршиванек тэгээд Прайбишийг сүрдүүлэх гэж шийдсэн... 

	— Яаж тэр вэ?

	— Хүүхнүүдийн тусламжтайгаар... Кршиванек мань эрийг хүүхнүүдтэй наргиж байх үеэр нь зургийг нь авч, Берлин рүү явуулна... Прайбишийг бид ямар ч гэсэн айлгах л байх. 

	— Хүүхнүүд гэдэг чинь хэн хэн бэ?

	— Нэг нь би... Одоо чи учрыг нь олж байна уу?

	Зарагийн дуу бүүр нам болж, гунигтайгаар барахгүй бараг гашуудалтай сонсогдоно. 

	Борис тэгэхэд нь ёжтойгоор, 

	— Мө-өн!.. гэв. 

	Ингээд янжуур гаргаж асаагаад, зөөлөн сандалд суув. Тархи толгой нь тооны машин шиг ажиллаж эхлэв. Зара энэ зуурыг самбаачилж, нүүрэндээ оо энгэсэг тавьж. нулимсаа арчиж арилгав. Борис огт уурласангүй. Кршиванекийн арга заль тэнэг, хүүхдийн тоглоом шигийг л гайхна. Кршиванек үнэхээр ийм юм хийх гэж байгаа бол ч түүнийг өөрийг нь ёстой нэг баллахад хялбархан байлаа. 

	Борисыг толгой өндийлгөн харахад Зара оо энгэсэгдэж дууссан сууж байгаад нам дуугаар, 

	— Би юу хэлсэн болгоныг чинь хийхэд бэлэн байна гэж амлав. 

	— Тийм болог. Олигтойхон ажиллаж гэмээж нь хууль ёсны баталгааны хамт энэ жилийнхээ шагналыг хэвээр нь авна. Харин дахиад өөдгүй зан гаргаж, Кршиванек хөдөлж өгөхгүй бол Софид байхаа болино гэж мэдээрэй... Миний үгийг чи ойлгож байна уу?

	Зара нэг л цөхөрсөн янзтайгаар, 

	— Ойлгож байна... Тэгээд одоо би юу хийх хэрэг вэ? гэж асуув. 

	— Кршиванекийн хэлсэн болгоныг хийж бай. Бусдыг нь би мэдэж байна... Одоо яв!

	Зараг гол хаалга хүртэл дөхүүлж өгөөд, телефон утас руу ирж, Барутчиевийнхэд залган тушаал буулгаж буй мэт эрс ширүүн:

	— Намайг одоохон фон Гайертай уулзуул. Та ч өөрөө байлцаж болно гэв

	Барутчиев тэгэхэд нь, 

	— Мэдлээ. Би дөнгөж сая өөртэй чинь ярья гэж бодож байсан юм гэв. 

	Борис утасны харилцуурыг өлгөж, шатаар аажуухан өгсөж эхлэв. Кршиванек, Зара, фон Гайер, Прайбиш, Лихтенфельд хэдийн хэний нь тухай үл бодно. Түүний бодол цорын ганц зүйл, юу гэвэл «Никотиан» пүүс жилд арваас арван хоёр сая килограммын тамхи Германы тамхины концернд худалддаг болж, намайг Болгарын хамгийн баян хүн. Пьер аав, сүрьеэд баригдсан Барутчиев хоёроос ч баян хүн болохыг минь хэн байг гэхэв гэсэн мөрөөдөлд автжээ. Тэгээд?.. Тэгээд бодоод байтал нь шинэ, лут үе шат эхлэх зураглал сэтгэлд нь бууж ирэв. Гадаад орнуудад салбар пүүс өдий төдийг байгуулж, банкнуудыг нь мэдэлдээ авч европын хэмжээний, дэлхийн хэмжээний худалдаачин болно. 

	Борис зогтусав. 

	Хоёрдугаар давхрын талбар дээр Мария шатны өнгөлсөн ялуунаас бариад зогсож байлаа. Мариягийн харц шатаар яаралгүй өгсөж яваа Борисыг ажиглан байв. Эхнэртэйгээ зэрэгцэн ирж үнсэхээр хазайхад нь түүний харц өөрчлөгдсөнгүй нөхрийнхөө биед ямар нэг шинэ, хачин сонин зүйл олж хараад их л гайхаж байгаа мэт санагдана. Тэр ч байтугай Мария нөхрийнхөө тэврэлтээс мултрах санаатай турь муутайхан оролдов. Заратай ярилцаж байхыг минь дуулжээ гэж Борис сая л гэнэт ойлгов. Цайвар бор нүдээрээ өөдөөс нь гөлрөн хачин ширтэж байснаа:

	— Чи тэгээд энэ бүхэнд бас оролцох хэрэг үү? хэмээн Мариягийн асуухад. Борис, 

	— Юунд тэр вэ?.. Зара, Кршиванек хоёрын балай хэрэгт үү? Тэр хоёр бодсон санасан болгоноо л хийг... Худалдаа наймаанд өөр бусдын яаж байх нь ямар хамаатай юм бэ?

	— Энэ чинь худалдаа наймаа биш... Энэ чинь өөдгүй сүрдүүлэг гэж Мария дуулдахтай үгүйтэй өгүүлэв. 

	— Сүрдүүлэг миний хувьд падгүй. 

	— Чи түүнийг өөртөө ашигтай болгож хувиргах гэж байна шүү дээ. Тэр ч байтугай Зараг цаашлуулж, тэгж айлган сүрдүүлэх арга хэрэглэхийг нь хориглож зогсоохын оронд шан өгнө гэж амласан шүү дээ. 

	— Мө-өн.. гээд, Борис хөхрөн, — Чи намайг цаг тухайд нь зогсоож чадахгүй юм гэж яаж мэд ээ вэ? гэв. 

	— Өөрт чинь ашиггүй болохоор чи тэгэхгүй л дээ. Замаа алдсан эмэгтэй хүнийг бүүр болохгүй тал руу нь түлхэж... тийм юмтай хуйвалдаж сүлбэлдэхдээ хүрч Кршиванекийн өрөөсөн гутал болсон хойноо юу. 

	Мария зэвүү нь хүрсэндээ болоод үгээ таслав. 

	— Өөдгүй юмнуудтай тэмцэх өөр зэвсэг даан ч олдохгүй байна шүү дээ. 

	— Ингэхэд ер нь цаадуулын чинь бузар ажил явдал чамд муухай санагдахгүй байна гэж үү?

	— Гудамжны шавхай замаар яваа хэнд ч гэсэн наалдаж болдог шиг аль юмыг муухай гэж цэмцгэнэх вэ дээ. 

	— Борис... гэхэд нь Мариягийн дуу дөлгөөн, гунигтай болж, — Манай аав дутагдал ихтэй нь ихтэй байсан боловч арай ч ийм юм хийдэггүй хүн байсан. Зара амьдралын эрхшээлд хавчигдаж өөр аргагүйдээ л ийм өөдгүй ажил хийж байгаа юм гэж ойлгохгүй байна уу? Тэгээд тэр өөдгүй ажил явдлыг нь өөрийнхөө ашиг тусын тулд ашиглаж байгаа хүнийг Зарагаас дээр хүн гэж бодож байгаа хэрэг үү?

	— Аав чинь Заратай нууцгай ханилахдаа бас л өөрийнхөө ашиг тусыг бодсон хэрэг биз дээ?

	— Тийм ээ, тэгэхдээ чам шиг ийм зүйлд ашиглах гэж бодоогүй юм. Холбоотой байсан бол хоёрхон биеийн нь хоорондын холбоо байсан. Түүнээс биш манай аав нэр нүүрийг нь юунаас ч илүү хайрладаг байсан хүн шүү. 

	— Тэгэхлээр чинь одоо би янхан хүүхнүүдэд найр тавьж цаад нэг булай этгээдэд нь «Никотиан» пүүсийг амаар нь шороо үмхүүлэх бололцоо олгох хэрэг болж байна уу?.. Мөн ч аятайхан хэрэг ээ!.. 

	— Тийм, тэгсэн нь дээр гэж бодож байна. 

	— Тэгвэл би тийм биш. «Никотиан» пүүсээ бодож байна. 

	— Чи бас өөрийнхөө нэр нүүрийг бодох хэрэгтэй биш үү? Зайлуул, замаа алдсан ганц бие эмэгтэйг сүрдүүлж байж ашиг олох хэрэг үү? Чамайг л байрнаас нь хөөнө тууна гэж сүрдүүлээгүй бол Зара үнэнээ огт хэлэхгүй байсан шүү дээ. 

	— Айлгаж сүрдүүлсэн юм алга аа, аль болохоор өөрт хор хөнөөлгүй л болгох гэсэн юм. 

	— Чамд тэгэх эрх байхгүй!

	— Энэ чинь юу гэсэн үг вэ? Яагаад тэгэх эрх байдаггүй юм бэ?

	Мариягийн харц гэнэт хачин хөндий хоосон, учир утгагүй болчхов. 

	Борис ч давхийв. Мариягийн байр байдал одоогоос нэг жилийн өмнө яг ийм хачин болсон билээ. Мария улам бухимдуу улам үг дуу цөөнтэй, мангуу өвчин туссан юм шиг, болж байв. Хөгжим ч сонирхдогоо больж, ухаан санаа нь заримдаа тасалдан, учир тоймоо алддаг болсон нь эхний үед мань хүний эгдүүг хүргэдэг байснаа сүүлдээ сэтгэлийг нь зовоодог болжээ. Мариягийн бас зүс царай нь улам бүр доройтон цонхийж эцэж тураад өнгөн бие нь эвгүй шаргал туяатай болж, хоёр нүдний нь доод зовхи хөх хүрээ татаж, үрчлээ суужээ. 

	Мария хачин, тэнэг мангуу юм шиг дахиад л

	— Чамд тэгэх эрх байхгүй... гэнэ. 

	— Хонгор минь чи юу ярьж байгаагаа ойлгож байна уу? Өт хорхой хүртэл биед нь хүрэхэд атиганадаг гэгчээр хүн тэгээд байхад би яаж зүгээр суух юм бэ?

	— Тэр чинь Зарагийн өөрийн нь байшин. Аав талийгаач болохдоо намайг дуудаж дэргэдээ суулгаж байгаад, тэр байрыг Зарад бүрмөсөн өгөөрэй гэж захисан юм. Хууль ёсны баталгаа нь бидний нэр дээр бий л дээ. Тэгэхдээ харин аав Зарагийн нэр төрийг бодож, бас тэгээд ээжийг нэг их уурлуулахгүйн тулд бүх юм жаахан мартагдсан хойно түүнийг Зарагийн нэр дээр болгоорой гэж захисан юм. 

	— Тэгье л дээ?.. 

	Борисын дотор сая нэг онгойв. Тэрээр одоо цорын ганц Мариягийн тухай бодно. Эхнэрийн нь ухаан санаа дахин зөв урсгалдаа орлоо. Гэвч жаахан байзнаад бас л, 

	— Зарагаас болгоомжлох явдал чамд хэрэггүй гэв. 

	— Яагаад?

	— Яах вэ дээ, ер нь л тэр. 

	— Энэ чинь ер нь ямар учиртай юм бэ?.. Намайг тагнаж мөрдөөд, хамаг нууцыг минь дайсан этгээдүүдэд тарааж байгаа хүнээс болгоомжлох эрх надад яагаад байдаггүй юм бэ?

	Мариягийн цайвар бор нүдэнд дахиад л хөндий хоосон, арчаа алдсан байдал тодров. Мария ийм болсон агшин зуур аливаа үзэгдэл юмны хоорондын учир холбогдлын шалтгааныг ойлгож мэдэхгүй болно. Ухаан санаа нь дахиад аюултай сүрхий тасалдаж доголдож байгааг нь Борис мэдэв. 

	— Мария! хэмээн эхнэрээ биедээ наалдуулан тэвэрч, — Мария чи одоо чухам юу бодож байна вэ? Пьер аав тэр байраа Зарад үлдээсэн гэв үү... Тийм бол бид түүнийг нь Зарад өгнө. Харин тэгэхдээ надад хор учруулах бузар булай юм хийгээд байхад нь зүгээр хараад сууна гэдэг чинь юу гэсэн үг вэ? Түүнээс болгоомжлох эрх яагаад байдаггүй юм бэ? Чи юу гэж асуугаад байгааг минь ойлгож байна уу, үгүй юу? Энэ хоёр чинь хоорондоо ямар холбогдолтой юм бэ? Шалтгаан нь юу байна?.. Мария чи ухаантай байна уу? гэв. 

	Борис эхнэрээ барьж авч дугтчихад түүний цайвар хоёр нүд цавчрахгүй гөлөрнө. Харцны нь энэ хөдөлгөөний байдал аймшигтай хөндий хоосон ажээ. Ухаан санаа нь дахиад тасалдаж доголдсон болохыг Борис мэдээд. 

	— Мария!.. Мария! хэмээн дуудсанд Мария гэнэт:

	— Чи юу гээд! байгаа юм бэ? гэв. 

	— Чи миний юу гэж асуугаад байгааг ойлгож байна уу?

	— Ойлгож байна. Юуг нь ойлгохгүй байх юм бэ?

	Тасалдсан ухаан санаа нь дахин залгалдсан бололтой. Мария аймхай нүдээр өөдөөс нь харна. Борис тэгэхэд нь:

	Сая би чамаас юу гэж асуусан бэ? гэвэл, Мария

	— Чи хачин юм асуусан. Аав тэр байраа нэгэнт Зарад өгсөн болохоор чамд хор хүргэх санаатай байлаа ч гэсэн түүнээс болгоомжлох эрх чамд байхгүй. Үүнийг чи ойлгохгүй байна гэж үү?.. Юунд чи нэрээр минь чанга чанга дуудаад байгаа юм бэ?

	— Мария!.. 

	— Үгүй ер нь чи чинь юу болж орхио вэ?

	— Юу ч болсон юм алга хэмээхэд нь Мария хайрласан янзтайгаар:

	— Чи минь их ядарчээ. Тэгээд ч чи хар амиа бодож, замаа алдсан Зараг бүүр ч болохгүй тийш нь түлхэж өөрөө түүнээс долоон дор болох гэж байгаагаа мэдэхгүй байгаа юм байна. Чиний хувьд бол Зара бусдын нэг адил баллаж хаявал зохих өөдгүй хүн. Гэхдээ цаадах чинь богино жолоотой бүсгүй хүн шүү дээ. Харах хандах хүнгүй тэр амьтныг баллахаасаа чи ичихгүй байна гэж үү дээ гэнэ. 

	Мария одоо ухаан саруул хүний шинжтэй ярьж байв. Ухаан санаа нь өөр тасалдаагүй замаар урсаж буй бололтой хэдэн өдрийн дараа, дахиад бүүр ч аймшигтай бүүр ч урт удаан хугацаагаар ухаан санаа тасалдахын түр зуурын завсарлагаа төдий ч байж мэдэх билээ. Мария тэгээд,

	— Өдрийн хоол бэлэн гэв. 

	Тэр хоёр хоёрдугаар давхрын хооллох жижиг тасалгаанд орж сууцгаав. Тогооч хүүхэн хоол унд зөөж авчирлаа. Борис, Мария хоёр хэрэгтэй хэрэггүй юм ярилцана. 

	Хоолны дунд хэрээр Мария:

	— Чамайг би ялихгүй нэг юманд гуйя гэв

	— Юунд тэр вэ?

	— Хоолны дараагаар тэр байшингийн бичиг баримтыг Зарагийн нэр дээр болго. Тэгэхдээ харин Кршиванекийн хүн айлгаж сүрдүүлэх зэрэгт оролцохгүй гэдэг ам Зарагаас авах хэрэгтэй. Хөөрхий тэр амьтныг аврахыг бод гэхэд нь Борис

	— Тэгье гэж амлав. 

	Энэ ажлыг өөрөө хийнэ гэж эхнэрийнхээ зүтгээгүй явдалд Борис сэтгэл дүүрэн байлаа. Байрын бичиг баримтыг урьдчилгаа шагнал чанартайгаар Зарагийн нэр дээр болгочхож болох асуудал. Борис харин айлгаж сүрдүүлэх ажилд Зараг битгий оролц гэж ятгах уу, яах вэ гэж ч эргэлзсэнгүй. Эхнэрийнхээ цайлган тэнэг үгэнд орж, Кршиванекийг нэг сайн дөнгөх боломжоо алдана гэсэн чинь юу гэсэн үг вэ?

	Тэгээд ч бас Борисын сэтгэл энэ зуур зөвхөн ганц Мариягийн талаар зовж байв. Тэгээд шарх хаймслаж байгаа эмч шиг их л болгоомжтойгоор, 

	— Би нэг зүйлийг ердөө ч ойлгохгүй байна. Байшин Зарагийнх байлаа гэхэд энэ хүүхнээс болгоомжлох эрх яагаад байдаггүй хэрэг вэ? Үүний учир шалтгааныг тодруулаад өгөөч! Энэ хоёр чинь өөр хоорондоо ямар нэг холбоотой юм гэж үү? Үүний учрыг тайлбарлаж өгөөч! гэв. 

	Борис үг болгоноо зөөж, тун ягуухан асуугаад, хариу хүлээж бодлогошрон сууна. Дуулж болох хоёр янзын хариуны аль алин нь хамгийн аймшигт нэг зүйлийг бататгах байлаа. Гэлээ ч гэсэн Борис энэ талаар дахин лавтай юм сонсох гэж хүснэ. 

	Мария өөдөөс нь нүдээ том болгон хараад, гайхсан янзтайгаар, 

	— Тийм тэнэг юмыг ярьж байх хэн байдаг юм бэ? гэж өөдөөс нь асуув. 

	Эхнэрийн нь ухаан санаа хэвийн байдалдаа оржээ. 

	Борис духайв. Эргэлзэхийн хэрэг алга болов. Мариягийн эдгэршгүй аймшигт өвчин улам газар авч байгаа ажээ. Борист эхнэрээ өрөвдөхийн зэрэгцээгээр цаанаа л нэг хачин, урьд өмнө мэдэгддэггүй байсан харамсах, бие махбодын хувьд дургүйцэх сэтгэл төрлөө. 

	 


НАЙМДУГААР БҮЛЭГ

	Энэ жил пүүсүүд хэзээ хэзээнийхээс их тамхи худалдан авч, тамхины агуулахууд намар орой болтол ажилтай байв. Анхны цас үзтэл ажилтай суух азтай цөөн хүмүүсийн тоонд Шишко, түүний охин Лила хоёр оржээ. Гэвч ажил төрөлгүй, өвчин зовлонд нэрвэгдсэн айл хунарынхандаа тусалдаг заншилтай тэднийх сайн сайхныг нэг их үзсэн юмгүй. Эцэг охин хоёр гэнэт эвлэрч, улс төрийн талаар маргалдаж байдгаа ч больж, хэн хэн нь нам бус ажилчин болохоор шийдсэн мэт ажил төрлөө хийж амар жимэр суух болсонд хүн толгойтой болгон гайхна. Тамхи худалдаж авах ажил эхэлтэл бүх өвөлжингөө эздийн гуанзанд турк хошин үг яриа, эздийн янаг амрагийн явдлын яриа дэлгэж бараг толгой цухуйлгахгүй суудаг агуулахын мастер, захирлууд ч зарим үед ажилчдын талаар энэ тэрийг ярилцана. Тэд ч бас Шишко охинтойгоо хоёулаа ухаан оржээ. Шишко ч нас дээр гарч, охин нь ч эрд гарахаар болж гэлцэнэ. Цагдаагийн газрын байцаагч агаад хууль цаазын мэргэжилтэй, хааяа хааяа энэ гуанзаар шагайдаг нэг залуу л тэдэнтэй санал эс тохирно. Энэ бол коммунистууд номой болдог чинь хөдлөхөөр бэлтгэж байгаа хэрэг гэдгийг гадарлахтай туршлагажсан эр байлаа. Гэхдээ л бас туршлага нь хомсдоод, Лилаг Ремсийн нарийн бичгийн дарга, хотын намын хорооны гишүүн болсон гэж даан ч ухаанд орсонгүй. 

	Павелтай муудалцаж салсандаа гуньж гомдохын зэрэгцээгээр өдөрт нь агуулахад ажил хийж, шөнөжин ном уншдаг шинэ шинэ үүрэг хүлээх болсон сэлтээс болоод Лила өнгө зүс жаахан алджээ. Эцэж турсан, хоёр нүд нь хөх хүрээ татсан, уруулаа тас жимийсэн түүний царай цонхийн шаргалтах агаад хамаг бие нь хар нялхаараа тамхины нарийн тоосонд хордож одоо бүүр цус нь багассан бололтой. Харин ганц харц нь л цогтой сэргэлэн янзаараа ажээ. Энэ бол нэвт шувт цоргих нь холгүй, бага залуу бүсгүйнх гэмээргүй, хэн хүнийг аягүйтүүлэхээр харцтай цэнхэрхэн хоёр нүд байлаа. 

	Арван хоёрдугаар сарын эхээр үдийн хоолны цаг өнгөрөөд, «Родоп» агуулахын ажлын өдөр шувтрах дөхөж ажилчид тариачдаас хүлээж авсан сүүлчийн хэдэн баглаа тамхи задлан янзалж байтал конторын зарлага хүүхэн Лилагийн дэргэд ирж, инээмсэглэн, 

	— Захирал чамайг ажил тараад ороорой гэж байдаг шүү гэв. 

	— Мэдлээ. 

	Лила хөмсөг зангидан хэсэг зогссон боловч дахиад л тамхины навч ялгаж эхлэв. Зарлага гэж болцгор хөөрхөн бие бялдар, аятайхан царай зүстэй боловч нүдэнд хүйтэн, мастерт ажилчин хүүхнүүд элсүүлж өгөх зуучийн ажил сэм хийдэг гэж муу нэр авсан хүүхэн билээ. Захирал харин ажилчин хүүхнүүдийг үл тоодог учир энэ талаар ам хэлэнд арай ороогүй шиг байв. Энэ бол нутгийн баян дээгүүр зиндааны хүүхнүүдтэй л цэнгэж жаргадаг хээнцэр ганган эр билээ. 

	Энэ үеэр мастер Шишкогийн дэргэд ирж, найрсгаар

	— Одоо ч харин нэг дайлах юм байгаа биз дээ? гэхэд нь Шишко хүйтнээр, 

	— Юу боллоо гэж тэр бил ээ? гэв. 

	— Захирал охиныг чинь конторт ажилд авах гэж байгаа. 

	— Манай Лила тийм ажилд орохгүй. 

	— Яагаад орохгүй гэж?.. Конторын ажилд уу даа? Конторт ажил хийж суух тусгүй гэж үү? Чи захирал, бид хоёрын талаар элдэв дэмий үгийг үнэмших хэрэггүй. Манай агуулахад тиймэрхүү муухай явдал гардаггүй юм. Манайх чинь мундаг пүүс байхгүй юу. 

	Шишко юу ч дуугарсангүй. Тэгэхэд нь мастер

	— Чамд гэж зөвлөхөд ийм байна. Охиныхоо төлөө санаа зовсны хэрэггүй... Ажилд ор гэж ятгах хэрэгтэй гэв. 

	Шишко албан хүчээр хайнгууд царай гаргаж,

	— Яана ийнэ өөрөө л мэдэг! гэв. 

	Мастерыг зайлан явахад ажилчид араас нь ууртай харж хоцров. Мастер насаар залуу агаад агуулахын захиралтайгаа таарсан уур омогтой, ширүүн дориун биш, харин хүүхэмсэг, тамхи худалдаж авах үеэр алга тосдох хорхойтой эр байлаа. «Родоп» пүүсийн эзэд болох язгууртай еврей нар Болгар луу байсхийгээд ирж байх нь нэрд муу гэж бодоод цахилгаан утас цохих төдийгөөр л пүүсээ Парисаас удирддаг байлаа. Тус пүүсийн нутгийн салбаруудын албаны хүмүүс эздийнхээ энэ нинжин сэтгэлийг бодож танагтай хумслах боловч болдоггүй эмсийг цуглуулж баахан наргидаг ажээ. 

	Ажил тарах хонх дуугарлаа. Ажилчид ажлын байрнаас гарч цалин тавих өдөр байсан учир контор луу очиж нярвын өрөөний үүдэнд шаван шуугьж эхлэв. Тэд ажлын өдөр дууссанд баяр хөөр болцгоож буй мэтээр учир зүггүй инээлдэж, чанга чанга ярилцан, тоглоом тохуу хийлцэх боловч үнэн хэрэг дээрээ сэтгэл санаа гуниг зовуурьтай ажээ. Ажилтай байх хугацаа дуусаж байгаа нь өвөлжингөө ажилгүй суух, хүүхэд шуухад өвдөж зовох, мухлаг дэлгүүрээс зээлээр талх тариа авч байх боломжгүй болох аюул заналхийлж байв. Одоогоор тэдний сэтгэл санаа хангалуун юм шиг байгаа нь нэг хэсэгтээ боловч тамхины хорт тоос залгихаа больж, амь биед халтай нэг төрлийн ажилд зүтгэж ажлын өдөр дуусаасай гэж хүлээж суухаа больсны өчүүхэн төдий баяр хөөр биз ээ. Эрэгтэй эмэгтэй нийлсэн олон хүн инээлдэн, нимгэн цаасан мөнгө хэд хэдэн ширхгийг дээр өргөн сарчигнуулсаар нярвын өрөөнөөс гарна. 

	— Хараач, та минь!.. Бөөн мөнгө авлаа. Одоо ч очиж эзэнтэйгээ балгадаг хэрэг... 

	— Зуун кило нүүрс аваад, цаана нь яг ганц хундага архины үнэ үлдэх нь байна. 

	— Хар муусайн архины хэнээтнүүд!.. Наана нь турж үхэх гэж байхад архи дарсаа л ярьж байдаг таарч дээ ёстой!

	— Милка, чи пальтотой болсон уу?

	— Юун пальто, хүүхдүүддээ шаахай авчихсан. 

	Ажилчид уван цуван гарцгаана. Няравын өрөөний үүдэнд цугларсан улс цөөрсөөр л байлаа. Лила хамгийн хойно зогсох боловч санаа сэтгэл үймэрнэ. Харин тэгэхдээ захирал цаанаа нэг учиртай дуудсанд биш, өнөөдөр үдэш орой болсон хойно мужийн намын хорооны бие төлөөлөгч лүгээ уулзах болзоотой байсан учир сэтгэл санаа ийнхүү хөдлөх ажээ. Ингээд ээлжээ болоход, уг бодолдоо автсан Лила мөнгөө хайхрамжгүйхэн авлаа. Мөнгөний нярав, залуу гэхээргүй нэг хүн цаанаас бодлогоширсон янзтай хараад, 

	— Захирал чамайг дуудлаа гэсэн. Чамд хэлэв үү? гэв. 

	— Хэлсэн. 

	Тэгээд тэр хүн

	— Болгоомжтой байгаарай! Конторт чиний хийхээр ажил байхгүй. Юунаас болоод гэнэт чамайг машины бичээч болгох гэсний учрыг бодоод нэг л олохгүй байна гэж захив. 

	Лила тайвнаар инээмсэглэн:

	— Тэр учрыг нь би мэдэж байна гэв. 

	Лила өчүүхэн үймэрч, айж сандарсангүй, харин ердөө л харамсах сэтгэл төрнө. Захирал зун аавыг нь ажилд авъя гэж уриалган нь аргагүй зөвшөөрөхдөө тун хэнэггүй сайхан сэтгэлтэй хүн болох гэж ядаж байсныг Лила мартаагүй билээ. Одоо байр байдал өөр болсон бололтой. Гэвч Лила бол ямар ч хэцүү бэрх давааг даваад гарч сурсан бүсгүй. 

	Тэрээр захирлын өрөөний үүдийг тогшин орлоо. 

	Захирал хүснэгт, эсэн бусын цаасаар дүүрэн ширээнийхээ ар талд агуулахын орлого бодох гэж хамаг чадлаараа оролдон сууна. Хивсээр дүүрсэн өрөөнд гэрэлтэй саруул, тохилог сайхан ажээ. Хатавчинд шавар пийшин хүнгэнэтэл татан, хүлээн авагчаас хөгжмийн намуухан эгшиг сонсогдох агаад өрөөний голд тамхины хэрэгсэл тавьсан жижиг ширээг тойруулан сарьсан бүрээстэй зөөлөн сандал хэдийг тавьжээ. Захирлын биеэс янжуур, гар нүүрийн савангийн үнэр ханхална. Энэ бол ядарсан байрын, жаахан үхээнц дорой харцтай, дөчөөд насны, олз омог ихтэй эр байлаа. Ухаалаг боловч залхуу хойрго бага зэрэг улцгар царайд нь эндхийн баян тарган бүх хүмүүсийг танагийг нь алдуулсан тэр амьдрал, архи дарсаар ундалж шөнөжингөө нойргүй хөзөр наадаж, бахь байдаг хэдэн хүүхнийхээ нүүрийг харсаар байгаад уйдаж гүйцсэн амьдралын ул мөр тодхон харагдана. Захирал энэ өдөр саарал өнгийн костюм, захыг нь ялимгүй цардсан пансан цамц өмсөж, пүүсийн ерөнхий мэргэжилтэн эзэдтэйгээ золгохоор Парис ороод ирэхдээ авчирч бэлэг болгосон хар ногоон өнгийн зангиагаа зүүжээ. 

	Захирал Лила руу анхааралтай, сэтгэл дүүрэн харцаар ширтэв. Аа, хүрээд ирэв үү?.. гэж бодно. Үдийн хоолны завсарлагаар өрөөнийхөө цонхоор харахад нь хашаан дотор энэ бүсгүй харагдаж гоолиг нарийхан бие нь гэнэт хорхой хөдөлгөжээ. Энэ хүүхнүүд мөн ч сонин улс юм!.. Зарим нь аятайхан зүс царайтай атлаа удаж түдэхгүй урам хугалж, бие сэтгэл бүлээцүүлэхээ болино, зарим нь бие бялдар, нүүр царай, алхаж гишгэх аль нэг талаараа гэнэт аятайхан харагдаад хорхой хүргэх нь тэр. Өдрийн нь нээж олсон бөгөөд уйтгар гунигийг нь тайтгаруулж, хүүхнүүдийг бага зэрэг жигшихэд хүргэсэн тэр нэг нээлт захирлын сэтгэлийг үймрүүлжээ. Ширээнийхээ араас Лилаг хараад сууж байтлаа бас нэг нээлт нээв. Үгүй ер нь, энэ нүдийг нь өдий болтол би яагаад ажиглаагүй байх нь вэ?.. Аавыг минь ажилд авч үзээч гэж зун орж ирэхэд нь үзсэн ч юм шиг санагдана. Харин тэгэхэд анзаарсангүй. Тэгэхэд хамаг сэтгэл нь татагдсан өөр нэг хүүхэн байжээ. Тэр нь үстэй дээл авч өг гэсэн үг цухалзуулаад амар заяа үл үзүүлнэ. Захирал эцсийн бүлэгт бас нэг, тэгэхдээ базаахгүй нэг нээлт хийлээ. Лилагийн хөхөвтөр туяатай цэнхэр хоёр нүд эрс шийдмэг гялалзах боловч тоглоомоо зохисгүй, эрээ цээргүй эхэлбэл сайхан мэдээрэй гэж сануулсан байдал илт байлаа. 

	Эдгээр нээлтдээ сэтгэл нь хөдөлсөн захирал, 

	— За яав?.. Ажил дууссан уу, аа? хэмээн асуув. 

	Лила сэтгэлийн дарамтаас салсан янзтай, 

	— Арай гэж нэг юм дууссан боллоо гээд, захирлыг их л цайлган сайхан зантай хүний дүр үзүүлж ярих гэж оролдож байгааг нь мэдээд зэвүүцэн инээмсэглэв. 

	— Одоо тэгээд юу хийнэ гэж бодож байна даа?

	— Ирэх улирал хүртэл хүлээнэ дээ. 

	— Энэ чинь тэгээд ажилгүй сууна гэсэн үг үү?

	Энэ чинь тэгээд ажилгүй сууна гэсэн янзтай хайнгуудхан хяламхийв. Зөөлөн сандалдаа ялхайж суусан захирал унтарсан янжуураа асаагаад, гэнэт, 

	— Өөрийгөө чи нэг хараач!.. Энэ чинь юу гэсэн үг вэ?.. Ийм сайхан бүсгүй ийм хувцастай явах гэж гэв. 

	Лила тэгэхэд нь

	— Хүн бүр хэр чадлынхаа хэрээр л хувцаслана шүү дээ гэвэл захирал, 

	— Энэ чинь чамд огт зохихгүй харагдаж байна!.. Мэдэж байна уу? гээд хэлэх үгээ олж ядаж байгаа янзтай гараа өргөж хэсэг дуугүй болсноо, — Ерөөсөө л муухай харагдаж байна! гэв. 

	Лила майжгий шаахай, нөхөөс болсон хуучин муу өвлийн пальтогоо хэнэггүй ажиглаад харамсалтайгаар, 

	— Өдрийн ажилтай хүн үүнээс гоё яаж хувцаслах вэ дээ гэв. 

	— Ойлгож байна. Тэгээд ч би чамайг дуудсан юм... Чи чинь ингэхэд гимназид сурч байсан гэсэн биз?

	— Тийм ээ, сурч байсан

	— Яагаад хаячихсан юм бэ?

	— Хаяагүй, хөөгдсөн юм. 

	— Яалаа гэж тэр вэ? 

	— Улс төрийн хэргээр

	— Аанай л үзэл суртал биз дээ?.. гээд захирал инээд алдаж

	— Ремсийн гишүүн байсан уу? гэв. 

	— Үгүй! Би ажилчдын асуудалд өөрийнхөөрөө ханддаг юм. Яагаад гэвэл би өөрөө ажилчин хүний хүүхэд шүү дээ. 

	— Би тэр үзэл суртлаас чинь айдаг хүн биш ээ? гээд захирал дахин инээмсэглээд, — Хэв журам алдагдуулж, хэрэг төвөг удахгүй бол түүнийг чинь хүндэтгэдэг юм. Пүүсийн төв захиргаа машины бичээч авч ажиллуулж болно гэж зөвшөөрсөн юм. Ажиллах хүсэл байна уу? гэнэ. 

	— Би машинаар юм цохиж чаддаггүй л дээ. 

	— Би чамд сурах бололцоо олгоно. 

	Хэн хэн нь дуугүй болов. Лила дэмий л гөлрөн зогсоно. Бусад агуулахын машины бичээч нар гэж маягтай хувцас хунар болсон, цаг ямагт үсчнээр гүйж, байсхийгээд л эмэгтэйчүүдийн эмчээр орж гардаг бага залуухан охид байдгийг Лила мэдэх билээ. Тэд өвөлд бол үдшийн наадмаар гүйж, зунд бол дармал торгон бошинз болчихсон, соёлын байрны цэцэрлэгийн задгай талбар дээр румба бүжиглэх нэг нь бүжиглэж, тэнгисийн эрэг рүү амралтад явах нэг нь явна. Зарим нь эзэнтэй янаг амрагийн явдал үйлдсэн хойноо зол болбол хамт ажилладаг хэн нэг хүнтэйгээ ч юм уу, аль эсхүл ямар нэг доод түшмэлтэй сууна. Энэ бүхэн нь харин тэдний нэр нүүрэнд хусаад арилшгүй хар толбо, тамга тэмдэг үлдээдэг билээ. Тэдний харц, алхаж гишгэж байгаа нь бүх насаараа л нэг хачин, өнгөрсөн явдлыг нь санагдуулам өөдгүй харагдана. 

	— Хөнгөн ажил шүү! хэмээн захирал цааш ярин сард мянга хоёр зуун левийн цалинтайгаас гадна нэг сарын цалингаар шагнана. Урьдчилгаа мөнгө дуртай цагтаа авч болно. Ингэхлээр чи хүний зэрэгтэй амьдрахгүй юу гэв. 

	Лила дуугүй л зогсоно. Пийшин зугаатай хүнгэнэж, радиогоор ямар нэг танго бүжгийн ая нэвтрүүлнэ. Лила харин одоо амралтын газраас ичиж зовохоо мэдэхээ байчхаад мах шөл суучихсан, түлэгдэж борлочихсон буцаж ирдэг замаа алдсан машины бичээч хүүхнүүдийн тухай биш, ажилчдын толгой дээгүүр, эрх мэдэлгүйчүүдийн ертөнц дээгүүр хуралдан бөөгнөрч, хүний нэр төрийг өчүүхэн доорд оруулагч хар үүлний тухай бодож зогсов. Гэнэт хашхирч чарламаар, захирал руу үсэрч очоод хумсаараа нүүр нүдгүй ураад хаячихмаар санагдав. Гэвч тэрээр огт хөдөлсөнгүй гал цогтой цэнхэр нүдээрээ захирал руу ширтэн зогсоно. 

	Захирал харин «Ухаантай бүсгүй болохоороо учрыг дор нь ойлгож байна шүү. Ариун цагаанаараа амьтан болох гэж маяглах ч үгүй байна. Хүүхэлдэй шиг гоёод тавьж орхиход болохоор л амьтан байсан сан!.. » гэж сэтгэл дүүрэн бодно. 

	Ингээд эхлэх цаг боллоо гэж шийдээд, зөөлөн сандлаас боссон боловч, зэвүүцсэн харцтай тулгарч хэсэг зуур зогссоноо Лилагийн дэргэд ирж, хацрыг нь илэх гэтэл Лила гэнэт ганхаж, өрөөсөн гараа далайв. 

	Захирал муухан инээмсэглэн, 

	— Юу болов... Чи бол юмны учир мэддэг хүн шүү дээ? Ичиж зовох юу байх вэ гэв. 

	— Төлөв томоотой байж сурах хэрэгтэй. 

	— Энэ талаар өөлөх юмгүй байж болно. За тэнэглээд байлгүй наашаа ир!.. Хожим сүүлд нь харамсахгүй л байх шүү. 

	— Яасан ч үгүй. 

	— Өөрөө л мэд!

	Захирал инээмсэглээд, суудалдаа буцаж суув. Бүүр зоригтой үздэг байгаа юу гэж бодсон боловч хүсэл нь аль хэдийнээ унтарчээ. Тэгээд

	— Заавал миний амраг болно гэж амлахгүйгээр ажилд орж болно шүү гэв. 

	— Үгүй дээ, гялайлаа... Харин ирэх улиралд ялгагчаар авч үзээрэй. 

	— Тохирлоо! гээд захирал инээд алдав. 

	Лила ёсорхуугаар мэхийж, өрөөнөөс гарлаа. 

	Захирал ганцаараа үлдсэн хойноо гэнэт учир зүггүй уйтгарлаж, амьдрал нь дундуур дульхан санагдав. Саяны нь тоглоом муу эхэлсэн, энэ нь урьдын юмгүй болсон сэрлийг нь сэргээж, энэ насандаа огт тааралдаагүй аятайхан юмны амт үзэх гэсэн хүслийг нь бүүр ч гааруулна. 

	 

	 

	Гадаа цас бужигнасан, хүйтэн байлаа. Харуй бүрий болж арван хоёр дугаар сарын бүрэнхий энэ орой тамхины агуулахууд шорон шиг анир чимээ, гэрэл гэгээгүй бараантан дүнсийнэ. Хашаан дотор хаалга үүдний өмнүүр түргэн буутай сахал самбайндаа баригдсан пагдгар хүмүүсийн сүүдэр бүртэлзэх агаад эд нар бол гол төлөв хөлсөөр пүүс манадаг македон нутгийнхан билээ. Гудамжаар морьт цагдаа нар зөрөлдөнө. Ноёд баядын хөрөнгө хогшил юу ч хавьтахааргүй хамгаалалттай байдаг билээ. Агуулах нь гэж ачиж тээхэд бэлэн болсон цэвэр тамхиар пиг дүүрэн. Лила таван жил дараалан өмссөн гимназийн муу пальтоныхоо энгэрийг сайн зөрүүлээд, гэрийн зүг ширүүхэн алхав. Түүний бие ажилчны ийм муу хувцастай ноосон оймс, хуучин банзал, бошинзтой ч гэсэн гоолиг цэвэрхэн тул харчуулын хараа булаана. 

	Түдэлгүй хажуугаар нь пүүсийн мэдлийн хямд муу «Форд» машин давхиж өнгөрлөө. Энэ бол захирал харьж байгаа нь билээ. «Бузар амьтан! Намайг баярласандаа болж өлмийдөө мөргөнө гэж бодож байсан байх. Харин харааж загнаагүй минь сайн боллоо... Түүнээс биш ирэх улиралд аав бид хоёрыг ажилд авах нэг ч пүүс олдохгүй байж мэдэх байсан юм» хэмээн Лила зэвүүцэн бодов. Лила даарч чичирсэн хойноо ч, цоорхой муу шаахайгаар нь цас дүүрч, оймсоо норсон хойноо ч саяхныхаа тэр явдалд харамсаж амаа барьсангүй. Хотын гол гудамжаар нэг ангид суралцаж байсан зарим бүсгүйг хараад ч гол нь гонсойсонгүй. Гоё сайхан, дулаахан пальто өмссөн өнгө зүстэй тэд залуухан харчуултайгаа энэ тэрийг ярилцаж хөгжилтэй инээлдэн нөхөрт гарсан зарим нь гивлүүр зүүсэн нь зүс царай нь нэг л жинхэнэ биш хиймэл юм шиг, нэг л нялуун наалинхай харагдана. Эдгээр нь бүүр гимназид байхдаа эрэгтэйчүүдийн толгой эргүүлэх, баян чинээлэг эр нөхөр олж суух урлагаар сургуулилсан хээнцэр ганган, ердөө л ийм ажилтай улс байлаа. Тэд хайрлаж өрөвдсөндөө ч тэр үү, хайхарч тоогоогүйдээ ч тэр үү, Лилаг хараагүй дүр үзүүлнэ. 

	Лила харин дэргэдүүрээ өнгөрөх залуу хосуудыг хараад ганцаардмал, хаягдмал санагдав. Тэднийг хараад Павел санаанд нь оржээ. Гэнэт Павелын болон аз жаргал, хайр сэтгэлийн хүсэл мөрөөдөлд автаж, гомдон гуниглана. Павел хот орж ирэх нь ховор, хааяа нэг орж ирвэл тэднийхээр үзэгдэлгүй явчихна. Мужийн намын хороотой шинэ, урьд өмнө үзэж хараагүй, намын нууц нэр нь «Иосиф» гэгч дүнсгэр нэг хүнээр дамжуулж холбоо барьдаг болжээ. Энэ хүн ямагт ямар нэг юм чих тавин чагнаж, сэтгэл түгшүүртэйгээр ийш тийш ажиглан байж захирамж шийдвэр дамжуулаад, хотын идэвхтнүүдийн сонирхлыг татаж байгаа нэн даруй нэг тийш болговол зохих асуудлуудын талаар иймээ тиймээ юу ч хэлэлгүй шалавхан явахын хүслэн болно. Лила сая л ингэж Иосиф Павел хоёрыг зэрэгцүүлэн жишиж бодоод Павел урлаг, улс төр хоёрын аль алины хувьд өргөн их мэдлэг боловсролтойг ойлгож бодож сэтгэх, ухуулж сэнхрүүлэх авьяастайг нь өөрт нь хэчнээн их итгэдэг байсныг сая л нэг үнэлэв. Павел бол омголон, элэгсэг сайхан зантай хүн бөгөөд энэ нь намын үүрэгт ажил гүйцэтгэгч хүмүүсийг зоригжуулахад нь түүнд тусалдаг байлаа. Павел л өөрийг нь тэмцэх зориг хүсэл, амьдрах баяр хөөртэй болгосон билээ. Гэтэл яагаад ч тэр юм бэ, Лилагийн ухаан бодолд энэ бүхэн үл нийцэх учир зөрж тэмцэлддэг байжээ. Тэрээр зарим үед Павелын аль нэг санаа бодлыг зөвшөөрдөг байсан боловч гэнэт л тэр нь хүний санаанд оромгүй, явцуу, намын эсрэг юм шиг санагддаг байв. Үе үе энэ эсэргүүцэл нь савнаасаа хальж, Лила элдэв юм эргэцүүлэн бодож нэг бус шөнө нойргүй өнгөрөөх боловч эцсийн бүлэгт юу ч гэж шийдэж чадалгүй мухарддаг байлаа. Харин ингэж мухардсаныхаа улмаас сая нэг сэхээ орж, арга буюу бахь байдгаараа ажил хэргээ явуулдаг байв. Ийнхүү эргэж мангууртлаа элдэв юм бодон эргэлзэж тээнэгэлзэж суухад Павелын дүр, сэтгэл шаналгааж улам ч бодогдоно. 

	 

	 

	Лилаг гэртээ ирэхэд аав ээж хоёр нь айлынхаа Спасуна авгайнд орох гээд гарахаар завдаж байв. Ажилчин эмэгтэй Спасуна бол намын гурван нөхдийн нэг билээ. Шишко агуулахаас ирж явах зам зуураа, дөнгөж авсан мөнгөнөөсөө хагас кило хиам авчээ. Эхнэр нь хиамнаас хэсгийг хэрчиж, ажилчин хүний бэлэвсэрч хоцорсон аль ч өрх гэрийн адил хэцүүхэн амь зуудаг Спасунад аваачиж өгөхөөр цаасаар ороов. Нөхөр нь хоёр жилийн өмнө хэрэг явдал баларсны дараагаар дээгүүр ямар нэг нууц ажилд оролцсон хэргээр яллагдаж ор сураггүй алга болсон ажээ. Спасуна зунд агуулахад ажил хийж өвөлд баячуудын хувцас хунар угаана. Спасуна сургуульд орсон хоёр хүүхдээ хүний зэрэгтэй өсгөн бойжуулна. 

	Лила хиамнаас хам хум идсэн болоод хөгжилтэйгөөр, 

	— За, за!.. Явцгааж үз! хэмээн аав, ээж хоёроо яаруулав. 

	Лила өнөөдөр хүн ирнэ гэж аавдаа урьдчилан мэдэгдсэн бөгөөд дүнсгэр Иосиф бус анх удаа холбоо барьж буй намын ажилчин шинэ хүн Варвара ирнэ гэж бодоод баярлаж байв. 

	Ээж нь санаа зовсон янзтай, 

	— Лила! Юмыг яаж мэдэх вэ, хэрэг болбол хашхирч хавь ойрынхондоо, дуулгаарай!.. гэж захив. 

	Мах шөл муутай, гонзгойдуу царайд нь сэтгэл түгшиж буйн шинж илт харагдана. Хүн ирнэ гэж эхэд хэн ч хэлээгүй боловч Лилагийн зэхэж бэлдэж байгаа, Шишкогийн бухимдаж байгаагаар өөрөө цөмийг нь тааж мэджээ. 

	Шишко тэгэхэд нь

	— Юуны чинь «хэрэг болбол хашхирах»... Юу ч болохгүй... Хэрэггүй юманд хошуу битгий дүрж бай! гэв. 

	Шишко өөрөө намын идэвхтнүүдийг шорон, эрүү шүүлт, үхэл сүүдэр шиг дагаж явдгийг мэдэх учир аанай л сэтгэл түгшиж байлаа. 

	Шишко, эхнэртэйгээ гарлаа. Лила жижиг ширмэл зуухандаа утгуур нүүрс хийж, ширээгээ шинэ сониноор бүтээгээд гар нүүрээ угааж, ням гарагт соёлын байранд лекцэд очихдоо өмсдөг цорын ганц ноосон даавуу бошинзоо өмсөв. Ийнхүү юм хумаа янзалж гүйцээд, ширээнийхээ хажууд сууж ном унших гэж үзсэн боловч уншиж чадсангүй. Сэтгэл нь улам хүчтэй догдолно. Варваратай шалавхан уулзаж, шинэ сэргэг юм дуулах сан гэж тэсгэлгүй хүснэ. Сэрүүлэгт цагийн зүү хөдлөхөө ч байчихсан юм шиг яарах тусам цаг өнгөрч өгсөнгүй. 

	Ингээд яг есөн цагт хашаан дотор түргэн алхах хөлийн чимээ гарав. Нэгэн хүн үүдний цаана ирээд, гайхаж байгаа маягтай хэсэг зуур чимээгүй байснаа тогшив. Лилагийн сэтгэл гэнэт тайвширч шийдмэг болоод, үүдний жижиг өрөөндөө орж, уцаарлангуй маягтайгаар, — Хэн бэ? гэв. 

	— Милан мужаан гуайнх энд байдаг байх аа? гэх эмэгтэй хүний дуу сонсогдов. 

	Эмэгтэйн дуу уяхан, тун аятайхан алиа, золбоотой аальгүй маягтай дуулдана. 

	Лила аяархан

	— Манайтай айл байгаад нүүчихсэн гэв. 

	Ингээд үүдээ онгойлгоход нь дугуй малгай хуучин пальтотой, шүхэр барьсан хүүхэн хамаг хувцас нь цасанд дарагдчихсан зогсож байлаа. 

	— Хаашаа нүүсэн юм бол та мэдэхгүй юу? гээд хүүхний дуу өөр болж, мөн аяархан:, — Аргентинд суудаг дүүгээс нь захиа авчирсан юм сан гэв. 

	Тэгэхэд нь Лила

	— Ажлын нь газар галт тэрэгний буудлын ойролцоо байдаг байх гээд ар тийшээ ухарлаа. 

	Нөгөө хүүхэн урьж залахыг ч хүлээсэн юмгүй үүдний өрөөнд орж ирээд, пальтоныхоо цасыг сэгсрэв. 

	— Таныг хэн гэдэг вэ? хэмээн Лилаг нам дуугаар асуухад, гийчин. 

	— Варвара. Таны нэр хэн бэ? гэв. 

	— Роза гэдэг гэж Лила хариу өчив. 

	— За тийм байж!.. Танайхыг хашаан доторх лийрийн ганц том модоор чинь л оллоо. 

	— Манай хороололд цорын ганц ийм мод байдаг. 

	Үл таних эмэгтэй их л яарах агаад пальтогоо ч тайлсангүй. Харваас гуч орчим настай баймаар. Өндөр духтай, цогтой сэргэлэн харцтай хүрэн хоёр нүдтэй, нүүр царай нь нүдэнд дулаахан ажээ. Эмэгтэй тасалгаа доторхыг тойруулж хараад ямар нэг юм сэтгэлд нь таараагүй янзтай болов. Ингээд зуухны хажуугийн сандал дээр сууж, хоёр гараа хооронд нь үрээд шуудхан

	— Та гэртээ ганцаараа байдаг уу? гэж асуув. 

	— Үгүй, аав ээж хоёртойгоо байдаг. 

	— Танайхан хаачсан юм бэ?

	— Тантай ярилцахад чөлөөтэй байг гэж бодоод таньдаг айл руу нь явуулсан юм. 

	— Намын улс уу?

	— Тийм ээ. 

	— Намд удаж байгаа юм уу?

	— Миний л мэдэхээс эхлээд өдий хүрч байгаа юм даг. 

	Варвара иймэрхүү юм сонсоод залхуу нь хүрсэн янзтай гараа хөдөлгөж, 

	— Зочид буудлаас гарахад минь нэг тагнуул дагасан. Софид байсан нэг өндөр, гонзгордуу нүүртэй тагнуул байна. Нүд нь цийлгэр гэж ярив. 

	— Тэр чинь тэгвэл «Өндөр» гэдэг хочтой нэг тагнуул мөн байх нь... Тэгээд таныг дагаад ирсэн үү?

	— Чадаагүй... Би гол гудамжинд олон хүн дотор ороод бултаж дөнгөлөө. Зочид буудалд чемоданаа орхисон юм сан эргэж очоод ч хэрэггүй байх. 

	— Биеийн үнэмлэх чинь хаана вэ?

	— Өөрт минь яваа

	— Манайд унтаад яв

	— Энэ чинь бүүр тэнэг хэрэг!.. Та цагдаа нарыг намайг хаагуур, хэнийхээр эрэхээ мэдэхгүй улс гэж бодож байгаа юм биш биз! Харин би одоохон явалгүй болохгүй. Хэдхэн минутын яриа бий... Анхааралтай сонсож бай!.. Мужийн намын хорооны мэдээ шүү!

	Варвара ухаан бодлоо цэгцрүүлж байгаа янзтай хэсэг дуугүй болсноо, дуугаа нам болгож, тэгэхдээ тодорхойгоор

	— Нэгдүгээрт. Улс төрийн Товчооноос баталсан Төв Хорооны шийдвэр ёсоор нөхөр Павел Моревийг намаас бүрмөсөн хөөсөн... Шалтгаан гэвэл Төв Хорооны шийдвэр зөрчсөн, намын дотор хорлон сүйтгэх ажил хийж байсан. Хоёрдугаарт, мужийн намын хороо нөхөр Стефан Морев, Макс Эшкенази хоёрыг тамхины агуулахын ажилчдын дунд намын ажил зохиох үүргээс чөлөөлж энэ хоёр нөхөрт тосгонд намын үүр байгуулж тэдгээрийг удирдах ажил хариуцуулах санал байгаа... Гуравдугаарт намын ёс суртахуун-улс төрийн эв нэгдлийг сонор соргог хамгаалж Павел Моревийн бөөрөнхийлөгч үзэл санаа халдварлан, ерөнхий шийдвэр хэрэгсэхээ больсон гишүүдийг намаас нэгд нэгэнгүй нэн даруй хөөхийг мужийн намын хороо бүх нөхдөд анхааруулсан гэж хэлэв. 

	Варвара дуугүй болов. Лила мэл гайхаж өөдөөс нь ширтэнэ. Варварагийн хэлсэн зүйл ташуураар ороолгоод авсан адил болжээ. Тэгээд Варвараг:

	— Ингээд гүйцлээ!.. Та сайн тогтоосон биз? гэхэд нь Лила доройхон дуугаар

	— Тогтоолоо гэв. 

	— Тэгвэл давтаарай!

	Лила хэлсэн ярьсан болгоныг нь тэр хэвээр нь давтав. 

	— За гүйцлээ!

	Лила сэтгэл үймэрсэндээ болоод сөөнгөтсөн дуугаар

	— Танаас нэг зүйл асууж болох уу? гэв. 

	— Асуу асуу!.. 

	— Павел Морев чухам яасан болохоороо бөөрөнхий үзэлтэн, хорлон сүйтгэгч гэгдэх болсон хэрэг вэ?

	— Энэ асуудлыг дахин сэргээхийг мужийн намын хороо хориглосон. Одоо асууж лавлаж суух биш, ажиллах хөдлөх хэрэгтэй болоод байна. 

	Варвара яарч сандран босов. Цагдаа нар хүрээд ирэх вий гэж бухимдаж буй нь сая л мэдэгдэв. 

	Лила гуниглан дуу шуугүй сууна. Варвара элдвийг эргэцүүлж бодоод байх завдал өгсөнгүй, ердөө л дараагийн уулзах өдөр, цаг, газар, нууц үгийн талаар ярьж эхлэв. Варвара өөрөө дахин ирэхэд аюултай болсон учир Иосифыг явуулахаар тохирлоо. Иосифыг эндхийн тагнуулууд танихгүй билээ. 

	Хэн нэг хүн цонх тогшив. Лила, Варвара хоёр амьсгал дарлаа. Хэн хэний нь царай цонхийн, өөд өөдөөсөө харна. 

	Варвара бухимдан:

	— Ямар чөтгөр нь байдаг хэрэг вэ, хараач? гэв. 

	Лила хөшгийг нь сөхөж, цонхоо нээгээд гадагш шагайв. Хүйтэн агаар хамар өөд нь цоргино. Анхандаа юу ч харагдаагүй боловч нэг харахад айлын нь хүүгийн сүүдэр цагаан цасан дээр бараантаж үзэгдэв. 

	Хүү сэтгэл түгшсэн янзтайгаар

	— Лила эгч ээ! Нэгжих гэж байна!..  Манай хорооллыг бүслээд байна!.. гээд бусад айл амьтанд дуулгахаар цааш явлаа. 

	Лила цонхоо хаагаад, Варвара руу харав. Варвара хүүгийн хэлсэн үгийг дуулчихсан, пальтоныхоо товчийг яаруу сандруу товчилж байснаа гэнэт, 

	— Гол гүнзгий юу? гэв. 

	Лила цочиж, Варвара руу ширтэн. 

	— Юу?.. Олмоор гатлах гэж үү? гэж гайхав. 

	Варвара уурлаж

	— Би яахаа ч мэдэхгүй байна!.. Гол гүнзгий юу гайгүй юу? л гэж асууж байна гэв. 

	— Гүнзгий тэгэхдээ тооройн тушаагуур олом бий шүү дээ. 

	Варвара үүд рүү ухасхийв. Гадагш гүйн гарч анчинд хөөгдөж яваа ойн амьтан шиг, цастай шөнийн дунд алга боллоо. 

	Лила хашаан дотор хэсэг азнав. 

	Түдэлгүй хүүхэд ахуйгаас сайн мэдэх ачааны жижиг тэрэгнүүдийн хүржигнэх, гутлын тах тачигнах, эсэргүүцэж байгаа хүнийг харааж занаж буй өдий төдий хүний дуу холилдсон аймшигтай чимээ сонсоод зүрх нь шимширлээ. Гадаа хүйтэн байсан боловч Лила амьсгал хураан дуу чимээ чагнасаар л байлаа. Хүнд хүчир ажилд эцэж ядран эрт хэвтэж хажуулдаг ажилчдын хорооллын энэ хэсэгт нам тайван боловч хотын аль нэг захаар, төв тийш, төмөр замын буудал тийш очдог болон Софигийн замтай нийлдэг гудамжнуудаар дуу шуугиан улам ихэснэ. Айл хунарынхан ч тэр чимээ шуугианыг сонссон бололтой ажилчдын муусайн сууцны харанхуй цонх энд тэндгүй дэлгэгдэн, улмаар үүд хаалга нээгдэж, эрэгтэй эмэгтэй олон хүн явуут дундаа ханцуйгаа углан гүйлдэж эхлэв. Түрүүлж сэрсэн нэг нь бусдадаа яаруу сандруу дуулгаж, түдэлгүй ажилчны хороолол тэр аяараа хөл дээрээ босож, хуралдан цугларч нийтийн дайсан этгээдэд цохилт өгөхөөр нэгэн хүн мэт хөдөллөө. 

	Лила гэртээ орж ирээд нимгэн цаасан дээр хэвлэмэл, хавтсан дээрээ нэр усгүй арваад ном сүрэл дэвсгэр доороосоо гарган, боож баглаад гадаа саравч доторх нүүрсний хог руу хийж нуув. Ингэж байхдаа зүрх нь шимшрэх боловч айж сандарсан шинжгүй, самбаатай хөдөлнө. Тэгээд гэртээ орж үүдээ сул орхиод зуухныхаа дэргэд суун юм нэхэж эхлэв. Амьдралд анх удаа хатуу ширүүн шалгалттай тулгарах гэж байгаагаа Лила сайн мэдэж суулаа. Хамаг бие нь хачин эвгүй болж дагжин, бас гар хөл юм болгоноороо ямар нэг биетэй зүйл мэдэрч байгаа мэт санагдана. Гэхдээ энэ бол үхлээс айж байгаа хэрэг огт биш, харин шал өөр зүйл, үхлээс ч аймшигтай зүйл болох хэсгийн цагдан сэргийлэхийн хашаанд байдаг цонх гэгээвчгүй, битүү цемент болсон харанхуй газар шорон, гонзгой царайт тагнуулын янхигар том, ясархаг муухай гар савар айлгаж байлаа. 

	Энэ завсар цагдаа нарын бүслэлтийн хүрээ улам бүр хумигдаж, дуу шуугиан сүртэй болсоор байв. Айл хунарынхны дотроос эхлээд ажилчдын төлөөлөгч Блаже эсэргүүцэж

	— Байцаагч гуай та яасан зовдоггүй хүн бэ? Улс амьтан амар тайван нойрсуулахгүй яадаг улс бэ? гэж хашхирсанд цагдаагийн газрын байцаагч өндөр дуугаар

	— Дуугаа тат! хэмээн зандрав. 

	— Дуугаа хориулахгүй!.. Би ардын төлөөлөгч хүн. Та нарын ингэж дураараа дургиж байгааг эсэргүүцэхээ л нэг эсэргүүцнэ. 

	— Маргааш гайгүй тэр сүрхий нэр цолыг чинь салгаад өгнө өө!

	— Сачий чинь хүрдэг юм бол тэгээрэй! Танаас наана бас олон түмэн, парламент гэж байдаг юм!

	— Хэн хашхираад байгаа юм бэ? хэмээн байцаагч уур нь шатан асууна. 

	— Ноён байцаагч минь цаадах чинь шал тэнэг амьтан! Та мэдэлгүй дээ? Ийм юмтай ийн уун гээд юу хийх вэ? гэж нэг цагдаа хэлэв. 

	— Аа ардын төлөөлөгч гуай юу! Иймэрхүү юмнуудад ч хүртээх жавтий байдаг л юм хэмээн байцаагч заналтай бувтнав. 

	Ийнхүү занаж байгааг дуулсан Блаже харин депутат хүний халдашгүй дархан эрхээрээ түрээ барьж улам ч чангаар:

	— Байцаагч!.. Та иймэрхүү юм ярьж ард иргэдийн дунд цагдан сэргийлэхийн нэр төрийг гутаагаад юу хийх вэ? Та ер нь погоон зүүж явж тохирохгүй хүн байна!.. Иймэрхүү юм погоон зүүж явна гэдэг ёстой шившиг!.. Би ердөө л маргааш таныг ажлаас нь хал гэж шаардана гэв. 

	Лила уг маргааныг чих тавин чагнаж, Блажейн аятайхан үг хэлэх болгонд урамшин толгойгоо дохин, юмаа нэхнэ. Нам Блажег нууц ажил хэрэгт оролцохыг нь зөвшөөрөөгүй боловч зохистой цаг болгонд илтгэгчийн уран авьяасыг нь ашиглахыг аль болохоор хичээдэг байлаа. Засаг төрийн нэр хүндэд хортой элдэв үг яриа олны дунд дэлгэлээ гэж Блажег нэг бус удаа шүүхэд татсан боловч угийн зориг золбоотой, хурц ухаантай тэрээр ял шийтгэлээс мултарч дөнгөдөг байв. Түүнээс гадна бас улс төрийн зарим ялихгүй хэргийг цагаатгаж, ингэснээрээ шударга хууль зүйн нэр төрийг хааяа боловч хамгаалдаг шүүгч мэр сэр байдаг байлаа. Блажейн одоогийн эсэргүүцэн маргаж буй байдал цаанаа л нэг золбоолог, итгэл найдвар төрүүлэм учир Лила ч дотор уужуурч, амьсгаа нь дарагдаад зүрх нь намжиж, гар хуруу нь салганахаа болив. Байдал тун ноцтой, аюултай болоод байгаа боловч нэг их найдвар тасраагүй байх шиг санагдана. Варвара бүслэлтээс мултраад гарчихсан байж ч мэдэх юм!.. Баригддаг юм гэлээ ч гэсэн ажил хэрэг балрахгүй өнгөрч болно!.. гэж Лила бодно. 

	Ийнхүү бодож суутал нь нэг хүн үүдийг нь өшиглөн дэлгэж хаяв. Гурван цагдаа шуугин орж ирлээ. Тэр гурвын араас цагдаагийн газрын тагнуул бүдүүн эр энгийн хувцас өмсөж, бодвоос дотор нь жижиг буу барьж яваа бололтой хармаан руугаа гар шургуулчихсан, түүний араас цагдаагийн газрын байцаагч нөгөө хууль цаазын боловсролтой туранхай залуу орж ирэв. 

	Орж ирсэн улсын нэг нь:

	— Хэнийх гэгч айл вэ? гэсэнд энгийн хувцаст тагнуул

	— Шишкогийнх гэв. 

	Цагдаа нар бүхэл бүтэн хүн нуугдахад тун хэцүүхэн жижиг муу өрөөг эргэн тойронд нь ажиглана. Нэг цагдаа нь орон доогуур тонгойж хараад авдрын таг сөхөж доторх хувцас хунарыг нь онгичин хүн нуугдаж байж юу магад хэмээн шалгав. Ингэж тэнэглэж байхыг нь харж суусан Лила тэссэнгүй инээд алдав. 

	Энгийн хувцастай нөгөө тагнуул

	— Лила чи юундаа инээгээ вэ? гэнэ. 

	— Инээд хүрээд л инээж байна. 

	— Инээд чинь их л хүрч байгаа бололтой. Хүн болгон биднийг хараан зүхэж угтдаг байхад чи л ганцаараа инээж угтаж байх шив дээ хэмээн байцаагчийн өгүүлэхэд Лила толгой тайвнаар өндийлгөж:

	— Байцаагч гуай таны санаанд ер нь юу таардаг хүн бэ? Инээхгүй бол инээсэнгүй гэх, инээвэл инээлээ гэх гэв. 

	— Чи уг нь аятайхан, царайлаг боловч наад бөндгөр чинь дотроо нэг л биш болчихсон бүсгүй юм! хэмээн бүдүүн тагнуул өчив. 

	— Энэ чинь юу гэсэн үг вэ? гээд Лила юмаа хайхрамжгүй нэхсээр л байв. 

	— Юу гэсэн үг юу байх вэ дээ, ажилчдын толгой эргүүлдгийг чинь л хэлж байна... Хэрэв тэгдэггүй сэн бол эцэг чинь аль эрт мастер болчихсон сард арван мянгаар нь аваад, үүнээсээ олигтойхон орон байранд сууж байх шүү дээ. 

	— Аль вэ, үнэмлэхээ үзүүл! хэмээн нэг цагдаа бүдүүлгээр шаардахад, байцаагч гараар занган:

	— Хэрэггүй!.. Бид сайн танина гэв. 

	Гаднаас өөр нэг цагдаа орж ирээд

	— Хашаа, саравч аль алинд нь юу ч алга гэж илтгэв. 

	— За мэдлээ. Гол руу явцгаа!.. хэмээн байцаагч тушаалаа. 

	Тэгээд янжуур гаргаж асаагаад, даажигнасан янзтай мэхэсхийн. 

	— Лила минь баяртай гэхэд нь Лила:

	— Баяртай, байцаагч гуай! гээд дахин инээмсэглэн, — Яасан ч эвгүй «баяртай» гэх юм билээ дээ?.. Ингэхэд ер нь та үнэхээр сайхан аашилж байна уу, аль эсхүл занаж байгаа чинь энэ үү? гэж асуув. 

	Үүд рүү очиж явсан байцаагч эргэн харж инээмсэглэн

	— Сайхан аашилсандаа л байлгүй яах вэ дээ... Чи цагдаагийн газрын тухайд хэтэрхий муугаар боддог хүн юм гэв. 

	— Уучлаарай, муугаар бодохыг та нар л өөрсдөө хийдэг шүү дээ. 

	— Энэ дутагдлаа хүч хамтран засаж залрууламз. 

	Байцаагч чанга чангаар, өршөөнгүй хөхөрсөн боловч гадаа гарсан хойноо:

	— Зальт шар үнэгийг хар аа биз? Коммунистууд дотроос хамгийн ухаантай хамгийн аюултай нь!.. Хараа салгаж болохгүй гэж Өндөрт хэлээрэй гэж бүдүүн тагнуулын чихэнд шивгэнэв. 

	 

	 

	Ядуу дорой түшмэл айлын үр хүүхэд болж төрсөн боловч өөрөө овсгоотойдоо дээд боловсрол олж хөрөнгө чинээтэй хүүхэнтэй суувал л өөдлөхийн заяа үзэх билээ. Үүнийг ягштал сайн мэддэг болсон цагдан сэргийлэхийн байцаагч хотын гарнизоны дарга нарын бямба гарагийн орой болгон цэргийн клубт зохиодог бүжиг наадамтай цайллагад тасралтгүй очдог байлаа. Тэрээр Стамбул хотын коллежид Мариятай хамт суралцаж байсан тул энэ хотдоо хамгийн аятайхан хүүхэн гэж яригддаг эндхийн ганц нэртэй өмгөөлөгч айлын охинтой нэг их ойр дотно биш боловч хэрдээ сэртэнтдэг байв. Язгууртны сургуулиар хүмүүжиж гарсан тэр бүсгүйг цагдаатай суухгүйг хүн болгон мэддэг байсан боловч байцаагчийн сэтгэлд юухан шуухнаар горьдлого төрүүлнэ. 

	Ажилчны хорооллыг бүсэлж самнаснаас хойш хэдэн өдөр өнгөрөөд байсан нэг бямба гарагт гэрээсээ гарсан байцаагч шууд цэргийн клуб руу явсангүй, ямар нэг ажилтай байсан учир хэсгийн сэргийлэхээр дайрчээ. Тэрээр дарга нарын цайллагад очих бүрийдээ өмсдөг жижиг мөнгөн погоонтой оройн ёслолын хар хөх китель, тавьдаг өмдөө өмсөж, цэмцгэр сайхан соёлч боловсронгуй цагдаа хүний тэмдэг болох ахархан гоё сэлэм зүүжээ. Дөнгөж сая угааж арчаад гарсан үс толгойноос нь үнэртэй ус сэнгэнэнэ. Санаа сэтгэл тэнүүн явлаа. Нэртэй төртэй өмгөөлөгчийн охины найзалдаг нөхөд цайны дараа чаргаар Анчдын байр луу очиж махан котлет, улаан архи болоод дараа нь нэг гоонь эрийнд очиж хөзөрдөж сайхан цэнгэх ёстой байлаа. 

	Байцаагч сэргийлэх дээрээ ирэв. Цахилгаан дэнлүүний бүдэг гэрэлтэй гудмаар явж байхад хөлс, гутлын тос, хорих өрөөнүүдэд ариутгал хийсэн карболын муухай үнэр ханх тавина. 

	— Өндөрийг дууд! хэмээн байцаагч нэг цагдаад тушаав. 

	Байцаагч өрөөндөө орж, шинель, бээлийгээ тайлалгүй ширээндээ очиж суугаад, маягтай танго аялж эхлэв. Тэрээр одоо сэтгэл санаагаараа өмгөөлөгчийн охинтой дөлгөөн бүжиглэж байлаа. Тэвэр дүүрэн зөөлөн булбарай биетэй тэр бүсгүй чанга тэврэхэд дургүйцдэггүй бөгөөд энэ бол горьдлого төрүүлдэг зүйлийн нэг байлаа!.. 

	Ингэж байтал гудмаар Өндөрийн хөлийн сүр бараатай чимээ гарав. Байцаагч энэ хүнд дур гутам үүрэгт ажлынхаа хамгийн муу муухайг итгэмжилдэг болжээ. Тагнуулын амнаас архи, угаагаагүй удсан шүдний муухай үнэр ханхална. 

	Байцаагч хавагнасан нүүр өөд нь ширтэж, 

	— Дахиад л мангууртлаа ууж орхио юу? Хэрэг байцаах хүн ийм байдаг юм уу? Хэрэг байцааж байгаа хүн хэрэгтний байр байдлыг нэгд нэгэнгүй ажиглаж, өгч байгаа өчигт нь өө сэв юу мэдэгдэхийг алдахгүй шүүрч авахын тулд эрүүл саруул ухаантай байдаг ёстой... гэж ууртайгаар сургав. 

	Тэгэхэд нь тагнуул хэнэггүйгээр,

	— Тэгвэл өөрөө байцаахгүй юу?.. гээд дуниарсан улаан нүдээрээ бүжигт очихоор сахал самбаагаа мөлчийтөл хуссан, үнэртэй ус түрхсэн байцаагч өөд ширтэв. 

	— Бололгүй яах вэ? Тушаал дэвших санаатай байж ялихгүй нэг даалгавар биелүүлж чадахгүй байвал одоо яая гэх вэ... хэмээн байцаагч ууртай хэлээд, хэсэг дуугүй байснаа

	— Цаад хүүхэн чинь тэгээд яаж байна? гэж асуув. 

	— Яах юу байх вэ, хэл нь татчихсан юм шиг л гөлийгөөд байна. 

	— Яаж ч үзээд ам ангайдаггүй юу?

	— Яаж ч үзээд... Ингэж байцаахад дугараагүй хүн дахиад хэзээ л дуугарч байлаа даа. 

	— Нааш нь оруулаад ир. 

	Тагнуул сандарч буй янзтай хараад:

	— Явж чадахааргүй байгаа гэж гэмшингүй өчив. 

	«Хар муу тэнэг. Дахиад шүүхийн хурал дээр нүүрийг минь улайлгаж нүдийг минь бүлтийлгэхээр шийдэж» хэмээн байцаагч бодов. Мужийн шүүхийн гишүүдийн нэг гэж урьд өмнө зүүнийхэн лүгээ наана цаана явсан, шүүхийн хурал дээр иймээ тиймээ юм асууж элдэвлээд байдаг хүн санаанд нь орлоо. 

	Байцаагч бол өөрөө зодож жанчих дургүй, түүгээр ч барахгүй зодуулсан хүн харах дургүй байлаа. Яагаад гэвэл энэ нь нутгийн ихэс дээдсийн тоонд ордог хүмүүстэй найзалж наргидаг хүний хувьд нэг л гутамшигтай, зохимжгүй муухай санагдана. Иймэрхүү санаанаас салахын түүс болохдоо коммунизм гэдэг бол хөнгөмсөг хүмүүсийг ичгүүр сонжуургүй хуурдаг зальхай, балмад хэсэг хүмүүсийн суртал гэж эдийн засагч эрдэмтэд, хууль зүйчдийн баталж нотолсон ном судар шагайна. Иймэрхүү аргаар өөрийгөө ихэс дээдсийн дотор жирийн нэг зарц нь биш, харин шударга ёс, хууль зүй сахин хамгаалдаг хүн гэж ягштал бодно. Ингээд одоо зодуулж жанчуулсан хүн арга буюу нүдээр үзэх, эмэгтэй хүн байцааж бүүр ч булай юм үзэх боллоо. Тэгээд тагнуулд

	— Хамт оръё гэв. 

	Тэд хоёр тасалгаа бүхий суурийн давхар луу буулаа. Тасалгааны нэгнээ элдэв муусайн новш хөглөрч нөгөөг нь тусгай ажилд хэрэглэдэг байв. Шал нь цемент, цонхыг нь битүүлсэн энэ тасалгаанд ширээ, нүцгэн модон ор, устай хувин гурваас өөр эд хогшилгүй ажээ. Хурц цахилгаан гэрэлд модон орон дээр нүүр царай нь хөх няц болж, уруул нь хөөж хавдсан, биеэр бага эмэгтэй хэвтэж байгаа нь боодолтой бөөн юм шиг харагдана. Хөмсөг нь сундаг бороохойд тас цохигджээ. Эмэгтэй сулхан ёолно. Энэ бүхнийг харсан байцаагчийн дотор хүний эрхшээлд орж муугаа үзэхийн танил, бүдэг балар эвгүй муухай сэтгэл төрөв. Тэгээд, 

	— Босгоод орхи! гэж тушаав. 

	Тагнуул араасаа орж ирсэн цагдаатай хоёулаа эмэгтэйн хоёр талаас сугадан автал цаадах нь учир зүггүй хашхирлаа. Нуруугаар нь туурга налуулан суулгаж дөнгөсөн боловч эмэгтэй тогтвор алдаж, модон орон дээр эргэж унав. Тэгэхэд нь цагдаа, 

	— Баашилж байгаа нь энэ!.. гэв. 

	— Ус турги! хэмээн байцаагчийн тушаахад, цагдаа хувинтай уснаас гараараа утгаж эмэгтэйн духыг норгов. Хүүхний үс хэдхэн муу сөрвөгөр юм болж шингэрээд, завсраар нь хуйх нь цайран харагдана. Хүүхэн хөдөлсөнгүй тул тагнуул, цагдаа хоёул дахин өндийлгөж тавилаа. Бүлцийж хавдсан зовхитой нүдээ дутуу анин, амьсгал хураасан юм уу гэмээр огт хөдлөхгүй сууж буй хүүхний дээрээс байцаагч пэмбийж хавдсан нүүр царайнаас нь аль болохоор цэрэвхэн байхыг хичээж арга буюу тонгойв. Хоёр хацар, хүзүү хоолойд нь хүрэн хүрэн булдруу тогтжээ. 

	— Энэ чинь ухаангүй байна шүү дээ? Та нар нүдэж балбасан улс уу?.. хэмээн байцаагч уурлаж, тагнуулч, цагдаа хоёр луу эргэв. 

	Цаад хоёр дэмий л гэмшингүй цавчирна. 

	Байцаагч хүүхний дээрээс дахин тонгойж;

	— Хэрэв баашилж байгаа бол сайнаа үзэхгүй гэж мэдээрэй!.. гээд, үнэндээ өөрийн ухаангүй байгаа эсэхийг нь шалгаж хацар дундуур нь дэлсэх гэснээ бээлийгээ цустана гэж тэр даруй ухаараад болив. Хүүхний тасарсан хөмсөгнөөс цус шүүрч хацар луу нь урсаж байлаа. Байцаагч гайхаш барагдан ярвайв. Даргынхаа уурлаж байгааг ёжтой инээмсэглэн ажиглаж байсан өндөр энгүүнээр, 

	— Үүнийг одоо тэгээд яах вэ? гэж асуув. 

	— Эмч дууд!.. хэмээн байцаагч тушаав. 

	Ингээд суурийн давхраас буцаж, дээр гарч ирсэн хойноо:

	— Маргаашийн дотор Софи руу хүргүүл яахыгаа тэнд л шийднэ биз... Дагавар бичигт нь ажилчны хороолол самнахад зугтаах гээд баригдсан гэж дурдана биз гэв. 

	Байцаагч шинелийнхээ ханцуйг үнэрлэж үзээд «Карбол шингэж орхиж!» хэмээн дотроо харамсав. 

	Клубт орж ирэхэд нь бүжиг эхэлсэн байлаа. Тамхины цэнхэр утаа суунагласан өрөөний голд хэдэн хос хурдан танго эргэнэ. Хана туурга дагуулан зээглүүлсэн ширээний ар талын урт, богино зөөлөн сандалд суугаа зүс царайгаа уйдаж үхтлээ олон удаа харалцсан хүмүүс элдэв шалдав юм ярина. Дээд дарга нарын авхай нар охид хүүхнүүдийн хувцас хунар ярилцан, цэргийн сахилга ёсоор тодорхой насанд хүртлээ гэрлэх эрхгүй залуу дарга нар энд цугларсан бүсгүйчүүдийн эцэг эх хэр зэрэг хөрөнгө зөөртэйг дуулж мэдэх гэж хичээнэ. Энэ талаар тэдэнд дээд дарга нарын эхнэрүүд тун нарийн тодорхой мэдээлж яагаад ч тэр юм бэ дор бүрийдээ л хурандаагийн царайлаг хөөрхөн боловч ядуувтар охиныг л ам хэлээр дайрах гэж оролдоно. Хөгжмийн удирдаач улаан царайтай, тагжгар эр явган хорооны хөгжмийнхний дотроос жааз хөгжмөрхүү юм бүрдүүлсэн нь танго хөгжимдөх гээд марш хөгжимдөж, хэнгэрэг цангаа хэтэрхий хүчтэй балбах учир бүжигч хосуудын сэтгэл зүрхний ярианд саад хийнэ. Даруу зантай болох гэж охид хүүхнүүдийн захиалсан чийгтэй печень, амнаас уначхам шингэн цайг тонжигор толгойтой цэргүүд ширээ ширээгээр зөөн харчуул харин хатуухан ундаа захиална. 

	Байцаагч тоотой хэдэн хүнтэй толгой мэхийн мэндэлсээр танхимын нэг захаас нөгөө захад гарав. Байцаагч бол гоолиг нуруутай, цайвар үстэй, цэнхэр нүдтэй, байр байдал зохис аятайхан залуу боловч яагаад ч юм хүн болгон хүйтэн ханддаг байв. Түүнийг толгой мэхийн мэндлэхэд нь цайллагад эхнэр, охин хоёроо дагуулж ирсэн гарнизоны дарга ор нэр төдийхөн хариулж охид хүүхнүүдийн олонх нь огт анзаараагүй дүр үзүүлнэ. Энэ бол гомдом, харамсам зүйл байлаа. Нийлдэг наргидаг хүмүүсийнхээ дунд би ер нь зэгсэн доройхон харагддаг хүн юм байна гэсэн сэжиг байцаагчийн дотор төрлөө. Эдний наргиан цэнгэлийн зардал мөнгийг Лилагийн ажилладаг агуулахын захирал, тээрмийн эзэн аль эсхүл Ардын хурлын төлөөлөгч байсан хүний хүү гаргадаг бол мань байцаагч сохор зоос ч гаргадаггүй харин наргианы дараачийн бузар явдлын ул мөрийг арчиж арилгах үүрэг бүхий зарцын чанартайгаар оролцдог байв. 

	Байцаагч түншүүдийнхээ сууж буй ширээ рүү явж ирэв. Тэдний дунд өмгөөлөгчийн охин хэзээ язааныхаараа л сууж байна. Хүн болгон байцаагчийг цаанаа л нэг хайнгууд, тоомжиргүй, бөөрөнд нь наалдах сан гэж ирж буй ядуу дорой төрөл садны ёсоор угтаж байх шиг санагдав. Тэднийг бүгдээрээ нэгэн зэрэг нирхийтэл инээлдэхэд мань хүн учрыг нь ололгүй гайхав. Ингээд зэвүү нь хүрч, санаагаа тайтгаруулахын түүс болохдоо бүжиглэгчдийг эргэж харлаа. 

	Хурандаагийн хөөрхөн охин их буучдын ахмадтай бүжиглэж явав. Нуруугаар нэлээд өндөр, борхон царайтай, улаан өнгийн бошинз өмсөж, үсэндээ лиш цэцэг хатгасан аятайхан энэ бүсгүйн бүжиглэж буй нь хөшүүн хойрго, хааш яаш харагдана. Нэг гэвэл ёсыг дагаж, хоёр гэвэл хурандаа эцэг нь байгаагаас дарга нар түүнийг арга буюу ээлжээр бүжигт урьж, бүсгүй ч бас ёсонд захирагдаж татгалзах эрхгүй амьтан бүжиглүүлэх гэж хөлслөгдсөн хүүхэн шиг урьсан болгонтой бүжиглэнэ. Царайлаг цэвэрхэн, ухаантай төрсөн хөөрхий энэ бүсгүйг инжгүйд нь болоод эр нөхөр үл тооно. Бүсгүйг харахад цэцгийн муу дэлгүүрт тавигдаад авах эзэн олдохгүй удаж байгаа сайхан сарнай цэцэг санаанд орно. Бодоод байвал хөөрхийг эцсийн бүлэгт эцгийн нь дээгүүр танил талтайд нь болж инж сүй гэлгүйгээр ахимаг нэг хошууч л эхнэр болгож таарахаар байлаа. 

	Байцаагч уйтгарлан, бүжиглэгчдийг ажиглаж байх завсар түншүүд нь хөгжилтэй яриа хөөрөөгөө үргэлжлүүлсээр үе үе нирхийтэл инээлдэж байв. 

	— Тийм амьтан хараад тэсээд суух хүн бол ёстой л, ухаан хальсан тэнэг толгой байж таарна... хэмээн агуулахын захирал сүр бараатайгаар, — Би түүнийг өрөөний цонхоор хараад ёстой л нэг кинонд гардаг босоо ороолон гэдэг биеэрээ мөн байх гэж санасан... гэв. 

	— Босоо ороолон байдаг нь ч юу вэ дээ? хэмээн тээрмийн эзэн, өөхөө даамааргүй эр асуув. 

	— Яах юу байх вэ, ямар гэж бодно! Олигтойхон хувцаслаад харуулж гэмээж нь та нар ёстой гялбаж унана байх. 

	Тэгэхэд нь өмгөөлөгчийн охин, 

	— Ингэж ч сүр бадруулаад юу хийх вэ? Эцэг эх нь гэж хөдөөгийн нэг муусайн борчуул л байгаа биз гэнэ. 

	— Эцэг эх нь хэн ч байсан ямар хамаатай юм бэ? Хамгийн сайхан амьтантай дайралдсан болохоор л боллоо. Нүүр царай нь цаанаа л нэг өөр, бүстэй хүүхдийнх шиг хэр нь нэг л учиртай... Бие бялдрыг нь ямар гээч! Эвтэйхэн гоолиг өндөр, бэлхүүсээрээ нарийхан доошлохоороо бүдүүсээд, явж байхдаа бүжиглэж байгаа юм шиг тонтолзоод л байх нь тэр... 

	Депутат байсан хүний хүү захирал руу хялайн, эрхийгээрээ зааж, 

	— Мөн дөө, бас бэлхүүснээс нь доош ажиглаад авсан байх нь байна шүү? гэнэ. 

	— Ямар хувцастай байх юм бэ дээ? гэж өмгөөлөгчийн охин сонирхов. 

	— Хувцас хунар нь гэвэл ч үнэндээ тусгүй байсан юм даа! Гурван жил байшингийн хонгилд хэвтэж, бас тэгээд гурван ч жил нар бороонд гандаж хуучирсан бошинз, цамц гээд бод л доо... Дотуур нь ямар хувцас байгааг бодохоосоо ч айсан... Манай эмээ ээжийн инжиндээ өмсөж ирсэн шиг улаан, хөх судалтай бүдүүн ширхэгт маалинган юм байж таарах биз... Аль эсхүл дотуур хувцасгүй шалдан байсан ч байж магад гэж захирал гунигтай нь аргагүй ярив. 

	— Шалдан гэнэ ээ? Чи яаж мэдэж байгаа юм бэ? Шалгаж үзсэн хэрэг үү? хэмээн тээрмийн эзэн гайхав. 

	Тэгэхэд нь захирал, 

	— Дотуураа ямар юм өмссөн байгааг нь бодохоосоо ч айсан гэж байна шүү дээ. Эр нөхрийгөө аян дайнаас эгж ирэн иртэл нь ганц ч тайлаагүй Изабеллагийн цамц шиг шар юм байж байх магадгүй гэж сэжиглээд тэр... Харин юу ч болсон арай шалдан л байгаагүй байх гэж бодож байна... Арай ч үгүй байлгүй гэнэ. 

	— Шалдан байвал яана аа, та минь! хэмээн өмгөөлөгчийн охин дуу алдан, 

	— Таны тэр кинонд гардаг босоо ороолон гэдэг чинь ямар янзын хүн байсныг нь одоо л мэдлээ... Лав нэг саримсаг хөлс үнэртүүлсэн амьтан байгаа биз гэв. 

	— Үгүй шүү, тиймэрхүү юм огт үнэртээгүй л дэг! Хэрэв тийм байсан бол би андахгүй мэдэх байсан. Би ерөөсөө юмны үнэр анддаггүй хүн. Барааны саван л үнэртэж байсан... Ёстой үнэн!.. Цаанаа л нэг шинэ сэргэг хөдөөгийн хар бор үнэр байсан. 

	— Аа мөн, тэгээд л тэр байж! хэмээн өмгөөлөгчийн охин дуу алдав. 

	— Тэгээд юу гэж? хэмээн захирал гайхав. 

	— Цаанаа л нэг шинэ сэргэг хөдөөгийн хар борд нь болсон юм байж гэж байна. 

	— Тэгээд яагаа вэ?

	— Яах вэ дээ! Чамайг солиорчихжээ гэж л хэлэх гэж байна. 

	— Солиорсноо нуусан хүн алга! гэж захирал ний нуугүй хүлээв. 

	Өмгөөлөгчийн охиноос бусад нь унаж тустлаа инээлдэнэ. Хүн болгоныг инээж байхад төв төвшин царайлж суух хэрэгтэй гэж өмгөөлөгчийн охин цэцэн ухаан сүвэгчилсэн байжээ. 

	Хурандаа болон эргэн тойронд нь сууж буй буурьтай авхай нар инээж шуугилдаж байгаа тэд нар луу дурамжхан янзтай эргэж харна. Өмгөөлөгчийн охин ганцаархнаа өөр байр байдалтай сууж буй нь хурандаагийн зэвүүг хүргэнэ. Бүсгүй нэг үе нам жим, төлөв томоотой нь аргагүй шавар бурхан шиг сууж байснаа, гэнэт галзуурсан юм шиг аашилна. Хурандаагаа дуурайж өөртэй нь бүжиг хийхгүй цэрвээд байдаг дарга нарын хорхойг гозгонуулах гэж заавал намхан өсгийтэй шаахай, биеийн тамирын цамц, ханан хээтэй ахархан банзал өмсөж, оймсоо сундагаар тогтоож борвиороо таттал эргүүлсэн байдаг байлаа. 

	Өмгөөлөгчийн охин гэнэт харчуулын ханцуй хамраас чангааж, 

	— Дуугаа татацгаа! Хурандаа хараад байна. Муу нэртэй дээр минь муулаад эр нөхөрт тоогдохыг минь болиулж орхино гэхэд нь захирал, 

	— Миний эхнэр бол л доо гэж гуйв. 

	— Чиний амнаас тийм балай юм дуулсан хойноо юу даа хол байна! гэж бүсгүй хэнэггүй татгалзав. 

	Бусад нь дахиад л инээлдэв. 

	Хурандаа ууртайгаар нэг хундага хөнтөрч, охин нь их буучдын ахмадтай бүжиглэсээр л байлаа. 

	— Энэ хүүхний хөгжилтэй нь л арай дэндсэн юм лав зүгээргүй байх. Танд ямар санагдаж байна? гэж хурандаагийн охины гэнэт асуухад, ахмад;

	— Яриангүй зүгээр биш гэж тал өгөв. 

	Гэхдээ ахмад хөгжилтэй наргиантай тэр хэдэд атаархаж баруун гараа сургааг шиг ёрдойлгоод хуучин моодоор бүжиглэж буй хурандаагийн охиноос залхаж явав. Энэ үеэр танго бүжиг дуусан, хөгжим шууд румба тоглож эхлэв. Ёс жамыг дагавал хурандаагийн охинтой нэг бүжиглэсэн хүн их завсарлага болтол бүжиглэх ёстой тул ахмад румба бүжгийн айзмаар ёсорхуу дэвхэрч эхлэв. Бүжгийн түргэн хөдөлгөөнд болж бүсгүйн хөлс чийхарч оодсон нүүр нь чийг дааварлан хоёр нүдний нь хажуу булангаар нарийхан үрчлээнүүд тодорч ирлээ. Үүнийг нь ажиглаад дур гутсан ахмад саяхан авсан агаад хавар цэргийн их уралдаанд унана гэж зэхэж буй англи араб үүлдрийн морио бодож эхлэв. 

	Цайллагад тусгай урилгаар оруулдаг байх хэрэгтэй юм гэлцэн хурандаа, хөгжмийн удирдаачийн эхнэр хоёрын ярилцаж суутал нөгөө хөгжилтэй, замбараагүй энгийн хүмүүс дахин архи нэхлээ. 

	— Байцаагч та захирлын тэр босоо ороолонгийн талаар юу гэж хэлмээр байна даа? хэмээн өмгөөлөгчийн охины асуухад цаадах нь:

	— Тусгүй амьтан! Цагдан сэргийлэхэд дандаа л ажил удаж байдаг юм гэнэ. 

	— Үгүй ер өө!.. Хулгайч юм уу? хэмээн тээрмийн эзэн сонирхов. 

	Байцаагч ихэмсэг нь аргагүй:

	— Үгүй, хулгайч биш! Хулгайч сан бол ч бид амархан болгоод тавьж орхино... Энэ хотдоо хамгийн арга ухаантай айхавтар коммунист гэв. 

	Депутат байсан хүний хүү гэнэт хөндлөнгөөс

	— Байз! Чи чинь Лилагийн тухай яриад байгаа юм биш биз дээ? гэв. 

	— Яриа юу байх вэ.

	— Тэгвэл би ч гэсэн түүнийг чинь харсан юм байна! Сайхан амьтан шүү!.. гэж тээрмийн эзний дуу алдахад, депутат байсан хүний хүү ч

	— Тийм ээ... Ер нь зүгээр! гэж дэмжив. 

	Гэтэл тамхины агуулахын захирал, 

	— Эрхмүүд минь, миний сэтгэлтэй шинэ амрагийг иймээ тиймээ гэж битгий муулаад байгаарай! Эмээ ээжийн судалтай цамц гэж би түрүүнд санаандгүй хэлсэн хэрэг шүү. Үүнээс болоод та нар сэтгэлтэй бүсгүйг минь муулаад байж хэрэггүй... Аятайхан хувцас өмсгөөд тавьчих юм бол ёстой л «Пигмалион» жүжгийн бүсгүй болно гэж мэдээрэй гэж өмөөрөв. 

	— Энэ чинь ямар жүжиг байдаг юм бэ? хэмээн тээрмийн эзний асуухад, захирал;

	— Чи бүр хоцрогдож гүйцсэн амьтан байна! гээд өмгөөлөгчийн охин руу эргэж, — Наадах нэг юмандаа хэлээд өгөөч! гэсэнд бүсгүй

	— Өөрөө хэлээд өгөхгүй юу! гэж татгалзав. 

	Тээрмийн эзэн цайлган царайлан инээд алдаж

	— Хэрэггүй, хэрэггүй!.. Би жүжиг болгоныг үзсэн гэж мэдэгдэв. 

	Тэгэхэд нь захирал:

	— Тийм бол яамай, үүнээс хойш битгий үз гэж зөвлөв. 

	Тээрмийн эзнээс өгсүүлээд бүгд нирхийтэл инээлдэхэд өмгөөлөгчийн охин л ганцаараа инээсэнгүй. Хурандаа, түүнийг тойрон суугаа ёсорхог авгай нар хөгжилтэй улсын зүг дахин муухай харцгааж хурандаагийн охин их буучдын ахмадтай бүжиглэсээр л байв. Румба дуусмагц дахин танго хөгжимдөв. Ахмад бүжиглэж яваа хүүхнийхээ мод шиг хөшсөн гарыг нугалах гэж оролдсон боловч бүтсэнгүй. 

	Ингээд ахмад «Ёстой нэг уйдаж үхмээр газар байна даа? Хөгжмийн удирдаач нь гэж ердөө л нэг мундир нөмөргөсөн мал юм. Огт завсарлагаа гэж байдаггүй хагас цаг бархируулж орхилоо» гэж бодно. Тэгснээ дахиад л мориныхоо тухай энхрийлэх бодолд автав. «Малын эмчид үзүүлэх юм шүү... Буруу талын нүд нь нэг л биш болоод байгаа юм... Уралдаанд сүүл барьж баллах вий!»

	Их буучийг ийнхүү мориныхоо өрөөсөн нүдэнд санаа зовж явах зуур депутатын хүүгийн нохой танхимд орж ирэв. Нохой орж ирэхэд хүмүүс уурлаж уцаарлах бүү хэл, харин хөөр хөгжөөн боллоо. Нохой танхим тойрон гүйж бүжиглэгчдийн хормой хотыг дэс дараалан үнэрлээд эзнийхээ дэргэд ирж хөлийн нь хажууд дуулгавартай цагариглан хэвтэв. 

	Өмгөөлөгчийн охин нохойн толгойг илбэн, 

	— Манай тав дахь эр байгаа юм! Тэгэхдээ бүүр ганцаархнаа танай тэр Лилад ухаан тавиагүй үлдээд байгаа гээч гэв. 

	Захирал түүнийг сүрхий ширтэн:

	— Тоглоом чинь шоглоом болох гэж байгаа юм биш биз? гэхэд, цаадах нь, 

	— Тэгэхдээ тун цэцэн хэлээ биз дээ? гэж няцаав. 

	— Цэцэрхээд байхын хэрэг юу байна? Аль вэ нэг тулгаад уучихъя!

	Харин өмгөөлөгчийн охин захиралтай хундага тулгалгүй байцаагч руу эргэж, зэвүүтэйгээр, 

	— Байцаагч гуай танд Лила бас л аятайхан санагддаг уу гэж асуусанд, цаадах нь шууд, 

	— Үгүй! гэв. 

	Хүмүүсийн дотроос нэг нь цайлган сэтгэлээс, тэгэхдээ харин яг онож, 

	— Худалч гэв!

	Тэгэхэд нь байцаагч,

	— Би шинэ сэргэгийг гэдэг боловч хар борд дургүй хүн гэж мэдэгдэв. 

	Тэгэхэд нь өмгөөлөгчийн охин:

	— Тэгвэл бүжиглэе! Манай танго байна гэв. 

	Байцаагч шалмаг нь аргагүй бослоо. Санаа сэтгэл нь гэнэтхэн сэргэв. Өмгөөлөгчийн охин депутатын хүүг ч юм уу, аль эсхүл дарга нарын шарыг гозолзуулах л гэж өөрийг нь бүжигт урьсныг байцаагч мэдэж байсан боловч хөл газарт хүрэхгүй амьтан бүсгүйтэй чанга тэврэлдэн бүжгийн айзмаар намалзаж гарлаа. 

	Байцаагчийн ёслолын хувцаснаас сэнгэнэх үнэртэй ус тамхины утааны үнэрт өмгөөлөгчийн охин ялимгүй ярвайн түүний шантгар хамар нь карболын шалихгүй үнэр, шоронгийн үнэр, Варварад эрүү шүүлт тулгасан тэр суурийн давхрын үнэрийг гадарлаж явлаа. 

	Самналтын дараагаар ажилчны хорооллынхон айн эмээжээ. Ажилгүй, өлсгөлөнгийн зовлон зүдүү нь хэсэг зуур мартагдав. Бүстэйчүүл өөр хоорондоо уруу царайлан мэндлэх болж, хүүхнүүд ч аар саар юмнаас хэрэлдэхээ больж, хүүхэд багачуул ч тоглож наадахаа болив. Хүн бүхний нүүр царайд баривчлагдах, байцаагдах, эрүүдүүлэх, үйлээ үзэж байж сая нэг юм байгуулсан намын бүхэл бүтэн нэг байгууллага устгагдахын нэр болох «баларсан» гэдэг ганц үг тэднийг эзэмджээ. Хүмүүс ам амандаа өөр өөрөөр ярилцаж, зарим нь самнах үеэр нэг хүүхэн ус гатлах гэж оролдоод буудуулжээ гэлцэж, зарим нь харин тэр хүүхэн зугтаж дөнгөсөн гэж батална. Харин намын шугамаар мэдээ дуулсан цөөн хэдэн хүн л хамгийн аймшигтай юм болж тэр хүүхэн баригдаад, цагдаагийн газар хэрцгий муухайгаар тамлуулсан гэж мэдэж байв. 

	Ажилчны хорооллын давчуу нарийн гудамжаар дуулга өмссөн, бороонд норж гялалзсан сундаг цувтай морьт эргүүлүүд өдөр шөнөгүй холхино. Ажилгүй эрэгтэйчүүл гудамжны бэлчир дээр хэд хэдээр байн байн цугларах бөгөөд жижүүрийн эргүүл лүгээ үе үе үг зөрнө. 

	Цагдаа нар ууртайгаар, 

	— Муусайн ноход та нар дахиад л бөөгнөрөөд байна уу? гэж хашхирна. 

	— Юу гэж?.. Юм ярихыг арай хориглоогүй биз дээ? хэмээн ажилчид асууна. 

	— Тарцгаа, тарахгүй бол цөмийг чинь баривчилна шүү!

	— Тэгж л эрээ цээрээ барчихсан юм бол баривчлахаас биш дээ? хэмээн шаргалтсан царайтай, ахимагдуу туранхай ажилчин өчив. 

	Морьт эргүүл ташуур далайн дөхөж ирээд

	— Чалчих дур чинь хүрээд байвал очоод чалч. Яасан сүрхий ухаантан бас нэг гараад ирэв ээ? гэж зандрав. 

	Хүмүүс дурамжхан аажим удаан тарж эхлэв. Эргүүлүүд ширүүн дориун шавдан яаруулах боловч хэнийг ч ороолгосонгүй. Далдын ямар нэг хүчинд захирагдаад, дарга нарынхаа эзгүйд ийнхүү нударга буулгалгүй өнгөрчээ. Өөрсдөө ч гэсэн мэлгэн тал гуу жалгаар нь хөх тариа, гурвалжин будаанаас өөр юм ургадаггүй уулын суурины хоосон ядуучуудаас гаралтай улс шүү дээ. 

	Нэгдлийн захиргаа ус түгээгүүрийн сүлжээг очиж очиж бороо хур элбэгшсэн хойно өргөтгөхөөр шийджээ. Хорооллоор таних мэдэхгүй ажилчид үзэгдэх болж суваг шуудуу малтан цагдаа нарыг харааж зүхэн агуулахын ажилчидтай яриа үүсгэх гэж оролдоно. Наадуул нь өдөөн хатгагч этгээдүүд байна гэж дор нь мэдээд, зэвүүцэн зайлна. Ингээд газар шорооныхон ч явж суваг шуудуу үүсгэсэн янздаа үлдээд усны хоолой засах хүний бараа сураг ч тасрав. 

	Гэтэл үнэндээ бүслэн самнаснаас хойш хэдэн хоногт ажилчны хорооллынхон айж мэгдэрсэн юм шиг байсан нь тийм биш байлаа. Намын маш нууц хүчнүүд хөдөлгөөнд орж, сөрөг цохилт өгч, намын одоогийн удирдагчдыг баривчлагддаг юм гэхэд тэдний халааг авах хүмүүсийг томилжээ. Засаг төрийг эсэргүүцсэн ухуулга таниулга хүчтэй болж, түүнийг бүүр коммунист гэх сэжиг огт мэдэгддэггүй байсан улс хийдэг боллоо. Намын бүх идэвхтэн өглөө орой хоёрт заавал өөрийн биеэр цагдан сэргийлэхэд хүрэлцэн ирж гарын үсэг өгч бай гэсэн тушаал сэргийлэхийн байцаагчаас авч цагдаа нар гэр орноор шөнө эргэж тойрдог байв. Байцаагч, гэмт этгээдийг ямар ч байсан олох юм сан гэж бодно. Гэтэл намын идэвхтнүүд сандарч мэгдсэнгүй. Тэдний нэг нь ч нуугдаж бултсангүй. Учир юун гэвэл энэ бол байцаагчид зам зааж өгч болох байв. 

	Намын идэвхтнүүдийг дуулгавартай, байнга очиж гарын үсэг өгч байх завсар хойгуур энд тэндгүй элдэв хэрэг дэгдэж цагдан сэргийлэхийн дарга ёстой л нэг хоёр нүд нь орой дээрээ гарч байлаа. Нутгийн чинээлэг тариачдын нэгнээс худалдаж авсан сэргийлэхийн морьт сумангийн өвсийг хүн шатаажээ. Тэгэхдээ уг өвсийг хот оруулж орлого болгож аваагүй байсан учир морьт суман биш тэр баян хохирчээ. Гэхдээ шатаасан хэрэг сүрхий юм бодогдуулжээ. Айл хунар, албан газрын байшин барилгын хана туурган дээр коммунистуудын элдэв уриа лоозон үзэгдэх болж, тэгэхдээ тосон будгаар бичсэн юм уу, аль эсхүл том хадаасаар зурласан байх тул арилгахад тун бэрхтэй. Нэгэн өглөө гимназийн байшингийн оройд улаан далбаа намирч байв. Баригддаггүй ремсистууд уриалах хуудас айлын хашаа хороогоор тараажээ. 

	— Энд аахилж л явахад чинь тэнд болохоо байж байдаг, мөн ч яггүй хэрэг ээ? хэмээн хотын даамал хэсгийн цагдан сэргийлэхийн даргыг егөөднө. 

	Нэг өдөр мужийн цагдан сэргийлэхийн дарга машинтай давхиж ирлээ. Энэ бол сахилга журам бодож дорд тушаалынхаа улсыг аль болохоор айлгаж сүрдүүлэхийн тулд юм илтгэхэд нь хачин янзтай дуугүй сууж чагнадаг зантай, тарган цатгалан, ихэмсэг эр байв. Тэрээр нутгийн нэг нэртэй өмгөөлөгч айлд ханатлаа идэж уун, ханатлаа амарч хажуулж аваад нутгийн захиргааныхныг зөвлөгөөнд дуудуулав. Зальтай төрсөн хэсгийн байцаагч хамаг хэргээс хаяагаа манаж хэсгийн даргын тушаалаар ажилчны хорооллыг бүсэлж самнаснаас болж улс амьтны санаа сэтгэл ингэж үймрээд байна гэж учир тайлбарлаж гарав. 

	— Эсэргүүцээд болоогүй юм. Нэг муу коммунист идэвхтэн баривчлахын төлөөнөөс найман мянгаад ажилчид үймүүлж шуугиулахын хэрэггүй байсан юм. Тэд чинь өвөл, хийх ажилгүй болсон үедээ бүүр ч амархан үймэрч шуугьдаг улс... Коммунистуудтай чинь аргаар тэмцэх хэрэгтэй, гэхэд нь хэсгийн цагдан сэргийлэхийн дарга гэж албан ажлаасаа салчих вий хэмээн их айдаг омогтой бэлтгэл хошууч байцаагчийн үгийг ууртайгаар тасалж:

	— Ямар аргаар тэр вэ? Дэмий сэлгүүцэж, цэргийн клубт бүжиг эргүүлж тэр үү? гэж асуув. 

	Байцаагч хүйтнээр

	— Үгүй! Энэ бол бодлоготойхон болж байгаад оновчтойхон хөдлөхийг хэлж байгаа хэрэг гэснээ, ёжтой инээмсэглээд, — Харин цэргийн клубт бүжиглэдэг тухайд гэвэл, энэ чинь ч «Булаир» мухлагт өдөр болгон шар айраг ууж суудгаас арай дээр зүйл байх шүү гэв. 

	Бэлтгэл хошуучийн уур шатаж

	— Юу ярих гээд юу ярьж байна? Танаас би нэгийгээ дуулж байж сална! гэж омогдсонд, мужийн сэргийлэхийн дарга үгийг нь таслан, 

	— Дуулдаг газраа очиж байж дуулна биз гэв. 

	Ингээд аанай хачин янзаараа дуугүй болов. 

	Ийнхүү дуугүй болсноосоо хойш хоёр хоногийн дараа алд шахам урт захидал хот илгээжээ. Мужийн цагдан сэргийлэхийн дарга нийгмийн хэв журам хэрхэн яаж чандалбал зохих талаар заалт өгсөн, шинэ ерөнхий сайдын амлалт мэдэгдэл шиг айхавтар сүрхий албан үгтэй алд хэрийн энэ захиандаа ажилчдыг л битүүхэн занаж зүхжээ. 

	Тосгоны цагдан сэргийлэхийн дарга байр сууриа алдах вий гэж сэтгэл түгших юмгүй болж орой болгон «Булаир» мухлагт шар айрагдаж суух бөгөөд хэсгийн байцаагч ч энгийн шинэ костюм хийлгэн өмсөж орой болгон цэргийн клубт бүжиглэх болов. 

	 

	 

	Лила хэдийд нэг баригдаад явдаг бол гэж хүлээн сууна. Баригдаж очоод яах ийхээ эргэцүүлэн бодсоор намын талаар ямар ч ажилд оролцоогүй ямар ч хүнтэй уулзаж учирч яваагүй гэж тас зөрнө гэж шийджээ. Лила бол хотын намын хороо, Ремс, энэ хорооллын тамхины агуулахын намын байгууллагын бүх системийг төлөөлсөн хүн билээ. Иймээс ямар ч байсан үг алдахгүй, үхсэн ч үг алдахгүй байх ёстой. 

	Хэцүү бэрх сүүлчийн өдрүүдэд Лила бараг гэрээс цухуйсангүй. Гарвал ердөө л сэргийлэх дээр очиж гарын үсэг өгөх, соёлын байрнаас ном авах гэж гарна. Өглөөнөөс аваад орой болтол, өвлийн муухай өдрийн саарал гэгээ тасарч харанхуй шөнө болтол цонхны дэргэд ном уншин сууж, харанхуй болоход дэнгээ асааж нэхмэл нэхнэ. Хэн хүний хөлийн чимээ гарах болгонд давхийн цочно. Шөнө үл ялих чимээнээс сэрээд одоо л орж ирээд бариад явах байх хэмээн айна. Түдэлгүй айхаа больж, сэтгэл уужирч өөртөө итгэх, амьдралд найдан баясах болов. Гэтэл ийнхүү итгэл найдвар төрж эргэж хуучин байдалдаа орсноо дахин нэг зүйлээс айж эхлэв. Юу гэвэл Варвара аль нэг өдөр, аль нэг цаг минутад зориг шантарч түүний эрэлхэг эсэргүүцэл нь урвалт болон хувирах ч юм бил үү гэдэг бодол байв. 

	Харин цаг хугацаа улиран өнгөрсөөр, айх, горьдох хоёрын хооронд эргэлдсээр боловч гойд сүрхий юм болоогүй л байлаа. Цас орж хайлан гудмуудыг шавар шавхай, ус намаг дүүрсэн шуудуу болгон хувиргана. Арван хоёрдугаар сарын ахархан өдрүүд удаа дараагаараа урт, түгшүүрт шөнөөр солигдоно. Өтгөн манан суунагласан зэвгэр өглөөгөөр өдөр эхэлж, үдийн алдад манан замхрах боловч орой тийшээ дахиад л өтгөрнө. Зунжингаа хураасан хэдэн мөнгө нь барагдах дөхөж Шишкогийнх идэх хоол, түлэх түлшээ хямгадна. Лила туран цонхийж байлаа. Эцэг эхтэйгээ ярих үед харцанд нь гэрэлтэж, дуунд уянгалдаг эелдэг зөөлөн байдал ор сураггүй алга болсон мэт санагдана. Үг дуу цөөнтэй, огцом ширүүн, яв цав ярьдаг болжээ. Цонхигор нүүр царайны нь тэг байдал хөшсөн юм шиг цаг ямагт хүйтэн, түгшүүртэй харагдаж цэнхэр хоёр нүд нь төөнөх нь холгүй ширтэнэ. 

	Лилагийн ээж сэтгэл санаагаар унаж гутраад хааяа сэм уйлж, ямар нэг чимээ чих тавин чагнаж цагдаа нар, баяд эздийг тэрүүхэндээ хараан зүхнэ. Тэгснээ л гэв гэнэт ямар ч хэрэгцээгүй юм хумаа өөд уруу нь болгож, арчиж цэвэрлэн, охин нь юу ч хийж чадахгүй балчир болж хувирсан юм шиг Лилагийнхаа хувцас хунарыг оёж шиднэ. Шишко ч бас турж эцэн, ууртай уцаар болж социал-демократ хадамтайгаа улс төрийн сэдвээр зөрж маргана. Түүнийг газар дээр ганц охиноосоо хагацах вий гэдэг аймшигт бодол тарчлаана. Үүнийг ойлгодог хадам нь Шишкотой маргаж зөрдөг хэр нь хийх ажил олж өгсөөр л байлаа. 

	Нэг орой намын тагнуулч ирж Варвара ганц ч үг алдаагүй тэгээд Софи руу хүргэгдсэн гэж мэдээлэв. Лила ганц ч үг дуугараагүй эрэлхэг зоригтой тэр хүүхний тухай удтал бодлоо. Сая нэг сэтгэл уужирсан боловч сонор сэрэмжтэй хэвээр хотын намын хорооны нөхөдтэй уулзаж ярилцах гэж нэг их яарсангүй. Аюул ялимгүй холдсоноос цаашгүй билээ. Лила хэдийд баригдаад явах бол гэж боддог хэвээр боловч харин дагжин чичирдгээ болиод, айж эмээхийн өвчнийг амархан давдаг болжээ. Түгшүүрт энэ хэдэн өдөр түүний сэтгэл санаанд цоо шинэ, урьд өмнө байгаагүй нэг зүйл болох аливаа юмтай учрахад хэнэггүй бэлэн зэлэн байдаг тэсвэр зориг бий болгожээ. 

	Ингээд юм юм овоо тайван болсон хойно Лила яриангүй найдвартай айл хөршийнхөө улсаар дамжуулж, хотын намын хорооны ил ажилтан, ахимагдуу нэг нөхөртэй холбоо барилаа. Албан татварын захиргааны тэтгэвэрт гарсан түшмэл тэр нөхөр Шишкогийн засаж сэлбэх төмөр зуух хүргэж яваа юм зөөгч хүнийг дагаад ирэх ухаан гаргажээ. Лила зочиндоо мужийн намын хорооны мэдээ дуулгав. 

	Ахимаг тэр хүн толгой гунигтай сэгсэрч, 

	— Тун тусгүй байна!.. Энэ мэдээ чинь одоо хэнд хэрэгтэй юм бэ? Хамаг юм тэднээс л болсон. Дээгүүрх хүмүүс гэж хоорондоо маргалдаж, бие биеийгээ намаас хөөх гэдэг тоглоом тоглож суудаг болж, бид тэдний энэ тэнэг явдлаас болж шаналж байдаг гэхэд нь Лила хилийн чанад дахь товчоо Павел хоёрын талыг баримталдгийг нь ойлгоод, 

	— Энэ тухай одоо яриад юу хийх вэ?.. Баривчлагдсан хүүхэн энд л лав ам ангайлгүй тэсээд өнгөрч, харин Софид тэгж тэсэх үү, үгүй юү яаж мэдэх вэ... гэв. 

	— Энд тэссэн юм, тэнд тэснэ. 

	— Хэрэв намайг илчилбэл яах вэ? Би ер нь хэсэг зууртаа нууц байдалд орсон нь дээр биш үү?

	— Хэрэггүй! Нууц байдалд орно гэдэг чинь өөрөө л өөрийгөө хэлээд өгч байгаа хэрэг. Тэгээд л эцгийг чинь байцааж үхтэл нь зодно.. Аюулаас айж зугтах биш, эцэс төгсгөлийг нь хүртэл тэсвэртэй байх хэрэгтэй... Нууц байдалд орсон хүн тоо томшгүй олон. Нам тэр болгонд байр сууц олж өгч амжихгүйд хүрч байна гэж ахимаг нөхөр татгалзав. 

	— Хэрэв баривчлагдвал яана?

	— Тас зөрөх л хэрэгтэй... Өөрийгөө болоод өөр бусдыг аврах цорын ганц арга энэ. 

	Хижээл нөхөр Лилаг шинжих мэт ажиглана. Лилагийн цэнхэр нүдэнд үг дуугүй зөвшөөрч байгаагийн шинж тэмдэг тодров. Лила хэсэг дуугүй байснаа. 

	— Та нар Стефан Макс хоёрын тухай шийдвэрийг хэзээ биелүүлэх гэж байна? гэж асуув. , 

	Хотын намын хорооны нөхөр хөмсөг атируулан байж, эргэлзээтэйгээр, 

	— Ярилцаж байж болно! Макс Стефан хоёр энд ч гэсэн их юм хийж байгаа улс... Луканы хүслийг хангахаас наана чухал ажил бидэнд бишгүй байна гэв. 

	— Нөхөр минь юуны чинь Луканы хүсэл вэ? Ингэж ярьж болохгүй!.. Энэ чинь бидний дагаж биелүүлбэл зохих намын шийдвэр! гэж Лила үгийг нь таслав. 

	Хижээл нөхөр өөдөөс нь ширүүн харав. Түүний үрчлээтэй нүүр буурал хөмсөг, өвгөжөөр байрын цэлмэг харцанд тодрох ууртай, цаанаа төлөв шударга байдал Лилаг аягүй болгов. Ингээд тэр хүн:

	— Надад битгий сургаад бай! Лукан гэдэг чинь Лукан л болохоос биш, нам биш... Үүнийг би хаана ч хэлнэ. Нам гэдэг чинь Луканыг төрөөгүй байхад ч байсан, энэ намыг чинь танай эцэг биднүүс байгуулж явсан улс!.. Ингэхлээр чи намын талаар санаа зовсны хэрэггүй. Би чамаас илүү юу л гэхээс биш дутуугүй боддог хүн гэв. 

	Лилагийн царай улайв. 

	— Бидний маргаж байгаа асуудлын талаар чамайг ийм бодолтой явдаг гэж санаагүй байсан юм сан гэж хижээл хүний нэмж хэлэхэд, Лилагийн царай дахиад улайж, ууртайгаар, 

	— Павел Моревыг бодоод тэр үү? гэж асуухад нь

	— Намаа бодсондоо л тэр! гэж хотын намын хорооны нөхөр тайван хариулав. 

	Хэд хоног өнгөрөхөд байцаагч хэсгийн сэргийлэхэд ирж гарын үсэг өгч бай гэсэн тушаалаа эгүүлж, байр байдал овоо намжирлаа. Ажилчны хороолол яваандаа тайвширч хоол хүнс, түлээ түлш ямар нэг ажил олж хийх юм сан гэдэг өдөр тутмын ажил төрөлд хүмүүсийн анхаарал бодол дахин татагдлаа. Намын идэвхтнүүд ч этгээд ертөнцийн хэв хэвшлийг хүчил мэт ягуухан боловч яриангүй идэж хэврэгшүүлдэг ажил үйлсээ сэргээв. Гэхдээ харин хотын төвд коммунистууд элдэв хэрэг тарих нь намдаж, цагдаагийн газар ухуулах хуудас, гимназийнхны ялих шалихгүй хэргээр хөөцөлддөг болов. 

	Бүслэн самнаснаас хойш бараг сар болсон боловч Лила хянуур болгоомжтой, хэвээр хотын намын хорооны нөхөдтэй нэг ч уулзаагүй, агуулахад ажилладаг идэвхтнүүдтэй л хааяа уулзана. Варвара хэргээ хүлээгээд үг алдчихсан боловч цагдан сэргийлэх тэгэхээс тэгэх гэж гэмгүй царайлж байж ч мэдэх билээ. Магадгүй байцаагч «тэмтрэх» тактик хэрэглэж, хэнтэй их төлөв уулзаж учирч байгааг нь хатган өдөөгч хүмүүсийн тусламжтайгаар мэдэж авах санаатай дуугүй суугаад байгаа ч юм бил үү? Гэтэл бас ингэж болгоомжлохын хэрэггүй болов. Тагнуулууд араас нь цаг ямагт дагахгүй байгаа, заримдаа дагалаа ч гэсэн инээд хүрэм болхи дорой ажиллаж байгааг Лила яваандаа мэдэх болов. Ингээд зориг орж Иосифтой уулзахаар шийдэж, уулзсан хойноо дотор нь сая нэг онгойжээ. 

	Тэр хоёр өвлийн үдэш орой төмөр замын буудал хавьд уулзлаа. Хүйтэн салхи үлээж, хоосон зэлүүд гудамж талбайг харахад уйтгар төрөх агаад харанхуй тэнгэрт од мичид ёлтолзоно. Иосиф Лила хоёр гудамжны дэнлүүний гэрэлд бие биесийг таньж, араасаа хүн амьтан дагаагүй байгааг лавтай мэдээд уулзлаа. Нимгэн муу пальтотой Лила бөмбөгнөн чичирч Иосиф харин дулаан үстэй пальто, малгайтай байв. Аграномч мэргэжилтэй Иосиф газар тариалангийн яаманд ажиллан наашаа ирэх томилолтоо намын ажилд ашигладаг байжээ. Тэр өргөн том нүүр царай, бүйлс шиг нүд, зузаан уруултай хүн байв. Сахал самбаагаа өдөр болгон хусдаг боловч шигүү хөх хуйхтай хацар эрүү нь тас хар юм шиг. Баривчлагдах вий гэж айхын дээр элдэв ажил төрөлдөө дарагдаад цаг ямагт баргар царайлан явна. Лилатай зэрэгцэн явж байснаа, 

	— Айх эмээх юмгүй. Варвара суллагдсан... Нөхөд маань эмчилж байгаа гэж мэдэгдээд, Лилаг:

	— Чи тэгээд ганц ч үг алдаагүй байх гэж итгэж байна уу? хэмээн лавлахад, 

	— Итгэж байна. Баривчлагдсан хүнгүй л байна шүү дээ гэв. 

	— Манайхнаас ч баривчлагдаагүй л байна. Гэхдээ ер нь тун түгшүүртэй байлаа шүү. 

	Иосиф дуугүй явна. Янжуурынхаа бөхсөн ёзоорыг тургиад шинийг гаргаж асаав. 

	— Бид гэдэг улс чинь ёстой хутганы ир дээр зогсож байлаа шүү.. гэж Лилаг ярьтал, Иосиф үгийг нь ширүүн дориун таслан

	— За за! Уруу царайлаад байж юу хийх вэ. Хаанаа ч гэсэн ялгаа юу байна... Бидний толгойг илбэж байх юм гэж боддог бол тийм юм хаа байх вэ дээ?-гэж ярив. 

	— Тэгж бодсон ч хүн алга л даа. Харин ямар хүн явуулахаа сайн ярилцдаг байх хэрэгтэй... Варварыг дэмий явуулж ийм юманд хүргэжээ гэж нөхдөд хэлээрэй. 

	— Юу хийхийгээ бид мэднэ... Стефан Макс хоёрын тухайн шийдвэр дамжуулсан уу?

	— Дамжуулсан. 

	— Биелүүлсэн үү?

	— Биелүүлээ байлгүй. 

	— Байлгүй гэдэг чинь юу гэсэн үг вэ? Биелүүлсэн хэрэг үү, үгүй хэрэг үү!

	— Ээ чааваас!.. Үүнээс өөр асууж сонирхох юм даанч алга уу?.. Энэ бүх явдлаас болж хотын намын хорооны нөхөдтэй уулзсангүй хэчнээн их удав аа та минь. 

	— Чи чинь тэгээд үхтлээ айгаад, намын ажил сонирхохоо больсон хэрэг үү? гэж Иосифын дуу ууртай, ширүүн сонсогдов. 

	Лила уурлаж нам дуугаар

	— Байз гэм!.. Чи чинь яачихсан хүн бэ. Иймэрхүү янзтайгаар ажил хол явахгүй шүү... Чамайг надтай холбоо бариулахаар дахин явуулсны хэрэггүй гэж хүсэлт оруулна гэв. 

	— Яаж адайрлаж байгааг чинь нөхдөд ярья л даа. 

	Иосифын дуу одоо хорсолтой сонстов. Ингээд товчоо тайлж, дотор хармаандаа ямар нэг юм эрээд байх шиг болоход нь, Лила хүйтнээр, 

	— Чи надад юм өгөх гээ юу? гэж асуув. 

	— Тийм ээ. 

	Иосиф тал тал тийшээ болгоомжлон хараад, хуйлаастай хэдэн цаас Лилад атгуулав. 

	— Юу юм бэ?

	— Ажил хаялтад бэлтгэх тухай удирдамж. Тусгай бэхээр бичсэн юм. Сайтар уншиж судлаад устгах хэрэгтэй гэв. 

	Лила цаасыг авч пальтоныхоо хармаанд хийлээ. Иосиф дараа хэдийд хаана уулзах, юу гэсэн нууц үгээр танилцах талаар товч тодорхой яриад, Лилагаас салж зочид буудлын зүг явлаа. «Баяртай» ч байдаггүй. 

	Буудлын зүгээс уурын тэрэгний шүгэл исгэрч, хаа нэгтэйд ноход хуцах сонсогдож ойролцоох дияаны цонхны шил хөлөрч, цаана нь хуучин муу эгшигт хайрцаг гуншин дуулж эхлэв. 

	 

	 

	Лила хармаандаа хийсэн ажил хаялтын тухай удирдамжийг чанга атгасаар гэрийн зүг явлаа. 

	Дахиад л номлож сургасан, дахиад л элдэв юм нуршсан эрээн цаас, дахиад л хэнтэй ажиллаж болох, хэнтэй болохгүй ямар ч иш үндэсгүй, мухар сохроор заагласан, үхээнц. нарийн чанд дүрэм горим!.. Ажил хаях үзэл санааны мөрийн хөтөлбөрийг шүүмжилсэн, ажил хэргийн шинэ арга барил санал болгосон хүн бүхнийг, дияанд орж гарч, бүсгүй хүнтэй инээж ханиасан, үдэшлэгт орсон хүн болгоныг элдвээр хардаж сэрдсэн л хэвээр!.. Коммунизмын төлөө тэмцэх гэсэн хүн ер нь эхлээд аливаа жаргал цэнгэлээс татгалзаж, амьдралаас нүүр буруулан, үхлийн зүг шулуун зорих ёстой хэрэг үү!.. 

	Лила энэ бүгдийг арай дэндүүлж байгаагаа өөрөө ойлгож байсан боловч чанга атгасан цаасаа, баргар царайт Иосифыг дээрээс зогсоо зайгүй тушаал заавар буулгаж, сануулж шалган, ялихгүй эндэл гаргасан хүн болгоныг шийтгэж залхаадаг бараа нь үл үзэгдэгч сүрхий амьтан Луканыг яагаад ч тэр юм бэ дотроо зэвүүцнэ. Намын дотоодод нэг л юм болоод байна! Намыг амьдралаас, хүн ардаас тэмцлийн шаардлага хэрэгцээнээс, Маркс-Лениний сургаалын үндэслэлээс салгаж хөндийрүүлээд байгаа нэг л зүйл байна!.. Энэ чухам юу байна вэ? Лила чадлынхаа хэрээр эргэцүүлэн бодоод үүний учрыг олсонгүй. Энэ бүхний тодорхой илрэлтэй тулгараад байгаа хэр нь алдаа дутагдлын эх сурвалж, учир шалтгаан хаана юунд байгааг ойлгох тэнхэл дутна. Ер нь Павелынх зөв байж ч болох юм! Төв Хороо үнэхээр большевик ёсны зарчмыг гуйвуулж тухайн нөхцөлд биелэгдэхгүй зорилт өмнөө тавьж намын хүчийг сарниулж, түүнийг үр ашиггүй, аюултай тэмцэлд түлхэж олон түмнээс бүрмөсөн тасран хөндийрөх тийш хандуулж байгаа хэрэг биш байгаа даа?.. Дээд удирдлагын нөхөд гэж өөрсдөө ёстой явцуу үзэлтэй зууралдаж гүйцсэн, амьдралын олон талыг базаж банжих сөхөөгүй, түүний чухал, бодит харилцаа холбоог ухаж ойлгохгүй амьтад байдаг ч байж магадгүй биш үү.. Чухамдаа эрэлхэг зоригтой улсын дүр үзүүлэхээс биш энэ биеэрээ тэмцэж үзээгүй онгиргон юмнууд байдаг байлгүй! Үнэндээ ч хилийн чанад дахь товчоотой холбоо харилцаа. тасалбал буруудах юм биш байгаа даа? Ажил хаялт үзэл суртлын өргөн мөрийн хөтөлбөрийн үндсэн дээр эс зохион байгуулж гэмээж нь өргөн олныг хамарч чадахгүйг намын хамгийн мэдлэг боловсролгүй, жирийн гишүүд хүртэл мэдэж байна. Бүүр нягтчуудын үед намын үндэс суурь тавилцсан ахмад нөхөд тэмцэлд хатуужиж, ихээхэн туршлага суусан хүмүүс ч ахмад гишүүдийг «нягтчууд» гэж ёжлон нэрлэдэг өндөр албан тушаалт сүржин залуусын гаргасан тогтоол шийдвэр санаа сэтгэлд нь үл нийцэх учир намын ажил төрлөөс аажим аажмаар холдож байна. Павел бол урьд өмнө их гавьяа байгуулсан, нарийн төвөгтэй аливаа асуудлыг ялгаж салгах хурц ухаан, авьяас чадвартай хүн. Гэтэл Лукантай санал нийлэлгүй зөрснөөс намаас хөөгддөг байна. Саяхан болтол цагдаа нарт «цохилт өгөх» зориг баатарлаг, тэгэхдээ үр ашигтай цохилт өгөхийг шаардсан лоозон дэвшүүлж байлаа. Энэ чинь хэнд хэрэгтэй юм бэ? Тэмцлийн зорилго гэдэг чинь тэгж өөрөө өөрийгөө баллахад л оршиж байдаг хэрэг үү? Ингэж өөрөө өөрийгөө баллах энэ лоозонгийн ямар ч үр ашиггүй нь бүүр анхнаасаа, тэмцлийн явцад ч тэмцэл шувтраад юу болж байснаар мэдэгдэж л байсан!

	Лила санаа алдав. Түүнд бас Павел, Хилийн чанад дахь товчоо хоёр ямар зам зааж байгаа нь ч тодорхой ойлгогдохгүй байлаа. Павел бодит байдалд нэгэнт тодрох болж, ажилчдын сэтгэл санаанд орж гардаг болсон нэг зүйлийг ойлгож ухаарсан хэр нь түүнийгээ ултай илэрхийлж бас л чадахгүй санагдана. Түүний бодол санаа чухал боловч тодорхой чанар байдал дутагдалтай ерөнхий юм торойн эргэлдэнэ. Үзэл суртлын өргөн мөрийн хөтөлбөр бол ажил хаялтын үндэс байх ёстой... Тэгэхдээ чухам ямар үзэл суртлын мөрийн хөтөлбөр тэр вэ? Намын жанжин шугамаас өчүүхэн ч гажаагүй байж ухарна гэдэг яасан хэцүү хэрэг вэ?.. Хань холбоотонтой болох хэрэгтэй юу гэвэл яах аргагүй хэрэгтэй. Харин хэнтэй хань холбоотон болох ёстой вэ? Газар тариалангийн холбооныхон социалистууд, анархистууд зэрэг маргааш ямар байр байдал харуулах нь бүү мэд улстай коммунистууд холбоо тогтооно гэдэг таарах асуудал уу?.. Хүчээ хэмнэх хэрэгтэй нь хэрэгтэй, харин яаж?.. Гарз хохирол үзэхгүй, цус урсгахгүйгээр эрчимтэй тэмцэж болох уу ер нь... Болохгүй Павел ч гэсэн бас л учраа олохгүй төөрөлдөж байна!.. Аль эсхүл үнэхээр итгэлтэй сайн улсыг намын удирдлагаас зайлуулж, намыг тэмцлийн цалгар назгай зам руу түлхэн оруулах, эв нэгдлийг нь задраах гэж оролдоод байгаа хүн үү? Гэтэл энэ бол аймшигтай, хэрхэвч байж болохгүй зүйл санагдав. 

	Лила зайр хөлдөж хүн халтирчихмаар болсон эл хуль гудамжаар явж байв. Өвлийн хүйтэн энэ оройн цагаар хөлийн нь тог тог хийх чимээ нэгэн жигд дуулдана. Баривчлахын аюул эрүү шүүлтийн тухай аймшигт бодол арилсан боловч сэтгэл нь хачин их хоёрдож, саяхны нь түгшүүрээс ч шаналгаатай санагдана. Луканы тушаал заавар, Иосифын бүдүүлэг зан авир Макс Степан хоёрт итгэхгүй элдэвлээд байгаа зэрэг явдал уурыг нь хүргэнэ. Павелыг намаас хөөсөн, хотын намын хорооны хижээл тэр хүнтэй уулзаж ярилцсан зүйл, ажилчдын гэнэн боловч үнэхээр зүй ёсны асуулт сэлтийг бодохоос сэтгэл хачин болно. Хамгийн аахар шаахар байдалтай эдгээр асуулт цаанаа л Луканы тушаал зааврыг эсэргүүцсэн, Павелын зөгнөн ярьж байсан зүйлтэй яг тохирсон шаардлага тавьсан байдал илт байсан. Тэгэхэд нь би аль болохоор хариулахаас зайлсхийж, элдэв хэрэгтэй хэрэггүй үг яриагаар булзааруулаад л өнгөрдөг байсан. Ингэж ер нь таарах уу?

	Лила дахин санаа алдав. Санаа сэтгэл нь улам бүр хоёрдоно. Салхи намдсан боловч хүйтний эрч чангарлаа. Хотын дээрээс хөх саарал манан хөшигрөн бүрхэж байлаа. Түүний нүдэнд үл үзэгдэх өдий төдий дусал гудамжны дэнлүүнүүдийг өнгө бүрээр солонгорсон бөөн бөөн гэрэл болгож хувиргажээ. Цагаан цасан дээр хар хар сүүдэр тусах нь кино дэлгэц харанхуйлах адил бөгөөд энэ эрс тэс өөр байдал цаанаа л нэг хоосон хөндий хүйтэн жихүүн, итгэл алдагдуулам ажээ. Лилагийн хөл, гар хөрж мэнэрнэ. Санаа сэтгэл түгшүүртэй, өл хоол, өмсөж зүүхээр муу явдаг Лилагийн хувьд хамгийн зэвүүн цаг бол өвөл л байлаа. Шаналгаатай элдэв асуултаас хэсэг зуур салаад, «шалавхан хавар болоосой»! гэж бодов. 

	Хурдхан явбал дулаацах байх гэж бодсон боловч халтирч золтой л унасангүй. Тэрээр хотын баян чинээлэг хорооллын нэгээр дайрч гарах ёстой байлаа. Шинэ шинэ байшин барилгын цонхоор хурц биш, дулаан гэрэл гэгээ тусаж, хээ хуартай торгон хөшигний цаана том том шүүгээ, зураг хөрөг, ягаан ногоон өнгийн бүрхүүл болсон гоё сайхан өрөө тасалгаа, дотор нь ганган дэгжин хувцастай авхай хүүхэн ном уншин, буурьтай эрүүд оройн сонин дэлгэж тохитой сууцгаана. Тэдгээр цонхны зүгээс тавтай инээлдэх, танил болсон нэвтрүүлэгчийн дуу, бүжгийн хөгжим холилдон сонсогдоно. «Цагаан тэнгис» пүүсийн районы мэргэжилтний байшингийн өмнө ачааны том машин гялтганасан том том хар нүүрс хэдэн тонноор нь буулгаж харагдана. Нүүрнийхээ өмнүүр гивлүүр унжуулсан, гадагшаа үстэй дээл, урт түрийтэй сундаг шаахайтай залуу хүүхэн хоршоо дэлгүүрээс юм хум цуглуулан гэртээ ирж талхан дээр нааж идэх загасны түрс, цөцгийн тос маргаашийн бялуу боовны самар, ёотон, шоколадаар пиг дүүргэсэн тор барьсан шивэгчин хүүхэн араас нь яваа харагдана. 

	Лила саяны хүүхэн, тэр их нүүрсийг хараад ядуу хоосон ажилчин хүний амьдрал юутай хэцүү вэ _гэж дахин бодлоо. Хүйтэн улам ч хахир чанга юм шиг, хоосон ядуугийн зовлон улам ч хэцүү юм шиг, шударга бус ёс улам ч булай юм шиг санагдана. Хамаг бие нь хүйт даан жихэрч, үдийн хоолон дээр идсэн давстай хэсэгхэн пеламид загас бөөлжис хутгуулна. Хэдхэн (хонох уу үгүй юу хамаг мөнгө нь шувтарч дахиад л ямар нэг ажил олж хийх гэж тамаа цайтал эрнэ. Ажилчид, тэдний нэгэн адил Лила хөөрхийлөлтэй ганцаардаж байлаа! Луканы зөв! Нам өнөөг хүртэл замнаж ирсэн тэр замаасаа, эвлэршгүй ширүүн хайр найргүй тэмцэх замаасаа гажих ёсгүй!.. Өргөн мөрийн хөтөлбөр, элдэв яриа, эсэн бусын хань холбоотон хэрэггүй!.. Павел, Степан Макс хотын намын хорооны тэр нэг хижээл хүн шиг намыг бөөрөнхий үзэл рүү түлхэж эмх замбарааг нь алдагдуулж, эв нэгдлийг нь сарниах гэж хүсдэг сэхээтэн намд хэрэггүй!.. 

	Лила өвлийн хүйтэн энэ орой хөрж даарахын эрхэнд ийнхүү бодож явав. Хувцас хунар муутай биеийг нь дааруулан дагжаах хүйтэн, хагас өдөржингөө хүйтэн нойтон ус уулгасан шорвог бөөн пеламид загас тамхины пүүсийн мэргэжилтний гадаа буулгаж байсан гялалзсан том том хар нүүрс, саяхан харсан тэр нэг хүүхний хангалуун байр байдал ийнхүү бодоход хүргэжээ. Лила ердөө л энэ хорвоогийн шударга ёсны тухайд бодож явлаа. Харин энэ шударга бус ёсны эсрэг олон янзын арга замыг нэгэн зэрэг хослуулан тэмцэх хэрэгтэйг уг тэмцэл Луканы бүдүүвчийнхээс хавьгүй өргөн далайцтай хавьгүй гүн гүнзгий, олон талтай байх ёстойг эс ойлгоно. 

	Лила зах зээлийн гудамж руу ороод, ахынхаа засварын газар тийш зүглэв. Ойр хавийн еврей нарын мухлаг дэлгүүр цөм хаалттай, харанхуй харин засварын газрын цонх гэрэлтэй харагдав. Лила хаалга онгойлгож, шагайлаа. Туслагч ажилчид болон ах нь явчихсан байв. Засварын газрын хавчиг урт өрөөний хана туургаар багаж хэрэгсэл өлгөөтэй харагдана. Өрөөний мухарт Шишко ганцаараа ямар нэг буцалгуурын дэргэд явган сууж байв. 

	— Аав та харих болоогүй юу? хэмээн Лилаг асуухад

	— Жаахан байзнахаас биш! Энэ нэг муу новшийг янзлах хэрэгтэй байна! Орооч... гээд, Лилаг хаалга хамхихад, аяархнаар, 

	— За яав?.. Уулзав уу? гэж асуув. 

	— Яах вэ уулзлаа... Нөгөө хүүхнийг маань Софид аваачаад сулласан гэнэ. 

	— Ашгүй дээ!.. хэмээн Шишко санаа алдан үнэнээ хэлэхэд би чинь бүр шаналж гүйцээд байсан юм!.. Энэ нэг сарыг санаа тун зовуурьтай өнгөрөөлөө гэв. 

	Лила тэгэхэд нам дуугаар, 

	— Одоо яая гэх вэ дээ! гэснээ, чангаар, — Тэгвэл би харилаа гэв. 

	— Яв, яв!

	Шишко буцалгуурын дэргэд очиж дахин явган суугаад эргүүлж тойруулан үзэж эхэлсэн боловч, гэнэт санаад, — Аа нээрэн тийм! Симеоны эхнэр хөнгөрөх гээд, ээж чинь хүйг нь боож авахаар очсон... гэрт хүнгүй байгаа гэхэд нь Лила

	— Мэдсэн гэв. 

	— Галаа түлээрэй!.. Нүүрс бий юу?

	— Жаахан бий. Симеоныд аваачиж өгөх юм бил үү гэж бодсон юм сан. 

	— Симеоных яах вэ... Блаже нүүрс худалдаж авч өгсөн байх. Галаа түлээд номоо уншиж дулаахан суухгүй юу. Маргааш энэ муу буцалгуурын хөлс авч дахиад нэг зуун кило нүүрстэй болохоос биш. 

	Лила гарахаар завдсан боловч Шишко дахин дуудаж

	— Аа тийм!.. Тэр загас идээд юу хийх вэ!.. Муудчихсан юм гэлцэж байна. Бидэнд яах вэ дандаа л муу муухай нь ноогддог юм чинь... Мухлагийн эзэн муудтал нь дарчихсан юмыг хямдхан аваад өгч байхгүй юу. Малын эмч акт тавьсан гэнэ билээ, гэхэд нь Лила:

	— Гаргаад хаяж орхимз гэв. 

	Лила гэрийн зүг явлаа. Зах зээлийн өдөр шувтарч дэн буудлын гуанзанд хөлчүү тариачид хөөрөгт бишгүүр, товшуур хөгжим дуугаргацгаана. Шарнууд суллаж тавьсан хашаанаас өвс, үхрийн баасны нялуун бүлээн үнэр үнэртэнэ. Еврей нарын цоож түгжээ болсон харанхуй мухлагууд анир чимээгүй бараантах агаад дээд талд нь эздийн нь амьдрал ямар нэг хэрэгцээгүй санагдам гэрэлтэй байна. Ядуу еврей гар үйлдвэрчид орон байраа доод талд нь ажлын байр, дээр нь суудаг байр байхаар бодож ярайтал зэрэгцүүлэн барьжээ. Эдгээр орон байрын цонхны цаана дотроос нь залуу ремсистууд зоригтойёо дүүлэн гардаг хүмүүс өмхөрч доройтсоор үеэ өнгөрүүлдэг байлаа. 

	Лила зах зээлийн хэсгийг өнгөрч, ажилчны хорооллын явцуу давчуу гудамжаар орлоо. Бараг газраас ургасан юм уу гэмээр навтгар байшингууд цөм харанхуй агаад ажилчид нүүрсээ гамнаад эрт хажуулдаг билээ. Голын дээгүүр өтгөн манан бууж өвлийн хүйтэн орой түлээ хагалж буй хэн хүний сүхний дуу тодхон дуулдана. Лила өөрийнхөө гудамж руу эргээд гэнэт өндөр нуруутай эрийн бараа харав. Яг байшингийн нь тушаа зогсож буй тэр хүн гудамжны дэнлүүний гэрэлд содон харагдана. Үл таних хүн хөнгөн бүрх малгай, бэлхүүсээрээ нарийхан дэгжин пальтотой ажээ. «Өндөр байна» гэж бодоод Лилагийн зэвүү хүрэв. Айсандаа зүрх нь түг түг цохиж, хэсэг зуур зогссоноо гэнэт сэхээ авч хажуу хашаа руу орж саравчны араар нуугдав. Нөгөө хүн цонхны шил тогшиж байгаа нь тодхон дуулдана. Хэд дахин тогшоод, хариу сонсогдохгүй болохоор эргэж, гудамжаар орлоо. Хөлдүү газарт хөлийн нь чимээ содон дуулдана. Тэр хүн Лилагийн нуугдаж буй саравчны дэргэдүүр өнгөрч гарахаар явж байлаа. Ингээд яг тушаагаа ирэхэд нь Лила гэнэт танив. «Өндөр» биш, Павел байлаа. Лила дуудахгүй гэж бодсон боловч аяархан дуудчихав. 

	Павел дуулаад эргэн харав. Тэгэхэд нь Лила саравчны араас гарч:

	— Чи юу хийж яваа юм бэ? гэж асуув. 

	— Чамтай уулзах гэж. 

	Хоёулаа иймээ тиймээ юмгүй гар барилцав. Лила сэхээ авч зэвүүнээр, 

	— Миний хэрэг чамд юу байгаа юм бэ?.. Би чинь юу ч мэддэггүй тэнэг толгой шүү дээ! гэв. 

	— Танайд оръё... 

	— Гэрт хүн байхгүй гэж Лилаг хүйтнээр хэлэхэд Павел, 

	— Тэр тусмаа л сайн гэж зүтгэв. 

	Ингээд Лилаг хаалгаа онгойлгож байх зуур сулхан дуугаар

	— Намайг намаас хөөсөн. Чи дуулаа биз дээ гэв. 

	— Дуулсан. 

	Гэрт орж, Павел пальтогоо тайлаад сандал авч суухад Лила гал түллээ. Павел Лилаг ажиглан бие шаналгасан уур омог эл хуль оргисон байдлаас салахын түүс болж наашаа ирснээ онож ээ гэж бодож суув. Тэрээр олон хүүхэн таньдаг боловч тэдний нэг нь ч энэ дуу цөөнтэй, хүйтэндүү бүсгүй шиг омог төгөлдөр сайхангүй билээ. Тэд их төлөв аятайхан царай зүс, цайвар үс гэзэг, цогтой сэргэлэн нүдтэй боловч алины нь ч оюун ухааны төрх байдал хамгаалан тэмцэж буй үзэл санаатай нь ингэж яв цав тохирдоггүй билээ. Лила бол харин зовж зүдрэхийн туйлд хүрсэн ажилчдын энэ хорооллын, зэвэрсэн муу зуух, ямааны адасга хаяж, муу бүтээлгээр бүтээсэн модон ортой энэ муу хоргоны салшгүй нэг хэсэг шиг санагдана. Хуучирсан муу банзал, гандмал цамц туранхай нүүр царайд нь тамхины агуулахуудад шалавхан очиж хүнд хүчир, хал балтай, хомс хөлстэй ажилд орохын түүс болж, өвөл шалавхан өнгөрөөсэй гэж хүлээж буй олон мянган ажилчдын зовлон зүдүүр, сэтгэлийн шаналгаа, горьдлого шингэсэн мэт ажээ. Харин энэ бүхэн бүсгүйн оюун санааг мохоож, эрдэм номтой, эрүүл саруул ухаантай хүн болоход нь саад болсонгүй. Энэ бүсгүйг дарлагдсан ертөнцийн тэсвэрлэж суухад бэрх ядуу зүдүү, гаслант амьдрал дундаас ургасан цэцэг гэлтэй бөгөөд ажилчин ангийн заяаны ганц өмч болох гэгээн саруул ухаан, цог жавхаа, сайн сайхан бүхнийг биедээ цогцлуулан шингээсэн түүнийг харш ертөнцийн нарийн арга мэх, бузар булай бүхэн хэзээ ч эвдэж бузарлаж чадахааргүй учир насан туршдаа ариун нандин баймаар ажээ. Нөгөөтээгүүр бас цаанаа л нэг алс холын, бариад авах аргагүй хий хоосон, хэзээ хэзээгүй замхран алга болж зовлонд учруулах хойчийн элч мэт санагдана. 

	Харин тийм биш, жинхэнэ хүний мах цусны тасархай зурсан юм шиг царайлаг цэвэрхэн байтлаа эрийн зүрх шархлуулах ухаан хурц сэргэлэн, танхил дураараа төрсөн бүсгүй гэдгийг Павел даруй ойлгов. Өвдөг сөхрөн суугаад гал үлээж байхад нь хичээнгүй байдалтай царай нь хөгжиж буй цагийн гэрэлд ягааран туяарч, өтгөн их үс гэзэг нь алтан шар өнгөтэй харагдана. Тэгшхэн зоо нуруу, чийрэг хоёр мөр, бондгорхон ташаа нь ямар нэг хүч агуулсан үзэсгэлэнтэй сайхан эл хуль болсон сэтгэл санааг нь дүүргэн догдлуулах учир «Наашаа ирсэн минь тун онож!» хэмээн Павел дахин бодов. 

	Гал дүрсхийн, зуух хүнгэнэтэл татаж эхлэв. Лила ч өндийн бослоо. Нүүр царайд нь өөр шиг нь сэтгэл догдолсон байдал тодрох буй заа гэж Павел хүлээж суусан боловч тийм биш байлаа. Лила уруулаа тас жимийсэн, хүйтэн, гялалзсан хурц харцаар сорьж шинжингүй ширтэв. Анх уулзаж гар барилцахдаа сэтгэл нь догдолж байсан бол одоо тэр нь оргүй алга болжээ. Бид хоёрын хооронд намын чиг бодлогын асуудлаар маргаж зөрдгөөс болсон биш, миний намаас хөөгдсөнөөс болсон өндөр хана хэрэм босжээ гэж Павел харамсан бодов. 

	Лила ширээний нөгөө талын сандалд өөдөөс нь харан суув. Тэгээд хэнэггүйгээр, 

	— Өнөөдөр ирээ юу? гэж асуухад нь Павел:

	— Тэглээ, өдөр ирсэн гэв. 

	— Нөхөдтэй уулзав уу?

	— Эшкеназитай, хотын намын хорооны ганц хоёр хүнтэй уулзсан... гэснээ Павел гэнэт уурлаж, — Юу гэж байцаагаад байгаа юм бэ? Бас хотын намын хороог тараах санаатай явна уу, үгүй юу, гэж мэдэх гээ юу? гэв. 

	— Үгүй. Тийм санаа агууллаа ч гэсэн сачий чинь хүрэхгүй юм чинь гээд, Лила инээмсэглэж, нүдээ онийлгосноо, тэр даруй хэзээ ч эвлэрэхгүйгээ мэдэгдэх гэсэн юм шиг

	— Одоохондоо намаас хөөгдөөд зогссон чинь овоо... Харин намын эв нэгдэлд дахиад хор хүргэх гэж оролдвол чинь бид чамтай хайр найргүй үзнэ гэхэд нь Павел

	— Чухам яах хэрэг вэ дээ? хэмээн лавлав. 

	— Яадгийг чи өөрөө мэдэж байгаа биз дээ?

	Павел зэвүүцэнгүй инээж:

	— Лукан бяцхан Робеспьерийн9 үүрэг гүйцэтгэх гэж санаж байгаа бол сонин хэрэг байна даа!.. Харин их санасан газар хоосон хононо гэдэг нэг үг байдаг гэж хэлээрэй... Төв Хорооныхон чинь ихэнх нь ухаантай улс, чухам хэнийх нь зөв болох нь удахгүй мэдэгдэнэ... гэв. 

	— Ингэхлээр чи чинь... үргэлжлүүлэхээр шийдсэн хэрэг шив дээ?

	Лила гүнээ санаа алдан, нүдээ бүүр онийлгон хялайна. Сормуусны нь завсраар хүйтэн, догшин харц гялалзана. 

	Павел гэнэт ширээ шаан

	— Би больсон!.. Тэгэхдээ харин та нараас айсандаа юм уу, өршөөх бол уу гэж бодсондоо тэр биш шүү!.. Ажил хаялтын өмнөхөн ажилчдын цайлган цагаан сэтгэлд юм оруулаад юу хийх вэ, Коминтерн, хилийн чанад дахь товчоо хоёр шийдвэр гаргаж та нарт үнэн учрыг ойлгуулна байх гэж найдаж байгаагаас болоод л тэр... Харин тэр болтол дураараа дургиж хамтран тэмцэх хүсэл илэрхийлсэн хэнийг боловч хавьтуулахгүй хөөж ажилчдыг цагдаа нарын бороохойны өөдөөс хөөж, улаан гараараа агуулах эзэлж авч болно гэж амлаж л байцгаа... Ажилчдад итгэл хүндээ алдаж, арчаагүй хэдүүлхнээ үлдэх хүртлээ, онгироо тэнэг загнаж байгаагаа өөрсдөө ойлгож мэдэх болтлоо галзуурч л байцгаа... Ажилчдыг та нар шиг удирдагчдад л толгойгоо мэдүүлж байгаасай гэж дайсан алгаа үрж байна. Энэ бол тэдэнд хамгаас хэрэгтэй зүйл нь! гэж ширүүлэв. 

	Лила хажуу тийш толгой зангаж хүйтнээр

	— Битгий хашхираад бай! гэв. 

	Тэгээд ширээ тохойлдон алгаараа нүүрээ таглав. Павелын саяны үг санаа сэтгэлийг нь үймрүүлжээ. Цог золбоотой төрсөн Павелын үг хэл цаанаа л нэг үнэн голын, харамсаж халагласан, уурлаж хилэгнэсэн байлаа. Намын эсрэг хорон санаат хүний амнаас ийм үг яасан ч гарахааргүй билээ. Хархан хоёр нүд нь үнэхээр гунигтай нэвт цоргих нь холгүй ширтэнэ. Түүний хоолойд Лилагийн өөрийн нь, Макс, Стефан, хотын намын хорооны хижээл нөхрийн хэдэн арав магад үгүй хэдэн зуун ажилчдын ойлгож мэдэж байгаа байж болох аймшигт үнэн цуурайтаж байлаа... Харин энэ үнэнийг сав л хийвэл авч хэлэлцээд байх юм бол бүүр ч аймшигтай болж, санал зөрөх, маргалдах, намын доод байгууллагуудын эв нэгдэл сарниулаад эхэлж магадгүй юм шиг бодогдоно. Лилагийн санаа бодол дахиад л ийнхүү үймэрчээ. Хэсэг дуугүй байснаа Павелыг гэнэт

	— Энэ бүхэн юу ч болохгүй гэхэд нь Лила:

	— Юу тэр вэ? гэж гайхав. 

	— Та нарын энэ тэнэг зан авирыг түүх таягдан хаяна. Нам урагш давшиж байна. Намын ахин давших хөдөлгөөнд саад учруулж чадах юм юу ч байхгүй... Та нар алдаа эндлээ ойлгох цаг ирж, тэгсэн хойно би намдаа дахин элсэнэ. 

	Лилагийн царайд итгэл муутай, гунигтай инээмсэглэл тодорч, 

	— Тийм л болог! Харин чи тэр өдрийг хүлээн одоо намын эв нэгдэлд хор хүргэхгүй шиг суух хэрэгтэй гэв. 

	Павел гуниг дүүрэн харц салгалгүй ширтэх агаад хүсэл хайрыг нь тэгтэл их татдаг Лилагийн бие, сэтгэлийн хүч чадлыг хэмжин цэгнэж сууна. Тэрээр эмэгтэй хүн гэхэд нүүр царай нь эрэгтэй хүүхдийнхэрхүү, гэм зэмгүй, нас бие гүйцсэн бүсгүй гэхэд байр байдал нь бага балчир, эмнэг хонгороороо юм шиг байв. Лилагийн цайвар үс, тунгалаг цэнхэр нүд, цонхигор зүс царайд энэрэх хайрлах шинжгүй, нэг л хүйтэн хөндий байдал, ердөө л ухаалаг зориг хатуужилтай шинж тэмдэг тодорно. Ийм жавхаалаг сайхан, ийм хүйтэн хөндий байдалтай нүүр царай, ингэж биеэ барьж захирч чаддаг бүсгүй хүн энэ насандаа үзээгүй мэт санагдана. 

	Павел ийнхүү бодож сууснаа гэнэт доройхноор

	— Лила!.. Гэлээ ч гэсэн би чамд хайртай гэвэл, Лила цочисхийж

	— Энэ чинь одоо ямар хамаатай юм бэ? гэв. 

	Тэгэхэд нь Павел дөлгөөн, чин сэтгэлийн угаас бол уу гэлтэйгээр:

	— Миний эхнэр болох уу? гэсэнд Лила бүүр ч дургүйцэж хөмсөг зангидан, үүгээрээ сэтгэл догдолж байгаагаа мэдэгдэлгүй нуун:

	— Юу гэсэн үг вэ? гэнэ. 

	— Хоёулаа шалавхан шиг гэрлэе!

	Энэ бүгдийг сэтгэл санаа нь үймэрсэндээ болоод хэлж байгаа хэрэг гэж Лила мэдэж байлаа. Павелын энэ үг мах ясанд нь нэвчиж, ухаан санааг нь үймрүүлэн, сэтгэл зүрхийг нь догдлууллаа. Нэг үе уйтгарлан ганцаардаж суухын үедээ бүсгүй хүний, хайр сэтгэлтэй болсон хонгор бүсгүйн ёсоор хүсэн мөрөөддөг байсан зүйл нь санасан бодсоноор нь хэрэгжин бүтсэн мэт байв. Лила ийм хүсэл мөрөөдлөө ямар нэг тодорхой зураглан боддоггүй явсан боловч одоо нүдний нь өмнө нэг айл өрх, тохилог жижиг тасалгаа, хоол унд зэхсэн ширээ, түүний хажууд Павел одоохондоо халбагаар идүүлж уулгахаас биш өөрөө хувиа борлуулж чадахааргүй бяцхан амьтан өвөр дээрээ тавиад сууж байгаагаар харагдав. Лила харин иймэрхүү шаналгаатай, санааны гарз болох юм хэсэгхэн зуур бодов. Түдэлгүй Ремсийн нарийн бичгийн дарга, хотын намын хорооны гишүүн, тамхины агуулахуудын олон мянган ажилчин төлөөлсөн хүн гэдгээ саналаа. Ийм юм болно гэж бодож санаагүй ч явсан юм уу, амь насаа нэгний төлөө биш бусдын зол жаргалын тулд зориулсан болохоор өрх гэр, үр хүүхэд гэх цаг яасан ч гарахгүй гэдгийг бодож шийдэж амжсан байлаа. Гэтэл харин Павелын саяны үг гэнэт зүрх сэтгэлийг нь шимшрүүлж, аз жаргалын хүсэл тэмүүлэлд дууджээ. Хоёр хацар луу нь нулимс цувран, цөхөрсөн янзтайгаар, 

	— Больж үз?.. Намайг битгий зовоо! Шалавхан яв хэмээн дуу алдав. 

	Павел суудлаас босож, нэг алхам ойртсонд Лила биеэ хамгаалан тэмцэлдэхээр бэлтгэж байгаа янзтай шалавхан цэх болов. Бүсгүйн энэ цочим цочир хөдөлгөөн хоёр биеийг нь холдуулан хөндийрүүлэгч гүн гуу хавцал мэт санагдав. Гэлээ ч гэсэн Павел тэвэрч амжив. Эхний хэдэн хормын төдийд аз жаргал, уйтгар гуниг, шаналалд нэрвэгдсэн бүсгүй өөрийн ухаангүй мэт өөдөөс нь озож байснаа, гэнэт ухаан бодол нь цэлмэж, учир явдлыг ухаарч биеэ эзэмдэн, шалмаг ширүүн хөдөлгөөнөөр тэврэлтээс нь мултарч, 

	— Зүгээр бай! гэв. 

	— Лила!.. Лила!.. хэмээн Павел дахин давтан дуудав. 

	— Намайг балагтаа оруулж баллах гэж бодож байна уу? Намайг намаас, тэмцлээс, ажил хэргээсээ урван тэрсэл гэж хэлэх гэж байна уу?.. гэв. 

	— Лила минь... Хэдхэн сар... ганцхан жилийн дараа... намын чиг шугам өөр болно шүү дээ... 

	Павел дахин гарыг нь шүүрч аваад бие рүүгээ чангаасан боловч Лила галзуу юм шиг

	— Зүгээр бай! Чи бид хоёрын хооронд одоо ямар ч холбогдол байхгүй болсон! Чи бол намаас хөөгдсөн хүн! гэж зандрав. 

	Бачимдуу сүртэй, ширүүн ийм үг сонссон Павел тэр даруй гарыг нь тавив. 

	— Зайл! гэж Лила дахин зандрав. 

	Павел хэсэг зуур хий юм гөлрөн зогсож байснаа нүүр царай нь хувирч хүйтэн, хэнэггүй байдалтай болоод, пальтогоо авч яаралгүй өмсөн, дуу шуугүй гарч явлаа. 

	Лила орон дээрээ унаж, гашуудан уйлав. Хайр сэтгэлээс болж энэ насандаа эхний бөгөөд эцсийн удаа уйлсан нь энэ байлаа. 

	
ЕСДҮГЭЭР БҮЛЭГ

	Мөс шиг цайвар цэнхэрдүү өнгөтэй цонхны шил нэг үе ягаавтар болсноо дахин цайвар болж, нар мандмагц нэлээд биетэй харагдах болж нүд гялбам гялалзав. Өвлийн тунгалаг сайхан өглөө барон Лихтенфельдийн суудаг тасалгааны цонхоор ийнхүү яаралгүй өнгийнө. 

	Энэ тасалгаа ер нь энэ байшинг нийлэхүйд нь Лихтенфельдийн удам сударт хэр тохирохоор гэж хэлэхэд хараахан болохгүй боловч харин амин хувийн тохь бодохоосоо илүү ажил төрөл боддог, гоё сайхныг гойд юманд тоож үздэггүй фон Гайер, Прайбиш хоёрын сэтгэлд бол зээ зүүгүй тохирно. Хувцасны жирийн нэг шүүгээ, ор, шургуулгыг харахад хямд төсөр хөлстэй зочид буудлын газар санаанд орно. Шал нь дөрвөлжин хээтэй содон өнгийн хулдаастай муухай цайвар ногоон өнгийн хананд нь эзэн хааны хөрөг өлгөөстэй байв. Болхи тоосгон пийшин бароны санаа сэтгэл уруу дорой байгааг шоолох мэт хөгжилтэйеэ хүнгэнэн татна. 

	Лихтенфельд шар пүүсүүгээр өнгө татсан цэвэрхэн гэж хэлэхэд хэцүү хөвөнтэй хөнжил дотор нойрмоглон суниана. Бароны хамгийн их дургүйг хүргэдэг юм энэ хөнжил билээ. Заримдаа хөлсний ой гутам үнэр сэнгэнэх шиг санагдахад болхи төрсөн Прайбиш бол юу ч мэдэхгүй ажээ. Фон Гайер мэддэг байлаа ч гэсэн юугаа анхаарах билээ. Байр нь Софигаас хол нааш цааш явахад мөнгө их үрэгдэх тул Лихтенфельд бас дургүй нь хүрнэ. Зуслангийн эзэн германаар ярьдаг шунахай нь дэндсэн бялдууч депутат хүнийг байрныхаа хөлсөнд Ривьерад бүтэн сар өнгөрүүлэхэд элбэг хүрэлцэхээр их мөнгө авна гэхэд фон Гайер үг дуугүй зөвшөөрчээ. 

	Лихтенфельд фон Гайерын эрх дархын дор хүнд хүчир бахь байдаг нэг, ядаргаатай ажилд зүтгэсээр байгаад санаа сэтгэлээр унаж унжийсан байдлаа орхихын тулд баавгай агнах юм сан гэж боддог болжээ. Анхны цас орсноос эхлэн өглөө болгон баавгай агнах сайхан мөрөөдөлд автагддаг болсон гэнэ. Энд баавгайтай газар байдаггүй юм байж дээ? Хүн болгон л байхгүй гэх юм. Гэхдээ тэр сайхан ан Болгарт байж л таарна. Рилагийн ч юм уу, Родопын зам бартааг гэтлэн өнгөрч гэмээж нь лав тааралдана. Болгарын анчид баавгайг тун сонин, ердөө л аргамж хутга хоёроор агнадаг гэж Кршиванек ярьсан. Хүглэгэр их ой хөвч, өтгөн цагаан цас, нарсан мөчрөөс мөс унжиж байгаа нь Лихтенфельдийн санаанд тодхон буух бөгөөд Кршиванекийн ярьснаар нэг болгар эр пэндийтэл багласан өрөөсөн гараа баавгайн үүр лүү явуулж, Ликтенфельд өөрөө ангийн хэнээ тусаж өөрийн ухаангүй шахам болоод бууны гох дарахад яг бэлэн хэдхэн алхам зайтайд зогсож байгаа юм шиг бодогдоно. Ингэж ан агнана гэдэг ямар сайхан жаргал вэ?.. Гэтэл энэ нь санаад санааны гарз хий дэмий мөрөөдөл мэт санагдав. Ийм бүтэшгүй хоосон мөрөөдөл болохоороо ч энэ хүний хорхойг ингэж их хүргэж байгаа байж болох биз ээ!

	Лихтенфельд баавгай агнах хүсэл болж суусаар нохойгоо, дараа нь буугаа, тэгээд франц шилдэг дарс янз янзаараа байдаг нэгэн зоорийг дурсан бодож тэгээд дараа болгар хүүхнүүд, эцсийн бүлэгт эрхэлсэн ажил төрлөө бодов. Лихтенфельдийнхний нэг хүн ажил хийхэд хүрсэн явдал даанч гунигтай боловч аргагүй л баримттай зүйл байлаа. Энэ бол улс орны нь амьдралд дэлхийн нэгдүгээр дайны дараа нийгэмд өдий төдий өөрчлөлт гарснаас тэрчлэн Лихтенфельдийн өөрийн нь Ривьерад кино жүжигчин хүүхнүүдтэй өнгөрүүлсэн элдэв явдлаас шалтгаалсан байна. Ингээд бүүр түүний хувьд хамгийн өөдгүй муу ажил таарч түүний бие Болгар дахь Германы папирос тамхины концерний экспорт, шалгах товчооны дарга болжээ. Тэрээр нэгдүгээрт түрийвч хоосрохын зовлонд учирсандаа болоод, хоёрдугаарт аргагүйн эрхэнд ажил хийж байлаа ч гэсэн миний энэ ажил Райхын алдар нэр, сүр хүчний тулд зүтгэж буй олон сая герман хүний хөдөлмөрт нэмэр болж байгаа хэрэг гэж бодсондоо ийм ажилд оржээ. Харин энэ ажил нь хачин хүнд бэрх байв. 

	Өдөр юу хийхээ бодож өглөө болгон ямаршуу гунигт дарагддагийг нь баян чинээлэг яваад гэнэтийн гайгаар бусдын боол болж хувирсан хүн л ойлгож мэдэх сэн биз ээ. Фон Гайер Болгарын аж ахуйн бүх амьдралыг судална. Тэрээр тун тухтай, нарийн нямбай, тал бүрээс нь ёстой л герман хүний ёсоор шургуу тэсвэртэй, тун ёсорхуу махруу судална. Фон Гайерыг тоо бодлогын машин лугаа адил зүйрлэвэл Лихтенфельдийг тэр машины ердөө л даруул гэлтэй. Фон Гайерт цаг ямагт шахуулж шаардуулж амар заяа үздэггүйнхээ хувьд үнэхээр ч тийм даруул адил бөгөөд иймэрхүү янзтай удвал солиорч магадгүй санагдана. Хийдэг ажил нь гэвэл элчний худалдааны төлөөлөгчийн ирүүлдэг шинэ шинэ тооцоо элдэв шалдав илтгэл, илтгэлийн хуулбарыг эргүүлж тойруулж товчилж сийрүүлдэг ажээ. Прайбиш яг ийм ажил, тэгэхдээ олон таван үггүй гүйцэтгэдэг байв. 

	Хаана ч юм бэ, ханын цаг найм дахин хангинав. Есөн цагт ажилдаа яг орсон байх хэрэгтэй гэж Фон Гайер махрангуй шаарддаг байлаа. Лихтенфельд залхуутайяа эвшээж, сэтгэлээ засахын тулд янжуур асаагаад, зэвүүг нь хүргэдэг хөнжлийг тийрч орноос бослоо. 

	Энэ бол нуруугаар өндөр, туранхайвтар, цайвар үстэй жижиг толгой, нүүр царайны байдал гунигтай сэтгэл дундуур янзын агаад харц нь цаг ямагт нэг л гомдсон юм шиг үзэгддэг хүн байв. Ингээд халуун усны өрөөнд орж сахлаа хусаж өнгө зүс орчихсон гарч ирээд үнэртэй ус цацаж, өнжөөд сольдог заншлаараа шинэ дотуур хувцас гаргаж өмслөө. 

	Лихтенфельд жаахан азнаад хооллох өрөө рүү явж очлоо. Өглөөний зоогт зориулж кофе, сүү, нарийн гурилын жижиг талх, чанасан өндөг өржээ. Хэзээ язааныхаараа эрт босоод, суурин хүртэл зугаалаад ирж амжсан Прайбиш пийшингийн хажууд “Djе wосhе” уншаад сууж байлаа. Фон Гайер ердийнхөөрөө найман цаг хагаст орж ирэх ёстой байв. 

	Лихтенфельд хоёр талын хармаандаа гараа хийж цонхны дэргэд очив. Цэлмэг хөх тэнгэр мэлтийсэн нарлаг сайхан өглөө байв. Тал хөндий шинэхэн цагаан цасанд битүү хучигдсан хийгээд, Софи хотын дээгүүр улаавтар өнгийн манан чулуун нүүрсний зэгэл утаа холилдсон хэсэг том үүл лүглийх агаад үүлний цаана Александр Невскийн сүмийн ганжир алтан дуулга адил гялалзана. Алс холд баавгайн үүр ичээ болсон цаст цагаан уулс адаг төгсгөлгүй юм шиг цувралдан харагдана. Лихтенфельд энэ бүхнийг тоомсоргүйхэн ажиглаад, доош, хашаан дотор юу болж байгааг өнгийн харав. Ус түгээгүүрийн худгийн дэргэд нүцгэн цээж гаргасан Фон Гайер цасаар биеэ үрж харагдахад Лихтенфельдийг:

	— Солиорсон амьтан!.. Ингэж байгаад хатгалга тусаж Германы тамхины концерн, тэгээд бас чи бид хоёрыг баярлуулах гэж байгаа юм! гэхэд, Прайбиш, сэтгүүлээ орхин толгой өндийлгөж ердийн нэг байдалтайгаар, 

	— Цаадах чинь тоохгүй гэв. 

	Прайбиш бол цайлган цагаан сэтгэлтэй, намхан пагдгар тариачин гаралтай эр байлаа. Тэрээр эзэн хааны ач гуч нар гитлерийн намд элсэх болсон тухай нэг зүйл сэтгэл хангамжтай уншиж дуусаад байлаа. 

	Тэгэхэд нь Лихтенфельд:

	— Удахгүй мажийна гэж танд хүн хэлээд байна шүү дээ?.. Иймэрхүү хүн амархан явчихдаг юм... Зайфельд яалаа даа?.. бас л ингэж өвчигнөдөг байгаад нэг удаа ханиад хүрч цусны халдвар болоод талийсан шүү дээ... Бид гэдэг улс чинь өнөөдөр юу хийх байна? гэж гэнэт асуув. 

	— Өнөөдөр үү? гээд Прайбиш сэтгүүлээ хамхиж, — Өчигдрийнхөө хийснийг л хийх байх даа гэв. 

	Тэгэхэд нь Лихтенфельд их л учиртайгаар

	— Үгүй энэ чинь өнөөдөр бямба гараг шүү дээ! Долоо хоногийн ганц завтай цагаа ашиглах эрхээ хамгаалаад л үзнэ дээ. Таныг лав дэмжинэ байх гэж найдаж байна. Энэ талаар яриад ирэхлээр битгий л шинэ цэрэг шиг анивчаад байж үзээрэй гэв. 

	Прайбиш итгэл муутайхан

	— Та тэгээд энэ талаар ярих юм уу? гэж лавлав. Лихтенфельд тун сүрхий царайлан:

	— Ярилгүй дээ! Цаадхыг чинь ердийн нэг түшмэл шиг үзэх гээд байвал нь ажлын цаг амралтын цаг нарийн баримталдаг болгохоо л болгоно гэнэ. 

	Лихтенфельд ердийн нэг түшмэл шиг үзэх гээд байвал гэж юуны өмнө өөрийгөө хэлжээ. Тэрээр өөрийгөө энд ямар ч гэсэн төлөөлөгч, бараг л дипломат хүн гэж ягштал боддог ажээ. Харин ажил явдлын хар борыг, тухайлбал дээж үзэх, тооцоо гаргахаас өгсүүлээд хамаг залхуутай, шал дэмий ажлыг Прайбиш л хийх ёстой ажээ. 

	Тэгэхэд нь Прайбиш:

	— Та эндүүрч байна! Бид чинь энэ хүний зөвлөгч улс шүү дээ гэж татгалзав. 

	— Зөвлөгч улс аа? хэмээн Лихтенфельд хармаанаасаа гараа гаргалгүй эргэж Прайбишийн пэмбэгэр нүүр лүү ууртайгаар хараад, — Бид ердийн нэг нарийн бичгийн дарга нар нь!.. Цаадах чинь бүх зүйлийг ганцаараа шийддэг биш үү? гэв. 

	— Тэр ч тиймгүй шүү! хэмээн мэргэжилтэн дамбагар уруулаа пөмбийлгөн толгой сэгсрэв. Фон Гайерын нэр төрийг гутаах гэж ажил байдлыг нь ийнхүү эрээ цээргүй муулж буй баронд төрөлхийн сахилга журамтай Прайбиш дургүй нь хүрч харин та Кршиванекийн талаар ярьж байгаа бол түүнийг чинь бид гурав гурвуулаа л хамтарч байж шийднэ гэв. 

	Лихтенфельд ширээний хажууд ирж суугаад, 

	— Прайбиш минь та аан гэж бай, хэнтэй ажиллах, хэнтэй ажиллахгүй вэ гэж маргалдсаар байгаад залхаж гүйцлээ. Кршиванек таны бодоход юугаараа тийм муу хүн юм бэ? гэж асуув. 

	Прайбишийн энгүүний ухаалаг харц Барон руу гайхсан янзтай тусаж:

	— Яагаад гэвэл тэр чинь ажилласан шиг ажиллахаар биш хүн.. Цаадах чинь улс төрийн ямар ч холбоо сүлбээгүй ердөө л дөнгөж сая нэг юм байгуулж байгаа тэгээд бас техникийн хувьд ч туршлага гэхээр юмгүй хүн... Түүнээс гадна урьд өмнө ямар хүн явсныг дуулахад тун эргэлзээтэй байна. Өөр танд ямар шалтаг тоочих хэрэгтэй байна? гэв. 

	— Тэгтэл нөгөө нэг хүн нь?

	— Нөгөө нь бол ултай суурьтай сүрхий хүн. Тэгээд бас Тренделенбург ч зүгээр хүн гэсэн юм. 

	— Хараад байвал хачин зальтай нохой шиг л байна билээ дээ. 

	— Бид ч гэсэн тэнэг мангуу юмнууд биш шүү дээ! Биднийг яаж ч чадахгүй болохоороо хэрэгтэй л хүн. 

	— Бромбергийн захидал юу боллоо!

	— Бромберг бидэнд ямар хамаатай юм бэ? Бид юуны өмнө Германы, концерныхоо эрх ашгийг бодно. Бромбергийн хамаатан садны явдал дараа нь орно биз. 

	— Ёстой зөв! хэмээн барон үнэн голоос зөвшөөрөөд доогуур гаралтай энэ хүний ухаан бодол яриангүй саруул цэлмэг гэж бодон, — Гэтэл «Никотиан» бол Польш, Голланди, Америктай холбоотой пүүс дээ гэж хэлэв. 

	— Тэр нь яах вэ?

	— Биднийгээ дөнгөчих юм биш биз. Энд толгойг нь мэдэх хүн ганц ч байхгүй шүү дээ. 

	— Бид дараа нь аргадаа оруулаад авч дөнгөнө. 

	Лихтенфельд бодлогошров. Ухаалаг овсгоотойгоо үзүүлэх ээлж нь ирлээ. 

	— Би бүр одоогоор аргадаа оруулаад авч болох юм гэж бодож байна. 

	— Яаж тэр вэ?

	— «Никотиан» пүүсийг дөнгөе гэвэл Кршиванекаас бага зэрэг тамхи авч байхаар тохирох хэрэгтэй. 

	Прайбиш хэсэг бодож байснаа, 

	— Тун зүйтэй. Фон Гайерт хэлэх хэрэгтэй гэв. Тэгэхэд нь Лихтенфельд

	— Яасан ч үгүй! Та хэлээрэй! Фон Гайер намайг Бромбергээс айж байна гэж бодно. Энэ бол шал тэнэг, уурыг минь хүргээд байдаг зүйл. Лихтенфельдийнхэн хэнээс ч айж явсан түүхгүй юм даг. Би бол концерний эрх ашгийг л бодсоноос биш хэн нэг хүнээс айсандаа тэр биш... Тэгээд ч энэ олон учирлаж тайлбарлана гэхээс толгойтой үс арзайдаг болчхож... гэв. 

	Тэгээд Лихтенфельд гэнэт дуугүй болов. Гадаа гудамжинд хазгар хүний жигд бус алхаа сонсогдсон хэрэг байлаа. 

	 

	 

	Фон Гайер хооллох өрөөнд орж ирэв. 

	Хүйтэн харцаар өрөө тасалгаа доторхыг тойруулан ажиглаад ёозгүй дуугаар гитлерийнхний мэнд мэдэгдэж, ширээний хажууд суулаа. Хүрэн бор царай нь хүйтэнд час улаан болжээ. Нуруугаар намхан, хүдэр чийрэг бие бялдартай энэ хүний ам том, нүд нь тугалга шиг саарал ажээ. Ажлын үрчийж арчийсан хувцас нь бароны дэгжин гоё хувцасны дэргэд газар, тэнгэр хоёр шиг харагдана. Цамцны нь энгэр дээр төмөр загалмай одонгийн тууз хадаатай байв. Түүний хамаг байр байдалд феодалын үеийн сонин хачин амьдрал, прусс хүний нүнжиггүй хэрцгий ширүүн байдал, ажилласаг герман хүний тэсвэр хатуужил мэдэгдэм билээ. Фон Гайерыг дундад зууны үеийн дээрэмчин эр гэвэл, дэргэд нь Лихтенфельдийг ордны нэг муу хээнцэр ганган олхиогүй эр гэлтэй. Фон Гайер дэлхийн нэгдүгээр дайны үеэр Рихтгофений алдарт эскадрильд нисэгч байсан агаад агаарын тулалдаанд онгоц нь сөнөж, хазгар болсон ажээ. 

	Түүнийг орж ирмэгц зарц сүү, кофе авчирлаа. Хооллох өрөөнд хүйтэн цэвдэг, хүндлэнгүй нам жим оргив. Прайбиш жижиг талх хэрчиж, тос зузаанаар нялна. Лихтенфельд аягатай сүүнээс нэг балгаад, ярвайв. Сүү нь өрөмтсөн байжээ. 

	Фон Гайер мөс шиг хүйтэн харцаар өөдөөс нь ширтэн

	— Лихтенфельд та өчигдөр орой хаана байсан бэ? гэж асуув. 

	— Элчин дээр байсан. Тренделенбург авхай хөзөр тоглоё гэж урьсан юм. 

	— Хэн хэнтэй байсан бэ?

	— Хайльборн, Хаазе хоёртой

	— Тэндээсээ гараад хаана очсон хэрэг вэ?

	— Тэндээс гараад уу? гэж Лихтенфельд ямар нэг огт байхгүй юм бодож олох гэж хичээж буй хүн шиг хөмсөг өргөн, — Тэндээсээ гараад нэг гуанзанд орсон гэв. 

	— Хэнээс зөвшөөрөл авсан хэрэг вэ?

	— Би юу? хэмээн Лихтенфельд гомдсон янзтай өөдөөс нь асуув. 

	— Тийм ээ! та... хэмээн нисгэгч явсан хүн дуугаа чангаруулж, — Энд ирээд байгаагаа хэнд ч мэдэгдэж болохгүй гэж хэчнээн хэлүүлэх гэсэн юм бэ? гэв. 

	— Тэр гуанзанд намайг хэн харах вэ дээ?

	— Тагнуулууд харна! хэмээн Фон Гайер уурлаж царайгаа улайлган, — Тагнуулууд!.. Бидний Болгарт ирээд байгааг мэдэх ёсгүй, тэд харна. Манай данснууд маргааш л гэхэд Болгарын засгийн газартай худалдааны хэлэлцээ хийгээд эхлэх вий гэж зандрав. 

	— Хэнтэй нь ч хэлэлцээр байгуулахгүй л дээ. 

	— Дуугаа тат! Бидний хувьд нэг өдөр алдвал нэг жил алдсантай ялгаагүй болоод байна. 

	Лихтенфельд юу ч хэлсэнгүй, өрөмтсөн кофегоо зориг баатарлагаар шавхав. Лихтенфельдийнхний нэгний эрх чөлөөнд эрээ цээргүй халдаж эрсдүүлж буй Германы тамхины концерн Гитлер, нийт национал-социалистуудыг дотроо занан зүхэж сууна. 

	Тэр өөрөө Унтер-ден-Линден гудамжаар дуулга өмсөж бамбар барьсан шоргоолж шиг олон хүн «Хорст Веслсел» гэдэг сүлд дуулал дуулан орилолдон хөвөрч, талбай талбайд ном зохиол галдан шатааж байсан хаврын тэр нэгэн сэрүүхэн орой Гитлерийн үндэслэсэн намд элсэхээр шийдсэн байжээ. Бөмбөр нижигнэн, гудамж талбайгаар олон мянган хүний хөл ярс ярсхийж байхыг харсан Лихтенфельдийн зүрх хөөрсөн ажээ. Ард түмэнд сэтгэл зүрх талтайгаа илэрхийлэхээр бусад хүмүүстэй явж орсон пивоны мухлагт нь баахан улс галзуу юм шиг бархиралдаж байсаар тэр орой өнгөрчээ. Язгууртан капиталист, ажилчид алин нь ч ялгаагүй ертөнцийг бүхэл бүтнээр нь өөрсдийнх нь болгоно гэж амласан тэр хүнд үнэнчээ илэрхийлэн андгайлж байлаа... Үхсэн хойноо доо, чамайг Лихтенфельд одоо аливаа ашиг хонжоо олдоно гэж бүүр харахаа больжээ. Одоо хүн толгойтой болгон захирах тушаах санаатай болж гээч. Лихтенфельдийнхний удам судартай хүнд шүү бас... Булай юм!

	Барон дөлгөөн, тэгэхдээ нэр төрөө бодож хариу өчих гэж бодсон боловч дуугүй суу гэж тэнхээгээрээ ярвайн дохиж буй Прайбишийн нүүр царайг хараад дуугаа татав. 

	Фон Гайер ууртай хэвээр:

	— Таны хаягийг Кршиванект хэн өгсөн бэ? Түүний нэрийг барьж утсаар таныг дуудсан хүүхэн юун хүүхэн бэ? гэж шалгаав. 

	— Нарийн бичгийн дарга нь хэмээн Лихтенфельд самбаатай бодож олов. 

	— Юунаас болоод та тэдэнтэй ийм ойр болсон хэрэг вэ?

	— Кршиванек чинь эндэхийн австри хүмүүсийн толгойлогч шүү дээ хэмээн барон тайлбарлав. 

	Фон Гайер үүнийг нь хүлцэн өнгөрлөө. Тэгэхэд нь Лихтенфельд хөл дороо тулах тулгууртай боллоо гэж мэдээд, сөрөн дайрахаар шийдэв. 

	Ингээд ёжтойгоор

	— Надтай иймэрхүү харилцах чинь арай дэндэж байгаа хэрэг байх шүү. Энэ чинь намын, шүүхийн зүгээс сонирхож мэдэх л зүйл гэв. 

	Прусс хүний тугалга шиг муухай нүдний харц өмнөх хүнийхээ царай өөд аажмаар дээшлэн тусав. 

	— Лихтенфельд та юмыг ултай сайн бодох хэрэгтэй!.. Тэр шүүх дээр чинь би таныг уу, гэхээс биш та намайг буруутгахгүй шүү гэв. 

	 

	 

	Фон Гайер яг арван хоёр цагт ажлаа хойш тавив. Овоо сайн индүүдсэн хар костюм өмсөөд өнөө орой, маргааш хоёр ирэхгүй, Тренделенбургтай хамт Чамкори орно гэж дорд тушаалын хоёртоо мэдэгдэв. 

	— Та нар юу хийж байя гэж бодож байна? хэмээн ширүүн асуухад нь Прайбиш гэмгүй царайлан, 

	— Энэ удаа бас нэг туулайн анд явдаг юм уу гэж бодож байна. Эндхийн нэг тариачин туулай элбэгтэй газар зааж өгнө гэсэн юм сан гэв. 

	Фон Гайер яг явахынхаа өмнө мэргэжилтний өрөөнд орж ирээд

	— Прайбиш та өнөө орой тэнэг дүйнгэдүү амьтан болж үзнэ байх аа гэхэд нь Прайбиш цайлганаар

	— Үүний чинь ч дөнгөнө шүү. Би хүүхнүүдтэй харьцахдаа дандаа тэнэг юм шиг царайлдаг юм гэнэ. 

	— Прайбиш та тун сайн хүн юм!.. За тэгвэл гүйцлээ! Яг шөнө дундын үед гэнэт ороод ирье. Харин тэр болтол Лихтенфельд, Кршиванек хоёрын аль нэгэнд сэжиг авхуулж орхив... Та бид хоёр бароныхоо нүдийг арай томоор харуулж, Германы тамхины концернтой ямаршуухан амьтан түншлүүлэх гэж байгааг нь үзүүлэх хэрэгтэй боллоо... Кршиванекийн чухам хэн болохыг нь улайлгавал Берлинд бидний талаар элдэв цуу үг яриа тарахаа болино!

	— Мэдлээ, Herr Hauptmann!10

	— Мэдээ ч үгүй юм шиг чөлөөтэй, тайван байх хэрэгтэй. Кршиванекийн нууцгай аппаратаас эмээх хэрэггүй... Эхлээд л би дамартай хальсыг нь цуваад гаргаад ирнэ... Ойлгов уу?.. Танд ямар ч аюул байхгүй. 

	— Ойлголоо, Herr Hauptmann!

	Фон Гайер пальтогоо өмсөөд Прайбишийн хамтаар шат руу бууж, машин хүлээж буй цэцэрлэгийн өргөн гудамж руу орлоо, Лихтенфельд нь хүндэтгэж буй ёжтой дүр үзүүлэн нийлэв. 

	— Хайль Гитлер!

	— Хайль!

	Фон Гайер машиныхаа хаалгыг тасхийтэл хаав. Тэрээр Чамкори руу биш, харин бас Борисыг ч урьсан Барутчиевийнд үдийн хоол зооглохоор давхиж одлоо. Машины хойд хоёр дугуйнд угласан гинжинд хөлдүү цас сэржигнэн дуугарна. Люлин дээгүүр улаавтар өнгийн манан суунаглана. Мөстсөн талын энд тэнд сөрвийсөн бут сөөгийн ёроолоос хар хэрээ гунигтайяа гуаглалдан нисэж дахин газарт бууна. Витош уулын зүгээс хүйтэн салхи салхилж суурины тэртээд хонь майлна. 

	Лихтенфельд сэтгэл нь амарсан янзтай санаа алдан:

	— Ашгүй нэг тониллоо! гэнэ. 

	Барон ажлын хүнд өдөр дуусаж, Weekеnd11 эхэлсэн тул бүхэл бүтэн долоо хоног ажилласан өөрийгөө яаж шагнахаа Лихтенфельд мэдэж байлаа. 

	Ингээд Прайбиш руу эргэж

	— Та үнэхээр анд явах гэж байна уу? хэмээн асуухад цаадах нь

	— Жаахан хэсдэг юм бил үү дээ гэнэ. 

	— Туулайн бараа байтугай, мөр ч олж харахгүй дээ. Өнгөрсөн ням гарагт шал дэмий явсан. Түүний оронд гэртээ байсан тань дээр.

	— Гэртээ юугаа ч хийж суух юм билээ дээ.

	— Зочид ирнэ. Кршиванек хоёр хүүхэн дагуулж ирнэ гэсэн. 

	Прайбиш ичингүйрэн

	— Энэ чинь надад тохирохгүй зүйл гэв. 

	Тэр хоёр мөстсөн замаар гэрийн зүг явж байлаа.  Байшингийн ар талын хашаан дотор зарц түлээ хагалж хүйтэн агаарт сүхний дуу бүдэгхэн хангинана. Хооллох өрөөний цонхны доогуур өлсгөлөн бор шувууд повог повог гүйлдэнэ. Нар доошилж битүү манан бүрхэв. 

	Хэсэг яваад Лихтенфельдийг:

	— Прайбиш та ер нь тун тэнэг хүн юм. Амьдралын хамаг сайн сайхныг амтлахгүй насыг барна гэдэг тэнэг хэрэг гэхэд нь Прайбиш хулчгар царайлан:

	— Би чинь эхнэр, хүүхэдтэй хүн шүү дээ гэж татгалзав. 

	Лихтенфельд инээд алдан:

	— Тэр ямар хамаатай юм бэ? Та бид хэдийг садарлан наргих гэж байгаа улс гэж бодоогүй биз дээ? гэж асууна. 

	— Тэд чинь тэгээд юун хүүхнүүд юм бэ? гэж Прайбиш болгоомжтойгоор лавлав. 

	Түүний дууны өнгөнд сэтгэл түгшин сонирхох байдал тодорсны нь барон яахаа мэдэхгүй гайхаж байна гэж ухаарлаа. Тэрээр орой болгон нэг лонх франц дарстай Прайбишийн өрөөнд орж, янаг амрагийн тоо томшоо алдсан олон удаагийн явдлаа ярьдаг байжээ. Ингэхдээ нэг талаар гайхуулах гэж нөгөө талаар уйдаж, нойр нь хүрэхгүй шаналахын эрхэнд ингэдэг байв. Прайбиш эхний үед дотроо зэвүүцэн, дуу шуугүй инээмсэглэн байж чагнадаг байснаа, сүүлдээ дэлхийн хамгийн гоё сайхан амралтын газрууд ганган дэгжин амралтын хүүхнүүд, дур булаам тачаалд сэтгэл нь татагдан догдлох шиг санагддаг болжээ. Прайбиш үнэнч үржил сайтай бүдүүн эхнэрээ амьдралын чимэг болсон аятайхан зүс царайтай аальгүй хөнгөмсөг хүүхнүүд лүгээ жишиж зэрэгцүүлдэг болсон шиг баронд санагддаг болжээ. Лихтенфельд тэгэхдээ миний нууц янагууд бол тийм ч замаа алдсан хүүхнүүд биш гэж ойлгуулах гэж цаг ямагт хичээдэг байв. Прайбиш ч түүний үгэнд уриалган үнэмшдэг байлаа. Прайбишийн бодлоор бол замаа алдсан завхай хүүхнүүд гэж гуанз ресторанд тоглодог жүжигчин хүүхнүүд, их хотын гудамж талбайд эрчүүдийг хоргоож байдаг хүүхнүүд л байж таарна. Тэрээр нэгдүгээрт элдэв өвчин авчихаас айгаад, хоёрдугаарт нарийн нямбайдаа болоод тийм хүүхнүүдтэй ойртдоггүй байв. Прайбиш бол цалин пүнлүү ихтэй чадал чинээтэй хүн боловч бароны уулзаж учирдаг тэр хүүхнүүдийг хүсэж мөрөөддөггүй байлаа. Гэтэл харин Лихтенфельд ийнхүү гэнэт чи ч гэсэн тэр хүүхнүүдтэй танилцаж болох шүү дээ гэсэн үг цухуйлгадаг, цухуйлгахаар ч барахгүй шууд танилц гэдэг байна шүү. 

	Тэгээд барон:

	— Тэд нар бол дээдсийнхний хүрээний хүүхнүүд, бусад хүүхнийг бодвол нүүр хагарсан хээгүй болохоос биш томоотой улс гэв. 

	Прайбиш хүн болж төрсөн цагаасаа хойш чухам тийм л хүүхнүүдийн хүсэл мөрөөдөл болж явсан гэж үнэнээ хэлээд ичингүйрэв. Харин тэгэхдээ завхай зайдан эмс биш нүүрэмгий хүүхнүүдийг тэр шүү дээ. Амжилт олж байгаадаа урам орсон Лихтенфельд амьдралын сайн сайхныг амтлахад нь Прайбишид саад болсон бэртэгчин үзлийг нь дайрч гарлаа. Үгүй энэ чинь Прайбиш шиг хүн дураараа дургихгүй юм бол хэн дургих вэ? Юундаа татганаад байна вэ? Энэ нэг бүдүүлэг ичимтгий зангаа хэзээ орхих амьтан бэ? Албан тушаалын хувьд гэвэл энэ концерндоо зэгсэн дээгүүр хүн боллоо. Дээдсийн тоонд оръё ч гэсэн чадал байна. Хүүхнүүдийг эрхэндээ оруулъя гэвэл тэдэнтэй зоригтойхон л үзэх хэрэгтэй. Нүүр царай, бие бялдрын хувьд гэвэл гоо сайхан гэж хэлэхэд арай боломгүй боловч миний бодоход зарим сайхан хүүхнүүд харин булчин шөрмөс болсон хүдэр чийрэг, хээгүй бор харчуулыг илүүтэйд үзэх нь цөөнгүй байдаг. 

	Ингээд Прайбиш:

	— За яах вэ? Тэгье! Би ирэмз... Харин би чинь хүүхнүүдээс зовоод яаж ч чаддаггүй хүн шүү дээ хэмээн зөвшөөрөв. 

	Тэгэхэд нь Лихтенфельд:

	— Санаа зовох хэрэггүй. Ааш зан сайтай сайхан амьтад харсан даруйдаа л бие чинь тавигдаад ирэх вий гэж урам оруулав. 

	Прайбиш үдийн хоолны дараагаар өрөөндөө ганцаараа амарч хэвтэхдээ өнөө оройны явдалд сэтгэл баясан догдолж байгаагаа мэдлээ. Кршиванекийн хэн ямар хүн болохыг улайлгана гэж бодохоос баярлаж, ажлын шаардлага байна, одоо яая гэх вэ хүүхнүүдтэй сээтгэнэнэ гэж бодохоос сэтгэл нь догдолно. 

	Шөнийн арван хоёр цагийн үед Зара хооллох өрөөнөөс гарч, бүдэг гэрэлтэй хүйтэн гудамд тал тал тийшээ юм ажиглаад, Кршиванекийн дээл өлгөөтэй байгаа өлгүүр лүү гэтэж очив. Хооллох өрөөнөөс төгөлдөр хуурын эгшиг, маягтай нэг дуу худлаа үнэн аялж буй Лихтенфельдийн дуу сонсогдоно. 

	Зара дээлийн хармаан руу гар шургуулж олох гэсэн зургийнхаа аппаратыг дотроос нь авч, өлгүүрээс өөрийнхөө дээлийг аваад, шатаар сэмхэн өгсөж хоёрдугаар давхарт гарлаа. Ингээд фон Гайерын өрөөний үүдэнд очиж, тогшоод:

	— Herr Hauptmann!.. гэж дуудав. 

	— Заа!.. гэж прусс хүний сөөнгө дуу сонсогдоно. 

	Өрөөг ердөө л пийшин дотор асаж буй галын улаавтар туяа гэрэлтүүлнэ. Герман эр пийшингийн ам онгойлгочихсон дэргэд нь ээгээд сууж байснаа Зараг ормогц босож, ёсорхог боловч хүйтнээр суухыг урив. 

	Зара тэгэхэд нь

	— Зүгээр, баярлалаа. Одоо явахгүй бол болохгүй... Харин янжуур татуулаач гэв. 

	Фон Гайер хайрцагтай янжуураа сунгаж, чүдэнз зурах зуураа

	— Хэдэн удаа дарав гэж асууна. 

	— Арваад удаа!.. Хэн нэг хүний томоотой эхнэрийг ч юм уу, хадам ахын зэвүүг хүргэж дөнгөхөөр л дэлгэрэнгүй зураг хөрөг гарна байх. 

	— Прайбиш Кршиванекийн зургийг дарж чадсан уу? гэхэд

	— Би харин Кршиванек тэдний л тухай ярьж байна шүү дээ гэв. 

	Фон Гайер инээмсэглэсэн ч үгүй. Тэрээр тоглоом тохуу хийж чаддаггүй юм уу, аль эсхүл хүсээгүй юм уу, бүү мэд. Бүх зүйлийг Прайбишээс өөрөөс нь дуулъя гэж бодсон ч байж болох юм. Унтарч буй галын цогийн гэрэлд нүүр царай нь бараг аймаар муухай харагдана. Зара энэ хүнийг үзэн яддагаа гэнэт мэдэв. Ингээд янжуураа ганц хоёр удаа түргэн сороод гал руу хаяв. 

	— Явахгүй бол болохгүй нь. 

	— Таныг машин хүлээж байгаа. 

	— Цаадуул чинь машины дуу сонсоод, сэжиг авна байх. 

	— Одоо мэдсэн ч яах вэ. 

	Фон Гайер хүүхний гадагшаа үстэй дээлийг нь өмсүүлж өгөөд зургийн аппаратыг нь авч машинд хүргэж өглөө. 

	Зараг:

	— Тавтай нойрсоорой! гэхэд нь герман хүн хариу дуугарсангүй. 

	Тэнгэрт од мичид живхэлзэнэ. Фон Гайер гэр лүүгээ бах нь ханасан явахад улан дор нь цас чахран шажигнана. Гаднаас орж ирээд, дуу чимээ гарахыг ч юманд бодолгүйгээр шууд хооллох өрөө рүү чиглэв. Хаалга угз татан дэлгэж хаялаа. Ширээн дээр дарстай шилэн аяганууд харагдаж Лихтенфельд төгөлдөр хуурын ар талд хааш яаш сууж тэгэхдээ ямар нэг танго маягийн ая чадамгай хөгжимдөж байв. Шав шар үстэй нэг хүүхэн дуу алдан босов. Кршиванек шилэн аяганд дарс аягалж байснаа лонхтойгоо шалавхан ширээн дээр тавиад, аягүйрхсэн янзтай мэхийнэ. Прайбиш л ганцаараа юу ч болоогүй юм шиг амгалан тайван, ажиг сэжиггүй хөгжимдсөөр байгаа Лихтенфельд руу сэргэлэн хар нүдээр ширтэн сууна. 

	Фон Гайер гэнэт:

	— Больж үз та минь! Лихтенфельд та больж үзээч гэж бархирав. Төгөлдөр хуурын дуу радио салгасан юм шиг гэнэт тасалдав. Өрөөнд өчүүхэн ч дуу чимээгүй нам жим болов. Лихтенфельд эргэж, өрөөнд байгаа улсыг нүдээ бүлтийлгэн харна. Фон Гайер шалмаг хөдөлгөөнөөр зургийн аппарат дотроос хальстай дамар гарган ширээн дээр тавиад, австри хүн рүү хандаж тайвнаар, 

	— Май, үүнийгээ ав! Таныг дахиад иймэрхүү ажил хийвэл Прайбишийн саяхны авсан зургийг Берлин рүү илгээнэ гэж мэдээрэй. Ойлгосон биз? гэв. 

	Кршиванек өөдөөс нь ямар нэг юм хэлэхийг завдсан боловч фон Гайер хаалга тасхийтэл хааж, шат өөд хазганан өгсөх нь дуулдав. 

	— Тэр муу золиг биднийг баллалаа! хэмээн шар үст хүүхэн дуу алдав. 

	— Хэн? хэмээн Кршиванек гайхав. 

	— Зара л байхгүй юу!

	Эмэгтэй зэвүүн муухай, сөөнгө дуугаар инээнэ. Бүүр согтоод юундаа ингэж инээж байгаагаа ч үл мэднэ. Тэгснээ гэнэт ухаан орж, барон руу аймхай харц тусгав. Гэтэл Лихтенфельд гараас нь шүүрч аваад улаан нүүрэнд нь хүрэх дөхөн ууртайгаар:

	— Бушуу хэл. Юу болж орхих нь энэ вэ? гэж хашхирав. 

	Прайбиш хажуугаас нь:

	— Лихтенфельд минь тайвширч үз. Энэ бол та биднийг дөнгөх гэж байсныг Зара сануулсан хэрэг... Тэгээд дарга бид хоёр зохих арга хэмжээ авсан юм гэв. 

	Лихтенфельд хамаг учрыг даруй ойлгов. Шар үст хүүхнийг тавиад Кршиванек руу чиглэсэнд, цаадах нь Прайбишийг гайхаж айсан харцаар ширтсээр өөрийн эрхгүй хойш ухрав. Тэр даруй Лихтенфельдийн зангидсан гар агаарт бүтэн нэг дугуйрч австри эрийн улаан нүүрэнд буулаа. Кршиванек шалан дээр өнхрөн унаж шар үст хүүхэн дуу алдан чарлав. Лихтенфельд цаг дэмий гарзадсангүй нэг гараар хүүхний бүдүүн бугуйнаас атган авч, нөгөө гараараа нам жим болсон Кршиванекийг шүүрэн авч хоёулыг нь үүд рүү чирч гулдрав. 

	— Байз гэм! Яаж байгаа чинь энэ вэ?.. хэмээн хашхирсан боловч Лихтенфельд сонссон шинжгүй. Гол хаалга дэлгэж байхыг нь Прайбиш хараад зогсож байхаас өөр яаж ч чадсангүй. Тэр даруй хоёр зочин гадагш хийсэн гарч харагдав. Лихтенфельд буцаж ирээд, тэр хоёрын дээл хувцсыг өлгүүрээс авч араас нь гаргаж цасан дээр чулуудав. 

	— Доннерветтер12!.. Та яаж байгаа юм бэ? хэмээн Прайбиш айн үглэнэ. 

	— Зохих ёсоор нь үдэж байгаа юм! хэмээн Лихтенфельд занана. 

	
АРАВДУГААР БҮЛЭГ

	Хавар, зуны цагт бол ногоон тамхиар хучигдмал байдаг жижиг помбогор толгодын бэлд Средорек тосгон оршдог билээ. Тосгоны төв дунд навтгар байшингуудаар хүрээлэгдсэн хөнтрүү талбай байх бөгөөд хоёр давхар нэг байшингийн үүдэн дээр «Средорекийн дэлгүүр гуанз зочид буудал» гэсэн бичигтэй тортогшсон самбар хадаатай харагдана. Бас доохон талд нь шинэ будгаар, зэгсэн бадируун үсгээр: «Тамхи, хүнсний бараа» гэж бичсэн өөр нэг самбар хаджээ. 

	Гуанзны, өргөн гудамж руу харсан цонхны хажууд сэвхэнд баригдсан цонхигор царай, цорын ганц удаа улаан өндөгний баяраар хусдаг шингэн шар сахал, дэлбэгэр улаан чихтэй, тэнхээ дорой орсон бөгтөр тариачин Стоичко Данкин гэгч сууна. Хуучин нэхий дээлийн нь дотроос цамцны сэг, анхны нь өнгө гандаж мэдэгдэхээ больсон дулаан цамцархуу нэг юм цухуйх агаад далан давхар нөхөөс болсон муу өмдийг нь харсан албан татвар цуглуулагч хүртэл өрөвдөн хайрлана. Стоичко Данкиний нүд сувс адил цэнхрийн дээр угийн хөгжилтэй сэргэлэн харцтай атлаа тэр өдөр нэг л уруу дорой гунигтай байлаа. 

	Бүрэнхий орж, цэнхэрдүү байсан цас хөх болж, тосгоны бяцхан байшингуудын бараа бүрэнхийд аажмаар бүүдийн харлана. Цонхнууд уван цуван улаавтар өнгөөр гэрэлтэн сүүмэлзэнэ. Гудамжаар түлээ мод ачсан морьд цуварч араас нь эзэд нь тэнгэрийн сайханд сэтгэл тэнэгэр энэ тэр юм ярилцан хөгжилтэй явцгаана. Тэд энэ түлээ модоо маргаашийн дотор л хот оруулж борлуулахаар явж байгаа хэрэг. Стоичко Данкин ч тэдний нэг адил түлээ мод хот руу тээж олсон хэдэн мөнгөөрөө гурилтай залгадаг байлаа. Харин одоо ганц мориноосоо салсан болохоор юугаараа түлээ мод зөөх вэ дээ?

	Энэ явдал тун хурдан, гэв гэнэт, ердөө л нэг долоо хоногийн дотор болж өнгөрчээ. Стоичко Данкин оройн хөх бүрэнхийд цонхоор гадагш ширтэж суухдаа өөрт тохиолдсон гай зовлонг эргэн бодно. Эхлээд л морь нь ханиалгадаг болж, улмаар хоолноос гарч, хамраас нь нус цуврах болжээ. Цыгануудад аваачиж үзүүлсэн чинь морины нь хоншоорыг хумсаараа цус шүүртэл урж урж чинжүүгээр үрээд л гүйцжээ. Тэгэхлээр нь домч авгайд, эцэс сүүлд нь зэргэлдээх тосгоны малын эмчид аваачиж үзүүлэхээр явжээ. Гэтэл морь нь яг эмнэлгийн үүдэнд тэрий бууж хэд татвалзаж, хүзүүгээ сунгаад хөдлөхөө больчихжээ. Стоичка яахаа мэдэхгүй толгойны нь дэргэд баахан сууж, халаглаж байснаа арьсыг нь өвчиж цыгануудад худалдаад хамаг мөнгөөр нь архи ууж гомдлоо тайлжээ. Ингээд бүүр орой болсон хойно янгиа тохмоо үүрсээр, хааяа хааяа хараал тавин гэртээ ирсэн билээ. Ирээд эхнэртээ уурлаж, хүүхдээ нэг алгадав. Стоичко харааж хашхичиж байсаар согтуу нь овоо гарч, хөнжлөөр толгойгоо таг битүүлж хэвтээд хэсэг гашуудан уйлжээ. Энэ бүхэн бол ердөө л өчигдөр болж өнгөрсөн зүйл. Стоичко Данкин гүнээ санаа алдан, гадаадаас сэм авчирсан тамхитай хүүдийгээ гаргаж сонины тасархайд ороож эхлэв. 

	Гуанзанд түүнээс гадна хотоос саяхан ирсэн үл таних хоёр хүн пийшингийн аманд гараа ээн аяархан ярилцаж суув. Тэр хоёр саравчтай малгай, хот маягийн дулаан боловч хуучирсан хувцастай аж. Шар толгойт нэгний нь үүдэн шүд онгорхой нөгөө нэг нь бэрх царайтай том хар нүдтэй бараг хүүхдээрээ гэмээр залуу байв. Байр байдлыг нь харвал жижиг түшмэл гэмээр. Ингээд байж байтал хоршооллын мөнгөний нярав «Фитилек» гэдэг хочтой, дугуй улаан царайтай мундаг залуу орж ирлээ. Тэрээр орж ирэхийг нь мэдээгүй юм шиг дүр үзүүлэн сууж буй гуанзны эзэн рүү юм асуусан янзтай харснаа үл таних хоёрын дэргэд очиж суув. Тэр гурав бүүр шивгэнэлдэв. Хэсэг байсны дараа Фитилек гэнэт эргэн харж, чанга дуугаар

	— Жони, аль вэ архи! гэв. 

	Гуанзны эзэн арчиж байсан сэрээгээ орхиж гурван зуун грамм архи хундагалав. Хожгор толгойлж гонзгой нүүрлэсэн энэ хүнийг хайнгууд гэж санамаар боловч залийн хөрөнгө баймаар жартгар хоёр нүдийг нь харахад орж гарсан улс амьтантай юм ярилцахаас буцахгүй харагдана. Хөдөөгийнхний өмд хамд өмсөхөө больж, хот маягаар хувцасладаг болсоор уджээ. Энэ нь хоёрхон өрөө бүхий зочид буудлаа тамхи худалдан авагчдад тохилог сайхан санагдуулах гэж хичээдэгтээ л тэр байв. Дайны үеэр Дойраны тэнд нэг англи цэрэг олзолж авснаасаа хойш «Жони» гэдэг хоч авчээ. Тийм гавьяа байгуулсныг нь нотлогч ром архины ваар лангууны нь дээд талын тусгай тавиур дээр байнга байдаг байв. Англи цэрэг олзлоход Стоичко Данкин гар бие оролцож, Жонийг бодвол бүүр амь нас алдах дөхсөн боловч хамаг алдар гавьяаг гуанзны эзэн ганцаараа завшиж дөнгөжээ. 

	Фитилек зуун граммаа ганцхан балгаж, шар үст талд нь оруулж, хархан нүдэт залуу уруул хүргэх төдий тавив. Дотор бие түлэм аагтай гашуун ундаа хоолой руу хэрхэн орж буйг Стоичко Данкиний бодлогоширсон гунигт хоёр нүд атаархангуй ширтэнэ. Мориноосоо хагацсанаа мартагнахын тулд дахиад мал болтлоо уумаар санагдсан боловч гуанзны эзэнд нэмж өр тавихгүй юм сан гэж бодно. 

	Эхнэртээ загнуулж, хүүхэд нь идэх юм нэхэж арга буюу гурил гуйхаар л Жони дээр ирсэн нь энэ билээ. Жони цэргийн алба хамт хааж байснаа бодож гурил, керосин зээл өгдөг, наадах нь ч тамхиа худалдаж өр ширээ дардаг байлаа. Стоичко дараа жилдээ өр тавихаа бодож жилийн жилд тамхиа Жони агенттай «Никотиан» пүүст худалддаг байв. Харин арван таван жилийн турш «Никотиан» пүүс, цэргийн алба хамт хааж байсан нөхөр хоёртоо давхар шулуулж байгаагаа Стоичко бичиг ном мэдэхгүй балар бүдүүлэг хэр нь ухаардаг байжээ. Гэвч амь зуух өөр арга замгүй учир «Никотиан» пүүс, Жони хоёрыг ивээн тэтгэгчээ гэж шүтнэ. 

	Стоичко тамхи ороож, нэхий дээлийнхээ ханцуйгаар нойтон хамрынхаа үзүүрийг нэг арчаад, гал авахаар пийшингийн дэргэд очив. Фитилек, үл таних хоёр хүн гурав яриагаа орхиж таг чиг болов. Стоичко бөхийж цогоос тамхиа асаагаад, цонхныхоо дэргэд буцаж суулаа. Шар үст хүн хорчгор туранхай Стоичког өрөвдсөн янзтай хараад

	— Ажил хийх суурь дэвсгэр алга гээд байна уу? Тэр юу вэ? Баян тарган эр үү? гэхэд, Фитилек аяархан инээж

	— Ухуулж сурталдаад үз л дээ гэнэ. 

	— Тэгээд яах хэрэг болж байна? хэмээн хар нүдтэй залуугийн асуухад Фитилекийн царайд сэтгэл түгшсэн байдал тодорч хөмсөг атируулан

	— Аяар, гэм! Тэгж тэнэглээд юу хийх вэ. Гуанзны эзэн чагнаад байна тосгоны даамалд алтан хошуу өргөнө шүү гэж шивнэв. 

	Өргөхөөс л биш... Ингэхэд чи ер нь ямар ч аюулгүй ажиллана гэж боддог хүн үү? Тийм байж биднийг яах гэж гуанзанд авчирсан юм бэ?

	— Манайд уулзсан бол бүүр ч их сэжиг авхуулах шүү дээ. Намайг тагнаж байна. 

	Хэн хэн нь дуугүй болж, шар үст эр архиа уув. Фитилек дахиад архи захихаар завдсан боловч үл таних хоёр уухгүй гэв. 

	Ингээд хар нүдтэй залуу

	— Явцгаая гэв. 

	— Юу? Одоо юу даа? хэмээн Фитилек гайхав. 

	— Тийм ээ, одоо. Юу гэж? Хөлдөж үхнэ байх гэж айж байна уу?

	— Энэ харанхуйд яаж явах юм бэ?  Тэгээд бас эргэн тойронд чоно... 

	— Харанхуй, чоно хоёр яадаг юм бэ?

	Залуугийн хархан нүдний цогтой харц лугаа мөргөлдсөн хоршооллын мөнгөний нярав аягүйрхэн духайв. 

	— Хоёулаа явахад болно л доо гэж шар толгойтыг хүйтнээр хэлэхэд Фитилек уухайн тас өлгөн авч

	— Тийм л дээ. Тэгсэн чинь ч дээр... Олуулаа бол сэжиг авч мэднэ гэхэд, нөгөө залуу эрс бөгөөд ууртайгаар

	— Үгүй! Чи заавал явах хэрэгтэй гэв. 

	— Маргааш чинь баярын өмнөх өдөр. Манайх гэдэг айл гахай төхөөрөөд ажил тун их. 

	— Чи ямар ч байсан бид хоёрыг Шишмановын нөхөдтэй уулзуулах ёстой. Мэдэж байна уу, үгүй юу? гээд залуугийн дуу захирангуй болсон учир Фитилек арга буюу зөвшөөрч:

	— Тэгье л дээ. Хувцсаа солиод ирье гэв. 

	— Цаг маш бага үлдээд байна шүү гэж шар үст сануулна. 

	Хоршооллын мөнгөний нярав бороохойгоо авч, хүзүүнийхээ ороолтыг засаад гарч одлоо. 

	— Цаадах чинь нэг сэжигтэй оргиод байна гэж Стефаныг шивнэхэд, Макс бодлогоширсон янзтай

	— Тосгонд ажиллах ерөөсөө хэцүү байдаг юм гэв. Фитилекийг гарсан хойно Жони тун найрсгаар

	— Та нар чинь ингэхэд юун улс байна даа? Урьд өмнө үзэж хараагүй улс шиг санагдаад байна гэв. 

	Макс тэгэхэд нь

	— Бид газар тариалангийн банкны байцаагчид байна гэв. 

	— Манай үүгээр юугаа хийж явдаг бил ээ?

	— Албан ажлаар

	— Тамхичдын хоршооллын талаар биш биз дээ? хэмээн Жони холуур тойруулав. 

	— Тийм ээ!.. Танай хоршоолол тун базаахгүй байна. Туршлагатай үнэнч удирдагч гэж ганц ч алга

	— Цөмөөрөө шулаачид! хэмээн Стоичко гэнэт хөндлөнгөөс зэвүүцэв

	— Юу?.. Чамайг бас шулсан хэрэг үү? хэмээн Макс асуув. 

	— Намайг ч үгүй л дээ? Хашир догь толгой би тэгж ч амархан дөнгүүлэхгүй шүү. Би тамхиа хоршоололд ерөөсөө худалддаггүй... Бусад хүний тухай л ярьж байгаа юм. 

	Энэ үгээ Жонийн сэтгэлд таалагдахаар барахгүй, зуун граммаар ч шагнуулж юу магад гэж Стоичко Данкин сайн мэдэж байв. Ингээд гуанзны эзэн рүү харсан боловч цаадах нь үл таних хоёр хүнтэй яриандаа улайраад, хоршооллын элэг зүрх рүү тавьсан хорт сумыг нь анзаарсангүй. 

	— Тэгээд та тамхиа хэнд худалддаг хүн бэ? хэмээн Стефаны асуухад Стоичко Данкин:

	— «Никотианд» гэв. 

	— Тийм ч байх гэж бодсон. Өмссөн өмдийг нь харваас цаанаа л нэг өөр байсан юм. 

	Жони үрчилзэж, Стоичко Данкин ичсэндээ царай нь улайж уранхай цоорхойгоо нуухын түүс болж, өөрийн эрхгүй гуяа хавчив. Тэрээр хорсолтойгоор, 

	— Ямар ч байсан чамд хамаагүй, залуу минь. Пүүсүүд гэдэг чинь хаа очиж оргүй болтол нь хамдаггүй юм гэнэ. 

	— Хоршоолол яадаг гэж?

	— Хоршоолол уу, хоёр удаагийн ургац хоёулыг нь хоослоод мал шиг тэнэг улсад арван хувиас илүү өртөг өгдөггүй юм... Хоршоолол гэдэг чинь тиймэрхүү л ашиг өгдөг эд дээ. 

	Стоичко Данкин гуанзны эзэн рүү дахиад хяламхийнэ. Гэтэл цаад харамчаараа хатсан амьтанд нь архи барих санаа төрсөн шинжгүй. Стоичко дуугаа хураан «Хар муу харамч нохой!.. Яг нөгөөх эцгийн минь газрыг худалдсан хотын мөнгө хүүлэгчийн өрөөсөн гутал байна» гэж хорсон бодно. 

	Тэгэхэд нь Стефан:

	— Та нарын өөрсдийн чинь л буруу. Хоршооллын гүйцэтгэх хороонд пүүсийн тагнуулууд шургалчихсан байхад зүгээр суугаад байдаг чинь юу гэсэн үг вэ? гэвэл Стоичко инээмсэглэж:

	— Бид чинь харанхуй бүдүүлэг улс. Хэн нь тагнуул, хэн нь тагнуул биш юм билээ яаж мэдэх вэ дээ гэнэ. 

	Тэгэхэд нь Стефан:

	— Тэгвэл би хэлээд өгье. Танай хоршооллын дарга хаана хаана хэдий хэрийн газартай вэ? гэж асуув. 

	Стоичко Данкин тэгэхээс тэгэх гэж, Жони руу бах нь ханасан янзтай харсаар

	— Оршуулах газрын дэргэд нэг, Цагаан нуурын тэнд нэг, тээрмийн тэнд хоёр... Бүгд дөрвөн хэсэг газартай л даа гэнэ. 

	— Заа тэр дээ!.. Тэгээд энэ их газраасаа таван мянга орчим килограмм тамхи хурааж авсан гэж байгаа гээч. 

	— Чухам хэдий хэртэй юм бэ бүү мэд, их ургац авах нь л авсан гэж Стоичко Данкин батлав. 

	— За тийм байж... Тэгээд тэр их тамхинаасаа хэдий хэртэйг хоршоололд тушаасан гэж бодож байна?

	— Хэдий хэртэйг? хэмээн Жони муухан асуув. 

	— Дөнгөж найман зуун килограммыг... Тэгээд бас дандаа гологдол гэж байгаа. Түүнийг нь пүүсүүд найм, сайн л бол арван левээр худалдаж авсан... Бусад тамхиа «Никотиан» пүүст худалдсан шүү дээ. 

	— Худал ярьж байгаа юм. 

	— Худлаа биш ээ, яриангүй үнэн. 

	— Та хаанаас мэдсэн хэрэг вэ?

	— Банкнаас мэдсэн. 

	Жонийг үг хэлэх завдалгүй гаднаас Фитилек орж ирэв. Тэрээр огдгор дээл, бриж13 өмсжээ. Макс цагаа гаргаж хараад харьж хувцсаа солиод ирье гэхэд юун их удав гэж бодлоо. 

	Фитилек түрүүчийн архиныхаа үнийг төлөөд

	— Явцгаах уу? гэв. 

	Макс Стефан хоёр ч бослоо. 

	Уг нь тэднүүс өөр тийш явах ёстой байсан боловч Макс Жонийг төөрөлдүүлэх санаатай чанга гэгчээр:

	— Малиновын замд чоно нохой гайгүй байгаа даа? гэв. 

	Тэгэхэд нь гуанзны эзэн:

	— Тийшээ зүгээр. Твердицийн шугуйгаар л үзэгдээд байдаг болсон гэнэ билээ гэв. 

	Ингээд тэрээр царайг нь сайтар нүдэлж авахын тулд үл таних хоёрыг дахин анхааралтай ажиглав. Энэ хоёр хүн улам бүр л зэвүүн, сэжигтэй санагдаад байв. Ийм хуучин муу пальтотой байцаагч гэж яаж байх вэ? 

	Жони сүүлийн хэдэн жил зэгсэн их мөнгө өвөрлөсөн боловч амар жимэр сууж чадахаа больжээ. 

	Ингээд үл таних хоёр хүнийг гармагц

	— Чи эднийг таних уу? гэж Стоичко Данкинаас асуусанд цаадах нь:

	— Танихгүй гэв. 

	— Тосгоны даамал гэртээ байна уу, үгүй юу очиж үзээд ир. 

	— Байхгүй, хот руу явсан. 

	Жони бодлогоширно. Саяны хоёр хүн Фитилекийн зэргэлдээ тосгоны баяны охинтой суухаасаа өмнө үерхдэг байсан залуустай тун төстэй санагдав. Гэтэл Фитилек одоо засаг төрийн талын хүн гэж нутгийн баячуудад коммунист явсныг нь мэдэхгүй хүн үгүй билээ. Яагаад энэ гурав гуанзанд уулзах болов? Яриангүй байдал ямаршуу байгааг тагнаж мэдэх л гэж тэр... Энэ чинь юу гэсэн үг вэ гэвэл шөнө унтаж хэвттэл тал талаас гал дөл оволзож мэднэ гэсэн үг!.. Цонхоор бөмбөг чулуудаж ч магадгүй!.. Энд тэнд отож байгаад духанд чинь сум шигтгэж ч мэднэ!.. Жони иймэрхүү элдэв юм бодон шаналав. Өдөржин шөнөжин айж суудаг зовуурьт хууч нь хөдөлжээ. Энэ бол коммунистуудыг алтан хошуу өргөдөг урт хошуутай өөдгүй амьтны, тамхины үнэ дарж буруулдаг зальхай этгээдийн мөнгө хүүлж баяждаг тоноочийн, тариачдыг элдвээр ятган албадаж «Никотиан» пүүст тамхийг нь худалдуулдаг завшаанч этгээдийн айдас хүрсэн хэрэг байлаа. Жонийн хувьд ийнхүү айж эмээх шалтгаан өдий төдий бөгөөд Фитилектэй гарч одсон үл таних хоёрын тухай бодолд дарагдав. Бүүр өдөр л тосгоны даамалд очиж, хоршооллын нярав хачин болоод байгааг дуулгадаг байж. Тэгсэн бол тосгоны даамал харин шал дэмий юм хардаж явах юм гэж элэг доог хийх байсан хэрэг л дээ. Үхсэн хойноо ч тосгоны даамал болог дээ!.. Хүүхэн эргүүлэхээс өөр юу ч хийж байгаа юм алга... Жони ийнхүү элдэв юм бодож байснаа сэтгэлээ тайвшруулахын тулд зуун грамм аягалж ганц хөнтрөв. 

	— Жони танд эрүүл энхийг хүсье хэмээн Стоичко Данкин гомдолтой бувтнав. 

	Жони давхийн цочив. Цонхоор орж буй оройн саарал бүрэнхийд бүүдийн харагдаж буй тариачны чөргөр дүрс гэнэт нөгөө үл таних хоёр хүн байх шиг санагджээ. Энэ бол шал тэнэг бодол гэж Жони тэр даруй ойлгосон боловч гэнэт ийнхүү айснаа Стоичко Данкинаас нууж чадсангүй. 

	— Энэ чинь чи байсан юм уу?.. Явахгүй юугаа хийгээд байгаа юм бэ? Юу хэрэгтэй вэ? гэвээс Стоичко:

	— Гурил л хүлээж байна гэв. 

	— Гурил байхгүй. 

	Стоичко Данкин тэгэхэд нь Средорекийнхний аль байдгаар элэгсэг дотно найрсаг ярилцах гэсэн хүслийн дохио болох усгал зөөлөн хараал урсгав. Ядаж ганц Стоичко Данкинтай ч гэсэн түнжин хагарахгүй явахад гэмгүй байх гэсэн бодол Жонид төрөөд:

	— Чи чинь сая хоршооллын талаар залаад байв уу даа? Зуун граммаар амаа хамхиулах л гэж бодсон хэрэг биз? гэж гэнэт асуув. 

	Стоичко гэм хийсэн янзтай инээмсэглэн:

	— Ай чааваас Жони минь, хэмээн санаа алдав. 

	— Муу хар залийн хөрөнгө! гээд Жони толгой сэгсэрч, — Аль хэр их гурил хэрэгтэй юм бэ? гэж асууваас Стоичко:

	— Хүүхдүүд орилолдоод болдоггүй, арван ок14 ч яах вэ зээлүүлж үз. 

	— Өр чинь таван мянга гарчхаад байгаа шүү дээ. 

	— Тамхиа худалдаж байгаад л бүгдийг нь өгнө. Чамайг би хуурч байсан удаагүй биз дээ?

	— Баталгаа бичгээ өгөөд орхи!

	Энэ бол ердөө л айлгаж байгаа хэрэг гэж мэдсэн Стоичко Данкин инээд алдан гараар, хий зангаж

	— Чамд баталгаа гаргаж өгөхгүй гэв. 

	— Тэгвэл гурил өгөхгүй

	— Тэгвэл би тамхиа ах дүү Фернандесийнхний пүүст худалдана даа гэж Стоичко хариу сүрдүүлэв. 

	Гэтэл үүний нь бас худал сүрдүүлэг гэж Жони мэдэж байлаа. Хэрэв тэгж гэмээж нь өвөл гурил зээлүүлэх хүн олдохгүй болох учир Стоичко Данкин тамхиа ах дүү Фернандесийнхний болон аль нэг өөр хүний пүүст тамхиа худалдахгүй биз ээ. Цэргийн албан хамт хааж явснаа бодоод, баталгаа бичиг барьж заргалдаж эд хогшлоос нь салгаж орхиё гэж Жонийн боддоггүй цорын ганц хүн бол Стоичко Данкин билээ. Ер нь ч Стоичко Данкиний хамаг эд хогшил нь нэг муу шавар байшин, гурван декар15 газар шүү дээ. Нөгөө талаар гэвэл Жони хүү мөнгийг дураараа тогтоож, өгөөмөр сэтгэлээ урамшуулдаг байлаа. 

	Жони лангууныхаа хаалгыг дэлгэж, зайгүй жижиг өрөөндөө Стоичког оруулав. Хонины бяслаг, тослог жимс, давсалсан загаснаас өгсүүлээд идэж уух элдэв сайхан юмны үнэр сэнгэнэж энэ бүгдийг худалдаж авахын тэнхэлгүй Стоичко Данкиний арааны шүлс гоожно. Энэ бүхнийг худалдаж авдаг тэнхэлтэй улс бол нутгийн баячуул, тамхи худалдаж авахаар ирдэг Баташки хэд л билээ. Стоичко Данкин бүснээсээ уруул цэцгийн үнэр ханхалсан хуучин хүүдий сугалан авч, Жони түүнд нь гурил хийж жинлээд, нөхрийнхөө хар данс дээр гурилын үнийг нямбайлан тэмдэглэв. Стоичко Данкиний сэвхэнд баригдсан царайд баярын гэрэл туяарав. 

	Жони нэмэрт нь бөөн бяслаг хэрчиж өгөөд, найрсгаар:

	— Зальтай муу нохой! Май, үүнийг хүүхдүүддээ аваачиж өг! гэв. 

	Жони гурил хүүдийлж байх зуураа айж байснаа мартсанаа гэнэт мэдэв. Стоичко Данкиний баясгалантайяа инээсэн нүүр царай дайны жилүүдийг санагдуулжээ. Тэгэхэд эргэн тойронд үхэж, англичуудын бууны сум мөндөр шиг асгарч байсаар, дараа нь тэд шоргоолж мэт олуулаа дайран ирж байж билээ. Харин тулалдааны дараа Жони айх зүйлгүй амгалан тайван нойрсдог байлаа. Тэр үед мань хүн мөнгө ч үгүй, газар ч үгүй, мухлаг бүхий гуанз ч үгүй, тэгэхдээ харин сэтгэл санаа сэвгүй сайхан бөгөөд бусад олон цэргийн нэг адил төрсөн тосгон эхнэр хүүхдэдээ эргэж харих цагийг тэсгэлгүй хүлээдэг байв. Ээ дээ мөн ч сайхан үе байж ээ!.. Өөрт нь одоо цорын ганц зүйл, юун гэвэл ганц л амгалан тайван байдал дутагдаж буйг Жони мэддэг байлаа. 

	Ингээд гуанзандаа эргэж ирээд санаандгүй хоёр зуун грамм архи аягалж, нэгийг нь нөхрийнхөө өмнө тавьж:

	— Май хар муу золиг минь! гэв. 

	— Эрүүл энхийн чинь төлөө!.. Үр хүүхдүүдийн чинь төлөө! хэмээн Стоичко Данкины инээмсэглэж, цоохор нүүр нь хэт болсон сармаг шиг үрчийв. 

	Мань хоёр хундага тулгаж, тус тусынхаа хувийг яаралгүй балгав. Жони дахин аягалав. Урьд өмнөхийн явдал нь улам ч тодорхой баяртай сайхан бодогдоно. Жони цэргээс халагдаад Стоичко Данкиний хамт төрсөн тосгондоо эргэж ирснээ дурсан бодлоо. Тэр хоёрыг сэтгэл баяртай, хөөрүү хүүрнэн ярилцаж явахад шатсан талын дээрээс алтан шар нар гийгүүлэн гэрэлтүүлж, алхам болгон эхнэр хүүхдэд нь улам ойртуулж байсан сан. Дайн дажны аймшигт аюул, зовлон зүдүүр тэр хоёрын сэтгэл зүрхийг үймүүлж чадсангүй. Жони үе мөчний өвчинд баригдаж, Стоичко Данкинд хомх туссан боловч төрсөн нутгийн нь агаар эдгээж эрүүлжүүлэх ёстой байлаа. Мань хоёрын хувьд дайн дажин аадар бороо шиг л нэг дайраад өнгөрчээ. 

	Жонийг ийнхүү ул мөргүй болсон урьдын сайн сайхан юмыг бодож байх зуур хатуу архи Стоичко Данкиний бие судлаар тархаж, амарч тайвшруулан сайхан болгов. Стоичко морио үхсэн тухай, эхнэрийнхээ хараал ерөөл, харанхуй, хүйтэн муу байшиндаа гиншиж гоншиж үлдсэн хэдэн хүүхдээ ч ор тас мартчихжээ. Нөхөөс болсон муу өмдтэйгөө ч, тамхины үнэ тун доогуур орсныг ч, хамаг байдаг тамхийг нь гологдол гээд хямд үнээр авдаг, керосин, гурил зээлсээр байгаад хамгийн дотно ганц нөхөр Жонидоо өрөнд баригдаж гүйцсэнээ ч бас мартжээ. Арван ок гурил хүүхдүүддээ аваачиж өгөхтэй болж, архи балгаж суугаа нь түүний ганц жаргал байлаа. Ийнхүү жаргаж суухдаа хот руу түлээ мод зөөх морьтой болбол өөр юмны хэрэг алга гэж бодно. Жони урьд адилаараа өрний талыг авч, тамхи худалдаж олсон мөнгөнөөс нь үлдээж Стоичко морь худалдаж авч дөнгөнө... Гэнэтийн энэ оргилсон хүсэл ухаан бодлыг нь эзэмдэж, хайнгадуухан гэгчээр нөхрийнхөө хайрцагтай янжуураас өөрөө мэдэлгүй авч буй дүр үзүүлэн нэгийг авах зуураа:

	— Жони минь!.. Энэ жилийн тамхи юу болох нь вэ? Худалдаж авч эхлэх талаар юм дуулдана уу? гэж асуув. 

	«Худалдаж авч эхлэх» гэсэн гурван үг Жонийн сайхан бодлыг гэнэт хөөн замхруулав. Түүний цайвар царай гөлчийж, хоёр нүдэнд нь ховдог харц тодров. Ариун цагаан сэтгэл нь ахин булингартав. 

	— Сануулсан чинь тун сайн хэрэг боллоо... Улаан өндөгний баярын наана л гэрээ хийгээд эхэлнэ дээ!

	— Улаан өндөгний баярын наана гэсэн чинь юу гэсэн үг вэ? хэмээн Стоичко Данкин гайхав. 

	— Юү гэсэн үг юу байх вэ дээ, улаан өндөгний баярын наана л гэсэн үг! Юуг нь гайхаад байгаа юм бэ?.. Эзэд цөм нэгдүгээр сарын аравдаас эхлэх гэж шийдээд байна. Манайхан тэднээс өрсөөд, хамаг сайн тамхийг нь авч орхино. Аятайхан арга байгаа биз, ээ? Чи сонсож бай, хар золиг минь!.. Энэ жил Баташки бид хоёр чамд зэгсэн сайн үнэ өгнө. Үүний тулд чи тамхиа гучин левээр доогуур үнээр өгсөн гэж дайралдсан хүн болгондоо ярьж явах хэрэгтэй. Ингэвэл бид эхлээд л тамхины үнэ бууруулаад авна... Ойлгов уу? Чи морь худалдаж авах мөнгөтэй болно гэж мэдээрэй. 

	Стоичко Данкин уриалганаар толгой дохино. Түүнийг ингэж хүн амьтан хуурах ажилд хөлсөлдөг болсоор удаж буй билээ. Харин энэ удаа мань хүн дургүйцэв. Морьтой болох боломж олдоно гэж ч нэг их баяр хөөр болсонгүй. Жони нэг л бүтэхгүй зүйл шаардаж байх шиг санагдаад

	— Жони! Бурхан багшийн мэндэлсэн өдөр хүн амьтан хуурна гэсэн чинь юу гэсэн хэрэг вэ?.. Энэ чинь бөөн хар нүгэл... гэв. 

	— Муу хар гуйлгачин. Төрөлхийн тэнэг амьтан чи мунхаг чигээрээ л үхэж таарна. Харин чи энэ тухай хүн амьтанд ам ангайв аа! Тэгэх юм бол үүнээс хойш түүнээс цааш гурилын бараа харахгүй гэж мэдээрэй хэмээн гуанзны эзэн эгдүүцэв. 

	 

	 

	Макс, Стефан, Фитилек гурав хувцсаа өмсөж гуанзнаас гараад гол уруудан тосгоны зах руу явлаа. Шөнийн цэлмэг тэнгэрт сар мэлтийнэ. Салхи тогтуун боловч жавар тачигнаж амьсгаа авахад хэцүүхэн үе байв. Навтгар шавар байшингууд осгож бээрсэн мэт цасан дунд бүртийнэ. Тосгон нэг л гунигтай нам жим оргино. Энд тэнд ноход зогсоо зайгүй хуцаж, худгийн гинж чихэнд чийртэй чахрахаас өөр чимээ анир үл сонсогдох ажээ. Баруун зүгт жаргах нарны туяа ягаарсаар агаад наана нь сүмийн жижиг гонхон, түүний эргэн тойронд хөлдүү нүцгэн тоорой модод сөрвийж сарвайн харагдана. Гурван явган хүн галуу шиг хойно хойноосоо цувран зөөлөн их цасан дундуур туучин явж байлаа. Ингээд нийгэмлэгийн захиргааны өмнөх талбай руу дөхөж ирээд, Макс замаас мурийж нөгөө хоёроо сургуулийн баригдаж дуусаагүй барилга тийш дагуулав. Шавардаж шохойдоогүй тоосгон хана туурга, төмөрлөөгүй дээвэр цасан дунд гунигтай харлан харагдах нь нийгэмлэгийн хомсхон бага төсөв мөнгийг чамласан мэт. 

	— Та нар тэргээ хаана орхисон юм бэ? хэмээн Фитилекийн асуухад, Макс

	— Динкогийн гадаа гэв. 

	— Хн... 

	— Юу гэж!

	— Динко нэг л итгэлгүй санагдаад байдаг юм гэж Фитилекийн дүнгэнэхэд Стефан:

	— Яагаад? гэж уурлав. 

	Стефанд ч Максын нэг адил Фитилек гуанзнаас хувцсаа солих гэж гараад нэг л учиртай удсан мэт санагджээ. Харин тэгэхдээ Стефан түүнийг аль нэг талаар хардаагүй харамсах сэтгэл төрсөн бөгөөд Динког ингэж дэмий зэмлэхэд уур нь хүрчээ. 

	Фитилек юу ч хэлсэнгүй. 

	Тэгэхэд нь Стефан:

	— Яагаад итгэлгүй байна гэж? хэмээн дахин асуув. 

	— Яагаад ч гэх юм бэ дээ?.. Нийгэмлэгийн захиргаагаар байн байн орж гардаг болоод байгаа юм. 

	— Тэгэхдээ тэр чинь мэдээ сэлт цуглуулж, хэрэг бүтээж яваа хүн... Харин чи тамхи гологдол болгохын эсрэг юу ч хийгээгүй сууж байна шүү дээ. 

	— Чимээгүй! Дараагаар ярилцаж үз гэж Макс Стефаныг хориглов. Тэр гурав нэгэн тариачин айлын сараалжин хашаа руу орлоо. Хашааны гүнд навтгар байшингийн цонх гэрэлтэй харагдав. Байшингийн эсрэг талд хашаа, түүний хажууд саравч байх бөгөөд хашааны сараалжтай цонхоор өтгийн дулаан бүлээн чийглэг үнэр үнэртэнэ. Саравч доогуур түлээ мод, өвс, морийг нь гаргасан хоёр дугуйтай тэрэг харагдана. 

	Стефан шууд цасан дундуур туучин цонхны дэргэд очиж бээлийгээ авалгүйгээр гурван удаа тогшив. Хаалга нээгдэж том биетэй Динко гарч ирэв. Тэрээр хар хүрэн зузаан цамц ханцуйгүй нэхий хүрэм, гараар сүлжсэн цэмбэн өмд өмсжээ. Хэдэн өдөр хусаагүй учир өтгөн шаргал сахал ургажээ. Динко Фитилекийн мэндийн хариуд хүйтнээр мэхийж, дуу шуу гарсангүй хашаанд орж, сайхан морь гаргаж ирлээ. 

	— Үгүй мөн догь оо? Та нар ийм сайхан морь хаанаас ол оо вэ? хэмээн Фитилек гайхна. 

	Түүний асуултад хэн ч хариулсангүй. Эв хавгүй нам жим болж, Фитилек үүнийг анзаараагүй дүр үзүүлэн, ямар нэг дуу хэнэггүй исгэрэн сарны гэрэлд тэр морийг ажиглаж содон тэмдгийг нь сайтар нүдэлж авахыг хичээнэ. Динко хоёр дугуйтай тэргийг хашааны гол дунд чирч авчрав. Стефан Фитилек хоёр саравч доогуур тамхи татан үлдэж Макс морь тэрэг хөллөхөд туслахаар очив. 

	— Цаадах чинь та хоёртой хамт явах юм уу? хэмээн Динког аяархан асуухад Макс

	— Явна. Аргалж үлдэх гээд байхаар нь албын хүчээр авч яваа юм гэв. 

	— Цаадхыгаа дэргэдээсээ битгий холдуулаарай. Би явалцах хэрэг үү?

	— Осол тохиолдвол гурвуулаа дэмий байх. Чи эндээ ажлаа хийж бай. Би Шишмановт хурал хийлгэнэ. Стефан Митровцын нөхдөд удирдамж танилцуулна. Тамхи гологдол болгохын эсрэг хөдөлгөөн бэлтгэж чадвал ажил хаялт амжилт олно. 

	— Фитилекийг яавал зохих хэрэг вэ?

	— Дахиад ямар нэг даалгавар өгөх хэрэггүй. Түүнээс гадна олигтойхон айлгавал элдэв юм чалчиж зүрхлэхээ болино байх. 

	— Ердөө л үү дээ? хэмээн Динко урам хугарсан янзтай асуув. 

	Тэгэхэд нь Макс ширүүнээр, 

	— Чи бол яана гэж бодож байгаа хэрэг вэ? гэж сөргүүлэн асууна. 

	— Харанхуй бүрэнхийд хүзүүг нь булга мушгих хэрэгтэй. 

	— Битгий дэмийр!

	Динко ууртай нь аргагүй морио хазаарлана. Түүнд хотын нөхөд хэтэрхий хойш тавиад байх шиг санагджээ. Динко өөрийгөө сэхээтэн болоод байгаагаа ч мартчихаад «сэхээтнүүдийн дэмий зан» гэж бодов. 

	— Динко, хэмээн Макс аяархан дуудав. 

	— Юу гээ вэ?

	— Бид хайр найргүй тэмцэх ёстой. Харин тэгэхдээ жинхэнэ коммунист хүн бол өөр ямар ч арга замгүй болсон тэр цагт л хүний аминд хүрдэг юм. 

	— Цаадах чинь биднийг алтан хошуу өргөнө. Өргөсөн ч байж магадгүй гэж Динко аяархан ундууцна. 

	— Бидэнд лавтай сайн мэдэж байгаа юм одоогоор алга. 

	— Хамаг хэрэг баларсан хойно лавтай сайн мэдээд ямар ашиг байх вэ дээ?

	— Тэр цагт манай нөхөд шийтгэнэ. 

	Динко юм хэлсэнгүй. Тэрээр морины нөгөө талд гарч Максын хэтэрхий сул татсан олмыг чангалав. 

	Макс, Стефан, Фитилек гурав тэргэн дээр гарч суулаа. 

	 

	 

	Тэд тосгоны мурий тахир гудамжаар мурийж сарийж явсаар Шишмановын замд орлоо. Морь жигд хатираагаар хатирна. Эргэн тойронд битүү цагаан цастай эл хуль их тал цэлийнэ. Хоёр эгнээ цуварсан тоорой, цасан доор хотойх харгуйгаар л зам хаагуур байгаа нь мэдэгдэнэ. Алс тэртээд Шишманов ороход заавал давж өнгөрдөг холбоо толгойнууд сарын саруулд тодхон мөлчийнө. 

	Фитилек тун дурамжхан янзтай:

	— Амьд амьтан ойр хавьд дайралдах шинж алга! гэнэ. 

	— Чи айгаад байна уу? хэмээн Стефан асуув. 

	— Чононоос л айж байна. 

	— Айхын хэрэггүй. Бидэнд гар буу бий. 

	Фитилекийн сэтгэл нэг л түгшив. Түүнд Стефан цаанаа л учиртай яриад байх шиг санагджээ. Эхлээд Макс руу, дараа нь Стефан руу эргэж харав. Баглагч ажилчин чанх урагшаа харчихсан, морь тэргээ жолоодон явна. Нүүр царай нь дөлгөөн боловч зэвүүн муухай ажээ. Ширүүн шар үстэй толгой нь тэрэгний донсолгоонд нэгэн жигд хөдөлнө. Өрөөсөн завжинд нь унтарсан янжуур унжина. Стефаны золбоотой залуухан царай сайхан агаад нүдэнд нь тохуурхсан хорсолтой харц тодорно. 

	Стефан, Фитилектай харц тулгарч

	— Юу бол оо вэ? гэж асуув. 

	Хоршооллын мөнгөний нярав зоригоо чангалах гэж хичээж буй янзтайгаар

	— Зүгээр! Удахгүй хүрнэ. Шишманов эндээс юухан байх вэ, гэв. 

	— Шишманов ороод, цаашаа явна. 

	— Юу! хэмээн Фитилек дуу алдав. 

	— Максыг Шишмановт үлдээгээд хоёулаа цаашаа Митровц руу явна. 

	— Миний хэрэг чамд юу байх вэ дээ?

	— Хоёулаа явахад ханьтай аятайхан байхгүй юу. 

	— Чи чинь арай солиороогүй биз дээ?.. Хад, мод хага хөлдөх нь холгүй ийм хүйтэнд хавцал яаж өнгөрөх юм бэ?

	Макс хажуугаас:

	— Хүйтэн нойтон тусмаа коммунистууд бидэнд аюул багатай байдаг юм гээд тэрүүхэндээ инээв. 

	— Митровцод таних хүн ганц ч байхгүй. Миний хэрэг юу байх юм бэ? гэхэд нь Фитилекийн хоолойд үхтлээ айсан байдал тодорно. 

	— Цветанаг олж уулзана. Их сургуулийн оюутнууд амралттай байгаа болохоор Цветана хотоос ирсэн байх... Чи холбоо барьж, намайг уулзуулах хэрэгтэй. 

	Мөнгөний нярав хэсэг зуур юм бодож байснаа:

	— Та минь, “аа” гэж бай! Митровц руу үнэхээр явж чадахгүй... Би нэг үе Цветанаг эргүүлдэг байсан юм. Түүнтэй уулзана гэхэд эвгүй байна... гэхэд нь Стефан:

	— Тэр ямар хамаатай юм бэ? гэв. 

	— Тэгээд бас бие минь хариугүй байна. Ёстой үнэн!.. Өчигдөр гахай нядалж байгаад... даарчихсан юм гэж Фитилек тэнэг тайлбар тавив. 

	— Битгий маллах гээд бай! хэмээн Стефан үгийг нь таслав. 

	Мөнгөний нярав шал тэнэг юм хэлснээ даруй ойлгосон боловч худлаа гомдсон дүр үзүүлж:

	— Энэ чинь юу гэсэн үг вэ? гэж тунирхахад

	— Энэ бол юуны өмнө биднийг тэнэг амьтад гэж бодохын хэрэггүй гэсэн үг. Ойлгов уу? гэв. 

	Фителек давхийн цочив. 

	Макс гэнэт:

	— Чи гуанзнаас хувцсаа солих гэж гараад хаана очсон бэ? гэж асуув. 

	Фитилекийн амьсгаа давхцан, хамт яваа хоёр хүнийхээ буу зэвсэгтэйг санаж айсандаа дорой дуугаар:

	— Хаана очсон бэ?.. Хариад л ирсэн гэж тайлбарлав. Макс Стефан хоёул дуугарсангүй. Мөнгөний нярвын амьсгаа дахин дээр гарав. Гэвч байдаг чинээгээр хүчлэн байж дорой дуугаар

	— Та хоёр... та хоёр намайг итгэхгүй байна уу? гэж асуув. 

	Дахиад л дуугарсангүй

	— Юундаа ингэж чичрээд байгаа юм бэ? хэмээн Макс хүйтнээр асууна. 

	Фитилекийн ухаан бодол хамаг байдаг хэрээрээ ажиллаж байв. Хамаг бие нь дагжин чичирч, эрүү нь хавчганана... Гэнэт аятайхан нэг санаа авч:

	— Би айж байна... Та хоёрыг уурлаад... гээд үгээ таслав

	— Уурлаад яана байгаа гэж?

	— Цааш минь харуулж магадгүй гэж айж байна. 

	Дахин дуугүй болцгоов. Мөнгөний нярвын эрүү дахиад л хавчганав. Тэгтэл Макс

	— Хар муу тэнэг... Чамайг өөдгүй ажил үйлдэхгүй бол бид хуруу ч хүрэхгүй гэв. 

	Фитилекийн дотор сая нэг онгойв. Аюул энэ удаа тойрон өнгөрлөө. Мань хоёр сэжиглэж байгаагаас биш тодорхой юм юу ч мэдээгүй ажээ. Мөнгөний нярав зориг орж, гомдолтойгоор 

	— Та хоёр яалаа гэж надад ийм муу юм бэ? гэж асуувал

	— Чамайг цаанаа л нэг хачин байгаад байхаар... Чамайг ажил төрлөөс хойш сууж айж хулчийгаад байхаар, хариуцуулсан ажил гүйцэтгэхгүй байгаад байхаар... Чи бол коммунист хүн биш гэж Макс ултай, ширүүн хариулав. 

	— Намайг тагнаад байгаа шүү дээ хэмээн Фитилекийн шалтаг заахад

	— Дуугүй бай! Тагнаад байна гэнэ шүү! Чамаас бусдынх нь зүгээр байна уу? гэж Стефан үгийг нь тасалдуулав. 

	— Ноднин арай л баривчлагдаагүй өнгөрсөн. 

	— Баривчлагдаад шоронд сууж сууж гарсан хүн Макс өөрөө энэ явж байна. 

	— Би дутагдлаа засна. Жаахан хугацаа өг та минь.. Элдвээр битгий айлгаж үз... Та нараас гуйя! хэмээн мөнгөний нярав гэмшингүй үглэв. 

	Баглагч ажилчин хүйтнээр

	— Сайн бод! Өөдгүй хэрэг тарилгүйгээр өөрөө сугарч үлдэх боломж чамд бий шүү дээ... Бид харин чамд санууллаа шүү... гэнэ. 

	Ингээд зам могой шиг тахиралдаж толгод өөд өгсөж эхэлдэг бэлчир дээр ирлээ. Макс морио амыг нь татаж зогсоов. Стефан бууж зузаан нөмрөг моринд нөмөргөж, хамар аманд нь хөлдсөн мөсийг арилгаад, тамхи татав. Сар зэгсэн дээр гарчээ. Эргэн тойрны юм саруулхан гэрэлтэж, гунигтай нам гүм хүйтэн шөнийн дунд зах хязгааргүй цагаан цас мэлтийж, нүцгэрсэн хувхай мод, сөөгийн мөчрийн сүүдэр эвгүй муухай үзэгдэнэ. Морио хэсэг амраасны дараа Стефан нөмрөгийг нь авч тэргэнд суув. Толгойн бэл өөд зугуухан өгсөж эхлэв. Хөлдсөн дугуйны хигээс чахарна. 

	Гэнэт морь түгшүүртэй янцгааж, хоёр чихээ сортолзуулав. Холоос холд, хэдэн толгойн цаана ч юм уу, хаа нэгтэйгээс дуулдахтай үгүйтэй уянгалсан гунигт дуу сонсогдож, эхлээд том хүн гиншиж байгаа юм шиг байснаа сүүл сүүлдээ намжирч хүүхэд уйлах адил болж хувирна. 

	Фитилек газар дор орчихсон юм шиг дуугаар, 

	— Чоно байна! Шалавхан эргээрэй! гэнэ. 

	Макс инээж, Стефан тайвнаар бүснээсээ маузер буугаа тайлан авч пальтоныхоо гадна талын хармаа руу шургуулав. Мөнгөний нярав дахиад л эрүү нь хавжигнаж гарлаа. Түүний сэтгэлийг засахын тулд баглагч ажилчин

	— Салхи өмнөөс байна зүгээр. Чоно бидний үнэр авахгүй бол ирэхгүй гэнэ. 

	Фитилек муухай дуугаар:

	— Буцаарай! Буцаарай! Ууланд гараагүй дээрээ эргэцгээе... Би чинь хөдөө өссөн хүн мэдэлгүй яах вэ. Өдийд чинь чоно яг хүн рүү дайрдаг цаг! хэмээн бархирна. Тэгэхэд нь Стефан хүйтнээр:

	— Мэдэж байна гэв. 

	Хамт яваа хоёр хүний нь юунаас ч айж буцахааргүй нүүр царай сүрхий өөр баргар болсон байхыг харсан мөнгөний нярав бүүр ч айв. Макс унтарсан янжуураа тургиж, уруулаа тас жимийн, морио гуядав. Морь өгсүүр өөд хурдалж дахин чихээ сортолзуулав. 

	Дахиад л өлсөж гуриатсан, уйдаж гансарсан, өөдгүй зэвүүн дуу уртаар уянгалав. Морь дахин янцгааж, цааш явах уу, байх уу? хэмээн гайхаж буй мэт алхаагаа сааруулав. Макс жолоо цулбуураа нэг гартаа барьж нөгөө гараараа гар буу, хэдэн дайз сум гаргаж ирлээ. Фитилек ухаан жолоогүй амьтан ухасхийн жолоо цулбуур шүүрэн авч учир зүггүй дугтчиж эхлэв. Морь замын хажуугийн суваг руу огцом эргэхэд Макс ууртайгаар, 

	— Яаж байгаа тэнэг амьтан бэ... Тэрэг хөмрүүллээ! гэж зандрав. 

	Стефан баглагч ажилчинд буугаа сумлах завдал өгөхийн тулд жолоо цулбуур шүүрэн авлаа. Мөнгөний нярав:

	— Та хоёр чинь солиорсон улс уу? Толгойн цаана байж байгаа чононууд биднийг орой дээр гармагц л харна... Ийм шөнө сүрэглэсэн чоно бөөнөөрөө дайрдаг юм. Та хоёр сайндаа л хоёр, гурвыг ална биз... Бусдыг нь яах юм бэ? Айж үргэсэн морь хандсан зүг рүүгээ авч давхина... Хад асга руу аваачиж няц мөргүүлнэ... Бид хэдийн хувхай яс ч үлдэхгүй... Та минь би гэдэг амьтан баларлаа! Шалавхан буцаарай!.. Эргээрэй гэж хашхирна. 

	Фитилекийн цөхөрсөн дуу хүйтэн шөнийн анир чимээгүйн дунд тасхийн хадна. 

	— Новш минь дуугаа тат! хэмээн Стефан зандарч хажуу бөөр лүү нь тохойгоороо хүчтэй ёврон:, — Ажил хэргийн төлөө явцгааж байхад айж хулчийна гэнэ ээ! гэв. 

	Хүчтэй ёвролт мөнгөний няравт сэхээ оруулжээ. Гэвч нүүр царай нь аанай татвалзсан хэвээр орой дээрээ гарах шахсан нүдэнд нь тэнэг харц тодорно. Морь эгц бэл өөд тааваараа өгсөж байлаа. Чоно улилдахаа болилоо. Замын зүүн талаар эгц өндөр хадан цохио сүндэрлэж, баруун гар талд өргөн цагаан тал мэлтийнэ. 

	Фитилек Шишманов хүртэл туулан өнгөрүүлэх олон толгод давсан урт замын тухай гунигт бодолд дарагдан дуу шуугүй явна. Дараа нь гэр орноо дурсан бодов. Зэргэлдээ тосгоноос арван хоёр декар жимсний талбай инжтэй авсан залуухан булбарай эхнэр нь гэртээ үлдсэн билээ. Нэг гахайтай байснаа баярын зоогт нядалж, хар махыг нь Фитилек өөрөө давсалж, хиам хийхэд нь эхнэртээ тусалжээ. Зооринд нь ч бас хатуухан улаан архи бий сэн. Өнөө орой гэртээ байсан бол давтмал мах иднэ... Фитилек энэ бүгдийг дурсан бодоод намд хамт яваа хоёр хүндээ зэвүү нь хүрэв. Энэ хоёроос л шалавхан салах юм сан...  Ингэж бодтол чоно дахиад санаанд нь оров. Багадаа дуулж сонссон аймшигт зүйл санаанд нь урваж, чоно юу юунаас ч аюултай бодогдов. 

	Морь, уул өөд хоёр дугуйтай тэрэг арай ядан чирнэ. Ачааг нь хөнгөрүүлэх санаатай Стефан тэрэгнээс буув. Тэд ийнхүү хагас цаг зүтгэж, сая нэг юм толгойн хяр дээр гарлаа. Гэтэл Шишманов хүртэл дахиад хэдэн ийм толгой нэг биш хотгор гүдгэр үлдээд байлаа. 

	Гэнэт дахин тэгэхдээ зэгсэн хол бололтой боловч түрүүчийнхээс хавьгүй содон улих нь сонсогдов. Дахиад л улилаа. Түрүүчийнх нь сулран шаналгаатай гангинах дуу болон хувирахад өөр бусад чононых залган авна. Ийнхүү улилдах нь цэвдэг хүйтэн шөнө хээр яваа гуравт хачин содон дуулдана. 

	Фитилек үхтлээ айж таг чиг болжээ. 

	— Тэргэндээ суу хэмээн батлагч ажилчны хэлэхэд Стефан

	—— Чоно хол байна аа гэв. 

	Өлссөн олон чонын зэвүүн улих дуу дахин хадаж зэгсэн удаан үргэлжлэв. Стефан тэргэндээ суув. Морь хамраа дуугаргаж, хөл нь хөнгөрөн, байсхийгээд түгшүүртэйеэ янцгаана. 

	Мөнгөний нярав үхээнц дуугаар

	— Нэг хоёр... гурав... дөрөв хэмээн тоолж эхэлснээ:

	— Зөндөө олон боллоо! гэнэ. 

	Макс тэгэхэд нь

	— Худлаа битгий яриад бай... Сайндаа л хоёр байгаа биз. Цуурайтаад өчнөөн төчнөөнөөрөө улиад байх шиг дуулдаж байна. Май жолоо цулбуур барь! гэв. 

	Мөнгөний нярав салганасан гараараа жолоо цулбуур атгав. 

	— Мориныхоо амыг сайн татаарай, тэгэхгүй бол аваад арилна шүү. Бид хоёр буудна. 

	Тэд толгойн чанх хяр дээр гараад иржээ. Толгойн цаад бэлээс гүн хотгор залгаж, цаана нь түрүүч түрүүчийнхээс том мод хадгүй, цасанд хучигдаж хөлдсөн хэд хэдэн толгой мөлчийж харагдав. Хэсэг явцгаалаа. 

	Гэнэт бага хүүхдийнх бололтой

	— Хөөе!.. гэх дуу гарав. 

	Ойр хавьд юу ч үзэгдсэнгүй. Макс Стефан хоёр чононы тухай дорхноо мартаж, гар бууныхаа бариулыг атгав. 

	Тэгээд Стефаныг:

	— Хөөе!.. Чи хаана байгаа юм бэ? гэхэд

	— Энд! Энэ модон дээр! гэх хариу сонсогдов. 

	Замын хажуугийн сувгаас хориод алхам зайтайд өндөр биш мод байхыг мань гурав сая харлаа. Тэр модны мөчир дунд нэг хүн харлаж байв. 

	— Чи юу хийж байгаа юм бэ? хэмээн Стефан дуудан асуув. 

	— Урдханд чинь чоно улилдаж байгааг сонсохгүй байна уу? 

	Тэгэхэд нь Макс

	— Чи тэнд хөлдөж үхнэ!.. Буугаад ир! гэвэл хүү сулхан дуугаар

	— Хөлддөгөө хөлдөөд байна. Бууж чадахгүй болжээ... Туслаарай! гэв. 

	Стефаныг тэрэгнээс үсрэн буухаар завдтал Макс хориглож зогсоогоод ширүүнээр

	— Чи ямар хүн бэ? гэвэл цаанаас:

	— Средорекийн Стоичко Данкиний хүү байна.. Хөөе Стефан чи танихгүй байна уу?.. Улаан фронт! гэв. 

	— Сайн байна!хэмээн Стефан дуу алдаж, — Танилаа... Чамайг чинь Стойне гэдэг байх аа? гэвэл хүү:

	— Тийм ээ! Майн нэгнээр багш нарынхаар ухуулах хуудас тараагаагүй юү дээ гэв. 

	— Заа даа, юу хийсэн яаснаа нэг их тоочоод байх хэрэггүй. 

	Стойне мөчир дээрээ үл мэдэг хөдөлж байснаа гэнэт чулуу шиг хар юм модноос салан унаад дахин хөдөлсөнгүй. Хүүгийн хөл гар хөрж бээрснийг Макс Стефан хоёр тааварлав. 

	Чоно дахин зэвүүнээр улилдсанаа гэнэт чимээгүй болов. Араатнуудын гойд соргог хамар идэшний үнэр авсан ажээ. Сүрэг чоно ямар нэг өгсүүр даван ойртож яваа бололтой. Цаг алдаж болохгүй болов. Стефан Макс хоёр тэрэгнээс үсрэн бууж цасан дээр харлан хэвтэж буй хүү тийш гүйлээ. Стойне босох гэж хүчлэн оролдовч хоёр хөл нь биеэ даахаа больжээ. Энэ бол туранхай, цайвар үстэй арван зургаан насны жаал хүү бөгөөд гимназидаа хамгийн ядуу зүдүү, тариачин энэ хүүг Стефан арай чамай гэж сурган хүмүүжүүлж, Коммунист залуучуудын эвлэлд элсүүлжээ. 

	— Стойне, юу бол оо вэ?

	— Стефан минь зугтаж үз!.. Та нарыг мэдэгдсэн шүү!

	Уранхай ноорхой оготор дээл, майжгий шаахайтай хүүгийн хамаг бие хөрж хөлджээ. Хөлөө хөлдөхөөс хамгаалж даавуугаар ороон багласан байлаа. Стефан Макс хоёр гарыг нь үрж гарав. Тэгээд Стефаныг:

	— Аяархан ярь!.. Юу бол оо вэ?.. Чи чинь бүүр үргэсэн туулай шиг яаж орхио вэ?.. Золбоотой бай, нөхөр минь! Улаан фронт! гэхэд коммунист залуучуудын эвлэлийн гишүүн хүү сулхан дуугаар:

	— Улаан фронт! гээд гараа зангидах гэсэн боловч бээрсэн хуруу нь нугарч өгсөнгүй ердөө л гараа дээш болгов. 

	— Мөн мөн! Коммунист хүн юунаас ч айх ёсгүй... хэмээн Стефан урам оруулан, — За ярь! гэв. 

	Хүү байдгаараа амьсгаадан:

	— Хотоос ачааны машинтай цагдаа нар ирсэн. Цветанаг баривчлаад, гэрийн нь гадаа та нарыг амдаад байж байгаа... Та хоёрыг Шишманов орох гэж явна гэж Фитилек тосгоны даамалд утсаар мэдэгдсэн. Цаадах нь тэр доор нь хот руу мэдэгдсэн гэж ярив. 

	— Энэ бүгдийг чи яаж мэд ээ вэ?

	— Нийгэмлэгийн зарлага Иван надад хэлсэн... Тэр хаалганы гаднаас цөмийг нь дуулсан гэнэ билээ. Тэр чинь манай хүн. 

	— Сайн байна! Ингэхэд чи юунд тийшээ очсон хүн бэ?

	— Шишманов орж таньдаг нөхдөөс гурил гуйх санаатай явсан юм. Тэгээд цагдаа нарын сураг дуулаад эргэж энэ хүрч ирлээ... Тэгсэн чинь чоно улилдаад эхлэхээр модонд авирч гараад та нарыг хүлээж байгаа минь энэ... Ашгүй харин аз болоход их хүйтэн шөнө байна... Тэргүй бол цагдаа нар та нарын зам тосох байсан. 

	Макс Стефан хоёр дуу шуугүй өөд өөдөөсөө харав. Стефаныг хүйтнээр:

	— Цаадхыгаа надад шилжүүл гэхэд, баглагч ажилчин толгой сэгсэрч:

	— Яасан ч болохгүй!.. Бидэнд намын шүүхээс гадуур шийдэх эрх байхгүй гэв. 

	Тэр хоёр осгож бээрсэн Стойнег тэргэндээ авчирлаа. Чоно бүүр ойртон улилдаж, морь зогсоо зайгүй үүрсэн газар цавчилна. Фитилек түүнийг арай ядан тогтооно. Тэрээр өөрт буу зэвсэггүйг хэлэх үү чононд гүйцэгдэж мэдэх учир хамт яваа улсаа орхиж, ганцаараа хар амиа бодон зугтаж зүрхэлсэнгүй. Тэгээд Стойнег хараад:

	— Та нар чинь галзуураа юу... Ийм олон хүнийг морь даахгүй!.. Орхиж л байхгүй! гэж хашхичив. 

	— Өөдгүй муу золиг! хэмээн Стефаныг занахад Макс

	— Битгий хараа! гэж шивнэв. 

	Энэ үеэр чононууд замын хажуугийн гуугаар үзэгдэж эхлэв. Сүргээрээ цугларчээ. Тэдний урт урт сүүдэр сарын саруулд цэнхэрдүү өнгөтэй болсон цасан дээгүүр сүүмэлзэнэ. Араатнууд морь тэрэг рүү дайрлаа. Фитилекийн муухай дуу хадаж морь ухасхийв. Гэвч хэдэн метр давхиад ямар нэг юманд тээглэж зогсов. Араатан чононууд аягүй муухай архиралдана. Тэрэгний ямар нэг юм чахран тас няс дуугарав. Макс Стефан хоёр гүйсээр очиж аймшигт зүйл болж байгааг харав. Юу гэвэл Фитилек тэрэгнээс унаж яг дугуйн дор улаан галзуу араатнууд лугаа ноцолдож байв. Морь янцгаан, дороо цовхчиж тангарна. Макс Стефан хоёр бараг нэгэн зэрэг буудав. Нэг чоно огло харайж, муухайгаар гаслан цасан дээр сунан унаж, буун дуу тасхийж, гал мансхийхэд цочиж үргэсэн бусад нь тархан гүйлдэж хэдэн алхам холдов. Хоёр чоно эргэж ирсэн боловч Макс дараалуулан буудаж унагав. Тэрээр хэдийнээ өөрийн ухаан ороод тун мэргэн буудаж байхад Стефаны гар нь салганан чичирнэ. Стойне юм хэлэх гэсэн боловч чадсангүй, тасалдсан үл ойлгогдох төдий дуугарав. Тоогоор цөөрсөн сүрэг чоно хотгор тийш зайлан давхицгаасан боловч арвитай холдож базаахгүй сайндаа зуугаад метр хэртэй болоод зогсож ууртай муухайгаар архиралдана. Стефанд одоо чононууд дахин дайрахаар бэлтгэж буй олон хүн шиг санагдав. Макс Фитилекийн дэргэд очиж дээрээс нь тонгойв. Мөнгөний нярав нүүрээ цас руу шааж огт хөдөлгөөнгүй таг чиг хэвтэнэ. Толгойг нь дээш өргөж үзвэл чихний нь ар талд буун сумны гүн шарх онгойн харлаж харагдлаа. Макс сөөнгө дуугаар:

	— Чоно биш, чи бид нядалчихжээ гэв. 

	Стефан дуугарсангүй. Аюул нэгэнт өнгөрснийг мэдэж байсан боловч дахиад л хамаг бие нь хачин болон чичирч эхлэв. Тэрээр хэсэг ингэж зогсоод, морь руугаа очиж хүзүүг нь алгадаж, илбэн тайвшруулж эхлэв. Макс Фитилекийн хүүрийг дугуй доороос чирч зайлуулав. 

	Түдэлгүй тэд гурвуул тэргэндээ сууж буцаад бэл рүү довтолгов. 

	Фитилекийн хүүр цасан дээр хөдөлгөөнгүй харлан хоцров. Сар ёлтойх агаад гуриатсан араатнуудын зэвүүн, гунигтайгаар улилдах дуу өвлийн шөнийн анир чимээгүй байдлыг дахин эвдлээ. Тэгснээ гэнэт намдав. Морь тэрэг талд орж хот чигээрээ ордог дардан замаар хурдалж эхэлсэн хойно л Стефан сая нэг өөрийн ухаан оржээ. 

	— Заа яав? Гайгүй болов уу? Ер нь тун их сандарсан байх чинь хэмээн Макс асуув. Стефан тэгэхэд нь

	— Гайгүй боллоо. Харин ингэж тайвширсан минь зэвүүн санагдаад байна гэнэ. 

	Морь зүрх нь үхсэн янзтай сажилна. Стефан түрүүхэнд нь Фитилекийг өөрийн гараар цааш харуулах юм сан гэж бодож байсан тэгээд чононоос айсан, одоо ингэж тайвширсандаа сэтгэл нь үймрэн шанална. Макс хүн хүний бодол санаа юутай эсрэг тэсрэг, өөр өөрийг бодон уйтгарлаж явснаа:

	— Өөрөө амьсгал хураах үедээ л ийм тайван байж чадаж гэмээж нь юу нь зэвүүн байх вэ гэв. 

	
АРВАН НЭГДҮГЭЭР БҮЛЭГ

	Хаврын цагт бол анчны байрнаас өөр архидаж суухад аятайхан газар хотын захаар байхгүй билээ. Нарсан ойгоор хучигдсан толгойн хяр дээр орших тэр байранд толгойг ороосон замаар, аль эсхүл нарсан ойн дотуурх бартаатай жимээр явж очно. Энэ нь бүүр дэлхийн нэгдүгээр дайны үед олзлогдсон сербчүүд барьсан бөгөөд хэн ч гэлээ нэг генералын зуны өргөө байгаад хожим нь анчдын нийгэмлэгийн өмчид шилжиж ресторанууд түрээсэлдэг болжээ. 

	Дөрөвдүгээр сарын адгаар хэрэг, ням гарагийн үд дундын үеэр хөдөөгийн хоёр хүүхний хэнээтэн нарсан ойн дотуурх харгуйгаар толгой өөд өгсөж явав. Эрүүл газрын хэнз ногооны сайхан үнэрт толгой нь мансуурч, хэн хүний сэтгэлийг гижигддэг хаврын үл ойлгогдох уйтгарт сэтгэл сэвэлзэн хөдөлнө. Хоёр найз, толгойн хяр дээрээс хотыг ажиглан харж хэсэг зогсоод, рестораны цэцэрлэгт орж суулаа. Ингээд хуван шаргал өнгөтэй лэгсваагийн архи авчруулж, янаг амрагийн явдлын элдэв адармаатайн тухай яриа дэлгэв. Шөнөдөө бороо ороод нарсны сиймхийгээр хаврын бүлээн манан хөшигрөн нүүж давирхай хэнз ногооны анхилам сайхан үнэр хамар өөд цоргино. 

	— Би чинь ёстой л нэг далавч ургасан юм шиг нисэхэд холгүй харьсан... Харанхуй байсан болоод уруулынхаа будгийг ч сайн арилгаж чадаагүй байсан байх... гэж байцаагчийн ярихад «Родоп» пүүсийн агуулахын захирал

	— Та хоёр чинь ердөө л озолцоод өнгөрсөн хэрэг үү? гэж асуув. 

	— Түүнээс цаашилж зүрхлээгүй... 

	Захирлыг тэрүүхэндээ инээхэд сэргийлэхийн байцаагч анзаарсангүй, шартаж хөшсөн биеийнхээ чилээг гарган тэнхээ байдгаараа тэрийж тарайн суниана. Тэгээд дахин нэг янжуур асааж шуналтайяа сорон:

	— Тэгээд яасан гэж бодно!.. Огт санаандгүй л ийм юм болдог байна шүү дээ. Нэгэнт л тэгж сүйд майд болж эхэлсэн үнэхээр сүйд майд болж байгааг нь бодоход... лав надад сэтгэлтэй... надтай суухаас буцахгүй бүсгүй дэг шүү? Тэгвэл ч хөөрхий энэ муу ажлыг баяртай гэнэ шүү дээ! Цагдаа хувцсаа тайлж хаяад л эцгийн нь конторт ажилладаг хэрэг! Хоёр жилийн дараа улсын шалгалт өгч өмгөөлөгч болчихоор чинь хөөрхий, ойр хавийнхан шаваад гуйгаад эхэлнэ шүү дээ! Ямар вэ дээ? гэхэд нь захирал залхуу нь хүрсэн янзтай. 

	— Чи ч уг нь сайн өмгөөлөгч байж болох л хүн дээ гэнэ. 

	— Үг хэлээр ч ус цас гэж байгаа л даа. 

	— Эцэг нь гэж даанч сувдаг хар золиг! гээд захирал түншийнхээ толгой руу хувингаар ус цутгачихгүйн тулд бодлогоширсон янзтайгаар өргөст хэмх ширжигнүүлэн хэсэг дуугүй байснаа, — Баян хүргэний хүслэн болсон амьтан! Охиныг нь эргүүлээд байгаа тэр хүний чинь өвөг эцэг, өөрийн эцэг хоёулаа бүүр туркийн үед мөнгө хүүлэгч байсан улс. Тэдний тэр их мөнгө үү, шанагаар яндаад яндаад ч барагдахгүй гэв. 

	— Мөнгө яах вэ мөнгө л шүү дээ. Аз жаргал гэдэг чинь мөнгийг хэлдэг хэрэг ч биш шүү! Манай тэр түнш баларсан амьтан... Архинд баллуулсан амьтан даа. 

	— Тэр ч тийм, тэгэхдээ л мөнгөтэй хүн гэдэг чинь шал өөр хэрэг! Их мөнгөтэй хүн түүнийгээ үрэхийн түүс болж ухаан жолоогүй загнадаг юм... Одоо гэдэг чинь дүү минь юм бүхнийг мөнгөөр шийддэг болсон цаг! А гэж бай, ах чинь энэ талаар арай илүү мэдэлгүй яах вэ. Жишээлэхэд мөнгө бол мөнгө, орд харш бол орд харштай баян хүн эхнэрээ бусдад худалдаж байх хэрэг юу вэ? гэж бодмоор... Гэтэл хамаг агуулах нь гүйлгээгүй бараагаар пиг дүүрчээ. Ноднинхон байна даа нэг тийм баяны эхнэр Торосяныг дагаад л Парис руу яваад өгсөн. Хоёр долоо хоногийн дараа мань армян нөхрийн нь хамаг тамхийг худалдан авч францын худалдааны төлөөлөгчдийн газраар дамжуулж цааш нь харуулсан... Ийм л байдаг юм шүү дээ!.. 

	— Давсалсан байлгүй дээ? хэмээн байцаагч үнэмшихгүй тээнэгэлзэв. 

	— Тэр хоёрыг тэнд нэг зочид буудалд байж байхыг нь харсан хүн байгаа хэрэг шүү дээ. 

	— Тэд тэнд санаандгүй дайралдсан ч байж болох юм!.. Аль эсхүл ердийн нэг сайн нөхөд нь байж болох юм гэж байцаагч дээдсийн нийгмийн нэр төрийг хамгаалахыг оролдов. 

	— «Болох юм, болох юм!» ингэхэд чи минь байцаагч хүн гэж байгаа шүү!.. За за өөрийнхөө ажил явдлыг ярь... 

	— Тэр бүсгүй тэгээд манай түнштэй суух гэж шийдсэн юм бол надтай тэгж сээтгэнэнэ гэж үү дээ? Арай үгүй байх гэж бодож байна. 

	— Тэгэхээр барах уу даа? гээд захирал инээдээ арай чамай тэвчин, шалавхан шиг өргөст хэмх үмхэж ширжигнүүлэн идэв. Тэгээд

	— Ер нь чиний хэлдэг тийм!.. Цаадах чинь чамтай зэгсэн сүрхий үзээд байгаа юм шүү гэв. 

	— Зэгснээр барах уу?

	Байцаагчийн цэнхэр боловч лэгсваагийн дарсанд дуниарсан хоёр нүд баяртай гялалзав. 

	Гэнэт түншээрээ даажигнах дур нь хүрсэн захирал:

	— Цаадах чинь чамд яриагүй сэтгэлтэй!.. Чи ер нь тун сайхан амьтан дэгээдээд авч!.. Инж ч гэж зөндөө юмтай ирнэ. Тэгээд бас айлын ганц охин, америкийн коллеж төгссөн гэж байгаа!Харин хамаг учир эцэгт нь л байна гэв. 

	— Албын хүчээр зөвшөөрүүлнэ дээ! Бүүр гэдийгээд болохгүй бол нь аль нэг сүмд очиж гэрлэх ёс гүйцэтгэчхээд явж очно. 

	Байцаагч сайхан мөрөөсөлд автан, цэцэрлэгт хүрээлэнд ургасан нарсны орой ширтэнэ. Чийг дааварласан ойм, хээрийн нил цэцгийн үнэр сэнгэнэнэ. Байцаагч Софи хотын сайхан өрөө байшин, Шүүхийн танхимын өөдөөс харсан өмгөөлөх газрын контор, өөрөө тэр конторт суугаад удахгүй хадам аав нь болох хүний хөдөөгөөс явуулсан улс амьтныг хүлээж авч байгаагаар төсөөлөн бодно. Амьдрал гэж ёстой түүнийг хэлдэг байх!.. 

	Тэгээд зориг орсон янзтай, хундагаа хоослоод:

	— Болохдоо л нэг болно доо? гэхэд нь захирал:

	— Юу тэр вэ? хэмээн гайхав. 

	— Миний эхнэр болохдоо л болно. 

	— Сайн л болгоомжлоорой доо. Манай түнш, эцэг хоёрын нь аль нэг мэдэж орхих вий!.. Тэгвэл тэр хоёр чинь чамайгаа зажлахгүй залгиж орхино шүү... 

	— Намайг уу даа! Яаж тэр вэ хэмээн байцаагч ёжтойгоор онийно. 

	— Яах юу байх вэ дээ, наанадаж л өөр тийш шилжүүлж орхихгүй юу. Тэр хоёр шиг танил талтай улсад энэ чинь ёстой дурны хэрэг. 

	— Заа яах вэ шилжүүллээ гэж бодъё тэгээд яах вэ? хэмээн архинд мансуурсан байцаагчийн өөдөөсөө гөлрөхөд захирал доогтойгоор:

	— Юуны чинь «яах вэ» гэж асуув. 

	— Би тийм танил талгүй хүн юм уу?

	— Чи цаад хоёрыгоо аль нэг архинд хэнээтэж дампуурсан хөгшин генералын ачаас айдаг улс гэж бодоогүй биз... Чи чухам дээрээ хэн бэ? Чи бол даржин ядуу амьтан, цагдан сэргийлэхийн нэг муу доорд түшмэл дээ... Эндхийн баячуулын хэн нь ч гэсэн чиний толгойг мэднэ! Ээ дээ, байцаагч минь байцаагч минь хэмээн захирлын дуу гэнэт өрөвдөнгүй янзтай болж, — Намайг л хар: Олдог бол олж, туйлдаг бол туйлж хүссэн болгоноо хийж байна... Гэлээ ч гэсэн хор хөдлөөд шар гозойгоод л байх юм! Дуулж байгаа биз дээ? Хор хөдлөөд байдаг юм! гэхэд нь байцаагч

	—Яагаад тэр вэ? гэж асуув. 

	— Яагаад тэрийг мэдэхгүй юм. Гэхдээ л хор хөдлөөд байх юм! Дээгүүр юу болж байна, мөнгө гэдгийг чинь хүүдийлээд л орд харш босгож, швейцарын банканд данс нээгээд л байх юм... Гэтэл бид хэн бэ, өчүүхэн муусайн зарц нар байна шүү дээ. Энэ муу бага Редингот хүртэл зөвхөн энэ жил арван хоёр саяар нь гүзээллээ. Өөрийн эрхгүй хор хөдлөөд байх юм!

	Байцаагч зэмлэнгүйгээр:

	— Дэндүү дээгүүр санаа агуулаад л тэр гэв. 

	— Яагаад болдоггүй юм бэ? Баян өмгөөлөгчийнд хүргэн орох гэдэг чинь чамдаа бас дээгүүр санаа биш хэрэг үү?

	— Дээгүүр л дээ. Тэгэхдээ би арай наагуур юм хүсэж мөрөөддөг хүн

	— Тайвширч үз. Тэртэй тэргүй бүтэл олохгүй!.. Чи бид хоёр мэтийн хүнд байрнаасаа хөдөлнө гэдэг чинь улам ч бэрх зүйл болно... Баячуул гэдэг чинь найдвартай хамгаалалт хийсэн улс... Тэд чинь чамд мөнгөө сарвайлаа гэмээж нь чамаас оронд нь бас л мөнгө, за мөнгө биш юм гэхэд түүнийг олдог болж чадахыг шаардана. 

	— Бид чинь юугаараа дутуу улс вэ? 

	— Бид бол хариугүй дорой дээрээ архинаас баларчихсан улс. 

	— Чи дахиад л согтчихоод дэмий юм чалчиж эхэллээ хэмээн байцаагч унтууцангуй хэлээд, — Хэчнээн их цалин пүнлүү авч байна. Тэгээд бас жил болгон шагнал гэж авна. Өөрийн мэдлийн машинтай бол машинтай... Би чам шиг байсан бол өөр юу ч бодохгүй. 

	— Бодож л таарна даа? Агуулахын захирал хүн районы мэргэжилтэн болох сон гэж, районы мэргэжилтэн хүн ерөнхий мэргэжилтэн болох сон гэж, гэтэл ерөнхий нь өөрөө толгой дааж мөнгө хүүдийлдэг болох сон гэж боддог юм. 

	Магадгүй, чи удахгүй ерөнхий мэргэжилтэн ч юм уу, толгой даасан худалдаачин болж мэднэ шүү дээ. 

	— Магадгүй, тэгэхдээ чамайг тэр муу... өршөөгөөрэй эвгүй үг хэлж орхих дөхлөө. Чамайг тэр бүсгүйтэйгээ гэрлэсэн хойно л магадгүй, хар муу золиг чинь янз бүрийн юм ярих гээд болохоо больж гэм!.. Хотын хүүхнүүдэд ханаад л энэ шүү дээ. 

	— Тэгээд ч ажилчин хүүхнүүд рүү довтолдог болж л дээ хэмээн байцаагч жуумалзав. 

	— Довтлоод байгаа ч юмгүй. Гэхдээ тэд чинь үнэндээ аятайхан санагддаг болоод байна. Би чамд үнэнээ ярьж байна. 

	Аятайхан нэг санаа авсан байцаагч сүрхий төв болж

	— Аа гэж бай! Чи чинь ингэхэд өмгөөлөгчтэй зэгсэн дотно хүн биш сэн бил үү? гэж асуув. 

	— Тийм ээ, цагтаа хамт наадаж наргиж явсан л хоёр

	— Тийм бол эвий нь тааруулж байгаад миний тухай цухалзуулаарай... Дээд боловсролтой, тохитой томоотой, энээ тэрээ гээд л... Мэдэв үү?.. Тэгвэл би чамд өөр талаар тусална. 

	— Чи юу?.. Чи надад юугаар яаж туслах хүн бэ? хэмээн захирал доогтой асуув. 

	— Лилаг өвөрт чинь оруулж өгье. Өөрөө л гүйгээд орно гэж мэдээрэй. 

	Байцаагч зэвүүнээр долигонон инээнэ. Захирал энэ хүнийг хэзээ язааныхаараа зэвүүцэх сэтгэл төрсөн боловч байцаагчийн саяны хэлсэн үг сэтгэл зүрхний мухарт манагдаж унтрах дөхөөд байсан цогийг ноцоожээ. 

	— Чи яаж оруулах хүн бэ?

	— Жаахан айлгахгүй юу. 

	— Тэгээд?

	— Тэгээд яах вэ чи хамгаалаад гарахгүй юу даа... Ойлгож байна уу? Чамайг зөвшөөрвөл тэгээд үзэхэд болох л юм... 

	Захирал үлдээсэн дарсаа нэгмөсөн балгаж

	— Чи ер нь сүрхий хар золиг юм! хэмээн уруулаа долоож, — Би уг нь тиймэрхүү аргаар хүүхэнтэй хавьтах дургүй хүн!.. Гэхдээ ер нь үзээд алдаж болох л юм аа?.. Бүтдэг бол уу яадаг бол гэв. 

	Хэсгийн сэргийлэхийн конторын нээлттэй цонхоор хажуугийн цэцэрлэгээс дэлбэрч буй голт борын цэцгийн анхилам сайхан үнэр сэнгэнэнэ. Хотыг бүтэн нэг тойрч өмнө зүгийг зорин урсдаг голын хөндийгөөс Цагаан тэнгисийн бүлээн амьсгал нааш ирдэг учир энд эрт хавар болж цэцэглэн дэлгэрдэг билээ. Агаар ч нэгэн адил дулаан бүлээн, чийг даасан нар ээвэрлэн гийгүүлэх агаад цэлмэг хөх тэнгэр дэвсгэр дээр цаст уулын шовх шовх оргил цайран харагдана. Гудамжаар шинэхэн модны давирхай сэнгэнэсэн дугуйтай үхэр тэрэгнүүдийн чахрах дуунаас айж үргэсэн бор шувууд цовоо хөөрхөн дэгдэн гүйлдэнэ. Хэсгийн цагдан сэргийлэхийн өмнө өндөр хэрмээр хашигдсан хэсэг зэлүүд газрын тэр зүгээс гар буугаар буудах хахир дуу хадах агаад цагдаа нар буудлагын сургууль хийж буй нь энэ билээ. Талбай дээр бөмбөр нижигнэнэ. Ээлжит үл ялих шийдвэр зарлаж буй хэн бүхний таних болсон хотын зарчийн дуу уянгална. 

	Байцаагч өрөөндөө ганцаар Лилагийн хавтаст хэргийг эргүүлж сууна. Сүүлийн хэдэн сар хавтаст хэрэг зузаарсан боловч өлгөөд авах өөдтэйхөн хэргийн баримт гэхээр юм аанай үгүй байлаа. Агуулахуудад ажилладаг тагнуулууд болох гол төлөв ахлагч исээгч нар болоод мастерууд үйлдвэрчний эвлэлийн байгууллагуудын сонгуулийн талаар ухуулан таниулах ажил хийсэн гэх мэтийн ялих шалихгүй мэдээ авчирна. Гэтэл бас ажилчны хороололд тавьсан тагнуулууд ч ноозгой ажиллаж, үр дүн өгөхгүй л байлаа. Цагдаагийн газрын тагнуулууд бүхэл шөнөжингөө харж харуулдах боловч Лила нэг ч удаа гэрээс гардаггүй, хэнтэй ч уулздаггүй байв. Ер нь л ажилчны хороололд цагдаагийн газрын тагнуулуудыг сайн таньдаг сөрөг тагнуул ажиллаж, тэднийг энд тэнд явна гэж Лилад доор нь мэдэгддэг бололтой байлаа. Өндрийн нэг удаагийн мэдээ бусдаас сонирхолтой байв. Тэрээр Лилаг галт тэрэгний буудлын хавьцаа нэгэн үл таних эртэй уулзаж байхыг хоёр ч удаа харжээ. Тэр эр нь газар тариалангийн яамны агрономич байв. Энэ бол урьд өмнө зүүнийхэнтэй наана цаана явсан боловч одоогоор хардаж сэрдээд байхаар зүйлгүй хүн байлаа. Байцаагч хавтаст хэргийг хамхиж ажилдаа алжааж ядарсан амьтан цонхоор харав. Хаврын сайхан өдөр, голт борын анхилам сайхан үнэр, өмгөөлөгчийн охины тухай бодол хааш яаш болгоно. Тэрээр уйтгартай бичиг цааснаас хэсэг зуур боловч салахын түүс болж, өглөөнийхөө тушаал зааврын нэгний биелэгдсэн эсэхийг шалгаж үзэхээр шийдэв. Дуудлагын хонхоо хоёр удаа дараад, янжуур гаргаж асаалаа. Шавхийсэн залуу цагдаа орж ирэв. 

	— Заа яав... Шишкогийн охин ирэв үү?

	— Ирээгүй байна, ноёнтон байцаагч аа? Ажил дээрээ ч алга, гэртээ ч алга. 

	— Тэр чинь тэгээд хаачсан хэрэг вэ?

	— Өнөө өглөө Софи руу яваад өгсөн гэнэ. 

	— Софи руу? Ямар хэргээр яваа вэ? Эх нь юу гэж байна?

	— Гимназиас хөөгдсөн гээд сургууль төгсөх шалгалтыг нь энд авахгүй гэсэн учир яамаар орж хөөцөлдөх санаатай явсан гэж байна. 

	— Биднийг тэгж маллахгүй!.. Яриа байхгүй намын бага хуралд оролцох гэж явсан байж таарна. Софи руу мэдэгдэх хэрэгтэй. 

	Байцаагч телефон харилцуур луу гар сунгасан боловч эвдэрснийг нь гэнэт санаад, уур нь шатаж, 

	— Бойников та сонсож бай! Энэ чинь юу гэсэн үг вэ?.. Өдий болтол засуулаагүй байна... Одоо шийтгэхэд ер нь гомдолгүй биз дээ гэхэд нь цагдаа:

	— Ноёнтон байцаагч минь өглөөнөөс хойш гурав дахин хүн явуулсан. Холбооны техникч хаашаа ч юм бэ, ажлаар явсан гэнэ гэж шалтаг тоочив. 

	Цонхоор дахин голт борын анхилам сайхан үнэр сэнгэнэж байцаагчийн уурыг дарлаа. Тэрээр

	— Мөн догь өдөр өө! Машинаар сэрүү татуулж явбал тун сайхан аа!.. Бойников чи юу гэж бодож байна аа? гэв. 

	— Яах вэ дээ, нэг тийшээ явъя л даа, ноёнтон байцаагч аа! Дахиад л ухуулах хуудас тараалаа гэж өчигдөр Средорекээс утасдаж байсан. Тэдний тосгонд ремсистүүд байгаа бололтой. 

	— Тийшээ туух уу, аа?.. хэмээн байцаагч цэлмэг хөх тэнгэр өөд ширтэж байснаа гэнэт албан яриандаа эргэж:

	— За май хө, намын идэвхтнүүдийн нэрсийн жагсаалт, одоохон агуулахууд руу улс явуулж эдний хэн нь өнөөдөр ажилдаа ирж, хэн нь ирээгүй байгааг шалга. Ажилдаа ирээгүй хүн байвал одоо хотод байна уу, үгүй юу гэдгийг нь магадлах хэрэгтэй гэв. 

	— Гүйцэтгэе, ноён байцаагч аа?

	Байцаагч янжуураа татаж гүйцээд, Фитилекийн алагдсан хавтаст хэргийг гаргаж дэлгэв. Мань хүн энэ хавтсыг хэдэн өдөр толгойгоо эргэтэл эргүүлж тойруулжээ. Фитилекийг аваад явсан улсын нүүр царай, байр байдлын талаар Стоичко Данкин учир нь олдохгүй өчиг мэдүүлж өнөөдөр нэг янз, маргааш нь өөр нэг янз ярина. Тэрээр энэ хэргийн жинхэнэ амьд гэрч болохоос дургүйцэж байгаа хулчгар Жони ч ялгаагүй тэр хоёр хүний царайг олигтой ажиглаагүй гэх бөгөөд тэнэг дүйнгэ юм шиг л огт гэмгүй улсыг гүтгэнэ. Хэрхэн юунаас болоод алсан нь одоо хүртэл тодорхойгүй байлаа. Өндөр тагнуул юм үнэртүүлээгүй үедээ овоо сүрхий ул мөртэй бодож хөөж, Фитилекийг эхнэр авсан тосгоны нь залуус өшөө хонзон санаж алсан байх гэсэн санаа цухуйлгав. Гэтэл энэ чиглэлээр мөрдөөд мөрдөөд олигтой үр дүнд хүрсэнгүй өөр л замаар орох хэрэгтэй байлаа. Тэгэхдээ ямар зам байж таарах вэ? гэдэг хэцүү асуудал тулгарна. 

	Байцаагч шинэ янжуур асааж утааг нь аажуухан гаргаж цагариглуулна. Голт борын цэцгийн сайхан үнэр танар ч мартагджээ. Хэсэг азнаад, дахин тэгэхдээ ганц удаа хонхоо дарсанд өрөөний нь үүдэнд жижүүрлэгч залуухан харуул орж ирэв. 

	— Энгийнхний бүлгийн даргыг дууд!

	Хэдэн хормын дараагаар Өндөр орж ирлээ. Энэ удаа түүний байр байдал шавхийсэн овоо нямбай харагдана. Байцаагч түүнийг сууна уу? гэж уриад хайрцагтай тамхи дэлгэж барив. Тагнуул их зантай хөмсөг зангидаж, нэг янжуур авлаа. Авсан янжуураа амандаа зуух зуур нь бүдүүн шар хуруутай том гар нь салганан чичрэв. Байцаагч зэвүү нь хүрэн харах агаад, тагнуулын энэ гар үхсэн хүнийх шиг санагдав. Байцаагч тэгээд:

	— Чи минь дэндүү их балгах юм! Хамаг бие чинь салганадаг өвчтэй болчхож гэв

	— Та ч гэсэн уудаг шүү дээ

	— Уух уухдаа мал болтлоо уудаггүй. За тэр ч яах вэ?

	Тагнуул инээмсэглэнэ. Тэрээр: «Мал болтлоо уудаг болох цаг чинь ирнэ дээ?.. Гадуур дотуур хувцас, гоё сайхан зангиа гэж боддог ч хаа байх вэ, хамаг мөнгөө ганц архинд өгдөг болох вий... Тэгээд архины мөнгөгүй болоод ирэхлээрээ яг над шиг салганадаг өвчин тусах вий» хэмээн хорсон бодно. Гэвч байцаагч тагнуулыг ийм хорон муухай юм бодож байна гэж огт мэдсэнгүй. Тэрээр Өндөрийн зэвүүн муухай гар луу хэнэггүйгээр ширтэн байж, 

	— Ингэхэд чи шар толгойт еврей, Рединготын бага хүү хоёрыг тагнаж байгаа биз? гэж асуув. 

	— Үгүй шүү

	— Яагаад тэр вэ?

	— Яах вэ дээ, тэд чинь анархистууд байхгүй юу. 

	— Биднийг аятайхан мэхэлж байгаа юм биш биз?

	Өнгөрсөн долоо хоногт хувийн машинтай нэг хүнтэй явж байхад минь тэр хоёр Малиновт явж харагдсан... Тэр хоёр юу болоод үүгээр түүгээр сэлгүүцээд байдаг улс вэ?

	— Анархистуудын бүлгийнхэн тосгонд ч гэсэн бий шүү дээ. 

	Байцаагч юм дуугарсангүй янжуураа тухтай сорно. Өндөр өрөөн доторх юм хумыг хий дэмий ажиглана. Ингээд түүний харц байцаагчийн сайхан цагаан гар хуруун дээр шилжив. 

	— Над нэг аятайхан ухаан төрлөө! Тэр хоёрыг авчраад Жонитой нүүрэлдүүлээд үзье, хэмээн байцаагчийн хэлэхэд тагнуул хааш яаш царайлан:

	— Ашиггүй гэв. 

	— Яагаад ашиггүй байдаг юм бэ?

	— Яах юу байх вэ, Жони айсандаа болоод солиорч гүйцээд уулзуулсан хүн болгоныг л мөн гэнэ. Өөр хувцас өмссөн Бойниковыг хүртэл мөн гэж байсныг нь санаж байгаа биз дээ. Харин тэгтэл бага Морёвыг буруутгана гэдэг хялбаргүй хэрэг... Ах нь гэж том хүн бий шүү дээ, аягүй бол бид ажил албанаасаа ч салж мэднэ. 

	Байцаагч дуугүй суух агаад, дотроо тагнуулын энэ үгийг зөвшөөрч байв. Тэгээд түүнийг

	— Ажилчид юу болж байна? хэмээн асуухад тагнуул: 

	— Юу ч болсон юмгүй. Идэвхтнүүд ажил хаях хэрэгтэй гэж ухуулсаар л байна гэв. 

	— Ухуулж л байг. Бид тэдний толгойлогчдыг нь мэдэж авах хэрэгтэй... Хүмүүс чинь Лилаг байнга хянаж байгаа биз дээ?

	— Үгүй

	— Яагаад «үгүй» гэж? Байнга харж хянаж бай гэж би хатуу тушаасан биш үү? хэмээн байцаагч уурлав. 

	— Алиныг нь илүү харж хянах ёстой болж байна вэ? Хүн хүрэлцэхгүй байна шүү дээ. 

	Байцаагч байдгаараа уурлан:

	— Яагаад хүрэлцдэггүй юм бэ?.. Заавал хүрэлцэх ёстой... Гуанз багахан хэсэцгээж бай!.. Төрийн багана ганхаж байхад та нарт падгүй хэрэг үү?.. Муусайн үхдэл хар новшнууд, шаарнууд! Би ч ердөө л огцрох өрөгдлөө барья! Та нартай цаашид хамт ажиллах чадал алга! гэж хашхичиж байснаа суудлаасаа босон харайж, тасалгаа дотуур холхиж эхлэв. Нүүр царай нь минчийж улайжээ. Тэгээд сая нэг жаахан тайвширч, цаана орсон дуугаар:

	— Газар тариалангийн яамны байцаагчийг хөдөө томилолтоор явах болгонд нь тагнаж байх хэрэгтэй гэж Софи руу мэдэгд! гэж тушаав. 

	 

	 

	Лила мужийн бага хуралд оролцохоор Софид ирж «Надежда» дүүргийн нэг нөхрийнд буун тэр хүнтэй жаахан гирвэшүү хүйтнээр нууц үгээ солилцжээ. 

	Тэр хүн худаг, жимсний хэдэн модтой, битүү цэцэг дэлгэрсэн хашаан доторх ганц давхар муу байшинд суудаг байлаа. Байшин нь хоёр тасалгаатай, нэгэнд нь суудаг нөгөөд нь мужаан хийдэг ажээ. Гэрийн эзэн ажилчин биш гар үйлдвэрчин хүн бололтой. 

	Лилад эднийх нэг л тавгүй санагдав. Энэ бол айснаас болсон бус, харин энэ хүнтэй нэг өрөөнд шөнө өнгөрөөнө гэж бодсоноос болсон хэрэг байлаа. Лила урьд өмнө ингэж нууцаар уулзаж үзээгүй бөгөөд намын ажил төрөл хийж яваа үедээ аливаа хуучны хэв ёсыг таягдан хаях хэрэгтэй болдог байлаа. Шинэ тутам танилцаж буй нөхөр бол бие бэсрэг, нүүр цайвар, бор саарал нүдтэй хүн байв. Зэгэл цайвар үс нь урьдаасаа сийрэг болсон энэ хүнийг ажиглавал тун зожиг байрын тул Лилад таалагдсангүй. 

	— Энэ таны өөрийн байшин уу? хэмээн Лилаг өрөөнд ормогц асуухад танихгүй нөхөр:

	— Биш ээ, хүргэн дүү хоёрынх. Тэр хоёр маань хөдөө явахдаа намайг түр суулгасан юм гэв. 

	Лила өрөөний байр байдлыг ажиглав. Эзэд нь овоо юмтай улс бололтой. Өргөн модон ор, тольтой шүүгээ, шөнийн босоо шургуулга зэрэг бүх модон эдлэлийг гэрийн эзэн мужаан өөрөө урласан бололтой. Орон дээр гараар сүлжсэн цэвэрхэн бүтээлэг харагдаж цаад талын хананд нь хуримын алчуур нөмөрсөн эмэгтэй, хяргаж зассан сахалтай цээжээ омог бардам тэвхийлгэсэн залуу эр хоёрын гэрэл зураг өлгөөтэй байлаа. 

	Танихгүй нөхрийг:

	— Та энд унт, би тэр өрөөнд унтана гэхэд, Лила яасан ч яах вэ? гэсэн дүр үзүүлж:

	— Надад хаана ч хамаагүй гэв. 

	Тэрээр мухар сүсгийг юман чинээнд боддоггүй байдал үзүүлэх гэж хүссэн боловч хавчиж хяхаад юу хийх вэ гэж бодсон тэр хүнд дотроо маш их баярлаж, хаалганы түлхүүр дотор талдаа байгааг хараад санаа нь амрав. Тэгээд:

	— Явж маргаашийнхаа хоол хүнсийг цуглуулъя гэвэл үл таних нөхөр:

	— Таны юм болгон бэлэн бий. Яах вэ хотоор явбал яваад ирэхгүй юү дээ. Харин эртхэн шиг эргэж ирээрэй, тэгэхгүй бол гудамж андуурч мэднэ. Ингэхэд энэ чинь «Модерн» кино театрт зөвлөлтийн сайхан кино гарч байгаа юм байна шүү. Та хоол идсэн үү гэж асуув. 

	— Үгүй

	— Тэгвэл хамт хооллоё. 

	Энэ хүнийг маргаашийн нь идэж уух юманд мөнгө зарсныг бодоод Лилад эвгүй байсан боловч хамт хооллохыг зөвшөөрлөө Энэ хүн мөнгөөр хомсхон байлтай байв. Хуучирсан муу костюм, хямд төсөр цамцтай, тэгээд бас зангиагүйг нь бодоход тийм байж таарах билээ. Гуч эргэм насны энэ хүн нууц үгээр ярилцахдаа өөрийгөө Анастас гэгч гэсэн боловч энэ нь бас Лилатай уулзахын тулд сонгосон санааны нэр бололтой. 

	Хооллож байх үеэр Лила энэ хүнийг хардаж сэрдэж байснаа яваандаа болив. Энэ бол Павел шиг гойд шинж чанаргүй боловч намын ажил хэрэгт хязгааргүй, бараг дэндүү ёсорхог гэмээр үнэнч хүн болох нь илэрхий бөгөөд ийм байдал нь Лилагийн сэтгэлд таалагдав. Гадна байр байдлаас нь ганц авах юм гэвэл дүрэлгэр, зориг оруулам хоёр нүд нь хурц хүйтэн харцанд нь туранхай жижиг биеийн нь хамаг хүч чадал хуралдан бөөгнөрсөн мэт байв. Лилад энэ хоёр нүд хүмүүсийн амьдрал энэ хүний өөрөөс нь дээгүүр бусадтай харилцдаг харилцаанаас нь дээгүүр ямар нэг зүйлийг олж харах шиг болов. Энэ бол шударга боловч туйлын хүйтэн нүд бөгөөд харц нь амьдралын өнгөн дээгүүр гулсаж буй мэт ажээ. 

	Хоолоо дуу шуугүй идэж байтал үл таних нөхөр ам нээж

	— Танай тэндхийн ажил ямар байна даа? гэж асуув. Лила ажилчдын хүнд бэрх байдлын талаар хөлс мөнгө хүрэлцэхгүй байгаа тухай, цагдаа нараас агуулахуудын дэргэдэх намын байгууллагуудад хор хүргэж байгаа талаар товчхон ярив. Тэр хүн хэдэн нарийн ширийн зүйл асуулаа. Асууж байгаагаас нь үзэхэд өөрөө тамхины ажилчдын аж байдал, эздийн болон засаг захиргаа, цагдаа нарын арга ажиллагааг яриангүй сайн мэддэг нь илэрхий байлаа. Харин тэгэхдээ намын өнөөгийн жанжин шугамыг юу гэж үзэж байгаа тухайгаа ганц ч үг цухуйлгасангүй. Лила нэгэн адил энэ талаар юм яриагүй боловч энэ хүн надаас аль болохоор их юм дуулах гэж хичээж байна хэмээн харамсан бодов. Хооллож дуусаад Лила сав суулга угааж цэвэрлэх гэсэн боловч Анастас тас хориглоод хавьтуулсангүй. Тэрээр огт бишүүрхэж цааргалсан шинжгүйгээр:

	— Ажилд минь саад хийхийн оронд гадуур жаахан зугаалаад ир! Бичих юм их бий, ердөө л ингээд барьж авалгүй болохгүй гэв. 

	 

	 

	Лила өмнөө хүлээж буй зүйлд сэтгэл догдолсноо дарах гэж оролдсоор трамвайн зогсоол руу явж байлаа. Тэрээр намын бага хуралд оролцохоор ирсэн боловч сэтгэл нь нэг л сэвэлзэн, дан ганц амин хувийн нэг зүйл бага хурлаас ч илүү сэтгэл зүрхийг нь догдлуулна. Үл таних нөхөртэй ярилцаж суугаад Павелтай уулзмаар санагджээ. Алдаа дутагдлаа ойлгосон байж болох юм! Буруугаа гэмшиж, засаж залруулах юм сан гэж хүсэж суугаа байж болох юм! Тийм бол надаас өөр хэн очиж туслах ёстой бил ээ? Лила, Павелын, намд дахин элсэх тухай бодол болж явахдаа өвлийн тэр нэг орой эхнэр нь болохгүй гэж татгалзахдаа улам ч хайр сэтгэлтэй болсноо хараахан үл ухаарчээ. 

	Трамвайнд ядуу дорой хэр нь зохистой аятайхан хувцасласан хүмүүс Софигийн төв орж оройг өнгөрүүлэхээр явцгааж байлаа. Трамвайн жолооч ямар нэг дуу гиншин аялах агаад зорчигчид энэ тэр юм хөгжилтэйеэ ярилцана. Ням гарагийн дулаахан сайхан энэ орой гар үйлдвэрчид, ажилчид дор бүрийдээ бие сэтгэл хэсэг зуур амрахын бөөн баяр болно. Алтан нар ивээсэн хаврын цэлмэг хөх тэнгэрийн мандал доор юм бүхэн нэг л баяр баясгалантай байв. Лилагийн сэтгэл зүрх тэнийж, энэ улс амьтан, амьдрал, хавар, юм болгон баяр баясгалан төрүүлэв. Өмссөн плать, үс гэзэг, шаахайгаа бодоход ч сэтгэл дүүрэн. Хөдөөгийн хямд төсөр үнэтэй мухлагаас худалдаж авсан энгийн нэг костюм нүүр царайд нь сайхан зохижээ. Лила амьдралдаа анх удаа хүн бүхний нүд булаасан залуу бүсгүйн саваагүй бардам занд автжээ. 

	Тэрээр Улаан өндөгний баярын талбайд бууж есдүгээр трамвайд шилжин суулаа. Павел, Евлогий Георгиевийн цэцэрлэгт талбайд цэргийн сургуулийн хавьцаа суудаг байв. Лила түүний хаягийг намаас хөөгдөөгүй ахуйдаа бичиж байсан захидлаар нь мэддэг байжээ. Ингээд эцсийн буудалд бууж, хаягийн доторх дугаарт байшинг эрсээр Орловын гүүр лүү очив. Цэцэрлэгт талбайгаар явж байхад нь эндэхийн гудамжнууд зэвүүг нь хүргэж байв. Хаймар дугуй үнэртэн, бензиний үнэр ханхална. Дэвсмэл замын боржин чулуун дээгүүр гоё сайхан машин зөрөлдөж, явган хүний замаар ганган дэгжин эрэгтэй эмэгтэй улс сүлжинэ. Ямар нэг содон этгээд ертөнцөд ороод ирсэн юм шиг өмссөн шаахай нь болхи муухай, хямд төсөр үнэтэй эдээр хийсэн костюм руу нь хүн болгон хараад байх шиг санагдана. Павел ийм л хөрөнгөтөн баячуулын үүр болсон хороололд орон байр олж суусан байдаг байна шүү! Ийм газар намын төлөө зүтгэж болох уу даа? Лила ийнхүү гайхаж, дотор нь эвгүй болов. Ингээд Павелын суудаг хоршооллын байр гэж өндөр, зэвхий саарал хана туургатай, өнгө зүс үзэмжээр базаахгүй нэг байшинг сая нэг оллоо. Лила хаалгачаас асууж лавлаад дээд талын давхарт гарч очив. 

	Айлуудын будаг нь холцорсон хаалганы нэгний дээр гэрийн эзэн хэн ч юм бэ нэг өмгөөлөгч хүний нэр ус бүхий гуулин самбар харагдах агаад доор нь Павелын нэр бүхий хуудас цухуйна. Нэрийн доод талд гараар «Латин хэлний хөлсний багш» хэмээн нэмж бичжээ. Павел дээд сургуулийн ром хэл судлалын салбар төгссөн билээ. 

	Лила хулган байж хонхыг нь дарав. Эмэгтэй хүний түргэн алхаа сонсогдож, хэсэг болоод нүдэндээ хар шилтэй саравч зүүсэн бүсгүй хаалга нээв. Ийм хүн гарч ирэх юм гэж огт санаагүй явсан Лилаг энэ бүсгүйн нүүр царай, бачимдаж сандрах, жигшин зэвүүцэх хосолсон байдалд орууллаа. Түүнийг цаана дуугаар:

	— Морев энд байдаг уу? гэж асуухад бүсгүй цовоо дуугаар:

	— Одоохон хараад ирье! гээд эргэж алга болсон боловч дорхноо буцаж ирээд эелдэг дотноор

	— Тийшээ, зочдын өрөөнд орогтун. Морев гуай сахлаа хусаж байна. Одоохон гараад ирнэ гэв. 

	Лила хэмжээ дамжаагаар томгүй, төв төлөв төхөөрч тохижуулсан тасалгаанд орлоо. Тэрээр юунд ирэв хэмээн харамсана. Жигшин зэвүүцэж байснаа больж өр зүрх нь шимшрэн өвдөж эхэлжээ. Ийнхүү өвчлүүлсэн зүйл гэвэл бүсгүйн шаазан шиг толигор нүүр царай, түүний хээнцэр гоё плать хумсыг нь улаан өнгөтэй болгон будсан агаад хувцас хунар сав суулга угааж цэвэрлэх, тамхины навч ялгах зэргийн хар бор ажил хийж эвдрээгүй гар байлаа. 

	Лила зөөлөн сандалд дургүй нь аргагүй суув. 

	— Та Морев гуайтай төрөл үү? хэмээн бүсгүйн асуухад Лила:

	— Үгүй, төрөл биш гэв. 

	— Латин хэлний хичээлийн талаар ярилцах гэж ирээ юу?

	— Үгүй өөр хэрэгтэй. 

	Бүсгүй зовсон янзтай дуугүй болов. Харваас энэ бол бүүр хүүхдээрээ сайндаа л арван долоотой түүнээс илүү юм шиг харагддаг юм гэхэд харалганаа нуух гэж хар шилтэй саравч зүүсэндээ л болоод тэр бололтой охин байв. Гэлээ ч гэсэн Лилагийн зэвүү улам хүрэв. Тэр охин өөрийг нь тун их сонжуурхан шинжиж буйг мэдсэн Лила уур нь хүрч «Тэнэг амьтан чинь Павелд сэтгэлтэй байх нь л дээ» гэж бодов. Өөрийн нь нөгөө хайр сэтгэлтэй хүн, намын нөхөр коммунист гэгддэг Павел Морев иймэрхүү амьтан байдаг байж ээ! Павел одоо хамгийн олиггүй, хоосон ам, холхиндог гутал, ганган дэгжнээс цаашгүй агаад хэрэг болгож охинтой айл эрж байж өрөө тасалгаа хөлсөлж суусан, хүүхний хэнээтэй амьтан мэт санагдав. Павел намд хэрхэн ямраар хандаж, хагалан бутаргах хорон ажил явуулга үйлдэж байсан нь Лилад одоо бүүр ч санамсаргүй биш санаатай хийсэн зүйл болов. Этгээд харш энэ ертөнц, Павел энэ охин хоёрын аль алиныг үзэн ядах сэтгэл хамаг бие сэтгэлийг нь эзэмдэв. 

	Охин эгдүүтэй сонжууч царайлан

	— Морев гуай та хоёр нэг нутгийн улс уу? хэмээн шалгаав. 

	Лила хүйтнээр

	— Тийм ээ, гэв. 

	— Та юу хийдэг вэ?

	— Би ажилчин хүн

	— Аа, тийм үү? хэмээн охин сайшааж буй янзтай хэлээд магнай тэнийлгэн инээхэд нь хоёр эгнээ хаш цагаан шүд ярайна. 

	Лилаг:

	— Та юу хийдэг вэ? хэмээн асуухад охин

	— Гимназид суралцаж байгаад хөөгдсөн. Одоогоор Михайлов ламын курст явж байна гэв. 

	— Таныг яалаа гэж хөөсөн хэрэг вэ?

	— Би нэг удаа өглөөний залбирал уншаагүй юм л даа..! Уг нь тэнэг л юм хийсэн... Аав минь ямар нэг залбирал уншихаас дургүйцэж юм сурахгүй хоцорно гэдэг тэнэг хэрэг гэж зэмлэсэн. 

	Лила өөрийнхөө яагаад, юунаас болж гимназиас хөөгдсөнөө дурсан бодов. Гимназийн захирлыг фашист гэж хэлснээсээ хөөгдөж байж билээ. Тэр «Зориг баатарлаг» явдал нь энэ охины залбирал уншихаас дургүйцсэн шиг тэнэг зүйл байжээ. 

	Тэгээд Лила охиноос:

	— Танай аав юу хийдэг хүн бэ? гэж асуув. 

	— Манай аав өмгөөлөгч хүн. Шүүхийн хурал дээр Коммунистуудыг өмгөөлдөг юм. 

	Лила охины хумс хуруу, плать, гоё шаахай сэлтийг итгэл муутайхан ажиглана. Энэ охин миний янзыг үзэх гэж худлаа тууж байгаа биш юм гэмээж нь дэвшилт залуусыг дуурайх гэж ингэж хөгөө тарьж байгаагаас зайлахгүй дэг гэж Лила бодно. 

	Тэгээд охиныг:

	— Та лав ажилчны хөдөлгөөнд оролцдог байх аа? гэж асуухад, Лила хүйтнээр;

	— Үгүй би улс төр сонирхдоггүй гэв. 

	— Яагаад тэр вэ? Та чинь өөрөө ажилчин хүн шүү дээ?

	— Тийм ээ, тэгэхдээ өөр бусад ажил мунддаггүй юм. 

	— Аль эсхүл та эр нөхөрт гарах санаатай хүн үү?

	— Та бид хоёр ямартаа болоод би танд хамаг юмаа нэгд нэгэнгүй тоочиж байх ёстой хэрэг вэ? гэж Лила уурлав. 

	Охины царайд цайлган цагаан сэтгэл, бага балчрын гэнэн хонгор эрээ цээргүй байдал хослон тодорч, санаандгүй

	— Яагаад гэвэл би танд их хайртай. Та чинь нөхөр Лила мөн биз дээ? Би таныг эхлээд таньсан. Морев гуай таны тухай их ярьдаг гэж мэдэгдэв. 

	Лила сэхээ авч завдсангүй. Өрөөнд Павел ороод ирэв. Тэрээр хуучин халаадтай, гартаа нүүр гарын алчуур, сахлын хэрэглэл барьсан байв. 

	Охин огт сандарч тэвдсэн янзгүйгээр, 

	— Нөхөр Морев та Лилаг ийм сайхан хүүхэн гэж яагаад бидэнд хэлээгүй юм бэ? гэж асуухад Павел:

	— Сайхан хүнийг харахад мэдэгддэг юм. Ингэхэд чи минь ёстой нэг зоргоороо илтгэж амжив уу, чамайг даа би гайгүй алганы амт үзүүлээд өгье гээд Лила руу эргэж, — Сайн явж ирэв үү? Манайд ор! гэв. 

	Лила уураа барьж ядан, Павелын заасан нээлттэй хаалга руу чиглэв. Нар мэлтийсэн саруул уудам тасалгаанд хуучин муу модон эдлэл тавьж энд тэндгүй ном тараажээ. 

	Павелыг хаалга хамхингуут Лила хорсолтойгоор:

	— Энэ чинь юу болж байгаа хэрэг вэ? хэмээн асуув. 

	— Тайвширч үз... Одоохон бүгдийг ярья. 

	Павел инээмсэглэсээр сахлынхаа хэрэгсэл арчина. 

	Лила ууртаа амьсгаа нь бөглөрөх шахан:

	— Энэ чинь юун айл вэ? Энэ өмгөөлөгч гэдэг чинь ямар хүн бэ? гэж байцаав. 

	— Намын итгэлтэй сайн нөхөр. Та нарын нөгөө тэнэг үзэл санааг чинь зөвшөөрөхгүй болохоор нь «нягтчууд» гэж нэрийдэж, нүд үзүүрлэдэг улсын нэг. Бэлэвсэн хүн, саяны бүсгүй охин нь байгаа юм. 

	— Танихгүй улсад надтай сайн байсан гэж чалчих эрх чамд хэн олгосон юм бэ?.. Намайг нууц амрагаа гэж худлаа хэлэх эрх чамд хэн олгосон юм бэ?

	Лилагийн ууртай харц улам ч ширүүн догшин гялалзана. 

	— Чамайг би хэнийгээ ч гээгүй хэмээн Павел савангийнхаа багсыг сэгсрэн, — Өвөл чамтай айл гэр болох тухайгаа боддог байхдаа өөр нэг өрөөгөө суллаж өгөхгүй юу гэж гуйсан юм. Эд нар ч зөвшөөрсөн. Том сайхан байранд аятайхан аж төрж болох л байсан даа гэв. 

	Лилагийн зүрх гашуудан шимшрэв. Гэвч тэрээр орон гэрийнхээ тухай бүүр түүр гунигт бодлыг хүчээр хөөн зайлуулж амьсгаадан

	— Чи намайг оймсыг чинь нөхөж, цамцыг чинь угааж суухын тулд намын ажил хаяна гэж бодсон юм биш биз? Намын ажил хаяж хөрөнгөтний нялуун наалинхай эхнэр болно гэж санаагүй биз? Тэгээд л энэ тэнэг хүүхэлдэй шиг охин хайр дурлалын харцаар чамайг нэвт шувт ширтэж байхыг хараад сууж байх юм биз дээ! Чиний амьдралын гол бодол ч ёстой л тийм гурвалжин гэр бүл байх даа? гэв. 

	Павел инээн

	— Чамайг чинь ингэж хүүхэдтэй хардах юм гэж огт бодоогүй байсан юм сан гэнэ. 

	— Бүү зов! Чамайг хардсан хүн огт алга! Будаг шунх болсон энэ тэнэг амьтан чинь ч байсан надад хамаагүй. Харин одоо бодож байхад чамайг намаас хөөсөн тун зөвдөж. Юунаас болж намын эгнээнд хагарал гаргах гэж тийм хөнгөн зан гаргаж байсныг чинь учрыг сая л ойлголоо. 

	Павел янжуур асаах зуураа ууртайгаар

	— Чамд ойлгож байгаа юм ердөө ч алга даа? гэнэ. Лила их л зэвүүцэнгүйгээр:

	— Энд чинь тэгээд Хилийн чанад дахь товчооноос гаргасан өргөн мөрийн хөтөлбөрийн тухай шийдвэр хэрэгжиж байгаа хэрэг үү? Жижиг хөрөнгөтөн лүгээ холбоо тогтоох тухай, аюултай хөдөлгөөнөөс ухаалаг зайлсхийх тухай ч гэх шиг шийдвэр хэрэгжиж байгаа хэрэг шив дээ? гэж асууна. 

	Павел уур нь шатаж

	— Түүний чинь олон түмнээрээ хэлэлцэн шийдвэрлэдэг юм! Өргөн мөрийн хөтөлбөрийг ажилчид хүртэл өөрсдөө шаардаж байхад нүдээ боолгочихсон та нар л хэрэгтэйг нь олж харахгүй байгаа хэрэг... Биднийг тэмцэхээс татгалзаж байна гэдэг бол дөнгөж сая чиний бодож олсон өөдгүй муухай гүтгэлэг гэвэл, Лила эгдүүтэйгээр:

	— Коммунистууд сайхан хувцаслаж, сахал үсээ мөлчийтөл хуссан, малилзтал инээж явах ёстой. Өөр юу бил ээ? Аа тийм! Коммунистууд баячуулын хээнцэр ганган охидоор хүрээлүүлж явах ёстой болж таарах нь. Үүнийг чинь тэгээд олон түмэн шаардаж байгаа юм биз дээ?

	Павел зэвүү нь хүрсэн янзтай

	— Юмыг ингэж гуйвуулахдаа даанч нэг ичихгүй байна гэж үү? гэж асуув. 

	— Тийм ээ, ичихгүй байна!.. Харин харамсаж байна! Чиний бодож байгаагаас хавьгүй их харамсаж байна. Чам шиг явцуу үзэлд баригдсан хүн маргааш дүү шигээ панзчин, нөгөөдөр ажилчин ангийн дайсан болно гэж бодохоос ингэж харамсаж байна. 

	Павел гэнэт үгийг нь тасалдуулж

	— Юунаас болоод ингэж харамсаж байгааг чинь хэлж өгөх үү? гэв. 

	— Тэг л дээ, юунаас болоод тэр гэж?

	— Яагаад гэвэл чи дан ганц ажилчид л коммунист байх ёстой гэж төөрөлдсөнөө болоод тэр... Тэгвэл коммунистууд удахгүй коммунист болох хүмүүс газар сайгүй театр, дээд сургууль, төрийн байгууллага, армийн аль алинд бий. Ажилчин ангийн ерөнхий тэмцэл намаар удирдуулсан бүх ард түмний хамтын хүч чармайлтаар нь ялан дийлнэ. 

	— Коммунистууд цагдаа нар, тамхины баян эздийн дотор ч бий гэж хэлэх гэж байгаа юм биш биз дээ!

	Павел дуугарсангүй. Ийм тэнэг асуултад хариулахын хэрэггүй байлаа. Юу ч хэлж ярилаа гэсэн Лила ойлгохгүй байлаа. Гэлээ ч гэсэн явцуу үзэл санаандаа хөдлөхгүй баригдаад, юм бүхнийг хэтрүүлэх гэж улаан галзуу хичээж буй энэ үедээ ч нэг л аятайхан, омог бардан, ажилчин ангийн өвөрмөц шинж чанар болсон хүн гэдэг нэр төр, хүч чадалдаа итгэл төгс байр байдал илэрхий. Лила бол ухамсар нарийн суугаагүй хэр нь өөрийн нь тэмцэж буй ирээдүйн эмэгтэйчүүдийн бие төлөөлөгч байлаа. Ааш зан нь эвдрээд байгаа ч гэсэн бэртэгчин ёс суртахууны эрхшээлд орсон хэр нь ариун журамт хүйтэн байр байдалтай, мөчид ухаан бодолтой энэ бүсгүйд хайр сэтгэлтэйгээ Павел ойлгов. Гэтэл хоёр биеийг нь тусгаарлан салгаж буй ангал хэчнээн гүн бэ! Яасан тэнэг юм ярьж дөргүй үхэр шиг зүтгэнэ вэ!.. Хүн ухаан санаа гүйцэд сууж, амьдрал, хүмүүс үйл явдлын хэмжээлшгүй нарийн ширийн учир байдлыг ялгаж мэддэг болтлоо яасан урт зам туулах хэрэгтэй байдаг юм бэ!.. 

	Павел гэнэт уйтгар гунигт автлаа. Булбарай цагаан царай нь үзэсгэлэнтэй хөөрхөн атлаа цэнхэр хоёр нүдний нь харц юутай хүйтэн өшөө хорсолтойг бодохоос, тэвэрч авах сан гэж хүсэвч түлхэнэ шүү дээ гэж бодохоос, хайр сэтгэлтэй надад даанч ингэж итгэл алджээ гэж бодохоос ийнхүү гуниглана. Лила өөртэй нь хэзээ ч дотно сайн нөхөд явахаас өнгөрсөн юм шиг, түүнийг үнэн мөнийг ойлгодог болсон тэр цагт хэн хэний нь амьдрал нэгэнт шувтарч, хайр сэтгэл унтарсан байх юм шиг санагдав. Ийм болохоор энэ тухай элдэв юм бодож иймээ тиймээ гэж байх хэрэггүй. Гүйцээ! Амьдралд хийж гүйцэтгэх ажил явдал бишгүй бий!.. Павел ийнхүү бодоод, ширээ алгадан, дахин нэг янжуур асаалаа. 

	Лила энэ бүхний нь ёжтой ажиглана. Тэгээд Павелыг ууртай ширүүнээр:

	— Чи яах гэж ирээ вэ? гэж асуухад

	— Ийм хүүхэн байх юм гэж бодоогүй хүрээд ирсэн юм гэв. 

	— Чиний юу гэж бодсон надад сонин биш байна... Би нам нэгт нөхрийнхөө ганц охиныг чиний бузар хардлагаас хамгаалах үүрэгтэй. Энэ охинтой ямар холбоотойг минь эцгээс нь очиж асуу. 

	— Асууж явахын хэрэг надад алга. 

	— Тэгвэл ямар ч иш үндэсгүй муулж явах хэрэг үү?

	— Муулахгүй. Харин чиний хөнгөмсөг зантайг илчилнэ. 

	— Хэн бас чамд миний хувийн амьдралд оролцох эрх олго оо вэ?

	— Нам, бас чи бид хоёрын урьд өмнөх харилцаа... Чи цаашид юу хийх, яах гэж бодож байгаагаа хэлэх ёстой. 

	— Хэлж байх албатай ч биш л дээ. Харин би ухаан суугаагүй чамайг өрөвдөж байгаа тулдаа хэлж болох юм. За тэгвэл тайван байж болно!.. Намын нууц задлах юм уу, чиний нэр төрийг гутаах өчүүхэн боловч хүсэл алга... Чухам үүнийг л чи сонирхож байгаа биз дээ?

	— Үгүй. Би хувьд өөр нэг зүйл сонирхож байна. Дүүгийнхээ мөрөөр панз наймааны шалбаагт хутгалдвал чинь тоогүй хэрэг. 

	— Энэ талаар санаа зовох хэрэггүй... Павел, хүйтнээр инээж, — Мөдхөн гадаадад гарна гэв. 

	— Гадаадад уу?

	— Тийм ээ, гадаадад

	— Гадаадад чи юу хийх хүн бэ?

	Лила Павел руу дахин хяламхийв. Өширхөн онийлгосон цэнхэр нүдэнд хүйтэн харц, гялалзана. 

	Павел тэгэхэд нь:

	— Дунд нь чөлөөтэй амьсгалж явж болох нөхөд олж уулзана. Ажилчны хөдөлгөөний шалгарсан, ахмад зүтгэлтнүүд манай намын удирдлагад дахиад ортол, өнөөдөр жанжилж байгаа залуучууд ухаан сууж Коминтерны заалт зааврыг нууж дардаггүй болтол, та нарыг тэнэг явдлаа орхиж, эрүүл саруул болтол эргэж ирэхгүй гэж ярив. 

	— Тэнэг явдал гэдэг чинь юуг хэлж байгаа хэрэг вэ? хэмээн Лилаг тохуутай асуухад, Павел зэвүү нь хүрсэндээ царай нь час улайж:

	— Та нарын өнөөдрийн хэлж ярьж, хийж гүйцэтгэж байгаа юм болгоныг хэлж байна: Та нарын хоосон үг яриа, гоё сайхан уриа, манай холбоотон болчихсон байж болох газар тариалангийн эвлэлийн эсрэг чиглэсэн «стратегийн» цохилтыг... Хамгийн гол нь Коминтерн, хилийн чанад дахь товчоог тоож үздэггүйг чинь хэлж байгаа юм гэв. 

	Лила итгэл муутайхнаар:

	— Бид Коминтерны заалтыг орон нутгийн нөхцөлд тохируулан хэрэглэж байгаа улс. Энэ бол жинхэнэ большевик хандлага. Үүнээс өөрөөр хандана гэдэг бол оппортунизм руу халтиран орно гэсэн үг гэв. 

	Павел инээд алдаж:

	— Мөн дөө!.. Та нарын бодож байгаагаар бол олон улсын пролетари нарыг нэгтгэж буй цорын ганц байгууллага болох Коминтерн маань оппортунистуудын үүр байж таарах нь шив дээ гэв. 

	— Харин чинийх зөв байсан юм бол чи эндээ байж намын алдаатай, чиг бодлогыг засаж залруулахын төлөө тэмцэхгүй яасан юм бэ?

	— Яах юу байх вэ. Та нар бол алдаа дутагдлыг чинь хэлсэн хэнтэй боловч нэрэлхэхгүй үздэг улс шүү дээ... Яагаад гэвэл та нар намайг намаас хөөж, хорлон сүйтгэгч гэдэг цол шагнасан... Яагаад гэвэл чи хүртэл надад итгэхээ болиод, дүү шигээ дайсан, панзчин болно гэж хэлж байна шүү дээ. 

	— Би ууртаа болоод л тэр!.. гэж Лила хариугүй дуугарав. Павел үргэлжлүүлэн 

	— Үүнийг чи тэнэгэрч гүйцсэндээ л хэлсэн. Намайг чи үнэндээ намын эсрэг хандахаар үзэл бодолтой хүн гэж бодсон бол өнөөдөр ингэж ирэхгүй байсан шүү дээ. Үүнийг чи хоосон хий бүдүүвчинд баригдаж, биеийн хүчний хөдөлмөр хийдэг хүн л коммунист байж болно гэдэг тэнэг үзэл ягштал баримталсандаа хэлсэн. Тэгвэл энэ дэлхий дээр оюуны хөдөлмөр хийдэг үгээгүй хоосон пролетари нар газар сайгүй бий. Үүнийг чинь бичиг үсэг мэддэггүй, жирийн ажилчид хүртэл ойлгож байна. Ажилчид өөрсдөд нь ухаалаг, чин сэтгэлийн үүднээс туслахаар ирж байгаа сэхээтнүүдийг халуунаар угтаж байна. Үүнийг чи ойлгохгүй, үзэхгүй харахгүй байна гэж үү?.. Үнэхээр тэгж ойлгохгүй байгаа юм бол өнөөдөр ингэж над дээр ирэх үү дээ, үгүй юу?

	Лила өөдөөс нь дуугүй гөлөрнө. Түүний хоёр нүдэнд ус гүйлгэнэсэн байлаа. Павелд дотроо зэхээд байсан шийтгэлийг нь ямар нэг зүйл үндэс язгуураар нь ганхуулна. 

	Павел хүйтнээр:

	— За ингээд надтай ярих гэсэн зүйл чинь гүйцэв үү? гэж асуув. 

	Лила аанай л дуугүй, амьсгал даран өөдөөс нь ширтэнэ. Дэндүү ширүүн хамаа намбаагүй зэмлэсэндээ гэмшиж эхлэв. Зүрх рүү нь ямар нэг хурц үзүүртэй юм орж амьдралын туршид өвдөн шаналгасаар гүн шархлуулж байх шиг Лила чухамхүү энэ шархнаас зүрхээ хамгаалахын түүс болсон мэт Павелын дэргэд ирж мөрөн дээр нь гараа тавив. Нулимс бөнжгөнөсөн хоёр нүд нь хайр сэтгэлийн өршөөл гуйн энхрий бөгөөд номой ширтэнэ. Гэтэл Павел аяархан түлхэн биеэсээ холдуулаад намуухнаар:

	— Яв! Бид хоёрыг нам холбож байсан, одоо салгажээ... Чи бид хоёрын хэн маань ч гэсэн намын төлөө өөрийнхөөрөө зүтгэдэг, үзэл санаандаа бат итгэдэг. Бид хоёрын хоорондын харилцааны ганц сайхан зүйл чухам энэ... Харин хэн хэн нь нэг үзэл санааны төлөө зүтгэдэг хэр нь бие биеэ хэзээ ч ойлгож чадахгүй өнгөрнө гэдэг тун тусгүй хэрэг гэв. 

	— Яагаад хэзээ ч ойлгохгүй байдаг юм бэ? хэмээн Лила цөхөрсөн янзтай асуув. 

	— Яагаад гэвэл чи коммунист хүний хувийн амьдралыг нь хүртэл өөдгүй муухайгаар үздэг болсон явцуу тэнэг үзэлдээ эргэлтгүй автсан учир надад итгэхээ больсон. Би чамд тийм өөдгүй бузар амьтан, дайсан этгээд биш гэдгээ цаг ямагт минут тутамд батлан харуулж байх ёстой болжээ. 

	Гэтэл энэ чинь чи бид хоёрын хэн хэнийг шаналгаах залхаах ажил. Үүнийг чи ойлгож байна уу?.. Чамайг засарч дээрдэхээсээ өнгөрсөн тэнэг хүн, Луканы аятайхан гар хөл гэж эргэлт буцалтгүй боддог болохоосоо өмнө юм бүхнийг цэглэсэн нь дээр биз дээ?

	Хэн хэн нь хэсэг дуугүй болов. 

	Модот гудамжны талаас бөглүү чимээ шуугиан сонсогдоно. Гадаа амьдрал буцалж, хаврын урь орж, авто машины царгиа бүрээ, хүүхэд багачуудын хөгжилтэй дуу шуугиан холилдон сонсогдоно. Лила давхийн, яриа ингээд шувтарсныг ойлгоод босов. Павел үдэж гаргаад, ганц ч үг хэлэлгүй, хаалгаа хаачхав. 

	 

	 

	Лила модот гудамжнаа гарч, Орловын гүүр тийш эргэв. Хэн нэг хүн зүрх сэтгэлийг нь хоосолсон юм шиг эл хуль оргино. Алсад сүндэрлэгч Витош уул цэнхэр униарт умбаж, гудамжны мод, ногоо ногоорох агаад голын ус давчуу савандаа хөгжилтэйеэ шоржигноно. Уур амьсгал чийг дааварласан дулаан бүлээн хаа нэгтэйгээс нил цэцгийн анхилам үнэр сэнгэнэнэ. Энэ бүхэн Лилагийн сэтгэлийг баясгасангүй, улам ч ганцаардмал, хамаг юм өөрт нь хамаагаа алдсан юм шиг байв. 

	Павел санаандгүй ингэж холбоо харилцаагаа таслах гэж шийдсэн явдал тун хачин санагдана. Тэмцэлд зориулсан бэрх амьдралын нь цорын ганц баяр хөөр болдог байсан хайр сэтгэл хаяад одох нь энэ байлаа. Павел тэр хоёрын хооронд ямар нэг зүйл эргэлтгүй эвдэрчээ. Энэ тухай бодоход нарлаг энэ өдөр, халуун бүлээн салхи, ууланд болох маргаашийн бага хурал сэлт сэтгэл зүрхийг нь өчүүхэн ч үл баясгана. 

	Эл хуль байснаа гэмшин харамсах сэтгэлд автав. Сүүлийн хэдэн сар Павелд дэндүү ширүүн хандаж, элдвээр зэмлэн зүхэж, хайр сэтгэлийн халамжийн нь мөрөөсөл болж ирсэн өвлийн тэр орой нь даанч муухай ааш гаргажээ!.. Хий хоосон чалчсан хөнгөн хийсвэр зантай, хагарал гаргагч Павел одоо харин жинхэнэ коммунист, хайр сэтгэлийг нь татсан эрэлхэг, зоригт хүн санагдана. 

	Гэмшин харамсаж байсаар шаналан зовох болов. Павел дахиад хэзээ ч өөрийг нь гэхгүй, хэзээ ч урьд өмнөх шигээ хандахгүй билээ. Лила нарсан ойд уулздаг байснаа, тэсэж ядан хүлээдэг байснаа, хэн хэндээ аз жаргалын дээдийг эдлүүлдэг байсан хамгийн дотно сайхан үерхлээ дурсан бодож гол нь гонсойно. Павелд өгсөн хайр сэтгэл амьдралын нь жигүүр болж, ажилчдын дунд өдөр болгон уйгагүй ажиллах урам зориг бадраадаг байлаа. Гэтэл одоо тэр хайр дурлал зүрх сэтгэлд уйтгар гуниг уй гашуу үлдээн замхрах нь энэ. Павел харь нутаг зорин оддог байжээ. Тэгээд ер нь алдаа дутагдалдаа бүүр орооцолдож гүйцээд асар уудам энэ хорвоод оюун санааны хувьд дампуурах ч юм уу, амь бие үрэгдэж, Болгарт дахин эргэж ирэхгүй зүйл дуусахыг хэн байг гэх вэ. Тэгвэл миний зүрх сэтгэлд түүний халуун дотно хайр дурлалын тухай, чанга тэврүүлээд байж байдаг байсан цаг минутынхаа тухай дурсамжаас өөр юу ч үлдэхгүй болно шүү дээ. Лилагийн хоёр нүдэнд нулимс мэлтгэнэнэ. Нүүрээ дараад уйлмаар санагдавч уйлсангүй. Биеэ барьсны дээр ямар нэг хүлцэн өнгөрөөх гашуун бодол төрж нулимсыг нь хатаав. 

	Павелтай муудалцаж салаад ийнхүү шаналан гасалж явснаа гэнэт хардах сэтгэлд автав. Гэвч түдэлгүй хардах сэтгэл нь омог бардам зандаа дийлдлээ. Павелд охид хэзээ ч мундахгүй. Павел тэднийг над шиг үг дуугүй хөөж туухгүй ч байж мэдэх хэрэг. Гэтэл үүнийг миний ёс суртахуун шаардаж байна. Павел муур шиг хөдөлгөөнтэй, хөөрхөн зүс царайтай, эрх танхил хүүхнүүдээр байнга хүрээлүүлж явах ч байж мэднэ. Павел өөрийг нь сэхээтэн гарлынхаа өндөрлөгөөс харж, ажилчин хүний охин болохоор нь тоомсорлохгүй байх шиг, Павелд ямар нэг зүйл цаг ямагт дутагдах юм шиг Лилад бодогдоно. Ингээд бодоход тэр хоёрыг аргагүй нэг зүйл холдуулаад байх шиг, иймээс нь үзэл санаа, аж амьдрал, амт шимт нь зөрөөд байдаг бололтой байв. Хайр дурлал, хамаг юм чухамдаа ингэж төгсөх ёстой байсан мэт санагдан сэтгэл нь тэгсхийгээд гуниглан тайвширч эхлэв. 

	Лила Орловын гүүр хүрч, ямар хэрэгтэйгээ өөрөө ч мэдэлгүй Борисын цэцэрлэгт орлоо. Модот гудамжны сүүдэрт ороход сэрхрээ татан сэрүүцүүлж, цэцэг навч, хэнз ногооны анхилам үнэр сэнгэнэнэ. Урт урт сандал дээр өвгөд хөгшид хаврын энэ өдөр яаж өнгөрч байгааг гунигтай ярилцан налайна. Нар ээвэрлэсэн тоглоомын талбарт бяцхан хүрз, хувин барьсан хүүхдүүд элсээр наадна. Вафли боов худалддаг мухлагийн зүгээс ванилийн үнэр сэнгэнэж, зайрмаг сүү худалддаг тусгай хэрэгслийн жигд дуу сонсогдоно. Гол замын ресторанд жааз хөгжим нижигнэх боловч бүжгийн талбар хүн амьтангүй хоосон байв. 

	Лила гэлдэрсээр өөрөө ч мэдэлгүй дотор нь улаан загас наадагч нуур тийш очиж, эргээр нь хөвөөлөн тойроод буцав. Сэтгэл нь бүүр ч гунигтай тайван, Павелын тухай бодол нь түрүүч түрүүчийнхээс хүлцэнгүй дөлгөөн үргэлжилнэ. Лила одоо Павелыг зэмлэхээ ч больж, зөвтгөхөө ч больжээ. Павел одоо түүний хувьд сайн муу аль алиныг хослуулсан сайхан атлаа бас гунигтай дурсамж төдий зүйл болж хувирчээ. Павелын хувьд сайн сайхан, муу муухай тал аль аль нь яасан их вэ! Бараг тэнгэрээс үйл явдлыг ажиглаж, газар дээрх жинхэнэ учир байдлыг юман чинээд бодохгүйгээр үзэл санаа боловсруулж сууна гэдэг мөн хялбар ажил аа!.. Оюуны хөдөлмөр хийж тарган цатгалан амьдраад, ажилчдын дунд орж үзээгүй байж, өдөр болгон тэдний хэрхэн басамжлагдан доромжлогдож, зовж зүдэрч байгааг мэдэхгүйгээр ажилчдын хувь заяаны талаар номнож сууна гэдэг тун таатай сайхан амьдрал аа! Өөрөө боловсрол олж авчхаад өөрт нь хайр сэтгэлтэйн дээр ажилчдын ашиг тусын төлөө тэмцэхийн тулд сурч боловсрох явдлаа гаргуунд нь гаргасан нэг муу бүсгүйг юм мэдэхгүйгээр нь дуудаад сууж байна гэдэг яасан шударга бус хэрэг вэ... Гэлээ ч гэсэн, ямар ч байлаа гэсэн Павелд сайн сайхан нэг тал нь үлдсэнийг Лила ухаарч энэ нь түүний сэтгэл зүрхийг эгнэгт догдлуулагч билээ. Дахиад л түүний сайн сайхан тал, алдаа дутагдлыг нь эргэцүүлэн бодож, ийнхүү эргэж тээнэгэлзсэн бодол нь уяан дээрээ буцаж ирэв. Эцэст Павелын тухай бодохоо больж ядарснаа мэдэв. 

	Хотын цэцэрлэгийн модот гудамжаар бөөн хүмүүс багшран гарч ирлээ. Эд нар бол цорын ганц ням гарагийн орой л ингэж хөөр хөгжөөн болох завшаан тохиолддог улс билээ. 

	 

	 

	Намын бага хурал Витош ууланд, хотоос зайдуу агаад тойрон аялагчид хааяа ирдэг уулын арын битүү нарсан ширэнгэ дотор боллоо. Бага хурлын хэлэлцэх гол асуудал ажил хаялтын бэлтгэл байв. 

	Нарлаг сайхан өдөр, ойн цоорхойн агширгана битүү бүрхсэн хэнз ногоон дээр хотын намын хороодын төлөөлөгчид болох хориод хүн сууна. Тамхи татах нь тамхи татаж, тэмдэглэл хөтлөх нь хөтөлж, зарим нь бүүр залхуу нь хүрсэн янзтай, алс өмнө зүгийн тэнгэрийн хаяанд цэнхэртэх Рила, Пирин уулсын барааг ширтэнэ. Цугларагсдын дотор ажилчид, тосгоны залуус, түүгээр ч барахгүй, их эмч, нүдний саравчтай уран барилгач хоёр хүн байв. Лилагийн Софид ирээд гэрт нь буудалласан нөгөө нөхөр нэг л их сунжруу илтгэл тавив. Дүнгэнэсэн, чихэнд чийртэй ярианы өнгө үе үе тэгэхдээ зарим нөхдийн байр байдлыг буруушаах болгондоо бадрангуй болно. Тэгснээ хэсэг зуур шаналгаатай таг чиг болсноо, нам ийм байдалтай хэрхэвч эвлэрэхгүй хэмээн сүрхий огцом ширүүн мэдэгдэнэ. 

	Лила ердийн цагт үг дуу цөөнтэй, бие жижиг тэр хүнийг ширтэн суув. Тэр хүн уг нь зөв зүйтэй юм бодож санадаг хэр нь уг бодол санаагаа ууж болохооргүй, боргилон оргилж буй булгийн ус шиг тун зугуухан, эв дүйгүй илэрхийлж байлаа. Цаанаа л нэг зүйлд баригдаж боогдсон бодол санаа байв.  Хүмүүс, үйл явдал, амьдрал аль алинаас хөндий тасархай болохоороо энэ билээ. Ажилчдыг тэмцэх хэрэгтэй гэж уриалсан хэр нь хөөрхийлөлтэй ганцаардмал тэмцлийн зам руу хөтлөн дагуулна. Илтгэгч нам чухамдаа ганцаардмал тэмцлийн үзэл санаанаас ангижирсан гэж батлахыг оролдох авч эш баримтууд нь хуурай, лавтай биш байлаа. Лила түүний энэ яриа үр ашиг багатайг өөрөөрөө болоод өөр бусад хүний нүүр царайны байдлаар мэдэж суув. Бага хуралд бас ирсэн Варвара залхуу нь хүрсэн янзтай алсыг ширтэнэ. Төмөрлөгийн үйлдвэрийн ажилчин эрэмгий байрын нэг эрийн уруул зэвүү нь хүрсэн янзтай ярвайсан харагдана. Тосгоны нэг багш санаанд тохирч байгаа нэг ч юм алга даа гэсэн янзтай толгой сэгсрэн сууна. Эмч ойр хавийнхаа өвс ногоог зулгааж, уран барилгач даажин хийсэн нэг хоёр үг хаяж илтгэгчийн яриаг тасалдуулна. Энэ бүхнийг харж суусан Лилагийн сэтгэл зүрх шимширнэ. 

	Илтгэгч сая нэг ярьж дуусаад илтгэлийн төлөвлөгөө хийсэн цаасаа хумхин тастаж гарав. Төлөөлөгчид түүний зүг дуу шуугүй харна. Илтгэгчид хэн ч баяр хүргэж, энэ тэр юм асууж ярилцсангүй. Хурал завсарлах болов. 

	Лила Варвара руу хазайн аяархнаар:

	— Нөхөр Лукан тэр мөн үү? гэж асуувал

	Варвара хүйтнээр:

	— Өөр хэн байх вэ дээ? гэв. 

	Хэсэг азнаад, 

	— Чи үг хэлэх үү? гэж асуухад нь Лила шуудхан:

	— Хэлнэ гэв.  

	Варвара духаа атируулсан боловч юм хэлсэнгүй. Энэ еврей хүүхнийг Луканы талын хүн лав биш юм гэж Лила ойлгов. 

	Хагас цаг завсарласан бага хурлын ажил дахин үргэлжиллээ. Хүмүүс энд тэндээс юм асууж Лукан итгэл муутай, хааш яаш хариулан заримдаа будилна. Хэлэлцэн зөвлөлдөж эхлэв. Тамхины ажилчдын том ажил хаялтын бэлтгэл асуудлын талаар Луканы баримталж буй байр суурийг олон хүн эсэргүүцэн шүүмжилж ганхууллаа. Энэ бол Павел ганцаараа биш, харин ажилчны идэвхтнүүд ийнхүү шүүмжилж байгаа хэрэг юм. Хүмүүс дор бүрийдээ ажил хаялтын тухай түрүүчийн тараасан удирдамжид засвар оруулах хэрэгтэй гэж шаардав. 

	Лила хагас цаг гаруй ярилаа. Луканы талд хатуу зогсов. Ярьж дуусахад нь зарим хүн инээмсэглэн, ёжтой харцгааж байлаа. 


АРВАН ХОЁРДУГААР БҮЛЭГ

	Шөнөжингөө бороо орж, тэнгэрт үүл нүүсээр боловч гадаа дулаан, ургамал ногоо сугарч, хаврын чийгтэй хөрс, цэцгийн анхилам үнэр сэнгэнэнэ. Ирина гэрээс гарч их сургууль руу зүглэв. Өмнө зүгээс үлээх бүлээн салхи навч нахиагаа дэлгэж буй ой шугуй, хөдөө хээрийн сайхан үнэр авчирч, Ирина бие эрүүл саруул, санаа сэтгэл амар тайван боловч урьд өмнө хавартай золгох болгондоо хачин их баяр хөөр болдог байсан бол энэ удаа тэгсэнгүй. Бористой сүмийн тэнд уулздаг байснаа ч, төрсөн гэрийнхээ гаднах саглагар ногоон модны ёроолд суун алс газар явж үзэхийн мөрөөсөл болдог байсан эрх танхил үеэ ч Ирина хаврын дулаахан энэ өглөө дурсан бодсонгүй. Хал үзэж хашир сууна гэгч энэ биз ээ. Хорвоо дэлхий хоосон мөрөөдлөөс хавьгүй уудам дэлгэр баян гэдгийг мэддэг болсон нь энэ биз ээ. Ирина одоо хүн эмнэлгийн тэнхэм төгсгөөд их сургуульдаа үлдэж эрдэм шинжилгээний ажил оролдох юм сан гэж цорын ганц зүйл хүснэ. Эмнэлгийн газар, цэвэрхэн цагаан халаад, гялалзсан микроскоп, номын санд байдаг хүн эмнэлгийн урт урт сэтгүүл дурыг нь татна. Амар жимэр ариун цагаан амьдарч, хажуугийнхаа улстай эвтэй сайн, ажил хөдөлмөр хийж, аятайхан явах юм сан гэж бодогдоно. 

	Гэтэл энэ бүхэнд сэтгэл нь цаддаг байсан хэрэг үү? гэвэл үгүй. Хаврын бороотой энэ өдөр өөрт нь ямар нэг юм дутагдаад тэгэхдээ өнгөрснийг өндийлгөж босгохгүйн тулд ухаан бодлоосоо байнга хөөн зайлуулж явдаг тэр нэг зүйл нь цаг ямагт үгүйлэгдээд байгааг Ирина гэнэт ойлгов. Энэ бүхэн санаанд гэв гэнэт оргилон төржээ. Тэгэхдээ Борис өөрөө биш ердөө л түүний тухай бодол, тухайн үедээ уйтгар гуниг, баяр хөөр болгодог байсан нь ийнхүү гэнэт үгүйлэгдэв. 

	Гудамжаар оюутнууд цөөн цөөнөөрөө нааш цааш зөрөлдөж хэсэг зуур саатан зогсож, учиртай янзтай хэдэн үг солилцоод дорхноо тарна. Сүмийн болон улсын хэвлэх үйлдвэрийн гадаа оюутнуудын аюулт дайсан морьт цагдаагийн салаа нуугдсан байв. Цагдаа нар хийх юмгүй байж ядсан мэт ташуураа эргүүлэн, морьд нь тогтож ядан дэвсмэл зам туурайгаараа цавчилна. Сургуулийн захиргааны байшингийн өмнө ачааны жижиг хоёр машин дүүрэн хамгаалагч зогсож байлаа. Тэд бороохойгоор зэвсэглэсэн агаад дохио өгсөн даруй хичээлийн байр луу шуугин орцгооход бэлэн зэхжээ. Ирина өнөөдөр Майн нэгний өдөр шүү дээ гэж гэнэт санав. 

	Хүн эмнэлгийн тэнхимийн хашаа руу явж орвоос тэнд төвийг сахигч оюутнууд хийх юмгүй сэлгүүцэж байлаа. Хамгийн хулчгар аймхай, тэгээд бас хамгийн сониуч хэсэг нь дотогшоо орж, шийдэм бариад үүд хамгаалан зогсож байгаа бусад нөхдийнхөө хамгаалалтад цонхны ёроолын хамгийн тохиромжтой, аюулгүй байр эзэлж авсан харагдана. Коммунистууд гадуур явж байлаа. Тэд цагдаа нар ороод ирвэл урхинд орсон юм шиг зайлах газаргүй болно гэж болгоомжлоод хашаанд орсонгүй. Тэдний хамгаас зоригтой зарим нь төвийг сахигчдын дунд ухуулга хийх гэж оролдоно. Гэвч ухуулагчдыг ам халаад ирэнгүүт эсрэг дайчин бүлэг нь дайраад орно. Үе үе зодоон цохион болоход төвийг сахигчид л ямар ч аюулд өртөлгүйгээр ёстой нэг үзээгүй юмаа үзэж жаргалаа эдэлж байлаа. Цөөн бус оюутан хагархай толгойтой болсон боловч энэ бүгдийн тухай телефон утсаар сонсоод гэртээ сууж байсан тэнхимийн эрхлэгч хичээл хийхгүй гэж албан ёсоор мэдэгдэхгүй л байв. 

	Ирина өнөөдөр хичээл хийхээсээ өнгөрлөө гэж мэдэж байсан хэр нь хэрэг явдал юу болж байгааг өөрийн биеэр үзэж мэдэхийн тулд сургууль дээрээ иржээ. Хашааны орой дээр авирч гарсан хэдэн коммунист оюутан Иринаг өөрсдийн талд татах гэж оролдсон боловч тэр даруй баахан тоосго, хагархай ваар хүртлээ. Нэгдүгээр ангийн арваад сүрхий залуу хашааны мухрын дуусаагүй барилга дотор хориглоод, их бууны үүрэг гүйцэтгэж байв. Тэдний хэлтэрхий тоосго, хагархай вааран сум эсрэг талын айлуудын цонх яйр цохиж, эзэд нь сүйд майд болов. Энэ бүхэн төвийг сахигчдыг бүүр ч баясгав. Тэд хөөр хөгжөөн болж дуу тавин инээлдэж, алга ташин дайсагналдагч хоёр талын аль алиныг дэвэргэнэ. 

	Гэнэт гудамж талаас нэг хүн: 

	— Ирина, чи бидэнтэй нийлэх ёстой! гэж хашхирлаа. 

	— Ирина саяных Чингисийн дуу мөнийг танив. Тэгтэл Чингис ч өөрөө хашаан дээр гараад ирэв. Түүний хэрсүүд зэвүү нь хүрсэн нэгдүгээр ангийн нөгөө тал тоосго, вааран сумаар дахин гал нээлээ. Чингис харин модон хашааны цаагуур самбаатай далд орсон учир их бууны мөндөр шиг сумнууд толгой дээгүүр нь шуугин өнгөрлөө. 

	Ирина ямаршуу юм болж байгааг хараад эргэж гудамжинд гарлаа. Тэгсэн чинь гэнэт тогтоосон дохио сонссон юм шиг оюутнууд, цөмөөрөө сургуулийн захиргааны байр луу гүйлдэв. Ирина л ганцаараа үлдэв. Талбай орсон гудамжны булан хүрээд харахад нь түрүүхэнд ургамлын цэцэрлэгийн гадуур хэсэг хэсгээрээ сэлгүүцэж байсан физик — тооны ухааны тэнхимийн оюутнууд ч сургуулийн захиргааны байр луу гүйлдэж явав. Улсын хэвлэх үйлдвэрийн гадаа зогсож байсан морьт цагдаагийн салаа тэдний замыг боох гэж ухасхийсэн боловч амжсангүй. Морьт цагдаа нарыг өргөн эгнээ болон эргэж завдахын тухгүй оюутнуудын олонх нь замын хажуугийн засмал зүлгийн төмөр утсан хамгаалалт дээгүүр харайн гарч өтгөн ногоон дундуур гүйлдэн цагдаа нарын эгнээний хоёр жигүүрээр сад тавьж үлдсэн хэсэг нь Улсын хэвлэх үйлдвэр, Левскийн16 хөшөө хоёрын хоорондуур орж шууд сургууль руу гүйлдэв. Цагдаа нар хожимдож, яаж ч чадалгүй хоцорлоо. Харин хэрэг бүтэлгүйдсэндээ хор шар нь буцалсан хэдэн цагдаа инээд хүрэм урт пальто чирсэн нэг навтгар оюутныг хүрээлэн шавж, нүүр нүдгүй ташуурдав. Хөөрхий тэр оюутан толгойгоо хаацайлах санаатай гараа өргөсөн боловч тэр даруй ганхаж өнхрөн унав. Цагдаа нарын нэг Ирина руу давхин ирэв. Дэргэд нь ирээд мориныхоо амыг угзарсанд морь нь хойд хоёр хөл дээрээ босов. Ирина хажуу тийш ердөө л хоёр алхам зайлав. 

	— Чи юун хүн бэ? хэмээн цагдааг бүдүүлэг муухайгаар бархирахад Ирина өөдөөс нь ууртай ширтэн:

	— Жирийн л хүн байна! гэж ширүүн өчив. 

	— Тэгвэл эндээс зайл! гэв. 

	Цагдааг ташуураараа Раковскийн гудамж тийш зангахад Ирина дуулгавартай эргэж явган хүний замаар орон ордон тийш явж байтал нь Москвагийн гудамжаар хөгжмийн академийн хар хилэн малгайтай оюутнууд бас л тийшээ гүйлдэж явав. Сүмийн гадаа зогсож байсан морьт цагдаагийн сумангийн нэг хэсэг тэдний өөдөөс ухасхийлээ. Оюутнууд цагдаа нарыг харангуут эргэж Бенковскийн гудамжаар Эрх чөлөө олгогч эзэн хааны талбай руу гүйлдэв. Ирина духаа атируулснаа эргэж алхлаа. Морьт цагдаа нар сургуулийн захиргаа тийш давхиж одоход үхтлээ балбуулсан жижиг оюутан ганцаар хэвтэж хоцров. Ирина түүнд тусалъя гэж шийдлээ. Энэ үеэр цагдаа нарын гэнэт давхин одсонд их гайхсан хэсэг зоригтой залуус бороохой барьсаар хүн эмнэлгийн тэнхимийн байрны өмнө гарч ирлээ. Тэдний нэг нь:

	— Ирина буц гэм! Цаадуул чинь давхиж ирээд баллана гэж хашхирна. 

	Оюутнууд айсан, гайхсан янзтай ийш тийш харна. Цагдаа нар ер нь уур омог хөдөлсөн үедээ хэнийг боловч хэмх нүддэг зантай улс шүү дээ. 

	Ирина нөхдийнхөө үгийг хайхарсангүй. Хэвтэж байгаа залууд хүрч өргөж босгов. Оюутны өрөөсөн нүд дов болж улайсан, хамраас нь цус гоожно. Ирина нусныхаа алчуур гаргаж оюутны нүүрийг арчив. 

	Оюутан энэ зуур... 

	— Новшнууд... Хүний цусан ундтангууд!.. хэмээн дорой дуугаар зүхнэ. 

	— Чи яах гэж ийм замбараагүй юманд оролцсон амьтан бэ? хэмээн Иринаг асуухад оюутан:

	— Юу яах гэж... гээд эрүүл үлдсэн нүдээрээ гайхсан янзтай хараад цааш үг дуугарсангүй. Цүнх нь зам дээр хэвтэж дотроос нь хэдэн дэвтэр, задлаг химийн ноорхой сурах бичиг цуварсан харагдав. Ирина энэ бүхний нь эмхлэн хийж цүнхий нь авч өгсөнд оюутан:

	— Гялайлаа гэв. 

	— Явж наад нүдээ боолгож үз. Сан-Стефаны гудамжны буланд бас Регентийн гудамжинд ч эмийн сан бий. Харин ч гайгүй өнгөрсөн байна гэж Ирина захив. 

	Оюутан цүнхээ өрөөсөн сугандаа хавчуулж нусны алчуураар хамраа даран бэгцийсээр Регентийн гудамжинд байдаг эмийн сан руу явлаа. 

	Хүн эмнэлгийн тэнхимийн хэсэг оюутан бороохойгоороо даллан, тэгэхдээ явган хүний зам дээрээс зайлж зүрхлэхгүй:

	— Тун догь, Ирина минь! хэмээн даажигнан хашхиралдана. Ирина өөдөөс нь ууртайгаар,

	— Хар тэнэг амьтад! Тэнэгэрч байж үхэх гэж байгаагаа харав уу? гэв. 

	Ингээд эрх чөлөө олгогч эзэн хааны талбайгаар өнгөрч гэртээ харихын тулд сургуулийн захиргаан тийш явлаа. Одоо Ардын хурлын байр, ордон хавьд дуу шуугиан, орилолдоон хашхиралдаан болж байв. Морьт цагдаа нар оюутнуудыг үлдэн хөөх боловч цаадуул нь дахин бөөгнөрч жагсахын тулд хэсэг хэсгээрээ ойр хавийн гудамжинд хуран цугларна. Ирина Ардын хурлын байрны өмнөх талбай руу орж, түүгээр өнгөрч явахдаа ордон зүгээс «Интернационал» дуулан эмх замбараагүй багширч яваа оюутнуудыг дахин харлаа, олон оюутан толгой тархи нь боолттой, боолт нь цусанд нэвтэрсэн байв. Тэдний чин зориг Иринад ухаан жолоогүй гамшиг зовлонтой санагдана. Ойр хавийн гудамжнаас оюутнууд ирж нийлэх тул түдэлгүй маш олон болов. Хүмүүс гадаад явдлын яам руу дөхөн, улам бүр чанга, сэтгэл догдлуулан дуулна. Тэгтэл гэнэт гудамжны нөгөө талаас морьт цагдаагийн суман угтан дайрлаа. Хүмүүсийн дуу ялимгүй намдсан боловч тасалдсангүй. Эргэж буцах шинжгүй явсаар байгаа эдгээр ухаан жолоогүй олон оюутныг Ирина зүрх шимшрэн харж байв. Хажуу талаар нь дэвсмэл чулуун зам дээгүүр морьд шуугин өнгөрнө. Ирина гудамжны булангийн зуушны газар луу санд мэнд гүйж оров. 

	Хүмүүсийн дуулах гэнэт зогсож, олон хүн хашхиралдан чарлалдах, морьдын туурай тажигнах холилдсон эх захгүй шуугиан дэгдлээ. 

	 

	 

	Ирина өдрийн үлдсэн хагасыг гэртээ ном уншиж өнгөрөөгөөд, оройхон хэрд мэс заслын олон боть герман сурах бичгээс ивэрхий өвчний талаар харах санаатай номын санд очив. Тэгээд номын сангаас оройн хоолны өмнөхөн гарлаа. Гадаа тэнгэр олиггүй, оройн бүрэнхий орж байлаа. Мананд бүрхэгдсэн дэнлүүнүүдийн сүүмгэр гэрэл нойтон зам дээр ёлойн тусаж өмнө зүгээс бүлээн чийгтэй салхи сэвэлзэнэ. Ирина ресторан руу очихоор Москвагийн гудамж огтолж яваад Александрын талбайгаас гарч ирсэн нэгэн машины хурц гэрэлд гэнэт орлоо. Машин тэр даруй зогсов. Хурц гэрэлд хоёр нүд нь юу ч үзэхээ больсон Ирина шалавхан явган хүний зам дээр гарч, машины зүг дурамжхан харав. Машин дотроос эрэгтэй хүн гарч шуудхан явж ирлээ. Замаар шалавхан өнгөрөхгүй саад боллоо гэж загнах гэж яваа жолооч л байх гэж Ирина боджээ. Цувтай, толгой нүцгэн тэр хүний тал царай ойрхны дэнлүүний гэрэлд ороход Ирина түүнийг сая таниад сэтгэл нь гунигтай, хачин болж

	— Борис!.. хэмээн шивгэнэв.

	Борис тэгэхэд нь ердөө л

	— Нэг газар очиж хооллоё гэв. 

	Ирина түүний ярианы өнгөнд сэтгэл догдолсон байдал илрэхийг анх удаагаа сонсоод, яах ч чадалгүй болсноо мэдэн гэнэт суларч:

	— Хаана очиж? гэвэл Борис

	— Хаана ч яах вэ. Манайд очсон ч болно гэв. 

	Ирина гайхсан янзтай харж

	— Солиоров уу, Мария яах вэ?.. гэвэл. 

	— Мария байхгүй болсон гэв.

	Борис хүйтэн гунигтай инээмсэглэв. Ирина саяны нь үгийн учрыг ойлгосонгүй. Танил энэ дуу, танил энэ хар нүд дөрвөн жилийн тэртээгийн аравдугаар сарын тэр нэгэн өдөр анх дайралдсан шигээ ухаан бодлыг нь уймруулж, омог хүслийг нь номхотгон хамаг биеийг нь эрхэндээ оруулав. Шаналгаатай болж ирээд сайхан санагдах тэр өнгөрсөн явдал руу нь ямар нэг хүч буцаан түлхэнэ. Ирина биеэ барих гэж оролдсон боловч чадсангүй. 

	Тэгтэл Борис:

	— Машинд ор гэв. 

	— Чи ядаж эртхэн хэлэхгүй... Энэ чинь тун эвгүй хэрэг ядаж бодох зав өгөхгүй яагаа вэ хэмээн Иринаг шивгэнэхэд Борис

	— Чамтай санаандгүй дайралдав гэнэ. 

	— Дайралдах яах вэ... Гэхдээ ер нь чи яаж ингэж болдог юм бэ?.. Тун аймшигтай хэрэг. 

	— Тэгээд би одоохон зайлах хэрэгтэй болж байна уу? 

	Ирина цөхрөнгөө барсан янзтай. 

	— Тэгж, үз! хэмээн шивгэнэв. 

	... Борис өөрөө, өөртөө инээж байгаа юм шиг аяархан, гунигтай инээгээд:

	— Чамгүйгээр явахгүй. Суу гэв. 

	— Байз л даа, битгий яаруул! Би жаахан уужиръя... Аль эсхүл хүн амьтан харчих вий гэж айж байна уу?

	— Үгүй харвал харж л байг. 

	Иринаг хажууд нь зэрэгцэн суухад Борис тэр даруй машинаа хөдөлгөв. 

	— Хаашаа очих хэрэг вэ?

	— “Юнион” руу

	— Миний өдөр болгон хоол иддэг нэг ресторанд очъё... Кракра гудамжны аманд байдаг. 

	— Тэгье дээ. 

	Гадаад явдлын яамны дэргэд ачааны машинтай мөргөлдөхөөс зайлсхийж машинаа огцом эргүүлэхэд нэг цагдаа шүгэлдэн зогс гэж тушаасныг Борис огт анзаарсангүй. 

	— Мэдээтэйхэн явахгүй бол осолдож магадгүй шүү. Тэгвэл маргааш сонин болгон л машиндаа намайг суулгаж явсан гээд л бичиж гарна хэмээн Иринаг сануулахад Борис

	— Тэгж бичсэн байвал хэн нэг хүний гол гонсойх хэрэг үү? гээд гунигтайгаар хяламхийв. Тэгэхэд нь Ирина:

	— Тийм ээ, аавыг минь гэснээ, — Чи бүүр миний хайр сэтгэлтэйд ч итгэхээ больсон юм биз дээ гэж нэмэн хэлэв. 

	Ирина гуниглах, айх, баярлах хосолж явлаа. Ресторанд ороод дотор нь жаахан онгойв. Борис хэзээ язааныхаараа ажээ! Тун дотно энхрийлэн таалах нь холгүй ярих боловч хархан хоёр нүдний нь харц царайны нь байр байдлыг анхааралтай ажиглаж байлаа. Энэ харц түүний юу гэж бодож байгааг ажиглан мэдэх гэж хичээж нэгэнт мэдээд байгаа байж ч болно. Тэгэхдээ харин энэ харцанд урьд өмнөх зүрх алдам учиртай хянуур байдал хэвээр байлаа. Борис намрын тэр нэг өдөр өөртэй нь анх уулзсан шигээ л хүйтэн, халдаж халгахын аргагүй агаад биедээ эрдсэн хэвээрээ санагдав. Тэр өдрөөс хойш өөрчлөгдсөн юмгүй. Мань хоёр бүх зүйлийг дахин давтан яг л тэр өдрийнх шигээ гэмээр эхлэв. Борис өнөө орой хүссэнээ маргааш нь гүйцэтгэх итгэл төгс хэвээр түүний биед огт ойртолгүй хүргэж өгөх биз ээ. Хүмүүсийг ойлгож мэдэхгүй байж тэднийг санааныхаа зоргоор дагуулаад байдаг гайхалтай хачин авьяастай хүн шүү... 

	Ирина түүний идэрмэг ширүүн царай өөд хяламхийв. Түүний энэ царайг олхиогүй ч гэж болохгүй, хэтэрхий тарган цатгалан ч гэж болохооргүй завхай зайдан амьдрал, буянаа буруу эдэлсний өчүүхэн төдий ч шинж тэмдэг үл мэдэгдэнэ. Их мөнгө амьдралыг нь эвдсэнгүй. Ирина намар цагийн санаанаас үл салах тэр нэг өдөр бодож тунгаасан зүйлээ яв цав юм гэж сая мэдлээ. Юун гэвэл Борис бол өөдгүй ховдог завхай хүн биш. Ердөө л ядуу зүдүү амьдралын эрхээр ширүүн дориун зантай болж, «Никотиан» пүүсийн эзэн сууж хагартлаа баяжихын ганц хүсэлд хөтлөгдсөн хүн. Одоо болоход гэдрэг нэхэн харах сан гэж санагджээ. Тэгэхлээр ямар нэг юм дутагдах болсон хэрэг. Сүмийн дэргэд өнгөрүүлсэн орой нь ч үгүйлэгдсэн байж болох юм. Энэ насандаа чадахгүй хэр нь л сэтгэл санаагаа аль нэг талаар тогтворжуулах гэж бодсон бололтой, хүссэн болгоноо гүйцэлдүүлдэг авьяас чадвартай төрсөн боловч хамаг юм нь бас л чамлагдаад байгаа бололтой. Ахиад л байх хүсэл эрмэлзэл, аварга том «Никотиан» пүүс хоёр нийлээд жинхэнэ амьдралаас таслан салгажээ. Хомхой хүнд баяжихаас өөр юм хэрэггүй боловч аминч, айхавтар нарийн тооцоотой хэр нь Борисыг хомхой гэж хэлж болохооргүй. Борис бол чухамдаа шаналахын дээдээр шаналсан арчаагүй амьтан. Түүний энэ хүйтэн харцтай хархан хоёр нүдэнд өлсгөлөн, айж түгшсэн, цөхөрсөн байр байдал яасан илэрхий вэ? Энэ хүн өнгөрчээ. Тамхиар баяжихын хэнээ гэдэг энэ хүнийг ингэж балладаг байжээ. Цорын ганц Ирина, түүнд хайр сэтгэлтэй ганц Ирина л ийнхүү удахгүй балрахыг нь сайн мэдэж байлаа. 

	— Намайг ингэтлээ юунд ажиглана вэ? хэмээн Борисыг тохуурхан асуусанд, Ирина:

	— Хүмүүсийг санааныхаа зоргоор дагуулж, өөрийгөө ч мэхэлж чадна гэж боддог болохоор чинь... Өнөө орой бид хоёрын хооронд чухам юу болж байгааг чи мэдэхгүй байна!.. Чи ганцаараа цааш явж чадахгүй болоод л над руу эргэж байгаагаа өөрөө мэдэхгүй байна... Тэгэхдээ чи хайртай, сэтгэлтэйдээ биш харин ганцаардаж, айж хулчийсандаа л болоод ингэж эргэж байгаа хэрэг шүү дээ... Тэгээд бас намайг эсэргүүцэж чадахгүй гэж ч бодож байж мэдэх юм гэв. Тэгэхэд нь Борис:

	— Тэгж ч бодохгүй байна гэнэ. 

	— Дахиад л тоглоом хийх гэж бодож байна уу!

	— Чи л өөрөө өөрийгөө дайрч байна... Чамайг нууц янагаа болгох гэж бодсон хүн алга. 

	— Худал бүү хэл!.. Одоо чи бид хоёр нууц янаг амрагаас цааш гарахаа байснаа хэн хэн маань мэдэж байна шүү дээ. 

	Борис юм хэлсэнгүй, гунигтай бөгөөд энхрий харцаар ширтэнэ. 

	Хоол идэж дууссан хойноо Ирина:

	— Ажил явдал чинь зүгээр үү? гэж асуусанд Борис хайнгадуухан:

	— Тун сайн гэв. 

	— Германчуудтай ажиллаж эхлээ юу?

	— Эхлэхээр барах уу, дээд зэргээр

	— Тэгээд орлого ихтэй юу даа?

	— Түрүүчийнхийг бодвол овоо доо. 

	— Тэр их мөнгөөр чи юугаа хийх хэрэг вэ?

	— «Никотиан» пүүсээ үйлдвэр болгож, гадаадад хэд хэдэн салбартай болно... Чи ингэхэд ер нь мөнгөний талаар шал буруу юм бодож явдаг хүн юм. Мөнгө гэдэг чинь өөрөө юу ч биш. Тэнэг амьтад л мөнгө мөнгө гэдэг. Гэтэл мөнгөөр л ганц олддог эрх дарх, хүч чадал гэж хавьгүй чухал юм бий. Ер нь ч тэгээд удахгүй чи өөрөө мэддэг болно. 

	Ирина духаа атируулж хүйтнээр:

	— Чиний мөнгө надад ямар хамаатай юм бэ? гэв. 

	— Байз гэм!.. Олигтой бодож боловсруулаагүй байгаа юмыг яриулах гээд байж юу хийх вэ. 

	— Тэр талаар бодохын ч хэрэггүй, больж үз... Би чиний арилжаа наймааны амжилтыг чинь аль ямар хэлбэрээр ч гэлээ гэсэн хуваалцаж чадахгүй. 

	— Үүнийг би сайн мэдэж байна. 

	— Тийм бол цаашдынхаа төлөвлөгөөнд намайг оролцуулсны хэрэггүй. Ингэхэд чи одоо намайг хааш нь аваачих гэж байгаа хүн бэ?

	— Гэртээ. 

	— Үгүй ер өө!.. Аваачиж Мариятай танилцуулмаар бодогдоогүй байгаа даа?

	— Чухам л тэгж бодож байна. 

	Ирина гунигтайяа харав. Борис тоглоом хийж байгаа нь илэрхий!.. Харин иймдээ хүрсэн бол Мария энэ хоёрын амьдрал тогтож суухын аргагүй болсон байж таарна. Магадгүй эхнэр нь аминч, хүйтэн, ширүүн дориун зан байдлыг нь тэсэж сууж чадахаа больсон ч байж болно. Мария нөхрөө «Никотиан» пүүсээр худалдаж авсан болохоороо тогтоож чадахаа байгаад, цаадах нь одоо худалдаж авсан аливаа хүний нэгэн адил сэтгэл зүрхээрээ биш, ердөө л биеэрээ түүнийх болж л дээ. 

	 

	 

	Тэр хоёрыг ресторанаас гарахад үүл замхарч харанхуй тэнгэрт хаврын хурц од мичид жирвэлзэж байлаа. Машин руу очиж явах зуур хоорондоо холбоогүй, аятайхан боловч гунигтай бодол Иринад төрөв. Сүүлийн гурван жилийн амгалан тайван нэгэн хэвийн ялимгүй гунигтай амьдрал нь нүд ирмэх зуур үрэн таран болдог байжээ. Усан үзэм хурааж байсан намрын нарлаг сайхан тэр нэг өдөр Борист мөн ингэж нүд ирмэх зуур л хайр сэтгэлээ өгсөн билээ. Ер нь амьдралд нь иймэрхүү гэнэтийн өөрчлөлт бишгүй тохиолдох биз. Борисын тухай өдөр тутмын үл ялих, өөрт нь мэдэгддэггүй шахам бодол, хүсэл мөрөөдөл нь энэ хэдэн жил цөөрмийн ус шиг арвижин хуримтлагдсаар сая ингэж гэнэт зад тавихдаа аливаа бүхнийг үлдэн хөөх айхтар их хүчтэй өөр нэгэн бодол төрүүлэх нь тэр. Номын санд өнгөрүүлдэг байсан ариун цаг минут нь, гэрийн мухар сахиж гунигтай нам тайван суудаг байсан нь, омог бардам зан нь өнөө хүртэл дагаж баримталж ирсэн ёс суртахуунаас нь гэнэт татгалзуулах энэ оройг зэхсээр байсныг Ирина ухаарлаа. Учир нь үл ойлгогдох боловч сэтгэл дэрвэн догдолсон шинэ сэргэг амьдралын гэнэт зөгнөгдөхүй эрдэм номын хойноос хөөцөлдөх гэсэн хүсэл нь тэнэг хэрэг, эргэн тойрны нь амьдрал эгдүүтэй муухай санагдав. Амьдрал шиг амьдралыг Борис л өгч чадах байлаа. 

	Борис тоормос гишгэж машинаа зогсоов. Ирина тэдний гадаа ирснээ гэнэт мэдэж, гараас нь шүүрэн аваад:

	— Чи солиороогүй биз? гэж шивгэнэв. 

	— Айх юмгүй!.. Чи бүгдийг ойлгох ёстой. 

	— Чи яах гэж байна?

	— Яах вэ, манайд яваад л ор!

	— Үгүй!.. Өөр газар очъё хэмээн Ирина бачимдав. 

	— Надад итгэхийг гуйя. Чи бид хоёр Мариятай уулзах ёстой. 

	— Дэмий юм битгий ярь!.. Чи арай авгайтайгаа намайг уулзуулж, хэрүүл дэгдээх гэж байгаа юм биш биз дээ? Аливаа юманд хэмжээ дамжаа гэж байдаг шүү. 

	— Хэрүүл шуугиан дэгдэнэ гэж айхын хэрэггүй. Чамайг би Мариятай цаашид амьдрах аргагүй болсныг минь өөрөө үзэг л гэж бодсон юм. 

	— Та хоёр таарч тохирохоосоо өнгөрсөн хэрэг үү... Би заавал үзэхийн хэрэг юу бил ээ?

	— Үзсэн хойно чинь нэг юм хэлж шийдийг чинь сонсох гэсэн юм... гээд Борисын хоолой зовонгуй чичирч, — Хэрэв чи Марияг одоо харахгүй өнгөрөх юм бол насан туршдаа намайг зэмлэнэ гэв. 

	Арга нь тасарсан Ирина:

	— Ердөө ч учрыг нь олохгүй байна. Юу болсон хэрэг вэ? гэвэл... 

	— Ороод л хар гэнэ. 

	— Ингэхэд харин бүүр инээд хүрмээр юм болж байх шив дээ?

	— Чамаас гуйя.

	Үдшийн сэрүүн агаар Иринагийн ухаан санааг сэргээв. Толгойд нь элдэв таамаглал төрнө. Тэгснээ гэнэт нэг зүйлийн сэжиг төрж, ар зоо нь хүйтэн оргиод, атаа жөтөө нь ч алга болов. Ирина Марияг ямар нэг эдгэршгүй өвчинд нэрвэгдсэн гэсэн яриа сонссоноо сая саналаа. Тэгээд тэр дороо л

	— Бие нь гайгүй юу? гэж асуусанд Борис

	— Мариягийн бие тун муу гэв. 

	— Тэгвэл оръё... Чи тэгээд ганцаарыг нь орхиод явж байсан хэрэг үү? Ямар өвчнөөр өвдөө вэ? хэмээн асуусан Иринагийн дуунд эмээж айсан Борисыг зэмлэсэн өнгө тодров. 

	Борис юм хэлэлгүй, хонхны хүрэл товч дарлаа. Хаалга нээгдэж, хар плать дээр цагаан хормогч уясан цайвар үстэй шивэгчин бүсгүй гарч ирэнгүүт хажуу тийш зайлан зам тавив. Ирина Борис хоёр үүдний өрөө рүү орлоо. 

	Эцэж ядраад нойр нь хүрсэн шивэгчин бүсгүйн мансуурсан харцанд гайхсан шинж огтгүй бөгөөд үл таних хүүхний гоолиг бие бялдар, амьдралын цог жавхаа гэрэлтсэн, тэр тусмаа дээхэн талд нь байгаа, хүний гарт орсон хөөрхий өөр нэг амьтныхтай зэрэгцүүлбэл бүүр ч гайхалтай өнгөлөг сайхан бор царай сэтгэлд нь таалагдсан бололтой хараад л өнгөрөв... Тэрээр «Ёстой л нэг сайхан амьтан байна» хэмээн сэтгэл догдлон бодов. Шивэгчин бүсгүй бол аливаа зарц нарын нэг адил энэ гэрт юу болж байгааг сайн мэддэг бөгөөд эзнийхээ, өвчтэй эхнэрийнхээ оронд авчрах хүүхний зүс царайг харна гэж аль хэдийнээс хүлээдэг болсон ажээ. Ухаалаг, аливаа юмны нарийн учрыг мэддэг шивэгчин бүсгүйд ийнхүү өвчтэйн оронд өөрийг авчрах аргагүй л хэрэгтэй санагддаг болжээ. Баян тарган, эрх танхил хүүхнүүдийн аливаа дутагдал нүүр царайд ул мөрөө үлдээсэн байдаг боловч харин Иринагийн царайд иймэрхүү ул мөр гэхээр юм өчүүхэн ч үгүй байлаа. Энэ ид залуугаараа, амгалан байрын царай зарцын яагаа ч үгүй байхад учир зүггүй уурлаж уцаарлан эвгүй муухай болохгүй байх гэж шивэгчин бүсгүй бодов. Ингээд танихгүй гийчин хүүхний цувыг дотроо дотно сайнаар авлаа. 

	Борис шивэгчин бүсгүйд хэдэн зүйл товчхон даалгав. 

	— Жолоочийг машинаа байлгаж бай гээрэй... Энэ эмэгтэй бол эмч хүн. 

	Шивэгчин толгой төвөөр дохино.

	— Эзэгтэйн бие яаж байна? хэмээн Ирина бөглүүхэн асуув. 

	— Саяхан төгөлдөр хуур дарж байсан, одоо нот эргүүлээд л сууж байна. 

	— Тэгвэл ашгүй гайгүй байгаа юм шив дээ? 

	Шивэгчин бүсгүй бага зэрэг гайхсан янзтай,

	— Өнөөдөр л бүүр дордоод байна гэв. 

	Борис ямар нэг бага хүүхдийн талаар яригдаж байгаа юм шиг:

	— Жаахан байзнаж байгаад нааш нь аваад ирээрэй. Бодвол өрөө тасалгаа нь гэж нохойн новш шиг юм байгаа биз. Яаж тийм байранд орох вэ гэж тушаав. 

	Шивэгчин бүсгүй ердөө л толгой дохин, шат өөд чимээгүй өгсөв. Борис Ирина руу эргэж:

	— Нэг юм ууя гэв. 

	Ингээд түрүүлэн зам зуураа унтраалга дараа дараагаар нь мушгиж явлаа. Олон чийдэн нүд гялбам гэрэл цацруулж Иринагийн өмнө уудам саруул ордон цэлийж, улмаар зочид дайлдаг гонзгойвтор хэлбэртэй том өрөө, зочид хүлээн авах өрөө, өвлийн цэцэрлэг гээд л өдий төдий өрөө, тасалгаа дайралдав. Өнгө хувиргасан гэрэл, гялалзтал нь өнгөлсөн улаан зандан эдлэл, өнгө нийцсэн торго, хамба хилэн энэ бүхэн Иринад ямар нэг үлгэрийн юм шиг санагдана. 

	Урьд өмнө үзэж хараагүй, үнэтэй сайхан энэ бүх эд хөрөнгийг Мария л мань Борисынх болгожээ! Иринад гэнэт өөрийн бие өөр хоёр ертөнцийг заагладаг харанхуй хавцлын амсар дээр тулж очоод байгаа арчаагүй дорой, адаг сүүлийн хүн мэт бодогдов. Нэг талд бүхнийг эрхэндээ оруулах чадалтай хөрөнгө мөнгө, түүнийг хураадаг хүмүүс гэж байхад нөгөө талд нь халшрам ажил албанд зүтгэж хамаг үйлээ эдэлж явдаг байж үүнийгээ хавтай сайхан амьдрал, тэнгэр заяасан хувь гэж бодоод үг дуугүй бөхөлзөн нахилздаг өөдгүй сэхүүн зантай тэнэг улс өдий төдий бий. Ингээд өөрийн нь эцэг, бусад цагдаа түшмэд, хүннү нарын инээд хүрэм нэр устай эвлэл холбоонуудын омголон оюутнууд, ер нь сэхүүн зан хоосон үгэндээ мансуурсан бэртэгчин амьтад цөмөөрөө л энэ шиг сайхан орд харшийн эздийн боолын боол босгоны шороо болсон өчүүхэн тэнэг улс мэт санагдав. Ирина ч өөрөө одоохондоо баячуудын барлаг болоогүй хэр нь хэзээ нэг цагт зарцлагдаж, дуугүй номой бөхөлзөж нахилзаж явах тэнэг, өчүүхэн жижиг энэ хүмүүсийн өрөөсөн байв. Бага байхад нь нэг орой аав нь толгой боолттой орж ирсэн билээ. Ажил хаягчид толгойг нь цоо чулуудсан байсан. Өнгөрсөн намар Баташки тамхи тариалагчдын бүх тамхины дөчин хувийг гологдол болгосон. Мария өөрөөс нь Борисыг булаасан... Энэ байшинд яагаад ингэж эв хавгүй оргино вэ? Атаа жөтөөнөөс болоод ингэнэ үү? Үгүй дээ атаа жөтөөнийх биш. Одоо бол надад хэнд атаархсан, хэнийг ч үзэж ядсан юм алга. Харин олон сая мөнгөний энэ эд баялаг, энэ бүх хивс, ваар, улаан зандан эдлэл, энэ бүх торго, хамба хилэнгээс үгээгүй ядуу тариачид, уушгины өвчинд баригдсан ажилчдын хөлс шүүрэн дусалж байх шиг санагдав. 

	Ирина иймэрхүү бодол санаагаа мартах, энэ гэр орны байр байдлыг хараад ямар нэг шударга бус ёсыг дургүйцэн уур нь хүрч уйтгарлан гансарч байгаагаа мэдэгдэхгүйг аль болохоор хичээн Борисын хойноос явж байв. «Атаархахдаа л энэ байх» гэж өөрийгөө дахин зэмлэсэн боловч энэ бол атаархаж байгаагийнх биш, үүнээс өмнө анзаардаггүй явсан өдий төдий зүйлийг өнөөдөр ухаарч өөрийн эрхгүй дургүй нь хүрч байгаагаа даруй ухаарав. Ингээд тэр хоёр уудам танхимын булан дахь аяга тавгийн сайхан шүүгээний дэргэд ирэв. Энд бас эргэн тойронд нь зөөлөн сандал тойруулан, дээр нь тамхины хэрэгсэл тавьсан жижиг ширээ байлаа. 

	Борис шүүгээнээс лонх коньяк, хоёр хундага гаргаж ирэв. Тэгэхэд нь Ирина:

	— Би ууж чадахгүй гэж татгалзав. 

	Нэгэнт биеэ барьж чадсан бүсгүйн дуу ердийнхөөрөө дуулдана. Борис тэгэхэд нь:

	— Би хэдэн хундага уумаар байна. Өнөөдөр сэтгэл нэг хөдлөөд байна гэнэ. 

	— Архи ууж сурахын хэрэггүй дээ хэмээн Иринаг хэлэхэд Борис хайнгадуухан:

	— Тийм ээ, хэрэггүй!.. гээд, хоёр хундага дараагаар хөнтөрч, — Ер нь ч хааяа л уудаг гэв. 

	Мань хүн ядарсан юм уу, аль эсхүл Мариягийн талаар бодолд дарагдаад, гэр орон нь надад ямар сэтгэгдэл төрүүлж байгааг сонирхох ч сөхөөгүй байх шив дээ гэж бодсон Иринагийн санаа тайвширлаа. Борис янжуур асааж ганц хоёр сорсноос үнсний сав руу хаячхаад дахин коньяк хундагалав. Тэгэхэд нь Ирина дахиад:

	— Архинд орвол хэцүү байна даа гэв. 

	— Юу?.. Архинд уу?.. Битгий зов! Архийг би хэзээ ч буруугаар хэрэглэхгүй. Архидаж явах тийм зав ч хаа байх вэ хэмээн Борис албын хүчээр итгэл муутай ярив. 

	Харин буруугаар хэрэглэдгээ хэрэглэж байгааг нь Ирина мэдэж байлаа. Ресторанд ч нэлээд хэдэн хундага уусан биш үү. Цаг ямагт цадигаа алдсан бодолд дарагдаж явдаг болоод ингэж уудаг болсон байж мэднэ. 

	Борис Иринагийн дэргэд ирж хурдан тонгойн үнсэв. Хэдэн хором хоёр уруул нь салалгүй наалдаад, тэр хоёр хаанаас ч харагдахаар халх хаацайлтгүй сууж байсан учир Ирина түүнийг ялимгүй түлхэн зайлуулав. Ингээд харин хоёр бие холдмогц сүмийн дэргэд өнгөрүүлсэн оройнууд нь дахин хэзээ ч эргэж ирэхгүй болсныг гурван жилийн дотор хайр сэтгэл, залуу үе сэтгэл зүрхнээс нь олон юм ор сураггүй алга болсныг хэн хэн нь ойлголоо. 

	Борис хэн хэн нь ойлгож байгаа тэр нэг зүйлийг хэрэгсэхгүй байх гэж хүссэн янзтай:

	— Одоо чи надад бүрэн итгэх ёстой гэв. Ирина тэгэхэд дор нь тосож авч, 

	— Одоо энэ чухал биш. Энэ оройноос хойш юу болох нь ямар ч падгүй гэв. 

	Хоёрдугаар давхарт хаалга чахран онгойж буй чимээ гарлаа. Ирина Борис хоёр бараг нэг зэрэг шат өөд эргэж харав. 

	Мария шатаар бууж явлаа. 

	Ирина эхлээд бах нь ханаж байснаа гэнэт эвгүй болж улмаар айх шиг болоод адаг сүүлдээ ухаан жолоогүй айж шалавхан зугтмаар санагдав. Гэвч тэр даруй биеэ барьж, шатаар бууж яваа аймаар сүнсийг нүд салгалгүй ширтэж суулаа. Борисыг нь булааж, хардах гуниглахын туйлд хүргэсэн нөгөө хүүхэн нь ийм болчихсон байдаг байна... Энэ гэр орон эд баялгийн эзэн, «Никотиан» пүүсийг өвлөж үлдсэн цорын ганц хүн тавхан сарын өмнө ресторанд хээнцэр гоёороо Иринад гайхуулж байсан тэр хүүхэн ийм болчихсон байдаг байж ээ!.. Мария одоо хуучин муу ягаан торгон халаадтай тэр нь яс арьс болсон туранхай нарийхан биеийг нь эв хавгүй ороосон байв. Нүүр царай нь шаравтар өнгөтэй болж, гүн гүн үрчлээ суун умайж хатсан сармай шиг болсон агаад толгойтой үс нь бараг цагаан болсон нь түүнийг үхээд босож ирсэн амьтан гэлтэй. Ирина тэр даруй ямар ч ухаан мэдээтэйн шинжгүйн дээр нүүр царайд нь хоногшсон тэнэг сэхүүн инээмсэглэл, ихэмсэг дүр үзүүлэх гэж тэнхээ байдгаараа гэдийж мядайсан байдалд нь нэмээс болсон эл хуль харцтай хоёр нүдийг нь харлаа. Аймаар болсон тэр амьтан шат руу татганан уруудах бөгөөд шивэгчин бүсгүй юу юугүй өнхрөөд ойчиж болох балчир хүүхэд юм уу, түлхүүрддэг хүүхэлдэйн араас явж байгаа хүн шиг хоёр гараа сарвайсаар хойноос нь дагаж явав. 

	Борис ширүүнээр:

	— Хувцас хунарыг нь өмсүүлэхгүй яасан юм бэ? гэж асуув. 

	— Яах юу байх вэ, эзэгтэй концерт тоглуулах гэж байгаа юм байх гэж бодоод зүрх нь хөөрч мэднэ хэмээн шивэгчин бүсгүй уцаарлангуй хариулав. 

	Иринагийн царай хачин болчихсон өөр лүү нь аажим эргэж харахад Борис өөдөөс нь:

	— Хараа биз дээ? гэж хүйтнээр асуув. 

	Ирина сая л бүгдийг ойлгов. Өмнө нь нөгөө атаа жөтөө хөдөлгөдөг айхтар хүүхэн биш, харин өөрийн ухаан мэдрэлгүй хүний оронцог зогсож байлаа. «Никотиан» пүүсийн хамаг алт мөнгөний цорын ганц эзэн, ямар ч өөгүй төлөв төвшин, ариг нямбай Мария хөөрхийлөлтэй болжээ. Гунигтай дөлгөөн царайд нь солиотой хүний ямар ч утга учиргүй инээмсэглэл тодров. Хөрөнгө зоорины хажуугаар Борисын сэтгэлийг татах далдын хүч агуулсан болохоороо Иринагийн зэвүүг хүргэдэг байсан ухаалаг, хүйтэн, гунигтай хоёр нүд нь одоо юм харах сонсох ойлгохоо больсон хүний оронцгийн сохорсон нүд шиг санагдана. 

	Солиорсон хүүхэн аанай толгой гэдийлгэж, нүүр царайгаа хачин болгосон хэвээр, тэгээд бас сүрхий дүр байдалтай болох гэж арчаагүй хичээн Ирина руу харав. Борис ядарч цөхөрсөн янзтай сандал руугаа шигдэн:

	— Мария чи энэ хүүхнийг таньж байна уу? гэж бүдэгхэн асуув. 

	Өвчтэй хүүхэн ихэмсэг нь аргагүй. 

	— Перагийн17 бүх армяныг танина гээд, толгой сэжиж хэнэггүйгээр, — Сууцгаа!.. Та нарт би концерт тоглож өгье гэв. 

	— Юун концерт вэ? хэмээн Борисын асуухад өвчтэй хүүхэн:

	— Концерчилсан концерт. Армянчуудад зориулсан юм гэв. 

	Борис Ирина руу эргэж харав. Түүний царайд хүйтэн доогтой, жудаггүй инээмсэглэл тодорсон нь Иринад тэвчихийн аргагүй санагдав. Тэгээд Борисын

	— Чи ийм концерт байдаг гэж сонссон уу? гэж асуухад нь Ирина туйлын төвөөр:

	— Үгүй гэв. Тэгээд солиотой хүүхнээс

	— Та надтай хаана хэзээ уулзсанаа санаж байна уу? гэж асуув. 

	Мария юу асууж байгааг ойлгосон бололтой, ихэмсэг инээмсэглэл нь гэнэт алга болж их л гайхаж байгаа царайлав. Атаархах бахдах хосолсон бүүр түүр ухаан санааны нь нэгхэн чөлөө зайнд энэ борхон сайхан царай, хархан хоёр нүд танил санагдав. Гэвч уг санаа сэхээ нь өөр бусад санаа бодлын өдий төдий үзүүр сэжүүр, ухаан саруул байх үеийн нь хэлхээ холбоогоос алдсан олон юм, хэлтэрхийнүүд лүгээ арчаагүй хутгалдан учир тоймоо алдлаа. Өвчтөн эрүүл саруул хүн шиг эвлүүлж ярьж чадахгүй байгаагаа аминдаа мэдэн дэмий л хоёр нүдээ хурдан хурдан цавчрах агаад үүнээсээ болоод хэрдээ ичиж зовох, уурлах харамсах хослон, ингэж байгаагаа нуух гэж хичээнэ. Тэгж байснаа Иринагийн тухай бодол нь гэнэт ухаан санаанд нь хоногшин үлдсэн өөр нэг зүйлтэй авцалдаж арчаагүй байдлаа даруй мартан цоо эрүүл хүн шиг итгэлтэйгээр:

	— Тийм ээ, санаж байна!.. Та чинь надтай Стамбулын коллежид хамт суралцаж байсан Баклаян Алисягийн эгч байх аа... Танайх Перад байсан биз дээ гэв. 

	Энэ үгийн уялдаа авцалдаатайд Борис, шивэгчин бүсгүй хоёр хүртэл гайхав. Гэтэл ухаан санааны нь сиймхий тэр даруй мухардан бөглөрч, өвчтөн хэнэггүйгээр;

	— Та чинь их олон өдтэй байх аа гэв. 

	Тэгснээ дахиад л арчаагүй тэнэг бардам дүртэй болж царайд нь ихэмсэг инээмсэглэл тодров. Ингээд өөрийгөө хосгүй сайн хөгжимчин гэж ярив. Лондон, Парис, Нью-Йорк хотод очиж концерт тоглож, дэлхий дахинаар тойрч аялсан гэнэ. Үзэгч олон цэцгийн баглаа шидэж, дахин тоглуулах гэж алга нижигнүүлээд больдоггүй гэнэ. Мария их бардам, толгойгоо инээдтэй хөдөлгөн, утга санаагаараа бол авцалдахгүй өөр өөр үг өнгө дуудлагаар нь ижилсүүлэн түүж ойлгоход хэцүүхэн ингэж ярина. Энэ дэлхий дээр байхгүй гоё олон зуун хөгжим надад бий гэж гайхуулаад, тэд чинь тэгээд хаана вэ? гэж Борисын асуухад, шивэгчин хүүхэн оролдоод байх биз гэж бодоод хувцасны шүүгээндээ хийж орхисон гэнэ. Ингээд ихэмсэг нь аргагүй мэхийснээ цэх болж толгойгоо байдгаар гэдийлгэн модоор хийсэн юм шиг «концерчилсон концертоо» тоглохоор төгөлдөр хуур луугаа явлаа. Үнэтэй эдээр хийсэн боловч өмсөж хуучирсан халаад нь үдэшлэгт өмсдөг өргөн плать шиг халхганан намирах агаад Ирина эвгүй муухай үнэр үнэртэж байгааг мэдлээ. «Никотиан» пүүсийн цорын ганц эзэн, төрсөн хотын нь ядуу зүдүү айлуудын охид ёстой л үлгэрт гардаг шиг баян чинээлэг хүүхэн гэж шагширдаг байсан нөгөө тэр Мария ийм болчихсон хэрэг байжээ хөөрхий минь!.. 

	Ирина, Борис шивэгчин бүсгүй гурвуул зочид хүлээн авах өрөө рүү тааваараа орж төгөлдөр хуурын дэргэдүүрх зөөлөн сандлуудад суулаа. 

	— Дахиад юм яривал нь иймээ тиймээ гэсний хэрэггүй шүү гэж Борис шивгэнэн сануулав. 

	Тэгэхэд нь Ирина:

	— Ийм болоод удаж байна уу? гэж асуув. 

	— Хэдэн сар болж байна. 

	— Тэгээд та нар эмчлүүлж байгаа юм уу?

	— Юугаар, яаж эмчлэх юм бэ?.. гээд Борисын царайд хэзээ язааны нь хүйтэн инээмсэглэл тодрон, Марияд эдгэршгүй өвчин туссанд баярлаж явдаг юм уу гэмээр санагдан, — Хэрэг болох эм тан гэж алга... Эмч нар цусны цагаан бөөм сайжруулдаг шинэ шинэ эм өгч үзэж л байна... Эдгэнэ байх гэх найдлага байна гэж үү? гэхэд нь

	— Ямар ч найдлага алга гэж Ирина өчив. 

	Энэ хооронд өвчтөн төгөлдөр хуурын таг сөхөөд, хэсэг зуур хөдлөлгүй зогсож байснаа гэнэт эргэж тонгосхийв. Борис шивэгчин бүсгүй хоёр алга ташив. 

	Солиотой бүсгүйн эв хавгүй хөдөлгөөн, шингэн хэдэн хялгас, туранхай ясархаг биеийг сэтгэл аягүйрхэн ажиглаж суусан Иринад, шивэгчин:

	— Алга ташаарай! Тэгэхгүй бол уйлна шүү гэв. 

	Ирина хэдэнтээ алга ташив. 

	Солиотой бүсгүй зэвхий шар гараа сунгаж хөгжмийн даруулыг учир зүггүй балбахад төгөлдөр баян хуурын дуу өөрийн нь яриатай адил санагдана. Ганцхан жилийн өмнө өөгүй сайхан хөгжимддөг байсан гар ийнхүү эх захгүй бөөн шуугиан дэгдээх нь эмгэнэлтэй. Тэгснээ гар хуруу нь сурснаа алдаг оног олж, эмх замбараагүй шуугиан гэнэт Дебюсегийн жүжгийн хөгжмийн тасархайгаар солигдон, улмаар Бетховеных болж эцэст нь дахиад учир утгагүй балбаагаар шувтрав. Орж гарч байгаа хуучин дадлын нь хэлхээ үймэрч балартсан тархи мэдрэлийн эрхээр дахин тасарч, чихэнд чийртэй шуугиан хэсэг зуур үргэлжилж байснаа гар хурууны нь хөдөлгөөнийг дахиад л мэдрэлийн эрүүл үлдсэн хэсэг захиран жолоодож, Шопений нэгэн ноктюрнийг хөгжимдөж эхлэв. Борис, Ирина, шивэгчин гурвын хэн нь ч түүнийг ялган танихаар хөгжмийн нарийн мэдлэгтэй биш байлаа. Солиотой бүсгүйн үймэрсэн ухаан хөгжмийн тэр сайхан зохиолыг элэг доог хийх мэт эвдэнэ. Гэвч энэ саланги тасархай, төөрч будилсан ч гэсэн сонсголын нэгэн бүхэл бүтэн төсөөлөл, хөгжим дарах гэсэн ухамсарт эрмэлзэл нь Мариягийн бүрэг бараг ухаан дунд нарны туяанд гийсэн мөсөн уул мэт хөвнө. Тэр мөсөн уул юутай ариун тунгалаг юутай нүд гялбам туяарна вэ? Ядарч цөхөрсөн сонсогчид нь тэр туяаг олж харсангүй. Гэтэл өвчтэй бүсгүйд тэр гэгээн туяа бүрэг бараг боловч тийм гэхийн аргагүй тааламжтай сэтгэл төрүүлнэ. Тэр нэгэн бороотой дулаан орой, шингэх нарны туяа үүлсийг нэвтлэн байхын цагт Мария энэ Ноктюрнийг Борист тоглож өгч байсныг Ирина, шивэгчин бүсгүй хоёрын хэн нь ч мэдэхгүй билээ. Харин одоо Шопены энэ хөгжмийн зохиолын ая үзэж өнгөрүүлсэн сэтгэл догдлолын нь бүрэг бараг дуртгалтай нийлээд, солиотой бүсгүйн ухамсрын тасарсан утсыг нэгэн нууцлаг увдисаар хэлхэн холбох мэт. Хөгжмийн аянаас цацрах туяа улам хурц тод болж, тэр туяанд гэрэлтэн гийсэн дүр дүрс улам тодрон солиорлын мананг эрүүл ухаан улам бүр хөөн замхруулна. Ингэсээр эцэст Мария «Би ийм хүн билээ» гэдгээ дахин ухамсарлахтай болж, өнгөрсөн явдлын зах зух, Борис болон өөр хоёрынхоо хооронд болсон хамаг явдлыг дурсан санав. Зараг эцэгтэй нь хамт Грек рүү явснаас хойш Бористой нөхцөж эхэлснээ, Борисын эхнэр болсноо санаж, анх түүнтэй хавьтсан тэр нэгэн жаргалант мөчийн дараа Шопены энэ ноктюрнийг хөгжимдөж өгч байснаа санав. Одоо тун муу тоглож байгаагаа мэдэж, гишгүүр дээр тавьсан хөл, даруул дээрх хурууныхаа аль алины бүрэн захирагдахгүй, хөгжмийн нарийн нугалааг санасан шигээ сайн гаргаж чадахгүй байгааг ойлгоод их л хачирхана. Өвчин нь улам ихдэж байгаа юм байх даа. Гар нь өөрийн гар биш шиг сэтгэлийн хүчинд үл захирагдан даруулыг хамаагүй балбана. 

	Мария одоо ухаан орж, нэгдүгээр давхарт тоглож байгаагаа мэджээ. Тэгснээ гэрийн хувцастай сууж, гар хуруу нь тийм цэвэр биш агаад хэлбэр маягаа алдсан муухай хумстай байхыг гэнэт ажиглаж хирдхийн цочив. Хумсаа хэдийд ингэж муухай болгочихсон юм бол? Улмаар өөрийн нь биеэс хөгцөрхөг эвгүй үнэр үнэртэж байгааг мэдэв. Яахлаараа ингэж доройтдог бил ээ? Яагаад доод давхарт тоглож сууна вэ? Ийнхүү Мариягийн гайхах улам ихсэв. Ар талд нь Борис ханиалгаж чүдэнз хавирч, бас нэгэн эмэгтэй, шивгэнэн ярьж байгаа сонстов. Тэгэхлээр зочлох өрөөнд гаднын хүн байгаа хэрэг. Мария муу тоглосондоо ч ичиж, бас зочид дээр ийм муухай хувцастай орж ирсэндээ зовон тоглохоо болиод эргэж харав. 

	Мариягийн царайн солиорлын өмсгөл арилж, нүд нь анхаарамж муутай ч гэсэн, эргэн тойрныг үнэлэн цэгнэх мэт эрүүл харцтай болсныг Ирина Борис хоёр даруй ажиглажээ. Мариягийн нүд хүүхэн хараа нь том жижиг болсон өвчтэй хүнийх мэт боловч ухаант хүнийх байна гэж танигдахуйц болж, чухам юу болж буйг ухаарсан байдал харцанд нь тодров. Ирина Борис хоёрыг өвчтэй бүсгүйн ухамсраас тусгаарлаж байсан солиорлын баг гэнэт ийнхүү алга болоход тэр хоёр тэвджээ. 

	Мария эхлээд ичсэндээ царай нь улайв. Үл таних эмэгтэйг хараад, өөрийнхөө бохир муухай байдалтай жишиж бодов. Тэгснээ Иринаг аажмаар таньж, эрүүл царайны нь тэг хэчнээн сайхан, мөр цээжний нь хэлбэр хэчнээн гоо сайхныг үзэж гашуудан шаналав. Энэ бүсгүй энд юу гэж ирсэн юм бол? Түүний гоо үзэсгэлэн, залуухан сайхан нь Мариягийн нэрийг гутааж сүрийг дарах мэт санагдана. Хэдэн сарын өмнө энэ эмэгтэйг Бористой хамт ресторанд сууж байхад нь харснаа санаж, Борисын хуучин амраг байх гэж битүү сэжиг төрж билээ. Тэгээд жөтөөрхөх сэтгэл төрж, уур нь хүрэв. Борис арай дэндэж байна!.. Энэ хүүхнийг нааш нь дагуулж ирдэг нь юу вэ? гэж бодно. Харин энэ хүүхэн гэнэт энд үзэгдсэний учрыг Мария өөрөөсөө асуухаа мартжээ. Уур нь улам хүрч зэвүү хүрмээр сайхан хүрэн нүдтэй энэ хүүхэн өөрийн нь хэмлэсэн хумстай бохир гар хуруу, муу хувцас тэргүүтнийг нь харсан гэж хэлэх мэт омог бардам, дээрэнгүй маягтай сонирхон ажиглаад байх шиг санагдана. Энэ хүүхэн өөрийг нь үзэн ядаж, занан зүхсэн янзтай харж, юу юугүй ухасхийн дайрах гээд байх шиг байлаа. Ингэж айх нь утга учиргүй, инээдэмтэй хэрэг гэж бүрэг бараг ухамсарлавч айх нь секунд өнгөрөх тусам нэмэгдэнэ. Айдсаа дарах гэж хүчлэн чармайвч үл чадна. Ийнхүү өөрийн эрхгүй айх нь улам нэмэгдсээр өвчтэй бүсгүй эсэргүүцэх тэнхээ тасарч, балар харанхуйн дунд живэх адил болоход солиорол нь дахин хөдлөөд, түр зуур сэргэсэн дуртгал, эрүүл ухааны зах сэжүүр нь ор мөргүй арилав. Залгаагаар солиот бодол хамаг оюуны нь эзэмдэж, өмнө нь сууж буй хүүхэн бол өөрийг нь мөрдөн хөөж, алж, гар хөл, тархи толгой, уушги зүрхийг нь тасчин залгих гэж байгаа заналт дайсан мэт санагдав. Энэ дайсны хүрэн нүд улам томрон улам аймшигтай болж, өөр лүү нь ухасхийн дайрах аятай мөчийг анан хүлээх мэт. Мариягийн царай айсандаа болоод мурийж хамаг бие нь чичрэн салганаад гэнэт босон харайж чих дөжрөн муухай чарласаар шатаар дээд давхар өөд ухасхийн гүйлээ. 

	Шивэгчин бүсгүй ч хойноос нь гүйв. 

	Ирина ч мөн хирдхийн айж:

	— Намайг таньчихлаа!.. гэж дуугарахад нь Борис

	— Тэглээ, танилаа. Сүүлдээ ухаан нь дахиад балартлаа... Хэсэгхэн зуур өөрийн ухаан орж л дээ. Сүүлдээ юу ч мэдэхгүй... Чамайг хараагүйтэй адил болно гэв. 

	Ирина духаа барьж зөөлөн сандалд гэдрэг налав. Өвчтэй хүүхний муухай чарлах дуу чихэнд нь хангинасаар байлаа. 

	— Аймаар юм!.. гэж Иринаг сэтгэл эвдрэн өгүүлсэнд Борис:

	— Би чамд зориут үзүүлэх гэсэн юм гэнэ. 

	— Яах гэж тэр вэ? гээд Ирина толгойгоо түргэн зуур өндийлгөв. Борисын ийм хүйтэн, тайван, хэнэггүй дууг аль хэдийнээс мэдэх билээ. Борис нэг юм шийдсэнээ зөвтгөх гэвэл ийм дуугаар ярьдаг байжээ. 

	Борис оршил болгож олон юм ярих нь илүүц гэдгийг ойлгоод,

	— Би үүнээс салах санаатай байна гэж шулуухан хэлсэнд Ирина энэ үгнээс нь айх шиг болж:

	— Одоогоор салах эрх чамд байхгүй!.. гэж дуу алдав. 

	Борис өнөө л хэнэггүй, хүйтэн дуугаараа: 

	— Салах эрхгүй гэж үү? Салахыг хууль зөвшөөрнө. Би өмгөөлөгчтэй ярьсан гэхэд нь Иринагийн дургүй хүрсэндээ амьсгаа нь давхцан:

	— Хууль, үүрэг хоёрыг бүү хутгаад бай! Чи бол одоогоор Марияг хаях ёсгүй... Эцэг нь үхсэн хойно чи энэ хүүхний ачаар “Никотианыг” гартаа оруулж авсан хойноо түүнийг хог новш шиг хаях ёсгүй!.. Ай Борис минь чи... гээд урам нь хугарч дургүй нь хүрсэн янзтай мөртөө өөрийн эрхгүй өрөвдөн хайрладаг янзаараа харна. 

	— Чамтай суух гэсэн юм гэж Борис энгийн нэг зүйл ярьж байгаа мэт жигд дуугаар өгүүлэв. 

	Иринагийн сэтгэл догдлон, баярлан баяссандаа зүрх нь агших шиг болсон боловч:

	— Үүнийг чинь би зөвшөөрөхгүй! гэж эрс хэлэв. 

	Ер нь ч өөрөөр шийдэх арга байхгүйг даруй ойлгожээ. 

	Борис ийм хариу дуулна гэдгээ мэдэж байсан болохоор гунигтай боловч эвлэрэнгүйгээр:

	— Чи минь ямар нэг асуудлыг дэндүү цочмог шийдэх юм. Галзуу хүүхэнтэй ханилан алдаагаа залруулах гэсээр байтал бидний амьдралын хамаг сайхан залуу нас өнгөрчихнө шүү дээ. Тэгэхлээр сүүлд нь яах вэ? гэхэд нь Ирина:

	— Юу сүүлд нь яах вэ? гэж хэмээн асуув. 

	— Амьдрал нэгэнт өнгөрсөн хойно

	— Амьдрал бидний хажуугаар өнгөрнө гэж битгий ай... Хийсэн юм чинь алдаа ердөө биш. Чи «Никотианы» эзэн бололгүйгээр жаргалтай амьдарч чадахгүй байсан.

	— Тэгвэл одоо «Никотиан» минийх болсон. Надад өөр юу дутаад байна вэ гэвэл ганц чи л дутаад байна... Бид өөрсдийгөө бодох хэрэгтэй. 

	— Марияг яах хэрэг вэ? гэж Ирина асуув. 

	— Мариягийн амьдрал нэгэнт өнгөрсөн. Өөрийн ухаангүй хүний өмнө үүргээ биелүүлэх гэж суухын утга учир юу вэ?

	Ирина бяцхан ордны доторхыг эргэн тойруулан хараад:

	— Утга учир бий... Мариягүйгээр чи «Никотиан» пүүсийн эзэн сууж хэзээ ч чадахгүй байсан. Мария бол чамайг гал голомттой болгож өгсөн хүн. Эндэхийн юм болгоныг цаадах чинь л цуглуулж төвхнүүлсэн байх... Бас ухаан орж ч магадгүйг нь чи өөрөө саяхан харлаа шүү дээ гэсэнд

	— Ийм болсон хүн ухаан орох нь ховор байдаг юм гэв. 

	— Түр зуур ухаан орсон тэрхэн үедээ хэчнээн зовж байдгийг нь бодох хэрэгтэй. 

	— Түүнийгээ дор нь мартчихдаг юм. 

	— Би л мартаж чадахгүй юм байна... Нүдний нь харц сая ямар янзтай байлаа даа миний санаанаас гарахгүй байна. 

	— Тэгвэл бид яах хэрэгтэй болж байна вэ? гэж Борис өгүүлэхэд царайд нь сэтгэл догдолсон, тэр нэгэн удаа ресторанд сууж байсан үеийнхтэй нь адил гунигтай боловч цогтой энхрийлсэн байдал хослон тодорсонд Ирина:

	— Яах вэ дээ. Би чиний зүгээр нэг амраг чинь байя гэв. 

	— Гэтэл чи тиймэрхүү байдалтай байхыг амархан зөвшөөрөхөөр хүүхэн биш шүү дээ... Чи намайг үзэхээ болино. 

	— Битгий ай!.. Би чамайг биш «Никотианыг» л үзэн ядна. 

	Борис хэсэг зуур юм бодож байснаа;

	— Зүгээр нэг холбоотой байна гэдэг багадна... Тэгвэл бидний амьдрал үрэгдэж мэднэ. Би чамд хайртай. Чамайг би миний эхнэр болоосой, үр хүүхэдтэй айл гэр болох юм сан гэж бодох юм... гэхэд Ирина гайхан:

	— Үр хүүхэд, айл гэр ий? хэмээн үгийг нь давтан асуув. Борис ийм юм хүсэж байгаа нь хачин хэрэг шиг байжээ. 

	— Тийм ээ!.. гэж Борис хэлснээ, — Тэгээд Мариягийн үхэхийг хүлээх хэрэг болж байна уу? гэж ширүүхэн асуув. 

	— Ай, үхэл бүү ярь! Тэгснээс хаана яаж уулзаж байхыгаа л бод. 

	— Чамд би тусгай байшин юм уу, сайхан байр авч өгнө гэхэд нь Ирина дүрсхийн уурлаж, 

	— Ямар ч байшин хэрэггүй!.. Хааяа уулзаж байхад болохоор жижиг шиг байр л байвал болно. Би биеэ худалдахыг хүсэхгүй гэв. 

	Борис Иринаг улам гомдуузай гэж бодоод дуугүй болов. Иринаг цагаа харахад шөнө дунд аль хэдийнээ өнгөрчээ. Тэднийг явахаар босох үед төгөлдөр баян хуурын эх үзүүргүй эмгэнэлт дуу дахин нижигнэн даруул дээгүүр хүнд өвчинд нэрвэгдсэн хөөрхий эмэгтэйн гар хуруу эзэнгүй тэнэж буй нь сонстов. Солиотой хүүхэн дахиад л концертоо тоглож эхэлжээ.

	 

	ТАМХИ - 3 (e-nom.mn)

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

